
Je Jesucristo ymɨjꞌap ymɨjteedy

1  Cham ngapxaꞌñ nmɨydägaꞌñɨch 
pɨn Jesucristo yꞌapꞌajt 

yteedyꞌajt jaduꞌn nej yhuɨꞌmy 
jaybety. Jesucristo jeꞌ oy apꞌadyii 
teedyꞌadyii David etz Abraham.

2
 Abraham oy ungꞌadyii Isaac. 

Isaac oy ungꞌadyii Jacob. Jacob 
oy ungꞌadyii Judá etz yꞌajchytɨjc 
yꞌuchytɨjc. 3 Judá etz Tamar oy 
ungꞌadyii Fares etz Zara. Fares 
oy ungꞌadyii Esrom. Esrom 
oy ungꞌadyii Aram. 4 Aram oy 
ungꞌadyii Aminadab. Aminadab 
oy ungꞌadyii Naasón. Naasón oy 
ungꞌadyii Salmón. 5 Salmón etz 
Rahab oy ungꞌadyii Booz. Booz etz 
Rut oy ungꞌadyii Obed. Obed oy 
ungꞌadyii Isaí. 6 Isaí oy ungꞌadyii 
rey David. Je rey David jeꞌ oy 
ytöxyɨjcꞌadyii huɨdɨ anajty Urías 
ytöxyɨjcꞌajtpy. E jeꞌ ajcxy yꞌungꞌajtɨ 
Salomón.

7
 Salomón oy ungꞌadyii Roboam. 

Roboam oy ungꞌadyii Abías. Abías 
oy ungꞌadyii Asa. 8 Asa oy ungꞌadyii 
Josafat. Josafat oy ungꞌadyii Joram. 
Joram oy ungꞌadyii Uzías. 9 Uzías 
oy ungꞌadyii Jotam. Jotam oy 

ungꞌadyii Acaz. Acaz oy ungꞌadyii 
Ezequías. 10

 Ezequías oy ungꞌadyii 
Manasés. Manasés oy ungꞌadyii 
Amón. Amón oy ungꞌadyii Josías. 
11

 Josías oy ungꞌadyii Jeconías 
mɨɨd yꞌajchytɨjc yꞌuchytɨjc. Huinꞌit 
Babilonia jäy oy mach je israelitas 
jäy. Chi mɨnɨcxy jɨm Babilonia yꞌit.

12
 Jɨm ma je Babilonia yꞌit, jɨm 

Jeconías oy ungꞌadyii Salatiel. 
Salatiel oy ungꞌadyii Zorobabel. 
13

 Zorobabel oy ungꞌadyii Abiud. 
Abiud oy ungꞌadyii Eliaquim. 
Eliaquim oy ungꞌadyii Azor. 
14

 Azor oy ungꞌadyii Sadoc. Sadoc 
oy ungꞌadyii Aquim. Aquim 
oy ungꞌadyii Eliud. 15

 Eliud oy 
ungꞌadyii Eleazar. Eleazar oy 
ungꞌadyii Matán. Matán oy 
ungꞌadyii Jacob. 16

 Jacob oy 
ungꞌadyii José huɨdi oy ñäyꞌadyii 
María. E je María oy ungꞌadyii 
Jesús huɨdi yxɨɨ Cristo.

17
 Jaduꞌn oy ñɨcxy majmactz 

najtzquëxɨꞌ Abraham ixtɨ David. Ma 
je David jamajmactz najtzquëxɨꞌ chi 
je israelitas jäy yajtzɨmy yajmajch 
ma Babilonia yꞌit, e nañ jamajmactz 
najtzquëxɨꞌ chiinɨ oy ymiñ yjaꞌty je 
Cristo.

Jesucristo ymaꞌxungꞌajtɨn
18

 Jadayab capxy ayuc jaduꞌn nej 
ymiñ yjaꞌty je Jesucristo. Jesús 
ytaj, huɨdi anajty yxɨɨ María, 
yɨꞌ tɨ anajty ycapxytungɨxy co 
ypɨgaangɨxy mɨɨd José; e ma anajty 
caꞌnɨ ñaybudɨgɨɨ́yɨgɨxy, chi María oy 
yꞌungdzɨmɨg̈y mɨɨd yɨ Dios yjɨhuɨꞌñ 
ymɨcꞌajt. 19

 José, yɨꞌ ñäy, hueꞌ 
anajty yɨꞌ yajpaty janch tudägy. Caꞌ 
anajty xɨḧuaꞌñ María mayjäyjoty. 
Hueꞌ janchtɨy yhuinmaꞌñybaty co 
ixmadzaꞌñ ayüch ameech caꞌ pɨn 
yajnejhuɨḧuaꞌñ. 20

 Huinꞌit ma jaduꞌn 
anajty nihuinmayɨÿ, chi Huindzɨn 
Dios tüg yꞌángel ñayquëxɨc̈ɨ 
cumäyjoty ma José, chi ñɨmaayɨ:
― José, David yꞌap yꞌoc, caꞌ 

mɨjcajee mdzachhuinmay nej 
mꞌoctöxyɨjcꞌadɨɨyb María, com yɨꞌ 
yꞌung huɨdibɨ yajmaꞌxungꞌadamy 
hueꞌ mɨɨd Dios yjɨhuɨꞌñ ymɨcꞌajt 
ycɨxpɨ. 21

 Yɨꞌ ypadamy tüg yꞌung 
e mxɨɨmöhuɨpy Jesús. Jaduꞌn 
yɨꞌ xɨɨꞌadɨɨyb com jëgɨx́ co yɨꞌ 
yajpocyñïhuädzam ñaax ycajp.

22
 Tügꞌócɨy jada ytundaayɨ 

yjajtaayɨ ycɨjxy ycaꞌpxy jaduꞌn nej 
je Dios anajty tɨ nɨmäy je profeta, je 
jäy huɨdi Dios yꞌayuc najtzcapxɨɨyɨp 
ma anajty jaduꞌn yjaybetyɨty:
 23 Je töxyjäy huɨdibɨ caꞌ yëydɨjc 

mɨɨddzɨnäy hueꞌ jeꞌ ung 
tzɨmɨc̈ɨp. Chi ypadamyb tüg 
je yꞌung hueꞌ jeꞌ yxɨɨꞌadaanɨp 
Emanuel.

Emanuel hueꞌ yhuimbɨdzɨmy Dios 
mɨɨd ɨɨch ajt.

24
 Co José ymäyhuijy, chi cuyduñ 

jaduꞌn nej anajty Dios yꞌángel tɨ 
nɨmäyii, chi huoy María jaduꞌn nej 
jɨhuɨɨy töxyɨjcꞌadyii. 25

 Per ni caꞌ 

ajcxy jaduꞌn chɨnaay jaduꞌn nej jäy 
ypɨcy chɨnäy ixtɨ coonɨ oy María 
yꞌung yajmaꞌxungꞌaty. Chi yxɨɨmoy 
Jesús.

Madzaꞌ niꞌixpɨgɨɨyb oy 
coꞌɨxɨɨygɨxy piꞌcꞌung

2  Jesús ymaꞌxungꞌajty ma tüg 
cajp huɨdi yxɨɨ Belén, jɨm ma 

Judea ñaaxjot, huinꞌit co anajty 
Herodes yreyꞌaty ma yɨ jɨmbɨ 
naaxjot. Chi huinꞌit yjaꞌty ma 
Jerusalén cajp nijëjɨty yëydɨjctɨjc 
huidibɨ anajty tɨ choñ ma xɨɨ 
ypɨdzɨmy, yɨ huɨdibɨ anajty ajcxy 
xɨɨ madzaꞌ tɨ niꞌixpɨgɨɨygɨxy. 2 Chi 
ajcxy yajtɨy:
― ¿Ma je judíojäy yrey tɨɨbɨ 

ymaꞌxungꞌaty? Tɨ ɨɨch ajcxy 
nꞌijxɨ yɨꞌ ymadzaꞌ jɨm ma xɨɨ 
ypɨdzɨmy, e yɨꞌ ɨɨch ajcxy ya miñ 
nhuindzɨgɨḧuaangɨxy.

3
 Co je rey Herodes jaduꞌn mɨdooy, 

chi ooy ytɨgɨɨy tajpɨ maybɨ mɨɨd 
tügꞌócɨy cajpjäy jɨm Jerusalén. 
4

 Huinꞌit je rey huomujctay tügꞌócɨy 
teedytɨjc huindzɨndɨjc huɨdibɨ 
anajty yajꞌixpɨjcp yɨ Dios yley, chi 
yajtɨy ma anajty ymaꞌxungꞌadaꞌñ yɨ 
Cristo. 5 Chi ajcxy yꞌadzooy:
― Jɨm Belén ma Judea ñaaxjot, 

com Dios yꞌayucnajtzcapxɨɨybɨ 
jaduꞌn jeꞌ cojaay:
 6 E miich Belén, mabɨ Judea 

ñaaxjot, mɨjꞌajtp mgɨxꞌajtp 
caꞌydɨ jac huɨdi naax jac huɨdi 
cajp, com ma miich chonaꞌñ 
tüg Huindzɨn huɨdi aneꞌ mam 
yɨ israeljäy.

7
 Huinꞌit Herodes oy yajhuoyii 

ameech huɨdibɨ anajty tɨ íjxcɨxy yɨ 
madzaꞌ. Chi tɨybɨjcy yajxon mɨna 
anajty ogaꞌn tɨ ijxcɨxy je madzaꞌ. 8 E 

huinꞌit ajcxy quejxy jɨm Belén. Chi 
jaduꞌn nɨmay:
― Nɨćxcɨx jɨm e ocnidɨu 

ocyajtɨugɨxy je piꞌcꞌanäg; e co 
anajty tɨ mbatcɨxy, miñ miich ajcxy 
xyajnɨmáaygɨxyɨch jaydëbɨ ɨɨch 
nɨcxy nañ jaduꞌn nhuindzɨgɨÿɨch.

9
 Co jaduꞌn rey najtzcapxɨyday, 

chi ajcxy choñ. E je madzaꞌ tɨɨbɨ 
anajty íjxcɨxy ma xɨɨ ypɨdzɨmy, chi 
ajcxy ijxy jayɨjp jeꞌ anajty ñɨcxy 
ma jeꞌ ajcxy, ixtɨ conɨ oy je madzaꞌ 
yhuäcxɨpy ma anajty je piꞌcꞌanäg 
yajpaady. 10

 Co je rey ixpɨcytɨjc 
jaduꞌn ijxy yɨ madzaꞌ, chi ajcxy oy 
janch jotcujc ñayjɨhuɨÿii. 11

 Co ajcxy 
ytɨjctɨgɨɨy, chi ajcxy ijxy je piꞌcꞌanäg 
mɨɨd ytaj je María. Chi jadaꞌ ajcxy 
ñaygojxtɨnaydaacɨ huindzɨgɨɨy 
ojadajty ajcxy je piꞌcꞌanäg. Chi 
ajcxy yajꞌahuach yxuumy aguejtucy 
abɨjctucy, chi ajcxy yajpɨdzɨmy 
oorɨ, poom, etz tüg tzoy huɨdi yxɨɨ 
mirra. Chi ajcxy moy je piꞌcꞌanäg. 
12

 Chi cumäyjoty ajcxy nɨmaayɨ 
co caꞌ huaad yhuimbijtcɨxy ma 
Herodes, chi ajcxy ñɨcxnɨ ma 
ycajp, jüyöyñaxy ajcxy je Herodes, 
huingbɨ tüꞌaa ajcxy ycuyñɨcx.

Co José etz María 
yqueegyñɨcxcɨxy Egipto

13
 Co je rey ixpɨcytɨjc ajcxy 

yhuimbijttaayñɨ, chi cumäjoty José 
ijxy tüg Dios yꞌángel, chi ñɨmaayɨ:
― Pɨdɨg̈, nɨcx jɨm Egipto ñaaxjot 

mɨɨd yɨ piꞌcꞌanäg etz mɨɨd yɨꞌ ytaj, 
e jɨm mhuɨꞌmɨpy ixtɨ coonɨ ɨɨch 
miich nɨmähuɨpy. Com yɨ Herodes 
yꞌixtähuamy yɨꞌ yɨ piꞌcꞌanäg e 
yajꞌögaꞌñ yɨꞌ.

14
 Chi huinꞌit José ypɨdɨg̈y mɨɨd 

tzooñ coodz je piꞌcꞌanäg mɨɨd ytaj, 

chi ajcxy ñɨcxy jɨm Egipto. 15
 Jɨm 

ajcxy yꞌijty ixtɨ coonɨ oy yꞌögy je 
Herodes. Jada jeꞌ jaduꞌn yajcuydun 
jaduꞌn nej Dios anajty tɨ ymɨnañ 
ma yɨꞌ yꞌayucnajtzcapxɨɨybɨ: “Jɨm 
Egipto ɨɨch nꞌung tɨ nhuoy.”

Herodes pɨdacy yꞌaneꞌmɨn co 
huen piꞌcꞌanäg yajꞌöctäyii ajcxy

16
 Co Herodes oy huinmaꞌñ yajyöy 

co tɨ anajty ooy yhuinꞌɨɨñyii je rey 
ixpɨcytɨjc ajcxy co caꞌ anajty tɨ 
ñihuimbidyii, chi ooy yjotꞌambɨjcy, 
chi niꞌaneꞌmdɨɨy co huen nɨcxy jɨm 
Belén etz majaty cajp mɨhuingon 
Belén, yajꞌöctaaygɨxy tügꞌócɨy yɨ 
piꞌcꞌanäg huɨdibɨ mejtz jɨmɨjt etz 
huɨdibɨ caꞌnɨ nigooty mejtz jɨmɨjt. 
17

 E jaduꞌn jada yajcuyduñ jaduꞌn nej 
anajty Dios yꞌayucnajtzcapxɨɨybɨ, je 
Jeremías, anajty tɨ cojaay:
 18 Jɨm Ramá yajmɨdoy co anajty 

chachjɨɨy chachyäxy jäy 
ajcxy; yɨ Raquel tzachjɨɨyb 
tzachyaaxp mɨɨd yꞌung 
ajcxy ycɨxpɨ, caꞌ ajcxy anajty 
yjotcujcꞌaty mɨɨd co anajty 
yꞌung tɨ yꞌöctäy.

19
 Co oy yꞌöcnɨ Herodes huinꞌit jɨm 

Egipto, Dios tüg yꞌángel ñayguëxɨc̈ɨ 
cumäyjoty ma José. Chi ñɨmayɨ:

20
 ― Pɨdɨg̈, mɨɨdnɨcx yɨ piꞌcꞌanäg 

etz yɨꞌ ytaj jɨm ma yɨ Israel ñaaxjot 
jadügtecy com tɨ yꞌöctaayñɨ yɨ 
huɨdibɨ anajty yajꞌögam yɨ piꞌcꞌanäg.

21
 Huinꞌit José ypɨdɨg̈y, mɨɨd 

nɨcxy yɨ piꞌcꞌanäg etz yɨꞌ ytaj jɨm 
ma Israel ñaaxjot. 22

 Per co José 
nejhuɨɨy co je Arquelao yɨꞌ anajty 
jɨm aneꞌmb jaduꞌn nej anajty je 
yteedy Herodes, ooy chɨgɨɨy nej 
ñɨcxɨp jɨm. E co jaduꞌn anajty tɨ 
ycumäy co caꞌ jɨm ñɨcxɨp, chi ajcxy 

SAN MATEO 2

El Nuevo Testamento en el mixe de Coatlán © La Liga Bíblica 1976, 2009



4

ñɨcxy jɨm Galilea ñaaxjot. 23
 Co 

jɨm yjäty, chi jɨm chɨnaydacpɨjcy 
ma je cajp huɨdi yxɨɨ Nazaret. 
Jadayaabɨ jeꞌ jaduꞌn tun jajtɨ jaduꞌn 
nej anajty ycojaayɨty ma Dios 
yꞌayucnajtzcapxɨɨybɨ ñecy co Jesús 
xɨɨꞌadɨɨyb Nazareno.

Juan el Bautista yꞌayuc 
capxhuäcxy ma tɨd̈z naax it

3  Huinꞌit tiempo nañ jaduꞌn 
Juan je Bautista (huɨdibɨ jäy 

yajnɨɨbejtpɨ) ymiñ tüg tɨgɨd̈um 
ma Judea ñaaxjot capxhuäcx Dios 
yꞌayuc, 2 ymɨnañ:
―Jothuimbíjtcɨx ma Dios com yɨ 

Dios yꞌaneꞌmɨn huingonɨñ yɨꞌ.
3

 Jada Juan yɨꞌ jeꞌ huɨdibɨ je 
profeta Isaías nigapxy ymɨnañ:

Jɨm mɨjtɨgɨd̈um yajmɨdoy tüg 
ayuc mɨnaꞌñ: “Niꞌixɨɨygɨxy 
yɨ mHuindzɨn ytüꞌaa, 
niꞌixɨɨygɨxy tüg tüꞌaa tɨɨybɨ.”

4
 Je Juan hueꞌ anajty yhuitꞌajtpy 

ɨyujc nïbɨjc (huɨdibɨ jäy ytijpy 
camello) e hueꞌ anajty yhuɨɨnɨp 
ɨyujc ac, e yɨꞌ anajty yjɨcxyꞌajtpy 
muꞌ etz tijaty ɨyujc päg jɨm tüg 
tɨgɨd̈uum. 5 Chi chooñ jɨm Jerusalén 
jäy etz tügꞌócɨy huɨdijaty tzɨnaayb 
ma Judea ñaaxjot, nañ jaduꞌn 
huɨdijaty tzɨnaayb ma Jordán 
mɨjnɨɨbaꞌ, ñɨcx ajcxy ma Juan 
amɨdoꞌíjtɨy yɨꞌ yꞌayuc. 6 Co anajty 
ajcxy nigapxtaaygɨxy yɨ ypocy 
huɨdi anajty tɨ tundɨgooygɨxy, 
huinꞌit anajty ajcxy Juan 
yajnɨɨbedyii ma Jordán mɨj nɨɨ.

7
 Per yɨ Juan yꞌix co may fariseo 

jäy etz saduceo jäy miñ anajty ajcxy 
nɨɨbejtcɨxy, chi ajcxy nɨmay:
―¡Miich ajcxy, mꞌajuugy 

mꞌamɨgüg ahuaꞌn ɨyujc! ¿Pɨn tɨ 

xyajniꞌixɨɨygɨxy nej jëbɨ huaad 
mgögueeccɨxy yɨ ayoꞌn huɨdibɨ 
huingomb? 8 Yajxon jäyꞌajtcɨx 
tɨydudägy huen niguëxɨg̈y co 
tɨ mjothuimbijtcɨxy. 9 Caꞌ jaduꞌn 
mdzachmɨnaangɨxy co Abraham 
xyꞌapꞌadyii xyꞌocꞌadyii. Ɨɨch miich 
ajcxy yam ndɨmnɨmaayb co Dios 
ixtɨ jëbɨ yɨꞌ yajꞌapꞌadyii yajꞌocꞌadyii 
Abraham jada tzaajot caꞌydɨ miich 
ajcxy. 10

 Yɨ jach niꞌixɨ ̈yɨꞌ yꞌijtnɨ 
ma quipy yꞌɨjx, tügꞌócɨy quipy 
huɨdi caꞌ oy ytɨmꞌaty yajpujxp 
yɨꞌ, e chi jadaꞌ yajnögy jɨɨnjoty. 
11

 Ɨɨch, janch yajnɨɨbejtpɨch mɨɨd 
nɨɨ, yɨꞌ yɨꞌ jaduꞌn nej tüg ixpejt co tɨ 
mjothuimbijtcɨxy; per jacminamb 
tzojc huɨdi ajcxy xyajnɨɨbedɨpy 
mɨɨd Dios yjɨhuɨꞌñ etz mɨɨd jɨɨn. 
Jeꞌ ymɨɨd mɨcꞌajtɨn etz cötujcɨn, 
nïgɨ caꞌydɨ ɨɨch, ni xycapaadyɨch 
nɨcxy ycɨg̈ nyajtecyjendügyɨch. 
12

 Ymɨɨd mɨcꞌajtɨn pɨjc-huäcxamy 
yɨ jäy jaduꞌn nej jäy huimbojy 
moc, abɨcy pɨdägaꞌñ actz, abɨcy 
moc pajc. Yujcpɨgaꞌñ moc pajc ma 
tzeꞌx ninögɨḧuaꞌñ yɨ moc actz moc 
jaam jɨɨnjoty ma je jɨɨn huɨdibɨ 
nicamɨnaaxɨɨ ycapïch.

Co Jesús ñɨɨbejty
13

 Huinꞌit Jesús chooñ ma Galilea 
ñaaxjot, chi ñɨcxy ma Jordán mɨj 
nɨɨ ma anajty Juan yjäyyajnɨɨbety, 
nɨɨbedam anajty yɨꞌ nañ jaduꞌn. 
14

 Juan caꞌjadɨmꞌaꞌɨxɨÿ, chi nɨmay 
Jesús:
― Ɨɨch miich ixyipy xyajnɨɨbejtpɨch, 

¿e miich mimb ma ɨɨchɨ?
15

 Chi Jesús yꞌadzooy:
― Jadachambɨ ocꞌaꞌɨxɨ ̈jaduꞌn, com 

ooy yɨꞌ ycopɨtyɨty co nguydundayɨm 
tügꞌócɨy tɨɨbɨ Dios xyajꞌaneꞌmɨm.

Huinꞌit Juan aꞌɨxɨɨy chi yajnɨɨbejty 
Jesús. 16

 Co Jesús ñɨɨbejttay, chi 
Jesús ijxy Dios yjɨhuɨꞌñ ñigɨdägyii 
jaduꞌn nej tüg piꞌcmuuxy. 17

 E 
huinꞌit yajmɨdoy tzajpcɨx́y tüg ayuc 
ymɨnaꞌñ:
― Jada jeꞌ ɨɨch nꞌungꞌajtypɨch 

huɨdibɨ ooy ndzocyɨch huɨdibɨ ooy 
mɨɨd jotcujc nayjɨhuɨÿiijɨch.

Je mujcuꞌ tuñ ijxtaꞌnɨ Jesús

4  Chi Dios yjɨhuɨꞌñ yajnɨcxy 
Jesús mɨjtɨgɨd̈uum jaydëbɨ je 

caꞌoybɨ yjotꞌixɨɨyb yhuinmaꞌñꞌixɨɨyb. 
2

 Jɨm yꞌijty jaygay huixchɨguiꞌpx xɨɨ 
huixchɨguiꞌpx tzuum, e huinꞌitnɨ 
ooy yɨböccodyii. 3 Chi je caꞌoybɨ 
nimɨjhuägy Jesús ocjotꞌixaꞌñ oc-
huinmaꞌñꞌixaꞌñ, chi nɨmay:

4
 ―Pen Dios miich xyꞌungꞌajtp, 

nɨmaꞌ jada tzaa huen naygojyii 
tzajcaagy.

Chi Jesús yꞌadzooy:
―Jaybety jaduꞌn ymiñ ma Dios 

ñecy: “Caꞌp jäy tzajcaagytɨꞌajty 
nitzɨnähuɨpy, nañ jaduꞌn 
nitzɨnähuɨpy tügꞌócɨy yɨ ayuc 
huɨdibɨ Dios ycapxp.”

5
 Chi je caꞌoybɨ mɨɨdnɨcxy Jesús 

jɨm Jerusalén, chi ymɨɨdpejty 
tzajptɨjc cöduum. 6 Chi nɨmay:
―Pen janch co miich Dios 

xyꞌungꞌadyii, cödɨjpnax jiiby naaxcɨx́y, 
caꞌ yɨꞌ nej mjadɨpy com jaybety jaduꞌn 
ymiñ co jaduꞌn ymɨnaꞌñ:

Dios yquexyp yɨꞌ yꞌángeles jɨgɨx 
xycuendꞌadɨpy xyhuidzɨpy 
mɨɨd ycɨꞌ, caꞌydɨ ninej 
mgönepy ma tzaagop.

7
 Chi Jesús yꞌadzooy:

―Nañ jaduꞌn ymiñ jaybety: “Caꞌ 
mjotꞌixɨpy mhuinmaꞌñꞌixɨpy yɨ 
mhuindzɨn Dios.”

8
 Jadügꞌoc je caꞌoybɨ ymɨɨdꞌajty 

Jesús ma tüg copnic̈x janch cɨjxpɨ, e 
jɨm yajniꞌixɨɨyday tügꞌócɨy naax cajp 
co ooy mɨɨdɨty oyꞌajtɨn etz mɨcꞌajt. 
9

 E chi nɨmay:
―Ɨɨch jada miich nmoydähuɨpy 

tügꞌócɨy, pen miich cojxtɨnaꞌ 
xyhuindzɨgɨÿɨch xyꞌojadatyɨch.

10
 Huinꞌit Jesús yꞌadzooy:

―Huinhuäctutcɨch miich 
mujcuꞌ, com jaduꞌn yjaybetyɨty: 

“Tügpajc yɨ mHuindzɨn Dios yɨꞌ 
mhuindzɨgɨḧuɨpy mꞌojadadɨpy.”

11
 Huinꞌit je caꞌoybɨ huinhuäctucy 

Jesús, chi Jesús ñimiinɨ ángeles 
ycuendꞌajtɨ.

Jesús ytung yajtzondacy jɨm Galilea
12

 Co Jesús nejhuɨɨy co Juan tɨ 
anajty yajpɨdägy pujxtɨgoty, chi 
yhuimbijtnɨ jadügꞌoc jɨm Galilea. 
13

 E ni caꞌ yhuɨꞌmɨɨy jɨm Nazaret, 
chi ñɨcxy jɨm Capernaum, jɨm ma 
Zabulón etz Neftalí yꞌit. 14

 Jada 
jeꞌ jaduꞌn tunɨ jajtɨ jaduꞌn nej Dios 
yꞌayucnajtzcapxɨɨybɨ Isaías anajty tɨ 
cojaay:
 15 Zabulón etz Neftalí ñaaxjot. Je 

tüꞌaa huɨdibɨ mejypaꞌ huɨdibɨ 
aꞌoyꞌamy ma Jordán mɨj nɨɨ. 
Jɨm Galileajäy chɨnäy huɨdibɨ 
caꞌ yjudiojäyɨty.

 16 Yɨ jäy ajcxy huɨdibɨ jɨm tzɨnaayb 
agootztuuby ijxpaty ajcxy 
tüg tɨɨcxɨn jajɨn. Je huɨdijaty 
anajty ajcxy tzɨnaayb ma 
je jɨbɨcpɨ yꞌanicɨÿ, chi ajcxy 
ycodɨcxɨɨy tügɨ tɨɨcxɨn jajɨn.

17
 Ixtɨ huinꞌit Jesús ytɨgɨɨy 

ayuccapxhuäcxp ymɨnañ:
―Jothuimbijtcɨx, yajmingɨx 

yajmejtzcɨx mjot mhuinmaꞌñ ma Dios, 
com yɨ Dios yꞌaneꞌmɨn huingonɨp yɨꞌ.

Jesús nɨmay nimɨdaax je 
acxmajtzpɨ: “Pajamgɨch”

18
 Jesús tüyöyb anajty ma Galilea 

mejypaꞌ, co ijxpaty metz yëydɨjc 
ac tüg quëxpɨ, hueꞌ anajty yɨꞌ jeꞌ 
je Simón, huɨdibɨ nañ jaduꞌn yxɨɨ 
Pedro, e je jadügpɨ hueꞌ jeꞌ anajty 
Andrés. Acxmadzɨɨ anajty ajcxy 
yɨꞌ ytungꞌajty e jɨm anajty ajcxy 
yɨꞌ tzachnɨɨgöhuich yꞌacxmadzɨꞌñ. 
19

 Chi Jesús nɨmay ajcxy:
―Pajamgɨch, ɨɨch miich 

ajcxy nyajniꞌixɨḧuɨpy nej jäy 
myajꞌixpɨgɨpy je Dios ytɨyꞌajt.

20
 Huinꞌit jeꞌ ajcxy ixmajtztay 

tügꞌócɨy yɨ yꞌacxtzaay, chi ajcxy 
panɨcxy Jesús.

21
 Hueenɨ jacꞌamɨjcɨꞌm Jesús ijxy 

janimetz Zebedeo ajcxy ymang, 
je Jacobo etz Juan. Jɨm anajty yɨꞌ 
ajcxy ma tüg barco mɨɨd yteedy, yɨꞌ 
anajty ajcxy yɨꞌ jɨm chachꞌadagɨɨyb 
yɨ huɨdibɨ mɨꞌacxmajtzcɨxy. Chi 
ajcxy Jesús yhuoohuɨ. 22

 E huinꞌit 
ajcxy ixmajtztay je barco etz yɨꞌ 
yteedy, chi ajcxy panɨcxy Jesús.

Jesús yajꞌixpɨcy mayjäy
23

 Huɨdijttay Jesús ma tügꞌócɨy 
Galilea ñaaxjot, yajꞌixpɨcy jäy 
majaty je naymujctac cajp cajp. 
Capxhuäcxy yɨ Dios ytɨyꞌajt etz 
nañ jaduꞌn paꞌmjäy yajtzocy huen 
ytɨmyhuɨdipáꞌmɨty anajty ajcxy 
ymɨɨd. 24

 Chi Jesús oy yajnejhuɨɨyñɨ 
ma tügꞌócɨy yɨ Siria ñaaxjot, e chi 
ajcxy mɨɨdmiñ ma Jesús tügꞌócɨy 
huɨdijaty anajty ajcxy caꞌoybɨ mɨɨd, 
etz huɨdijaty anajty ajcxy cɨẍuxy 
tecyxuxy, chi Jesús yajtzoocy. 
25

 Huinꞌit Jesús ypanɨcxɨ mayjäy 
huɨdijaty anajty ajcxy tzɨnaayb ma 

Galilea ñaaxjot etz yɨ Decapolis 
jäy, nañ jaduꞌn Jerusalén jäy etz 
huɨdijaty tzɨnaayb ma Judea 
ñaaxjot, nañ jaduꞌn huɨdijaty anajty 
ajcxy tzɨnaayb aꞌoyꞌamy ma Jordán 
mɨj nɨɨ.

Je tɨyꞌajt huɨdibɨ Jesús 
ycapx ma tüg cögop

5  Co Jesús ijxy tügꞌócɨy je mayjäy, 
chi nɨcxy ma tüg copnïcx, e chi 

jɨm yꞌixtacy. E huinꞌit jeꞌ yꞌixpɨjcpɨdɨjc 
ajcxy yjübigɨɨy. 2 Chi Jesús ytɨgɨɨy 
yajꞌixpɨjcp ymɨnañ jaduꞌn:

Je pɨnjaty ajcxy jotcújcɨp
3

 ―Janch jotcujc je jäy ajcxy 
huɨdibɨ nejhuɨɨyb co yajmayjajtpy 
Dios yꞌoyꞌajt, yɨꞌ ajcxy paatɨp Dios 
yꞌaneꞌmɨn.

4
 Janch jotcujc je jäy ajcxy 

huɨdi yajpatp taj may, yɨꞌ ajcxy 
yajmöhuam jotcujcꞌajtɨn.

5
 Janch jotcujc je jäy ajcxy huɨdibɨ 

yung naxpy jäyꞌajtp, yɨꞌ ajcxy 
padaamb tügꞌócɨy je huɨdi Dios tɨ 
yajꞌahuanɨÿii.

6
 Janch jotcujc je jäy ajcxy huɨdibɨ 

cuydunamb huɨdibɨ Dios chojcpy, 
Dios yɨꞌ ajcxy pubedɨɨb.

7
 Janch jotcujc je jäy ajcxy huɨdibɨ 

paꞌayoob huenytimpɨnjäyɨty, Dios 
nañ jaduꞌn ajcxy paꞌayohuɨɨb.

8
 Janch jotcujc je jäy ajcxy huɨdibɨ 

huädz yjot yhuinmaꞌñ, yɨꞌ ajcxy 
yꞌixɨpy yɨ Dios.

9
 Janch jotcujc je jäy ajcxy huɨdibɨ 

caꞌ ti tzip tzojccɨxy, com yɨꞌ ajcxy 
Dios ungꞌadɨɨb.

10
 Janch jotcujc je jäy ajcxy 

huɨdibɨ yajnixiicp yajnigapxp mɨɨd 
je Dios ytɨyꞌajt ycɨxpɨ. Yɨꞌ ajcxy 
idamb ma Dios yꞌaneꞌmɨn.

11
 Janch jotcujc miich ajcxy co 

jäy jɨbɨc xytungɨxy co nɨgoob 
xyñïhuambejtcɨxy etz capxcɨxy 
huɨdijaty caꞌ ytɨyꞌajtɨty mɨɨd ɨɨch 
ycɨxpɨ. 12

 Xondaaccɨx jotcujꞌajtcɨx 
co mbadaangɨxy tüg oyꞌajtɨn 
jiiby tzajpjoty. Nañ jaduꞌn ajcxy 
ixhuɨdijty pahuɨdijty je Dios 
yꞌayucnajtzcapxɨɨybɨ jecyꞌajty.

Miich ajcxy je tudägyjäy 
ya naaxhuiñ

13
 Jaduꞌn nej caan caꞌ yajpüch je 

tzüch jɨɨcxy tɨm jaduꞌn miich ajcxy 
myajpaady ya naaxhuiñ. Pen je 
caan caꞌ mɨɨd ti xücxꞌajtɨn, ¿nej jëbɨ 
nyajtuunɨm? Caꞌ yꞌocꞌoyyajtunɨty, 
chi yajnajtzxɨdɨɨyñɨ, chi yhuaanɨ 
tembejt huaꞌcpejt.

14
 Ocꞌix tüg je cajp jɨm copcɨx, caꞌ 

jëbɨ mhuijtzyüdzɨm mgoyüdzɨm. 
15

 Co tüg jɨɨn nyajtoyɨc̈ɨm, caꞌ huaad 
tuꞌtz ngöjujpɨm. Hue janchtɨy 
co nyajtɨɨcxɨm cɨx, huinꞌit jëbɨ 
xycodɨcxtaayɨm jaduꞌn nej ajt 
nyajpaatɨm ma tɨjc. 16

 Nañ jaduꞌn 
miich ajcxy mdzɨnaaygɨxy tudägy 
ma ajcxy je mayjäy jaydëbɨ ajcxy 
ixipy je oybɨ huidi miich ajcxy 
mdumyb. Huinꞌit ajcxy ojadadɨpy je 
mDios teedy huɨdibɨ jiiby tzajpjoty.

Jesús yajꞌixpɨcy nej yɨꞌ yɨ 
Dios ycötujcɨn

17
 Caꞌ mhuinmay co ɨɨch tɨ 

nmiñɨch ya co nbɨgaanɨch je Dios 
yꞌayuc jeꞌ huɨdibɨ anajty tɨ jaay 
Moisés etz je profetɨtɨjc. Caꞌ ɨɨch 
nyajmɨjaagɨxaꞌñ je cötujcɨn, ɨɨch tɨ 
nmiñɨch co nguydunaꞌñɨch jaduꞌn 
nej ymiñ jaaybety. 18

 Janch tɨyꞌajt 
jaduꞌn nej nɨmaaygɨxy, je huɨdibɨ 
mimb jaaybety jaduꞌn tundähuam 

jajtähuam. Ni tüg letra oy mabaad 
ymúdzɨty nɨcxy ycayajcuyduñ. 
19

 Je jäy huɨdibɨ caꞌ nimɨdooy je 
Dios ytɨyꞌajt oy yjadɨm mutzjaty 
etz yajꞌixpɨcy jäy jaduꞌn, jeꞌ ajcxy 
padamb je mutzpɨ tɨgɨydac ma Dios 
yꞌaneꞌmɨn. Paady je jäy huɨdibɨ 
yajꞌixpɨjcp jaduꞌn nej tɨyꞌajt ymɨnaꞌñ, 
e paduñ jaduꞌn nej yajꞌixpɨcy, jeꞌ 
ajcxy padamb tüg je mɨjpɨ tɨgɨydac 
ma Dios yꞌaneꞌmɨn. 20

 Ɨɨch miich 
ajcxy nɨmaayb, pen caꞌ miich ajcxy 
jacꞌoy mdúngɨxy caꞌydɨ fariseos 
etz escribas ajcxy, caꞌ nimɨna 
mdɨgɨḧuɨpy ma Dios yꞌaneꞌmɨn.

Jesús yajꞌixpɨcy co caꞌp 
huaad pɨn yjotmädy

21
 Miich ajcxy mnejhuɨɨygɨxy 

jaduꞌn nej yɨ mꞌap mdeedy ajcxy 
ayuc yajhuɨꞌmy: “Caꞌ jäy myajꞌögɨp; 
e pɨn anajty jäy yajꞌöcp ypaadɨp 
je tzaachypɨ.” 22

 Ɨɨch miich ajcxy 
jaduꞌn nɨmaayb pɨnjaty ymɨgügtɨjc 
mɨjotmaꞌtp, jeꞌ Dios tɨydunaanɨpy; 
e pɨn ymɨgüg xɨɨdijp tzuudijp, 
yajtɨydunɨpy jeꞌ ma Dios tɨydundac; 
e pɨn ymɨgüg tzuudijp locɨdijp 
ayoꞌndumb, jeꞌ yꞌity co ñɨcxɨp 
ayoodactuuby.

23
 Pen myajnɨcxpy miich 

mhuindzɨgɨꞌñ ma Dios ytɨjc, e pen 
jɨm jäymetzgodyii co mmɨgüg tɨ 
xyhuinꞌɨɨnnaxy tɨ xyhuincapxynaxy 
yinjaty hueenjaty, 24

 jɨm myajhuɨꞌm 
je huindzɨgɨꞌñ ma je altar yhuinduu, 
e nɨcx jayɨjp nayyajꞌoyɨḧuɨɨ mɨɨd 
je mɨgüg, huinꞌit mhuimbedɨp e 
chɨmgɨÿecy je mhuindzɨgɨꞌñ.

25
 Tzojc naygapxjotcɨdägɨɨ mɨɨd 

je mɨdzip, pen yam mɨɨd tüyöy 
nɨɨꞌam tüꞌam, caꞌ jecyɨty co je 
mɨdzip xycɨÿegɨp ma juez, e je 

juez xycɨÿegɨp ma je policia, e 
jeꞌ nɨcxy xypɨdägy pujxtɨgoty. 
26

 Janch tɨyꞌajt ɨɨch miich nɨmäy 
co caꞌ jiiby mbɨdzɨmɨpy ixtɨ coonɨ 
mgüejtähuɨpy je meeñ.

Jesús yajꞌixpɨcy co caꞌp 
ndundɨgóoyɨmɨpy mɨɨd huingbɨ töxyjäy

27
 Miich ajcxy mnejhuɨɨyb 

co jecyɨp tɨyꞌajt ymɨnaꞌñ: “Caꞌ 
mmɨdundɨgoyɨpy huingbɨ töxyjäy.” 
28

 Ɨɨch miich ajcxy nɨmaayb, pen 
ji pɨn huindɨcxy tüg töxyjäy, e 
jotꞌadɨɨyb nejjaty, tɨ jeꞌ anajty 
ñitundɨgooyñɨ ma yjot yhuinmaꞌñ.

29
 Pen yɨ mhuin aꞌoyꞌamybɨ 

xyajtundɨgoyamb tɨm yajpɨdzɨmb; 
jacꞌoy co tügꞌɨduꞌmbɨ mhuin 
ytɨgoyɨpy caꞌydɨ co cɨxycaꞌpx 
mnɨcxɨpy jɨɨnjoty. 30

 E pen yɨ mgɨꞌ 
aꞌoyꞌamybɨ xyajtundɨgoyamb tɨm 
ixpux etz najtzjibibɨꞌ jɨguem; jacꞌoy 
co tüg mgɨꞌ ytɨgoyɨpy caꞌydɨ co 
mmɨnɨcxɨpy metz mgɨꞌ jɨɨnjoty.

Jesús yajꞌixpɨcy co jäy caꞌp huaad 
ytöxyɨjc ixmach mañꞌajtɨngɨx́y

31
 Nañ jaduꞌn ymiñ jaaybety: “Pɨn 

ixmajtzp ytöxyɨjc, huen möhuɨpy tüg 
necy ti ycɨxpɨ co ñayꞌixmájtzɨgɨxy.” 
32

 Ɨɨch miich ajcxy nɨmaayb, pen ji 
pɨn ixmach ytöxyɨjc, e caꞌ anajty tɨ 
ytundɨgooy mɨɨd huingbɨ yëydɨjc, je 
yëydɨjc anajty nigɨydeyɨɨyb ytöxyɨjc 
co anajty ytundɨgooy mɨɨd huingbɨ 
yëydɨjc; pɨn yëydɨjc pɨjcp mɨɨd je 
töxyjäy huɨdibɨ anajty tɨ yajꞌixmach, 
pocytumyb jeꞌ anajty.

Jesús yajꞌixpɨcy nej nguyduunɨm 
tɨɨbɨ nꞌahuanɨɨyɨm ma Dios yhuinduu

33
 Miich ajcxy mnejhuɨɨyb nej 

jecyꞌajty mꞌaptɨjc mdeedytɨjc 

ajcxy yajnɨmay: “Caꞌ nɨgo ti 
mꞌahuanɨḧuɨpy, mguydunɨpy jaduꞌn 
nej anajty tɨ mmɨnaꞌñ.” 34-36

 Per 
ɨɨch miich ajcxy nɨmaayb: ni 
mgaꞌɨɨbaadɨp ni mgacapxpaadɨp; ni 
mgamɨnaꞌnɨp; “yꞌijxpy tzajpjotypɨ,” 
com yɨꞌ Dios chɨnaydac. E ni 
mgamɨnaꞌnɨp, “yꞌijxpy naaxhuiñybɨ,” 
com Dios yajpatp oy ytɨmymaajɨty. 
E ni mgamɨnaꞌnɨp; “yꞌijxpy 
Jerusalén,” com jɨm jeꞌ Dios 
chajptɨjc; ni mgaꞌɨɨbaadɨp ni 
mgacapxpaadɨp mgohuajc, com 
caꞌ mjaty myajꞌahuimbity poob o 
tzixy tüg cöhuay. 37

 Hueꞌ janchtɨy, 
tɨydudägy mɨnaangɨxy: “oy” o “caꞌ.” 
E pen miich ajcxy anaxy jaccapxp 
jaduꞌn mujcuꞌ yꞌayuc jeꞌ anajty ajcxy 
mgapxpy.

Jesús yajꞌixpɨcy co caꞌp huaad 
jɨbɨc nyajhuimbijtɨm

38
 Miich ajcxy mnejhuɨɨyb co 

jecyꞌajty yajmɨnañ: “Pen ji jäy 
mhuiin xyajpɨdzɨmɨ, nañ tɨm jaduꞌn 
yhuiin myajpɨdzɨmɨpy; pen ji mɨgüg 
mdɨɨtz xyajpɨdzɨmɨ, nañ jaduꞌn 
myajꞌahuimbidɨpy.” 39

 Per ɨɨch miich 
ajcxy nɨmaayb: Caꞌ myajꞌahuimbidɨpy 
jɨbɨcpɨ ma mɨgügtɨjc; pen ji pɨn xycoxy 
ma mhuiñyjɨjp tüg aduꞌmbɨ, jac tɨm 
moꞌ jadüg aduꞌmꞌamybɨ. 40

 Pen ji pɨn 
xyxɨÿ e xypɨgaanɨ yɨ mnïjen, najtzꞌixɨꞌ, 
huen xyajnɨcxɨ nañ jaduꞌn mjocx huit. 
41

 Pen ji pɨn adzip tzɨmy xyajmɨnɨcxaꞌñ 
tüg kilómetro jɨguemɨty, yajnɨcx jac 
tɨm jadüg kilómetro. 42

 Pen tijaty 
xypɨjctzoohuɨ, moꞌ. E pen ji pɨn 
xymɨnuucxaꞌñ, yajnuucx.

Co ndzojcɨm nmɨdzip
43

 Jaduꞌn ymiñ jaaybety nej 
jecyɨp Moisés yjay: “Mɨgügꞌadɨɨ yɨꞌ 

huɨdibɨ xymɨgügꞌajtp, e mɨdzipꞌadɨɨ 
yɨꞌ huɨdibɨ xymɨdzipꞌajtp.” 44

 Ɨɨch 
miich ajcxy nɨmaayb: Tzoc yɨꞌ 
huɨdibɨ ajcxy xymɨdzipꞌajtp, etz 
mɨbɨjctzoohuɨ ma Dios huen 
yꞌoyꞌajtɨn paady yɨ huɨdibɨ xyñigapx 
xyniꞌojɨɨyb, e nañ mɨꞌoyjäyꞌat yɨ 
huɨdibɨ xycaꞌixamb. 45

 Huinꞌit 
miich ajcxy xyꞌungꞌadɨɨby yɨ Dios 
tzajpjotypɨ huɨdibɨ yxɨɨ yajtɨɨcxp 
yajjajp ma oyjäydɨjc etz ma 
jɨbɨcjäydɨjc, nañ jaduꞌn yajtüy 
ma jɨbɨcjäydɨjc etz ma oyjäydɨjc. 
46

 Pen miich ajcxy mdzojcpy je 
huɨdibɨ xychojcp, ¿ti jäygɨdaacɨn 
yɨꞌ mꞌocpadamyb? Nañ jaduꞌn yɨꞌ 
ajcxy yjaꞌɨdɨɨtzp yɨ pocyjäydɨjc etz 
yɨ yajcogüejtpɨdɨjc. 47

 Pen miich 
ajcxy mgapxpocxyp yɨ mjugymɨgüg, 
¿ti oybɨ yɨꞌ? Nañ jaduꞌn ajcxy yɨꞌ 
yjaꞌɨdɨɨtzp yɨ huɨdibɨ ajcxy caꞌ 
Dios nejhuɨɨygɨxy. 48

 Jäyꞌajtcɨx 
tudägy jaduꞌn nej ajcxy yɨ mdeedy 
tzajpjotypɨ ytudägy.

Jesús yajꞌixpɨcy co 
nduunɨm oy yjäyꞌajtɨn

6  Caꞌ mdungɨxy je oybɨ ma 
jäy yꞌixy yhuindɨcxy mɨɨd 

co mdzachyajhuindɨcxaangɨxy 
co mdungɨxy oybɨ. Pen jaduꞌn 
mꞌɨdɨɨtzcɨxy mDios Teedy huɨdi 
jiiby tzajpjoty tzɨnaayb, caꞌ ajcxy 
xymöhuaꞌñ je oyꞌajtɨn. 2 Paady co 
mbubedɨpy mmɨgüg, je ayoobɨ 
jäy huɨdi yajmayjajtpy tijaty, caꞌ 
huaad mnigapxy mnimɨydägy o 
mnaygömayii co anajty tɨ mmöy 
tijaty. Yɨꞌ jaduꞌn ɨdɨɨtzp je jäy huɨdi 
mɨj cɨx nayjɨhuɨɨyɨp huɨdi anɨdaacp 
co huen jäy yꞌixyii mɨjpɨdägyii 
co anajty jaduꞌn yꞌɨdɨc̈h. Janch 
ɨɨch miich ajcxy jaduꞌn nɨmaaygɨx 

co yɨꞌ tɨ patcɨxy je oyꞌajtɨn. 3 Co 
miich mmöhuɨpy mmɨgüg tijaty 
yajmayjajtpy, hueꞌ janchtɨy 
mdunɨpy caꞌ myajnejhuɨḧuɨpy 
huɨdi mɨɨd mnaymɨgügꞌadyii. 
4

 E co miich amoñ mꞌidɨpy, mDios 
Teedy huɨdi ijxp co amoñ tijaty 
mduñ, jeꞌ xymöhuamb tüg oyꞌajtɨn 
mayjäyduum.

Jesús yajꞌixpɨcy nej Dios 
nmɨbɨjctzoohuɨm

5
 Co miich ajcxy Dios mmɨbɨjctzoy, 

caꞌ jaduꞌn mꞌɨdɨɨtzcɨxy jaduꞌn nej 
je jäy huɨdibɨ capxtacp ma Dios 
huin aguy ahuac aguy. Yɨꞌ ajcxy 
capxtacp ma Dios huäctɨnaꞌ jiiby 
tzajptɨgoty jaydëbɨ jäy yꞌixɨɨyb 
etz ymɨjpɨdägɨɨyb. Ɨɨch jëyɨ jaduꞌn 
nɨmaayb, co jaduꞌn oyꞌajtɨnꞌadɨɨby. 
6

 E co miich Dios mmɨbɨjtzoy, nɨcx 
tɨgoty etz mꞌagɨḧuɨpy je mdɨjc 
aguu. Huinꞌit Dios mɨbɨjctzou. E je 
Dios yꞌijxpy ymɨdooyb co jaduꞌn 
mmɨbɨjctzoy, e jeꞌ je mꞌoyꞌajtɨn 
xymöhuɨipy mayjäyduum.

7
 Com Dios mmɨbɨjctzoy, 

caꞌ mꞌagapxɨyoꞌcɨp je huɨdi 
anajty tɨ mꞌoccapxpɨ, jaduꞌn 
nej ajcxy yꞌɨdɨɨtzcɨxy huɨdi 
caꞌ nejhuɨɨygɨxy Dios ytɨyꞌajt. 
Yɨꞌ ajcxy huinmaꞌñypɨdägy co 
mɨɨd ajcxy ymayꞌayuc huinꞌit 
ajcxy ymɨdoohuɨɨyb. 8 Caꞌ jaduꞌn 
mꞌɨdɨɨtzcɨxy jaduꞌn nej jeꞌ ajcxy; 
mDios ñejhuɨɨyb ti miich ajcxy 
myajmayjajtpy ma anajty caꞌnɨ 
mbɨjctzooyñɨ. 9 E jaduꞌn miich 
ajcxy Dios mɨbɨjctzohuɨpy, jaduꞌn 
mɨnaꞌnɨp:

Dios Teedy, miich huɨdibɨ 
tzajpjoty tzɨnaayb; huindzɨgɨÿ 
miich mxɨɨ yꞌity.

 10 Huen miñ ya miich yɨ 
mꞌaneꞌmɨn. Huen mdzojcɨn 
yajcuyduñ ma je jäy yjot 
yhuinmaꞌñ jaduꞌn nej 
yajcuyduñ jiiby tzajpjoty.

 11 Mooygɨch ajcxy ngaayɨn nꞌuucɨn 
jabom jabom.

 12 Méecxɨbɨch ajcxy nbocy 
ngaydey huɨdibɨ ɨɨch ajcxy 
ndundɨgooyb, jaduꞌn nej ɨɨch 
ajcxy meecxyɨch huɨdibɨ ajcxy 
xymɨdundɨgooybɨch.

 13 Caꞌ mꞌaꞌɨxɨÿ co ɨɨch ajcxy 
nhuinmaꞌñ tɨgoyɨpɨch. 
Yajnïhuaatzcɨch ajcxy ma yɨ 
jɨbɨcpɨ. Co miich yɨꞌ mjeꞌ je 
cötujcɨn, je mɨcꞌajtɨn etz je 
oyꞌajtɨn huinɨxɨɨ huinɨtiempo. 
Amén.

14
 Pen miich ajcxy mhuinmeecxyp 

je huɨdibɨ xymɨdundɨgooygɨxp, je 
mDios Teedy huɨdibɨ tzajpjoty jeꞌ 
nañ jaduꞌn xyhuinmeecxɨp miich 
ajcxy mbocy. 15

 E pen miich ajcxy 
caꞌ pɨn jäy mhuinmeecxy nej 
xymɨdundɨgooygɨxy, nañ jaduꞌn 
mDios caꞌ xyhuinmeecxɨp ajcxy ma 
tɨ mdundɨgooygɨxy.

Jesús yajꞌixpɨcy nej huaad 
nꞌijtɨm jaygaay

16
 Com ajcxy mꞌidaꞌnɨp 

jaygaay jayꞌügy (mɨna 
Dios mmɨbɨjctzoogɨxy), caꞌ 
mnaybɨdáaccɨgɨxy tajy may, jaduꞌn 
nej ajcxy ɨdɨɨtzcɨxy yɨꞌ huɨdibɨ ajcxy 
mɨnamb co Dios mɨbɨjccɨxy e caꞌ 
yjanchɨty. Yɨꞌ ajcxy yajtɨgajchpy 
yhuiñyjɨjp jɨgɨx jäy ajcxy ocꞌixɨɨyb 
co jaygaay jayꞌügy yꞌijtcɨxy; jëyɨ 
jaduꞌn oyꞌajtꞌadɨɨyb. 17

 Miich 
ajcxy co mꞌidɨpy jaygaay jayꞌügy 
jotcujc naybɨdägɨɨ, caax mgohuajc 

etz puj mhuin mjɨjp, 18
 caꞌydɨ 

myajniguëxɨg̈y mayjäyjoty co 
mꞌity jaygaay jayꞌügy, hueꞌ janchtɨy 
myajniguëxɨg̈ ma je mDeedy 
huɨdibɨ caꞌ yajꞌijxy; e je mDeedy 
huɨdibɨ ijxp huɨdibɨ miich ajcxy caꞌ 
mduñ ijxnaꞌ quëxnaꞌ yɨꞌ xymöhuɨpy 
oyꞌajtɨn mayjäyduum.

Je jugyꞌajtɨn tzajpjotypɨ
19

 Caꞌ nïgɨ mꞌadzocy huɨdibɨ ya 
naaxhuiñ, jeꞌ co ya huindɨgooyb 
oy ytimtijɨty huɨdibɨ yɨ huech 
yajhuindɨgooyb, huɨdibɨ tougaayɨp 
etz ma je meetzpɨ ajcxy meetzcɨxy 
pɨgɨc̈cɨxy tijaty. 20

 Jeꞌ miich 
nijotꞌajtcɨxy jeꞌ oyꞌajt huɨdibɨ 
miich ajcxy Dios xymöhuamb 
jiiby tzajpjoty ma caꞌ huech 
yajhuindɨgooy ni ti, e nañ ni 
ycatougaayii ni ti, etz ma je 
meetzpɨ caꞌ ajcxy meetzcɨxy 
pɨgɨc̈cɨxy tijaty. 21

 Ma miich ajcxy 
mɨɨdɨty je oyꞌajt nañ jiiby ajcxy 
mjot mhuinmaꞌñ pɨdäg.

Yɨ mhuin jaduꞌn yɨꞌ nej tüg tɨɨcxɨn
22

 Yɨ mhuiɨn yɨꞌ yɨꞌ jaduꞌnɨp nej 
tüg tɨɨcxɨn jajɨn ma mnïnïcx, e 
paady pen caꞌ miich yɨ mhuiin 
xyajtundɨgoy, tügꞌócɨy mjot 
mhuinmaꞌñ huädz yɨꞌ. 23

 Pen miich 
mhuiin xyajtundɨgoyb nañ jaduꞌn 
mjot mhuinmaꞌñ huɨdi miich mɨɨd 
caꞌ yꞌoyɨty, jaduꞌn yɨꞌ nej coodzpɨ 
¡jac tɨm nïgɨ caꞌ yꞌoyɨty caꞌydɨ je 
coodzpɨ!

Dios etz je comeeñꞌajtɨn
24

 Ni tüg pɨn caꞌ huaad mɨɨd tuñ 
metz huindzɨn com mɨjotmaꞌtɨ tüg 
jeꞌ, e jadügpɨ chogɨpy; o ixtijɨpy 
tüg e jadüg ymɨgügꞌadɨɨyb. Nañ 

jaduꞌn caꞌ huaad miich ajcxy metz 
mꞌojadajtcɨxy, Dios etz je meeñ.

Dios ycuendꞌajtpy yɨꞌ yjäy
25

 Paady ɨɨch miich 
ajcxy nɨmaaygɨxy: Caꞌ 
mdzachhuinmaaygɨxy ti ajcxy 
mnitzɨnähuɨpy, ti ajcxy mgayɨpy 
mꞌügɨpy o ti ajcxy mhuitꞌadɨɨyb 
mducxyꞌadɨɨyb. MDios yɨꞌ tɨ 
xymooygɨxy je mjugyꞌajtɨn, e 
paady ycɨxpɨ yɨꞌ nejhuɨɨyb ti ajcxy 
myajmayjajtpy. 26

 Ocꞌix miich 
ajcxy yɨ joon huɨdi queec-huɨdijtp. 
Yɨꞌ ajcxy ycaniipcɨxy ycatungɨxy, 
nañ ni caꞌ yɨꞌ ajcxy yujcpɨjccɨxy 
ma tzeꞌx. Miich ajcxy mDios 
Teedy huɨdi tzajpjoty tzɨnaayb, jeꞌ 
moydaayb huɨdi ajcxy yɨꞌ yjɨɨcxyp. 
E miich ajcxy mjactzoobatp caꞌydɨ 
yɨ joon. 27

 ¿Pɨn ji ma miich ajcxy, 
ooy mɨj jahuinmay, jëbɨ tüg nuux 
yjacyeegyɨ?

28
 ¿E naꞌamy co miich ajcxy 

mdzachnidajy mdzachnimay mɨɨd 
je mhuit mducxy ycɨxpɨ? Ocꞌix 
miich ajcxy nej yoñ tüg je pɨjy huɨdi 
yajpatp tun nïgap. Ni yɨꞌ ycatuñ ni 
piidy. 29

 Per janch tɨyꞌajt jaduꞌn nej 
nɨmaaygɨxy, ni je comeeñyjäy huɨdi 
yxɨɨ rey Solomón, ni ycaquipxɨÿ jeꞌ 
yxojxɨn mɨɨd je pɨjy. 30

 E pen mDios 
xojxpy jaduꞌn je aay ujtz cham etz 
tzojcy ytɨɨtztäy ñicxtäy, jac nïgɨ 
miich ajcxy Dios xymöhuaꞌñ huɨdibɨ 
myajmayjajtpy, miich ajcxy huɨdibɨ 
hueenɨ mmɨbɨjcɨn. 31

 Paady caꞌ 
nɨgoobɨ mdzachhuinmaaygɨxy ma 
ajcxy mbaadɨp ti mgayɨpy mꞌügɨpy 
o ti mhuitꞌadɨɨyb mducxyꞌadɨɨyb. 
32

 Yɨ jäy ajcxy huɨdibɨ caꞌ mɨbɨcy yɨ 
Dios oy tzach nijotꞌajtcɨxy jadayaabɨ, 
per miich mDeedy huɨdibɨ tzajpjoty 

jeꞌ ñejhuɨɨyb ti miich ajcxy 
myajmayjajtpy. 33

 E pen miich 
ajcxy mbɨdacpy Dios jayɨjp ma mjot 
mhuinmaꞌñ etz mguydun ajcxy yɨꞌ 
yꞌaneꞌmɨn, huinꞌit miich ajcxy Dios 
xymöhuɨpy tijaty myajmayjajtpy. 
34

 Paady caꞌ mhuinmaaygɨxy 
cham mɨɨd je jabom cɨxpɨ, jeꞌ co 
je jabombɨ ymɨmiñ je tajɨn mayɨn. 
Tzoc mɨjotcujcꞌajtɨm je tajɨn mayɨn 
huɨdi cham nmɨnajx nyajnajxɨm.

Caꞌ mbocy ixy yɨ mmɨgüg

7  Caꞌ mꞌixꞌijxpy mbaꞌijxpy ti 
mmɨgügtɨjc ytundɨgooyb, 

jɨgɨx caꞌ Dios xytɨydunɨpy 
chaachytunɨpy. 2 Pen miich 
mꞌixꞌijxpy mbaꞌijxpy mmɨgügtɨjc 
ti ytundɨgooyb, nañ jaduꞌn miich 
Dios xytɨydunɨpy xychaachytunɨpy, 
e yɨ quipxɨꞌñ huɨdibɨ miich 
mhuamyb quipxɨꞌñ, nañ yɨꞌ Dios 
yajtunamyb ma miich. 3 ¿Nej co 
miich mꞌixy huɨdibɨ mmɨgüg 
ytumyb e hueenɨ ytundɨgooyb, e 
caꞌ mnayꞌixyii huɨdibɨ miich jac mɨj 
mdundɨgooybɨ? 4 ¿Nej jëbɨ mmɨgüg 
mꞌocnɨmäy: “Nbubedamybɨch miich 
caꞌydɨ mjacpocytuñ”, e miich yam 
mꞌocmɨɨdpɨ jac mɨj pocy? 5 Miich 
cɨꞌm mnayhuinꞌɨɨñyii. Nɨcx jayɨjp 
mbocy mgaydey ocyajhuädz, huinꞌit 
jëbɨ mbubety je mmɨgüg.

6
 Caꞌ mmöy yɨ jɨbɨcjäydɨjc huɨdibɨ 

Dios yjëꞌajty co nɨcx camɨjꞌijx 
camɨjpɨdaaccɨxy; ni mgayegɨpy 
Dios yꞌayuc ytɨyꞌajt ma yɨ jäy ajcxy 
huɨdibɨ caꞌ tzojccɨxy Dios yꞌayuc 
ytɨyꞌajt.

Nbɨjctzoohuɨm nꞌamɨdoohuɨm Dios
7

 Mɨbɨjctzougɨx yɨ Dios e yɨꞌ 
xymöhuɨpy ajcxy; ixtaaygɨx, huinꞌit 

mbáatcɨxɨpy; cogapxɨɨygɨx e 
ahuädzɨp ajcxy mdɨjc aguu. 8 Com 
pɨn tijaty pɨjctzoob ypaatyp yɨꞌ; 
e pɨn tijaty ixtaayb ypaatyp yɨꞌ; 
e pɨn cogapxɨɨyb ma tɨjc aguu, 
yajꞌahuaatzɨp ytɨjc aguu.

9
 ¿Nej ji jadaꞌ miich ajcxy nidügtɨ 

co mꞌung pɨjtzoohuɨpy tzajcaagy 
nej mmöhuɨpy tüg tzaajɨ? 10

 ¿O pen 
ypɨjctzooby tüg acx nej mmöhuɨpy 
tüg tzaꞌñɨ? 11

 Miich ajcxy oy 
mjɨbɨcjäyɨty e mjajtpy ajcxy nej 
mꞌung mꞌanäg mmöhuɨpy je 
oybɨ. ¡Nïgɨ Dios Teedy tzajpjotypɨ 
möhuaꞌñ je oybɨ pɨnjaty pɨjctzoob!

12
 Tzɨnaaygɨx tɨydudägy mɨɨd 

je mmɨgügtɨjc, pen miich ajcxy 
mdzojcpy co je mmɨgügtɨjc 
chɨnähuɨpy tudägy mɨɨd miich 
ajcxy; com jaduꞌn yꞌaneꞌmy Moisés 
yley etz yɨ Dios yꞌayuc najtzcapxɨɨyb 
ajcxy ñecy.

Je xützpɨ tüꞌaa
13

 Tɨgɨɨygɨx ma yɨ tɨgɨyɨɨydac 
xützpɨ: yɨ tɨgɨyɨɨydac etz yɨ tüꞌaa 
huɨdibɨ jaꞌtp caꞌoydactuuby mɨj 
huin yɨꞌ, e may jäy ajcxy oy ji 
ytɨgɨyɨɨygɨxy. 14

 E janch je tɨgɨyɨydac 
etz yɨ tüꞌaa huɨdibɨ jaꞌtp ma je 
jugyꞌajtɨn huinɨxɨɨbɨ, xüdz jeꞌ etz 
tzip naxɨɨyñɨ; janch tɨm hueenɨ jäy 
huɨdibɨ ji nɨcxɨɨyb.

Yɨ jäy yhuinmaꞌñ mɨɨd ñiguëxɨg̈y 
pen oyjäy o pen caꞌ

15
 Nayguendꞌájtɨgɨx mɨɨd yɨ jäy 

anɨɨjatypɨ huɨdibɨ ajcxy mɨnamb 
co Dios ytɨyꞌajt yajꞌixpɨjcp, huɨdibɨ 
ajcxy huɨdijtp janch yung janch 
naxy ñaybɨdaaccɨxy nejɨhuɨÿ ooy 
oy huinmaꞌñ mɨɨdɨty; nɨgoobɨ ajcxy 
jaduꞌn ñaybɨdägyii, ymɨɨd ajcxy 

jɨbɨc-huinmaꞌñ. 16
 Miich ajcxy jëbɨ 

mꞌijxcapy nejjaty ajcxy mɨɨdɨty 
chɨnaayɨn yjugyꞌajtɨn; caꞌ pɨn 
caamuxy chaꞌm tucy ma apy quipy, 
e nañ jaduꞌn caꞌ pɨn higo tɨɨm tucy 
ma jaamꞌapy quipy. 17

 Je quipy 
huɨdibɨ ooy yꞌoyɨty, oy yɨꞌ ytɨɨmꞌaty. 
Je quipy huɨdibɨ caꞌ yꞌoyɨty, caꞌ yɨꞌ 
oy ytɨɨmꞌaty. 18

 E je oybɨ quipy caꞌ 
huaad ytɨɨmꞌaty jɨbɨc. E je quipy 
huɨdibɨ caꞌ yꞌoyɨty caꞌ ytɨɨmꞌaty 
oy. 19

 Tügꞌócɨy je quipy huɨdi caꞌ oy 
ytɨɨmꞌaty, cɨxy yajpujxp jeꞌ. Chi jadaꞌ 
yajnögy. 20

 Nañ jaduꞌn miich ajcxy 
jëbɨ mnejhuɨÿ jaduꞌn nej jäy yjäyꞌaty 
co mꞌixɨpy nej chɨnäy.

Caꞌ nidügꞌócɨy jäy ajcxy 
ytɨgɨḧuɨpy ma Dios

21
 Caꞌ nmɨnaanɨm nidügꞌócɨy jäy 

ajcxy ytɨgɨḧuɨpy jiiby tzajpjoty 
huɨdibɨ xyñɨmaaybɨch: “Huindzɨn, 
Huindzɨn”, jëdaꞌajty ajcxy 
tɨgɨḧuamb huɨdibɨ ycapxymɨdooyb 
je Dios chojcɨn yꞌaneꞌmɨn. 22

 Mayjäy 
oy mɨnaꞌnaꞌñ huinꞌit xɨɨ huinꞌit 
tiempo: “Huindzɨn, Huindzɨn”, tɨ 
ɨɨch ajcxy ngapxhuäcxy miich 
mꞌayuc, e mɨɨd miich mxɨɨ tɨ ɨɨch 
ajcxy nyajpɨdzɨmy je caꞌoybɨ; 
etz mɨɨd miich mxɨɨ tɨ nduñ ɨɨch 
ajcxy mɨj huinmaꞌñ. 23

 Huinꞌit 
nɨmähuɨpy: “Camɨnaabɨ miich ajcxy 
tɨ ngaꞌixyꞌadyii; huinhuäctutcɨch 
miich jɨbɨc tumbɨdɨjc ajcxy.”

Je mejtznajxpɨ je tɨyꞌajt cop
24

 Nidügꞌócɨy pɨnjäy huɨdibɨ 
xymɨbɨjcpɨch etz mɨdooyb jaduꞌn 
nej ɨɨch nꞌaneꞌmyɨch yɨꞌ ajcxy 
quipxyjaty mɨɨd je jäy huɨdibɨ 
cohuinmaꞌñ huɨdibɨ ytɨjc ycojp ma 
yhuingɨx́ɨty. 25

 Co ymɨcpojtüy etz 

ycomy je mɨj nɨɨ, caꞌ ypadyii nɨɨgom 
je tɨjc, jeꞌ co anajty cɨxy jeꞌ ycojyɨty. 
26

 Per yɨꞌ ajcxy huɨdibɨ mɨdoob e 
caꞌ cuyduñ huɨdibɨ ngapxpɨch, jeꞌ 
jaduꞌnɨp nej tüg jäy huɨdi janch locɨ 
huɨdi ytɨjccoj ma puꞌ jot. 27

 Co ymiñ 
je mɨc poj tuu, chi ycomy je mɨj 
nɨɨ. Chi ycɨday je ytɨjc; mɨj ayoꞌn oy 
yjajtɨ.

28
 Co Jesús ycapxtay ymɨydactay, 

chi je jäy ooy huinmay jaduꞌn nej 
anajty tɨ yajꞌixpɨcy. 29

 Com jeꞌ co 
Jesús anajty yajꞌixpɨcy nej tüg 
huɨdibɨ cötujcɨn mɨɨd, caꞌ yjaduꞌnɨty 
nej je escribas ajcxy.

Jesús yajtzögy tüg jɨbɨc 
nïbützpaꞌmmɨɨdpɨ

8  Co Jesús oy choonɨ ma 
je cögop, chi ypagɨdacɨ 

mayjäy. 2 Huinꞌit ñimiinɨ tüg 
jäy jɨbɨc pützpaꞌmmɨɨdpɨ. Chi 
ycojxtɨnayꞌahuɨɨy ma Jesús 
yhuinduu. Chi minañ:
―Huindzɨn, pen mꞌaꞌixɨɨyb jëbɨ 

xyajtzögyɨch.
3

 Huinꞌit Jesús nïdooñ je jäy. Chi 
nɨmay:
―Ndzojcpyɨch, jëbɨ mdzögy.
Co Jesús jaduꞌn nɨmay je paꞌmjäy 

huinꞌítɨy je ypützpaꞌm oy ytɨgooy. 
4

 Chi Jesús nɨmay:
―Caꞌ pɨn myajnɨmäy; nɨcx 

janchtɨy ma je teedy. Mɨnɨcx tüg 
huindzɨgɨꞌñ huɨdi Moisés yꞌaneꞌmy. 
Huinꞌit jëbɨ yɨ jäy ajcxy ixɨpy co tɨ 
mꞌagɨdägy.

Jesús yajtzögy tüg capitán 
romano ymang

5
 Co Jesús yjaꞌty jɨm Capernaum 

huinꞌit tüg capitán ñimiinɨ e 
ycohuanɨɨy. 6 Chi ñɨmaayɨ:

―Huindzɨn, jɨm ɨɨch tüg ndumbɨ 
ma ɨɨch ndɨjc huɨdi tɨm cöcnaayñɨp, 
caꞌ yꞌocyücxnɨ.

7
 Chi Jesús mɨnañ:

―Ɨɨch nɨcxy nyajtzögy.
8

 Chi je capitán yꞌadzooy:
―Huindzɨn, caꞌp ɨɨch nꞌoyjäyɨty, 

caꞌ yhuaadɨty mdɨgɨḧuɨpy ma ɨɨch 
ndɨjc, jëyɨ miich nɨgoo capxy e tɨ 
anajty ɨɨch ndumbɨ chögy. 9 Ɨɨch 
nañ jaduꞌn aneꞌmy nꞌityɨch, e nañ 
nmɨɨdɨch soldadtɨjc cɨꞌ̈am. Co 
ɨɨch nɨmäy: “Nɨcx”, nɨcxp; e co 
ɨɨch nɨmäy: “Min”, mimb; e co 
nꞌaneꞌmyɨch je nbödumbɨch huen 
tijaty tun, ytumyb.

10
 Co Jesús jaduꞌn mɨdooy, chi 

nɨgoobɨ ycɨjxy ycuejty. Chi ajcxy 
nɨmay huɨdi pahuidijtɨp:
―Janch tɨyꞌajt jaduꞌn nej 

nɨmaaygɨxy, ma Israeljäy ymiñ, 
caꞌ jaduꞌn tɨ nbaadyɨch huɨdi oy 
mɨbɨcy jaduꞌn nej jadayaabɨ yëydɨjc. 
11

 Ɨɨch jaduꞌn nɨmaayb co mayjäy 
oy miinaangɨxy xɨɨpɨdzɨmyꞌamy 
xɨɨcɨdägyꞌamy, chi ixtägaꞌñ quipxyɨ 
mɨɨd Abraham, Isaac etz Jacob 
jiiby ma Dios yꞌaneꞌmɨn. 12

 Je 
judíojäy huɨdibɨ ixyipy ajcxy jëbɨ 
yjatzɨnäy jiiby tzajpjoty, jeꞌ ajcxy 
nɨcxamb agootztuuby, jiiby ajcxy 
yjɨḧuɨpy yäxɨpy etz y tɨɨtzmúcxɨpy 
ytɨɨtzqueedɨpy.

13
 Huinꞌit Jesús nɨmay je capitán:

―Nɨcx ma mdɨjc. Jaduꞌn nej miich 
xymɨbɨcyɨch, tɨ ɨɨch yam nguyduñ.

Chi je tumbɨ oy chögy tɨm huinꞌit 
hora.

Jesús yajtzögy Pedro ymɨd̈ töxyjäybɨ
14

 Chi Jesús ñɨcxy ma Pedro 
ytɨjc. Chi ijxy je Pedro ymɨd̈ co jɨm 
cɨjxꞌam ycöcnäy mɨɨd je toybaꞌm. 

15
 Co Jesús cɨn̈ïxajy huinꞌit je 

toybaꞌm ñajxy. Chi pɨdɨg̈y. Chi 
mɨcꞌamy niꞌixɨɨy je caayɨn uucɨn.

Jesús yajtzögy maybaꞌmjäy
16

 Co oy chuꞌɨɨyñɨ ycoodzɨɨyñɨ 
huinꞌit yajmɨmiñ ma Jesús may 
je huɨdi caꞌoybɨ mɨɨd. E mɨɨd yɨꞌ 
yꞌayuc yjëdaꞌajty ypɨdzɨmday je 
caꞌoybɨ, e huinꞌit tügꞌócɨy je paꞌmjäy 
chooctay. 17

 Jadayaabɨ jeꞌ ytunɨ 
yjajtɨ jɨgɨx yajcuyduñ jaduꞌn nej je 
profeta Isaías mɨnañ: “Yɨꞌ cɨꞌm ajt 
nyuu nbaꞌm tɨ xyajtzoctaayɨm etz yɨ 
pɨjcɨn ixɨn tɨ yajnɨcxtäy.”

Je pɨnjaty anajty panɨcxam Jesús
18

 Co Jesús ijxy janch mayjäy 
anajty tɨ yjübigɨÿii, chi nɨmay co 
huen nájxcɨxy jɨmꞌamy mejy nïnaxy. 
19

 Huinꞌit ñimiinɨ tüg escriba. Chi 
nɨmay:
―Huindzɨn, nbanɨcxamybɨch 

miich oy janch tɨm maꞌamy ma 
anajty mnɨcxy.

20
 Chi Jesús yꞌadzooy:

―Je huaax ymɨɨd jeꞌ ajcxy yjut, 
e je joon ymɨɨd jeꞌ ajcxy ypeꞌñ. 
Per ɨɨch, je jäy huɨdibɨ tzoon jiiby 
tzajpjoty, caꞌ nmɨɨ́dɨdyɨch ma 
nmähuɨbɨch ma nbócxɨbɨch.

21
 E jadügpɨ ydiscípulo ymɨnañ:

―Huindzɨn, nɨcx jayɨjp ndeedyɨch 
nꞌocyajnaaxtɨgɨÿɨch huinꞌit 
nbanɨcxɨp.

22
 Huinꞌit Jesús yꞌadzooy:

―Pamiingɨch, ixmajtzcɨx yɨ öcpɨ 
huen ymɨɨꞌöcpɨ yajnaaxtɨgɨÿii.

Jesús jɨjpcogapxɨÿ je mɨcpoj etz 
je mejy co anajty ooy ypɨdɨg̈y

23
 Huinꞌit Jesús oy ybarcotɨgɨɨyñɨ. 

Chi ypadzoonɨ je ydiscípulos ajcxy. 

24
 E jɨm anajty ytüyöy mejyhuingɨx́y, 

huinꞌit mɨc poj ñaymɨbɨdzɨmɨ. 
Janch mɨc yꞌocpɨdɨc̈nɨ je mejy jɨgo 
jɨgo je barco cayajnïdɨgoy, pero 
Jesús anajty chachmaab. 25

 Huinꞌit 
oy ymɨgapxyii yajmäybɨdɨg̈yii jeꞌ 
ydiscípulos ajcxy. Chi ñɨmaayɨ:
―¡Huindzɨn, ocyajtzoogɨch ajcxy! 

¡Cheeby ɨɨch ajt nꞌocquiinɨm!
26

 Huinꞌit Jesús yꞌadzooy:
―¿Naꞌamy co mdzachtzɨgɨɨ́ygɨxnɨ? 

¡Miich ajcxy hueenɨ mɨɨdɨty 
mɨbɨjcɨn!

Huinꞌit Jesús ypɨdɨg̈y. Chi 
mɨgapxy je poj etz je mejy. Huinꞌit 
je mejy etz je poj yhuaꞌcxɨjptay. 27

 E 
jeꞌ ydiscípulos ajcxy nɨgoobɨ yꞌoccɨx́ 
yꞌoccuejtnɨ chachmɨnaangɨxy:
―¿Pɨn yëydɨjc jada jadaꞌ, co je 

mejy je poj tɨ ycapxymɨdoyii?

Je Gadara jäy ajcxy huɨdibɨ 
anajty caꞌoybɨ mɨɨd

28
 Co Jesús yjaꞌty ma yɨ nɨɨbaꞌ ma 

yɨ Gadara ñaax ycajp, chi metz 
yëydɨjc, huɨdi anajty caꞌoybɨ mɨɨd 
oy yjɨjpcoyöyɨÿii anajty ajcxy, tɨ 
chooñ ma je öcpɨ jut. Yɨ jäy ajcxy 
ooy janch ahuaꞌn, e caꞌ anajty 
huaad jɨm ni pɨn ñaxy ma je tüꞌaa. 
29

 E co anajty Jesús jɨm ñaxy huinꞌit 
janch ahuaꞌn ymɨgapxqueecɨ:
―¿Ti miich mdunamyb mɨɨd 

ɨɨch ajcxy, Jesús, miich Dios 
yꞌung? ¿Nej tɨ mmiñ jayɨjp co 
xychaachytúngɨxɨch ma caꞌnɨ xɨɨ 
tiempo paady?

30
 Jɨguem ma anajty ajcxy jeꞌ 

yajpaady jɨm anajty mayꞌɨdzɨm 
yꞌojccɨxy. 31

 Chi je caꞌoybɨ ymɨnañ:
―Pen miich xyajpɨdzɨm ɨɨch ajcxy, 

xyajꞌadɨgɨɨygɨxy xyajjottɨgɨɨygɨxy yɨ 
mayꞌɨdzɨm.

32
 Chi Jesús ñɨmay yɨꞌ ajcxy:

―Nɨcxcɨx.
Huinꞌit ñïhuaatzɨ je yëydɨjc je 

caꞌoybɨ. Chi oy ytɨgɨɨygɨxy je 
caꞌoybɨ ma je ɨdzɨm. Huinꞌit je 
ɨdzɨm oy ñɨɨgöboyɨc̈täy. Jiiby ajcxy 
yjïcxtäy.

33
 E je jäy ajcxy huɨdibɨ anajty 

ɨdzɨm ycuendꞌajtp, huinꞌit ajcxy 
yqueegy mɨɨd je tzɨgɨꞌñ. Chi co 
ajcxy yjaꞌty cajpjoty, huinꞌit ajcxy 
ytɨgɨɨy mɨydaacpɨ jaduꞌn nej anajty 
tɨ ytuñyii tɨ yjadyii. 34

 E huinꞌit 
chonday je mayjäy ma je cajp. Chi 
ajcxy ninɨcxy je Jesús. E co ajcxy 
ijxpaty, huinꞌit ajcxy cohuanɨɨy co 
huen pɨdzɨmnɨ ma je naax je cajp.

Jesús yajtzögy tüg jäy 
cɨm̈ätpɨ tecymätpɨ

9  Chi Jesús ybarcɨtɨgɨɨy. Chi 
ñɨcxy jɨmꞌamy mejyñaxy. 

Chi oyjäty ma ycɨꞌmgajp. 2 E jɨm 
yajmɨmiñ tüg yëydɨjc huɨdibɨ 
anajty cɨm̈ät tecymät. Yajcɨɨy ymiñ 
maꞌndzaayjoty. E co Jesús ijxy co 
ymɨɨd je mɨbɨjcɨn, chi nɨmay je 
paꞌmjäy:
―Jotcugɨꞌ miich, tɨ je mbocy 

nhuinmeecxyɨch.
3

 Huinꞌit nijëjɨty je escribas ajcxy, 
je ley yhuindzɨn, jotꞌajtɨ: “Jadayaabɨ 
yëydɨjc capxtɨgooyb yɨꞌ ma Dios 
co jaduꞌn ymɨnaꞌñ.” 4 Com Jesús 
ñejhuɨɨy jaduꞌn nej anajty ajcxy 
je jäy tzachjotꞌájtɨgɨxy, chi ajcxy 
nɨmay:
―¿Nej co ajcxy jɨbɨc 

mdzachjotꞌájtɨgɨxy jotjoty 
huinmaꞌñyjoty? 5 ¿Huɨdibɨ caꞌ 
chipɨty, co nmɨnáꞌñɨbɨch: “Tɨ yɨ 
mbocy nhuinmeecxɨch”, o co 
nmɨnáꞌnɨbɨch: “Pɨdɨg̈ etz tüyöy”? 

6
 Ɨɨch ndzojcpyɨch co miich 

ajcxy mhuinjɨhuɨḧuɨp co ɨɨch 
tɨ ndzooñɨch tzajpjoty e paady 
nmɨɨdɨch je cötujcɨn ya naaxhuiñ e 
jëbɨ nhuinméecxɨbɨch pocyjäy ajcxy.

Huinꞌit Jesús nɨmay je cɨm̈ätpɨ 
tecymätpɨ:
―Pɨdɨg̈, huijtzɨg̈ yɨ mdögy etz 

nɨcxnɨ ma mdɨjc.
7

 Chi je cɨm̈ätpɨ tecymätpɨ ypɨdɨg̈y. 
Chi ñɨcxy ma ytɨjc. 8 E co je mayjäy 
jaduꞌn ijxy, huinꞌit ajcxy ooy jɨhuɨɨy 
huinmay. Chi ajcxy ooy ojadaty yɨ 
Dios co anajty tɨ yecy je mɨcꞌajtɨn 
ma mayjäy.

Jesús nɨmay Mateo: “Pajamgɨch”
9

 Co Jesús oy choonɨ jɨm, huinꞌit 
ijxy tüg yëydɨjc, yxɨɨ Mateo, huɨdibɨ 
anajty ɨñaayb ma yajcogüejttac. Chi 
nɨmay:
―Pajamgɨch.
Huinꞌit Mateo ytɨnayɨg̈y. Chi 

panɨcxy Jesús.
10

 Jaduꞌn ytunɨ yjajtɨ co Jesús jɨm 
ycay ma Mateo ytɨjc, e may nañ 
jaduꞌn ymiñ yajcogüejtpɨdɨjc etz 
pocyjäydɨjc. Chi ajcxy jɨm túꞌcɨy 
yꞌixtactay mɨɨd Jesús etz mɨɨd yɨꞌ 
ydiscípulos. 11

 Co je fariseos jaduꞌn 
ijxy ajcxy, chi nɨmay ajcxy jeꞌ 
ydiscípulos:
―¿Naꞌamy co yɨ mHuindzɨn 

ycaymucy mɨɨd je yajcogüejtpɨdɨjc 
je pocyjäydɨjc?

12
 Co Jesús jaduꞌn mɨdooy huinꞌit 

nɨmay ajcxy:
―Caꞌ yajmayjaty tzoydumbɨ 

huɨdi caꞌ ajcxy ypɨgyii, jëyɨ huɨdi 
ajcxy pɨjcɨp. 13

 Nɨcx ixpɨjccɨxy 
nej ymiñ jaaybety ma Dios ñecy: 

“Ɨɨch ndzojcpyɨch co miich ajcxy 
mɨɨdꞌadɨpy je paꞌayoꞌn, caꞌydɨ co 

myajhuindzɨgɨÿ tijaty ɨyujc.” Caꞌ 
ɨɨch tɨ nmiiñɨch ma je jäy ajcxy 
huɨdibɨ caꞌ pocy mɨɨdɨty. Ɨɨch tɨ 
nmiiñɨch mɨɨd yɨ pocyjäy ycɨxpɨ co 
huen jothuimbijttaaygɨxy ma Dios.

Amɨdoogɨxy Jesús mɨɨd jeꞌ 
ycɨxpɨ co jaygay yꞌijtcɨxy

14
 Huinꞌit ajcxy ymiñ Juan 

ydiscípulos ma Jesús. Chi je ajcxy 
nɨmay Jesús:
―¿Naꞌamy co ɨɨch ajcxy etz 

fariseo ajcxy ayuuꞌijtcɨxy, e yɨꞌ ajcxy 
huɨdibɨ xymɨɨdhuɨdijtp caꞌ ajcxy 
ayuuꞌíjtcɨxy?

15
 Huinꞌit Jesús yꞌadzooy:

―¿Nej jëbɨ yajꞌayuuꞌaty jäy 
ajcxy huɨdi yajpaatpɨ ma je pɨjcpɨ 
yajnixɨɨduñyɨ, pen quipxyɨ yam 
yajpaady mɨɨd je huɨdibɨ pɨjcp? 
Minamb je xɨɨ je tiempo mɨna je 
pɨjcpɨ yajtzonɨɨyb, huinꞌit janchtɨy 
ajcxy jëbɨ yꞌayuuꞌajtcɨxy.

16
 Ni pɨn tuc huit caꞌ agɨyɨɨy mɨɨd 

tüg pedas jemyhuit, com nïgɨ je tuc 
huit ñajtzcɨɨdzɨÿ, chi nïgɨ oꞌctɨy yjajtnɨ. 
17

 Caꞌ pɨn pɨdägy vino nɨɨ ma tucpɨ 
cochac, ycɨɨdzɨp jeꞌ, e tügꞌócɨy anajty 
tɨ yꞌayoodäy je vino nɨɨ mɨɨd ñigochac. 
Pɨdägɨpy ajcxy jemy vino ma jemy 
cochac, chi jaduꞌn caꞌ ayoohuɨpy je 
vino, ni huindɨgoyɨpy je cochac.

Je Jairo ñɨɨx, etz je töxyjäy 
huɨdibɨ Jesús yhuit nïdonɨ

18
 Ma anajty Jesús jɨm ycapxy 

ymɨydägy huinꞌit ymiñ tüg mɨjjäy. 
Chi ñaygojxtɨnayꞌahuɨy ma Jesús 
yhuinduu. Chi ymɨnañ:
―Nnɨɨxɨch tɨ yꞌögy. Nɨcx ma ɨɨch 

ndɨjc etz mgɨn̈ïxajɨpy, jugypɨgɨpy ya.
19

 Huinꞌit Jesús ypɨdɨg̈y. Chi ñɨcxy 
mɨɨd je ydiscípulos ajcxy. 20

 Ma 

anajty ajcxy jɨm ytüyöy huinꞌit 
ymiñ jɨxcɨꞌpyꞌamy tüg töxyjäy huɨdi 
yxɨɨ yboꞌ tɨ mɨꞌijtɨɨyñɨ majmetz 
jɨmɨjt. Chi nïdonɨ Jesús yhuitpaꞌ. 
Huinꞌit ñajxy jeꞌ ypaꞌm. 21-22

 Jaduꞌn 
anajty tɨ yjotꞌadyii: “Oy Jesús 
jëdaꞌajty yhuitpaꞌ nnïdónɨbɨch, tɨ 
ɨɨch anajty nꞌagɨdäygɨch.” Huinꞌit 
Jesús yhuäc-huimbijty. Chi 
huindɨcxpejty je töxyjäy. Chi nɨmay:
―Jotcujcꞌat miich, tɨ mꞌagɨdägy 

jɨgɨx co xymɨbɨcyɨch.
E tɨm huinꞌit hora oychögy je 

paꞌmjäy. 23
 Chi Jesús oy yjäty ma je 

mɨjjäy ytɨjc. Chi ijxy je xuuxpɨdɨjc 
mɨɨd je ymɨgügtɨjc ajcxy huɨdi 
chachyaaxcɨxy co anajty tɨ yꞌögy je 
töxyꞌanäg. 24

 Huinꞌit Jesús nɨmay 
ajcxy:
―Queccɨx ya, yɨ piꞌctöxyꞌanäg caꞌ 

yɨꞌ tɨ yꞌögy. Hueꞌ yɨꞌ maab.
Huinꞌit ajcxy nɨgo nɨxiicy 

yajxiicy Jesús. 25
 Co anajty je jäy tɨ 

ixquejxtäy, chi Jesús ytɨjctɨgɨɨy ma 
anajty je töxyꞌanäg huijtznäy. Chi 
majch ma ycɨꞌ. Chi ypɨdɨg̈y. 26

 Chi 
je jäy oy yajnejhuɨɨydaayñɨ ma je 
jɨmbɨ naax cajp nej anajty tɨ ytuñyii 
tɨ yjadyii.

Jesús yajtzögy metz jäy huintzpɨ
27

 Ma anajty jɨm tɨ choñ huinꞌit 
metz jäy huintzpɨ ypamiinɨ. 
Chachñɨmäyii jaduꞌn:
―¡Paꞌayoogɨch ajcxy, miich David 

yꞌap yꞌoc!
28

 Chi Jesús yajpajäty ma anajty tɨ 
yjättägy. Co ytɨgɨɨy tɨgoty, chi Jesús 
yajtɨɨy:
―¿Nej mmɨbɨjcpy miich ajcxy co 

jëbɨ nyajhuindɨcxɨc̈cɨxy?
Huinꞌit jeꞌ ajcxy yꞌadzooy:
―Mɨbɨjcy ɨɨch ajcxy, Huindzɨn.

29
 Huinꞌit Jesús nïdoñ je jäy ajcxy 

huintzpɨ ma yhuiin. Chi nɨmay 
ajcxy:
―Jaduꞌn nej miich ajcxy mmɨbɨcy, 

jaduꞌn ytunɨɨb yjadɨɨb.
30

 Chi jeꞌ ajcxy yꞌijxɨg̈y. Huinꞌit 
Jesús yꞌaneꞌmɨn pɨdacy:
―Caꞌ huaad pɨn myajnejhuɨɨygɨxy.
31

 Co jeꞌ ajcxy ñɨcxnɨ, chi ajcxy 
ooy nigapxy nimɨydacy co Jesús 
anajty tɨ yajꞌijxɨc̈ɨgɨxy.

Jesús yajtzögy tüg jäy uumbɨ
32

 Co anajty jeꞌ jɨm tɨ chongɨxy, 
huinꞌit ajcxy mɨmiñ ma Jesús 
tüg yëydɨjc huɨdibɨ uum huɨdibɨ 
anajty caꞌoybɨ mɨɨd. 33

 E co Jesús 
yajpɨdzɨmy je caꞌoybɨ, chi je mayjäy 
ooy ycɨjxy ycuejty ajcxy. Chi ajcxy 
mɨnaangɨxy:
―Ni camɨna jaduꞌn ycayajꞌixy ya 

ma jada Israel naax cajp.
34

 Per je fariseos jaduꞌn 
ymɨnaangɨxy co Jesús jeꞌ mɨɨd je 
caꞌoybɨ ymɨcꞌajt yajpɨdzɨmy caꞌoybɨ 
ma jäy.

Jesús ymɨɨd paꞌayoꞌn ma mayjäy
35

 Jesús jaduꞌn yhuɨdijty cajp 
cajp yajꞌixpɨjcy majaty tzajptɨjc. 
Yajhuingapxɨÿ je jäy Dios yꞌayuc. Etz 
nañ jaduꞌn yajꞌagɨdacy huen ytɨm 
huɨdi yuu huen ytɨm huɨdi paꞌmɨty. 
36

 Co Jesús jaduꞌn ijxy je mayjäy, chi 
oy paꞌayoonɨ co yɨꞌ ajcxy caꞌ mɨɨdɨty 
ni pɨn huɨdibɨ jëbɨ ñajtzcapxɨÿ 
Dios yꞌaneꞌmɨn. Yɨꞌ ajcxy jaduꞌn 
yajpatp nej cöbixy huɨdi ca mɨɨdɨty 
cuendꞌajtpɨ. Caꞌ nejhuɨɨygɨxy pɨn 
yꞌaneꞌmɨp e pɨn ypanɨcxɨp. 37

 Huinꞌit 
Jesús nɨmay yɨꞌ ydiscípulos ajcxy:
―Tɨyꞌajt yɨꞌ, janch mɨj je tung 

e hueenɨ je tumbɨdɨjc. 38
 Paady 

pɨjctzou miich ajcxy ma Dios co 
huen quexy tumbɨdɨjc ma yɨꞌ ytung.

Jesús huinꞌixy je majmetz 
ydiscípulos

10  Huinꞌit Jesús huoy je 
nimajmetz discípulos. Chi 

moy ajcxy cötujcɨn jëbɨ huaad 
yajnïhuäch je huɨdi caꞌoybɨ mɨɨd. 
Etz nañ jaduꞌn yajꞌagɨdägɨp huen 
ytɨm huɨdi yuu huen ytɨm huɨdi 
paꞌmɨty.

2
 Jada jeꞌ je nimajmetzp yxɨɨ: 

Simón, huɨdi nañ jaduꞌn yajtijp 
Pedro, etz ymɨguëx Andrés; Jacobo 
etz yꞌuch Juan, Zebedeo ymang; 
3

 Felipe, Bartolomé, Tomás, Mateo, 
je yajcogüejtpɨ; Jacobo, Alfeo 
ymang; Lebeo, huɨdi nañ jaduꞌn 
yajtijp Tadeo; 4 Simón, je cananista; 
e Judas Iscariote, je huɨdi ycɨÿejc 
Jesús agojɨx.

Jesús quejxy jeꞌ ydiscípulos 
ajcxy ayuccapxhuäcxpɨ

5
 Chi Jesús quejxy yɨ nimajmetzpɨ, 

e jaduꞌn najtzcapxɨɨy ajcxy:
―Caꞌ ajcxy mnɨcxɨpy ma je 

naax cajp ma ajcxy je jäy chɨnäy 
huɨdibɨ caꞌ ajcxy Israeljäyɨty. Ni 
mgatɨgɨḧuɨpy ajcxy ma Samaria naax 
cajp. 6 Nïgɨ jacꞌoy co ajcxy mnɨcxɨpy 
ma je Israeljäy huɨdibɨ caꞌ nejhuɨÿ 
huɨdibɨ caꞌ paduñ Dios ytɨyꞌájtɨn. 
7

 Nɨcx miich ajcxy capxhuäcx 
Dios yꞌayuc co tɨ yhuingonɨ Dios 
yꞌaneꞌmɨn. 8 Yajꞌagɨdaaccɨxy 
yuujäy paꞌmjäy huɨdijaty pützpaꞌm 
ymɨɨd. Myajjugypɨjccɨxy tɨɨbɨ ögy. 
Myajnïhuädzɨp huɨdi caꞌoybɨ ymɨɨd. 
Ninɨgoobɨ miich jada cötujcɨn tɨ 
myajmooygɨxy, nañ ninɨgoobɨ 
yejccɨxy.

9
 Caꞌ ni ti meeñ mmɨnɨcxcɨxy. 

10
 Caꞌ mbijty mmɨnɨcxcɨxy 

tüꞌamgɨxpɨ. Mmɨnɨcxcɨxy jëdaꞌajty 
yɨ mhuit huɨdi mɨɨd ma mnïnïcx. 
Ni mgamɨnɨcxɨp huingbɨ mgɨg̈ etz 
mdajc; com ycopɨcɨty co je cajpjäy 
xyajcáaygɨxɨpy xyajꞌúuccɨxɨpy miich 
ajcxy.

11
 Co anajty mjäty miich ajcxy 

ma tüg cajp nidɨu yajtɨu pɨnjäy jɨm 
tudäcyɨp. Jɨm ajcxy mhuɨꞌmɨpy ma 
jeꞌ ytɨjc ixtɨ coonɨ ajcxy mdzoonɨp. 
12

 Co anajty miich ajcxy mdɨgɨÿ 
tɨgoty huinꞌit mgapxpócxcɨxɨpy je 
codɨjc jaduꞌn nej tzocy. 13

 E pen je 
codɨjc ymɨhuaadꞌajtpy, yejccɨxy 
jɨm ɨɨbocxɨn capxpoocxɨn. E pen 
je jäy caꞌ ytudägyɨty, ñaadɨgɨꞌ̈adɨp 
huɨdi anajty tɨ mgapxcɨxy. 14

 E 
pen caꞌ pɨn xycöbɨgaangɨxy, e ni 
pɨn xycamɨdohuaanɨ ajcxy mꞌayuc, 
pɨdzɨmgɨx jɨm ma je tɨjc o ma je 
cajp. Chi ajcxy mdecy huinnebɨpy, 
jeꞌ jeꞌ je tɨyꞌajt co caꞌ miich ajcxy 
ti pocy mɨɨdɨty. 15

 Janch tɨyꞌajt 
jaduꞌn nej nɨmaaygɨxy co anajty 
je xɨɨ tiempo paady ma anajty 
yajtɨydunaꞌñ je naaxhuiñyjäy, jac 
nïgɨ yajtzaachytunaꞌñ yɨꞌ ajcxy 
caꞌydɨ yɨ jäy ajcxy huɨdibɨ tzɨnaayb 
ma Sodoma cajp etz ma Gomorra 
cajp.

Ixhuɨdijtɨn pahuɨdijtɨn
16

 ¡Ocmɨdoogɨx! Ɨɨch yam miich 
ajcxy nguejxyp majaty yɨ jäy 
huɨdi jɨbɨc-huinmaꞌñ mɨɨd. Jaduꞌn 
nipaady nej ɨɨch nguexyɨch 
cöbixy ma je lobɨ. Huijy cujc 
ajcxy mnaypɨdägɨɨb jaduꞌn nej 
tzaꞌñ, per yung naxy jaduꞌn nej 
muuxy. 17

 Mnayguendꞌadɨɨb ajcxy 
jeꞌ co yɨ jäy ajcxy xycɨÿegaangɨxy 

ma ajcxy mɨjtungmɨɨdpɨ etz 
myajhuobaangɨxy ma je 
judíojäy ajcxy ñaymujctac, 18

 ixtɨ 
xyajnɨcxaangɨxy ajcxy ma je 
gobernador etz je reydɨjc ajcxy 
mɨɨd ɨɨch ycɨxpɨ; e jɨm ɨɨch miich 
ajcxy xyñigapxɨpy ma je jäy ajcxy 
yhuinduu, e nañ jaduꞌn majaty 
anajty je jäy ajcxy huɨdibɨ caꞌ 
yjudiojäyɨty. 19

 Co anajty ajcxy 
xyajcɨd̈ɨgɨÿ je mɨjtungmɨɨdpɨ, 
caꞌ ajcxy oy mhuinmaayɨpy nej 
mꞌocnɨmähuɨpy. Co anajty paady 
je tiempo, huinꞌit ɨɨch miich ajcxy 
myajnɨmähuɨpy nej ajcxy mgapxɨpy. 
20

 E je ayuc huɨdibɨ miich anajty 
ajcxy mgapxpy, caꞌ miich anajty jeꞌ 
ajcxy mꞌayucꞌájtɨgɨxy, je Dios Teedy 
anajty yjɨhuɨꞌñ, je Espíritu Santo, 
xyajcapxp miich ajcxy.

21
 Huinꞌit yɨ jäy ajcxy 

ñaygɨÿegáanɨgɨxy miñ xyipy tüg 
quëxtɨjc co huen yajꞌögyii. E 
je ungdeedy cɨÿegaꞌñ yꞌung; je 
ungꞌanäg mɨbɨdɨg̈aꞌñ je ytaj yteedy 
etz yajꞌöcɨp ajcxy. 22

 Tügꞌócɨy je jäy 
ajcxy caꞌ ajcxy xyꞌixꞌanɨpy xychogaꞌ 
nɨpy mɨɨd ɨɨch nxɨɨ ycɨxpɨ. E pɨn 
xymɨbɨjcpɨch amumdügjot ixtɨ 
mabaad yꞌögy, yɨꞌ ajcxy yꞌalma 
tzögɨpy. 23

 E co anajty miich ajcxy 
jäy xyꞌixhuɨdity xypahuɨdity ma 
tüg cajp, nɨcxcɨx ma huingbɨ cajp. 
Janch tɨyꞌajt jaduꞌn nej nɨmaaygɨxy 
co caꞌnɨ anajty mgapxhuäcxtäy ayuc 
tɨyꞌajt ma tügꞌócɨy je Israelcajp co 
nhuimbidɨpyɨch, ɨɨch, je jäy huɨdibɨ 
tzoon tzajpjoty.

24
 Tüg yajꞌixpɨjcpɨ jac nïgɨ mɨjꞌajtɨn 

mɨɨdɨty caꞌydɨ je huɨdi ixpɨjcp, e 
tüg huindzɨn jac nïgɨ mɨjꞌajtɨn 
mɨɨdɨty caꞌydɨ jeꞌ ytumbɨ. 25

 Jëb 
jotcujc idɨpy je discípulo co jaduꞌn 

yajpaadɨpy jaduꞌn nej yhuindzɨn, e 
je tumbɨ jotcujc idɨpy nej yhuindzɨn. 
Pen jäy mɨnamb co ɨɨch nmɨɨdɨch 
caꞌoybɨ, jac nïgɨ ymɨnaꞌnaꞌñ co 
miich ajcxy mɨɨdɨty.

Pɨn jëbɨ yajtzɨgɨÿ
26

 Caꞌ ajcxy mdzɨgɨÿ yɨ jäy 
ajcxy. Caꞌ ji ni ti yüch ity nɨcx 
ycaniguëxɨg̈y; nañ ni ti ji ycayajtuñ 
ayüch ameech nɨcx ycayajnejhuɨÿ. 
27

 Huɨdi ɨɨch miich ajcxy ayüch 
nyajnɨmaayb, capxpɨdzɨmgɨx 
miich yɨꞌ mayjäyjoty, e huɨdi ajcxy 
mɨdooyb ameech, capxpɨdzɨmgɨx 
miich yɨꞌ mɨc ma tüg cögop. 28

 Caꞌ 
ajcxy mdzɨgɨḧuɨp je jäy huɨdib 
ninïcx yajꞌöcp etz caꞌ huaad yɨꞌ 
ajcxy yajꞌögy je alma. Yɨꞌ miich 
ajcxy mdzɨgɨɨygɨxy je Dios huɨdib 
pɨdacp je alma etz je ninïcx 
mɨjjɨɨnjoty.

29
 ¿Nej caꞌ jäy ajcxy toogy metz 

piꞌcjoon mɨɨd tügpɨ piꞌcmeeñɨ? Per 
caꞌ ni tüg huaad ycäy naaxhuiñ, 
pen caꞌ tzocy je mDios Teedy 
huɨdi jiiby tzajpjoty. 30

 Miich ajcxy 
mgöhuay ac mɨchoy yɨꞌ. 31

 Paady 
miich ajcxy caꞌ mdzɨgɨḧuɨpy, jac 
nïgɨ miich ajcxy mdzoubaady caꞌydɨ 
je joon.

Pɨnjaty caꞌp mɨdzöyduꞌñ 
Jesucristo mayjäyjoty

32
 Yɨ jäy ajcxy huɨdi xymɨbɨjcpɨch 

etz xyñidɨyꞌajtyɨch ma jäy yhuinduu, 
nañ jaduꞌn ɨɨch yɨꞌ nidɨyꞌajtyɨch 
ma ɨɨch nDeedy huɨdibɨ jiiby 
tzajpjoty. 33

 Per je jäy ajcxy huɨdi 
ɨɨch xycoyützpɨch ma mayjäy ajcxy 
yhuinduu, nañ jaduꞌn yɨꞌ ngoyützɨp 
ma ɨɨch nDeedy yhuinduu huɨdibɨ 
jiiby tzajpjoty.

Mɨɨd Jesús ycɨxpɨ yjiijɨty 
naymɨdzipꞌadɨɨ

34
 Caꞌ miich ajcxy mhuinmay 

co ɨɨch ya tɨ nmiñɨch mɨɨd co 
nmöhuaangɨxy jotcujcꞌajtɨn ya 
naaxhuiñ. 35

 Ɨɨch tɨ nmiiñɨch co 
nyajtziptunɨpyɨch jäy mɨɨd yteedy; 
töxyjäy mɨɨd ytaj etz xecy mɨɨd yxecy. 
36

 E jaduꞌn miich ajcxy mdzipꞌadɨɨyb 
mgɨꞌmjuugy mgɨꞌmmɨgüg.

37
 Yɨ jäy ajcxy huɨdibɨ tzojcp ytaj 

yteedy jac nïgɨ caꞌydɨ ɨɨch, caꞌ yɨꞌ 
ypaadyii co njäyꞌadɨɨybɨch; e pɨn 
ymang o ñɨɨx tzojcp nïgɨ caꞌydɨ ɨɨch, 
caꞌ ypadyii co njäyꞌadɨɨybɨch; 38

 e pɨn 
caꞌ ycɨꞌmdzojcɨn yꞌijxmajtztäy etz caꞌ 
ñaybɨdägyii ycɨxjot huinɨjot ma ɨɨch, 
caꞌ mɨhuaadɨty nɨcx njäyꞌadɨɨybɨch. 
39

 Pɨn yjugyꞌajtɨn najtztzogɨɨyb, 
yajtɨgoyɨpy yɨꞌ; e pɨn yjugyꞌajtɨn 
tɨgooyb mɨɨd ɨɨch ycɨxpɨ, ypaadɨpy 
jugyꞌajtɨn huinɨxɨɨ tzajpjoty.

Premio nganarꞌajtɨm
40

 Pɨn miich ajcxy xycöbɨjcp, ɨɨch 
yɨꞌ anajty xycöbɨjcp; e pɨn ɨɨch anajty 
xycöbɨjcp, nañ ycöbɨjcpy anajty 
je huɨdibɨ ɨɨch tɨ xyquejxyɨch ya 
naaxhuiñ. 41

 Je huɨdibɨ cöbɨjcp je 
jäy huɨdibɨ Dios yꞌayuc capxhuacxɨp, 
jeꞌ co yɨꞌ ymiñ mɨɨd Dios ycɨxpɨ, yɨꞌ 
jaduꞌmbɨ je oyꞌajtɨn ypaadɨpy. Nañ 
jaduꞌn je huɨdi cöbɨjcp je oybɨ jäy mɨɨd 
co oy yjäyɨty, yɨꞌ jaduꞌmbɨ oyꞌajtɨn 
ypaadɨpy. 42

 Je huɨdi yajꞌucp tüg 
vaso nɨɨ ma huenytɨmpɨnjäy mɨɨd 
co xymɨbɨcyɨch, janch ɨɨch miich 
nɨmaaygɨxy, ypaadɨpy oyꞌajtɨn.

Juan je Bautista yquexyöybɨ

11  E co Jesús anajty tɨ 
najtzcapxɨydäy je tɨyyꞌajt 

ma je nimajmetzpɨ ydiscípulos 
ajcxy, chi Jesús ñɨcxy yajꞌixpɨjcp 
etz ayuccapxhuäcxp majaty cajp 
huinduy agonbɨ.

2
 E Juan je Bautista hueꞌ jeꞌ 

anajty yajpaady pujxtɨgoty. E co 
nejhuɨy tijaty mɨjhuinmaꞌñ anajty 
Jesús ytumyb, chi quejxy metz jeꞌ 
ydiscípulos ajcxy ma Jesús yajpaady. 
3

 Chi Juan ydiscípulos ajcxy 
yꞌamɨdooy Jesús:
―¿Nej miich jeꞌ je Cristo huɨdibɨ 

anajty minamb o jëbɨ ɨɨch ajcxy 
huingbɨ nꞌahuijxcɨxy?

4
 Chi Jesús yꞌadzooy:

―Nɨcxcɨx miich ajcxy nɨmaaygɨx 
yɨ Juan, je Bautista, tijaty 
miich ajcxy mꞌijxpy mmɨdooyb 
co ndumybɨch. 5 Miich ajcxy 
yajmɨɨdmɨydäg je Juan, jaduꞌn nej 
je huintzpɨ nyajhuindɨcxɨg̈yɨch; 
je cɨm̈ät tecymät nyajtzoocypɨch; 
je huɨdibɨ jɨbɨc nïbützpaꞌm ymɨɨd 
nyajtzoocpyɨch; jeꞌ ajcxy huɨdibɨ 
cönat nyajmɨdohuɨc̈pyɨch; je öcpɨ 
ajcxy nyajjugypɨjcpyɨch; etz je 
ayoobtɨjc, je huɨdibɨ yung naxy 
yjothuinmaꞌñ nyajmɨɨdmɨydacypɨch 
Dios yꞌayuc. 6 Jotcujc yɨꞌ ajcxy 
pɨnjaty xymɨbɨjcpɨch amumdügjot 
etz caꞌ ni nej yjotmetzcɨꞌ mɨɨd ɨɨch.

7
 Co Juan je Bautista ydiscípulos 

ajcxy ñɨcxnɨ, chi Jesús ytɨgɨɨy 
nimɨydaccoty Juan je Bautista 
ytung ma je mayjäy, chi ymɨnañ:
―¿Ti miich ajcxy oy mꞌixy jɨm 

mɨjtɨgɨd̈uum? ¿Tüg nähuaax huɨdibɨ 
poj xɨjpɨ? 8 ¿Ti ajcxy oy mꞌixy? 
¿Ti oy mꞌixy, tüg jäy huɨdibɨ ooy 
yꞌoyxöxyɨty? 9 ¿Ti miich ajcxy 
oy mꞌixy? ¿Nej tɨ mꞌixy tüg Dios 
yꞌayucnajtzcapxɨɨybɨ? Janch co tɨ 
mꞌíjxcɨxy tüg jäy jac mɨj caꞌydɨ tüg 

Dios yꞌayucnajtzcapxɨɨybɨ. 10
 Jeꞌ 

jada je jäy huɨdibɨ Dios nigapxy ma 
ñecy co Dios jaduꞌn ymɨnañ:

Cham nguexyɨch ɨɨch 
nguexyöyp jayɨjp ma miich. 
Jeꞌ yajꞌoyɨḧuɨp je jäy yjot 
yhuinmaꞌñ mɨɨd ɨɨch ycɨxpɨ, 
tɨm jaduꞌn nipaady nej jɨhuɨÿ 
jäy tüꞌaa yajꞌoyɨÿ co rey 
ymiinaꞌñ.

11
 Co yɨ jäy ajcxy huɨdibɨ tɨ 

chɨnaaygɨxy ixtɨ chambaad ni pɨn tɨ 
caꞌ yajpaady mɨj jaduꞌn nej Juan je 
Bautista; per pɨnjaty ɨɨch xymɨbɨjcp, 
yɨꞌ jac mɨj naxam ma Dios yꞌaneꞌmy 
caꞌydɨ Juan.

12
 Maabɨ Juan je Bautista 

ytundɨgɨÿ, ixtɨ chamnɨ janch 
mayjäy amumdügjot ñejhuɨḧuaꞌñ 
Dios yꞌayuc, jeꞌ co ajcxy ytɨgɨḧuaꞌñ 
ma Dios yꞌaneꞌmy. 13

 Tügꞌócɨy 
ajcxy je Dios yꞌayucnajtzcapxɨɨybɨ 
etz Moisés ycötujcɨn ñigapxy 
ajcxy je anéꞌmɨn ixtɨ coonɨ Juan 
oy ymiñ. 14

 Pen miich ajcxy 
mɨbɨjcpy Moisés ycötujcɨn etz Dios 
yꞌayucnajtzcapxɨɨybɨ ajcxy, Juan 
je Bautista jeꞌ jeꞌ je Elías huɨdibɨ 
anajty miinamb. 15

 Pɨnjaty mɨdoꞌn 
mɨɨd huen mɨdoꞌmbɨgɨpy ɨɨch 
nꞌayuc.

16
 Jesús yjacmɨnañ:

―¿Pɨn mɨɨd nꞌocyajtügɨḧuɨbyɨch 
yɨ jäy huɨdi ajcxy cham tzɨnaayb? 
Tɨm jaduꞌn yɨꞌ ajcxy nej piꞌctɨjc 
huɨdibɨ ajcxy ɨyɨɨyb ma mayjäy 
yjuygɨxy ytooccɨxy, mɨyaaxcɨxy 
mɨdɨnaaygɨxy ymɨgügtɨjc: 
17

 “Tɨ njayajxüxyɨch flauta e ni 
caꞌ tɨ mꞌejtzcɨxy; tɨ ɨɨch ajcxy öcpɨ 
njahuinyäxɨch, e miich ajcxy caꞌ tɨ 
myäxy.” 18

 Chi Juan, je Bautista, 
anajty miiñ, e jeꞌ caꞌ ycay yꞌügy. E 

miich ajcxy mɨnaangɨxy co Juan 
caꞌoybɨ ymɨɨdɨty. Jada piꞌcꞌanäctɨjc 
nipaady nej miich ajcxy. 19

 Chi ɨɨch 
jeꞌ je jäy huɨdibɨ tzoon tzajpjoty 
nmiiñɨch, e caaybɨch uucpɨch, e 
miich ajcxy mɨnaangɨxy: “Ijxcɨx, 
cha tüg yëydɨjc, janch cax janch 
vinoꞌucp huɨdibɨ mɨgügꞌajtpy 
yajcuejtpɨdɨjc etz pocyjäydɨjc.” Je 
Dios tɨyꞌajt ji jeꞌ ñiguëxɨg̈y.

Je cajp huɨdibɨ caꞌ ycapxymɨdoogɨxy
20

 Chi Jesús ojcoty je maygajpjäy 
ma anajty may mɨjhuinmaꞌñ tɨ 
tuñ, com je mayjäy caꞌ anajty 
yjothuimbidaangɨxy ma Dios. Chi 
Jesús ymɨnañ:

21
 ―¡Ay miich ayoob ajcxy huɨdibɨ 

tzɨnaayb jɨm Corazín! ¡Ay miich 
ayoob ajcxy huɨdibɨ tzɨnaayb 
jɨm Betsaida! Co ixyipy ɨɨch tɨ 
nduñɨch jecyꞌajty je mɨjhuinmaꞌñ 
mɨjtzögꞌajtɨn ma je Tiro etz Sidón 
cajp, jaduꞌn nej ɨɨch tɨ nduñɨch 
ma miich ajcxy, tɨ ixyipy je Tiro 
jäy etz Sidón jäy nijothuimbijtcɨxy 
etz ɨñaaygɨxy saco nïjen nïcuyjam 
ixcuyjam, jeꞌ je tɨyꞌajt co ooy 
ytajcɨxy ymaygɨxy mɨɨd ypocy 
ycɨxpɨ. 22

 Paady miich ajcxy yam 
nɨmaaygɨxy. Co anajty Dios 
tɨydunaꞌñ je naaxhuiñybɨ jäy, huinꞌit 
miich ajcxy Dios xychaachytunaꞌñ 
jac nïgɨ, caꞌydɨ je jäy ajcxy huɨdibɨ 
jecyꞌajty tzɨnay jɨm Tiro etz Sidón.

23
 Miich ajcxy, Capernaum jäy, 

mnaybɨdáacɨgɨxy jaduꞌn nej jɨhuɨÿ 
mdɨgɨḧuaangɨxy jiiby tzajpjoty. 
Per caꞌ yjaduꞌnɨty. Mdɨgɨḧuam 
miich ajcxy ayoodactuuby. Ayoꞌn 
tzaachypɨ mbadaangɨxy. Co 
ixyipy ɨɨch tɨ nduñɨch jecyꞌajty je 
mɨjhuinmaꞌñ mɨj tzögꞌajtɨn ma 

Sodoma cajp, jaduꞌn nej tɨ nduñɨch 
ma miich ajcxy mgajp, chambaad 
ixyipy ity yɨ jaduꞌmbɨ cajp, caꞌ 
ixyipy Dios cayajtɨgooy. 24

 Paady 
ɨɨch miich yam nɨmaaygɨxy. 
Co anajty Dios tɨydunaꞌñ je 
naaxhuiñyjäy, huinꞌit miich ajcxy 
myajtzaachytunaꞌñ jac nïgɨ, caꞌydɨ 
je jäy huɨdibɨ jecyꞌajty tzɨnay ma 
Sodoma ñaaxjot.

Mingɨxy ma ɨɨch e mbóocxcɨxɨpy
25

 Chi Jesús ytɨgɨɨy Dios 
mɨbɨjctzooyb, ymɨnañ:
―Dios Teedy, ɨɨch miich 

nꞌɨɨbaatpɨch ngapxpaatpɨch. Miich 
mɨɨd je mɨj cötujcɨn jiiby tzajpjoty 
etz ya naaxhuiñ. Com miich tɨ 
mnajtzcapxɨy yɨ mꞌixpɨjcɨn ma 
je ayoobtɨjc huɨdibɨ tzɨnaayb 
jotxeemy, e tɨ myüch yɨ mꞌixpɨjcɨn 
ma yɨ ixpɨcytɨjc cohuinmaꞌñydɨjc. 
26

 Jaduꞌn, Tat, tɨ mduñ, com jaduꞌn 
miich tɨ mdzocy tɨ mjäygɨdägy.

27
 Jesús yjacmɨnañ:

―Ɨɨch nDeedy tɨ xyajcɨd̈ɨgɨydäyɨch 
tügꞌócɨy mɨcꞌajt oyꞌajt. Ni pɨn 
caꞌ ijxcapy pɨn jeꞌ yꞌung, jëyɨ 
nDeedyɨch tügpajc. Ni pɨn caꞌ 
ijxcapy pɨn jeꞌ nDeedyꞌájtpyɨch, 
jëyɨ ɨɨch, je Dios yꞌung tügpajc, 
etz jacjadyii huɨdibɨ ɨɨch, je Dios 
yꞌung, nyajniguëxɨg̈amyɨch. 28

 Min 
ma ɨɨch nidügꞌócɨy miich ajcxy 
huɨdijaty taj mayb myajpatp ma 
mjot mhuinmaꞌñ, ɨɨch miich ajcxy 
nmöhuamyb jotcujcꞌajtɨn. 29

 Cöbɨc 
miich ajcxy ɨɨch nꞌaneꞌmɨn ɨɨch 
ngötujcɨn, jaduꞌn nej huaj yuub 
ajcxy cöbɨcy ycögɨꞌ. Ijxpɨc ajcxy 
ɨɨch ndɨyꞌajt etz cuydun ɨɨch nꞌayuc, 
com ɨɨch nmɨɨdɨch mecxtujcɨn etz 
caꞌ ɨɨch amɨj agɨx nayjɨhuɨÿiijɨch. 

30
 Caꞌ ɨɨch nꞌaneꞌmɨn ymɨcɨty, e ɨɨch 

ndung caꞌ nimɨjaajɨty.

Je discípulos ajcxy moc cojc 
yajmujcp pocxxɨɨduum

12  Chi tüg xɨɨ Jesús yhuɨdity 
mɨɨd ymɨgügtɨjc ma tüg 

camjot. E hueꞌ anajty sábado xɨɨ, je 
poocxɨn xɨɨ. Chi Jesús ydiscípulos 
ajcxy oy anajty yubögyii. Chi 
ajcxy ytɨgɨɨy trigo tɨɨm nïxajtztutp 
etz yjɨɨcxy ajcxy je ypajc. 2 E co 
je fariseos ajcxy ijxy nej Jesús 
ydiscípulos ajcxy yꞌɨdɨɨtzcɨxy, chi 
ajcxy nɨmay Jesús:
―Ocꞌix nej miich mdiscípulos 

ajcxy yꞌɨdɨc̈h. Hueꞌ ajcxy tumyb 
huɨdibɨ caꞌ huaad ma sábado xɨɨ 
yajtuñ.

3
 Per Jesús mɨnañ:

―¿Nej caꞌ miich ajcxy mgapxyñɨ 
ma Dios ñecy, jaduꞌn nej David etz 
ymɨgügtɨjc ajcxy ɨdɨc̈h jecyꞌajty co 
yuböccotɨ? 4 Pues yɨꞌ ajcxy tɨgɨɨy 
ma Dios ytɨjc. Chi cay ajcxy je 
tzajcaagy huɨdibɨ anajty jäy ajcxy tɨ 
yajhuindzɨgɨÿ Dios. Jeꞌ je tzajcaagy 
huɨdibɨ teedy ajcxy anajty paatɨp 
cayɨpy. 5 ¿Nej caꞌ miich ajcxy tɨ 
mgapxyñɨ Moisés ycötujcɨn necy 
co je teedy ajcxy jëbɨ ytuñ ma 
Dios ytɨjc sábado xɨɨ, e caꞌ nan 
tundɨgooyb jeꞌ ajcxy?

6
 Ɨɨch miich ajcxy nɨmaaygɨxyp, 

jac nïgɨ mɨj cötújcɨn nmɨɨ́dɨdyɨch, 
caꞌydɨ je cötujcɨn huɨdibɨ je teedy 
ajcxy yajtuñ ma Dios ytɨjc. 7 Pen 
miich ajcxy tɨ mhuinjɨhuɨÿ nej 
yhuimbɨdzɨmy jada Dios yꞌayuc, 
co Dios jaduꞌn ymɨnañ: “Ɨɨch 
ndzojcpy co miich ajcxy mɨɨdꞌidɨpy 
paꞌayoꞌn caꞌydɨ co ajcxy myegɨpy 
huindzɨgɨꞌñ.” Pen miich ajcxy tɨ 

mhuinjɨhuɨÿ jada ayuc, caꞌ ixyipy 
mbocyꞌixy ma ɨɨch nmɨgügtɨjc 
huɨdibɨ caꞌ ma tɨ ytundɨgooy. 8 Ɨɨch, 
je jäy huɨdibɨ tzoon tzajpjoty, 
nmɨɨdɨch aneꞌmɨn, jaydëbɨ 
nɨmäyɨch je jäy ajcxy ti jëbɨ tungɨxy 
sábado xɨɨ.

Je yëydɨjc huɨdiibɨ anajty ycɨẗɨd̈zɨp
9

 Chi Jesús choñ jɨm, ñɨcxy ma je 
judíojäy ñaymujctac. 10

 E jiiby ma 
je naymujctac anajty tüg yëydɨjc 
huɨdibɨ ycɨẗɨẗz. Je fariseo ajcxy 
xɨḧuamyb Jesús, paady ajcxy 
yꞌamɨdooy, ymɨnañ:
―¿Nej jëbɨ tüg paꞌmjäy chögy 

sábado xɨɨjɨ?
11

 Chi Jesús yꞌadzooy:
―Pen ya ma miich ajcxy ji tüg jäy 

huɨdibɨ cöbixy yjutcögäy sábado 
xɨɨ, ¿nej caꞌ jeꞌ nɨcxy yajpɨdzɨmy 
mɨcꞌamy? 12

 Nïgɨ tzobaatp tüg 
yëydɨjc caꞌydɨ tüg cöbixy, paady 
Moisés ycötujcɨn caꞌ capxꞌaducy co 
tüg oyꞌajtɨn nduunɨm sábado xɨɨ, je 
poocxɨn xɨɨ.

13
 Chi Jesús nɨmay je yëydɨjc:

―Xajtɨu yɨ mgɨꞌ.
14

 Co xajtɨɨy ycɨꞌ, chi choocy, e 
huɨꞌmy quipxyjaty mɨɨd je ycɨꞌ oybɨ. 
Chi je fariseos ajcxy yjotmätcoty, 
yhuinmaꞌñ ixtaaygɨxy ajcxy nej 
huaad Jesús ocyajꞌoꞌccɨxy.

Tüg ayucnajtzcapxɨɨyɨn 
mɨɨd Jesús ycɨxpɨ

15
 E co Jesús nejhuɨɨy nej yɨꞌ 

ajcxy yhuinmaꞌñ mɨɨdɨty, chi jɨm 
choñ. E ooy mayjäy ypanɨcxɨ Jesús, 
Jesús yajtzoocpy anajty tügꞌócɨy 
pɨnjaty paꞌm mɨɨd. 16

 Jesús aneꞌmy 
je paꞌmjäy ajcxy co caꞌ huaad 
nigapxy nimɨydägy co yɨꞌ jeꞌ je 

Cristo. 17
 Jaduꞌn Jesús aneꞌmy je 

paꞌmjäy jɨgɨx ycɨxɨpy ycáꞌpxɨpy je 
ayuc huɨdibɨ je profeta Isaías yjaay 
jecyꞌajty, co Dios jaduꞌn ymɨnañ:
 18 Jada jeꞌ ɨɨch ndumbɨ huɨdɨ 

tɨ nhuinꞌixyɨch. Yɨꞌ ɨɨch 
ooy ndzocyɨch njɨhuɨÿɨch 
etz ooy njotcujcɨch mɨɨd 
yɨꞌ. Ɨɨch yɨꞌ nmöhuamybɨch 
ɨɨch njɨhuɨꞌñ mɨcꞌajt. Yɨꞌ 
capxhuäcxɨp ɨɨch nꞌayuc 
jaduꞌn nej ndzaachytunaꞌñɨch 
naaxhuiñyjäy ajcxy mɨɨd 
ajcxy ypocy ycɨxpɨ.

 19 Yɨꞌ ni ymɨgügtɨjc caꞌ ojaꞌñ, ni 
ycayäxaꞌñ, ni ycatɨnähuaꞌñ, ni 
pɨn caꞌ mɨdoohuɨpy ma cajp 
cujc.

 20 Caꞌ yɨꞌ tzaachytunaꞌñ ayoobɨtɨjc 
etz huɨdibɨ ayoꞌndumb ijtp. Etz 
nañ ni caꞌ yajtɨgoyaꞌñ huɨdibɨ 
ayoobɨtɨjc ycoꞌögyꞌungdɨjc 
yjɨjpꞌijxpy. Jaduꞌn nej jäy 
cayajhuindɨgoy tzajcapy huɨdi 
huiidyɨp etz ni cayajpïch je 
mecha huɨdibɨ uuxy uuxy 
tɨɨcxp. Ixtɨ mabaad anajty 
yajcopɨcy yꞌaneꞌmɨn tudägypɨ.

 21 E yɨꞌ mayjäy ooy yjɨjpꞌixaꞌñyii.

Xɨg̈ɨxy Jesús co mɨɨdɨty mujcuꞌ ymɨcꞌajt
22

 Chi mɨɨd miiñ ajcxy ma 
Jesús tüg jäy huɨdibɨ huintzɨp etz 
uum. Jeꞌ anajty mɨɨd caꞌoybɨ. Chi 
Jesús yajtzoogy, e chi yꞌijxɨg̈y etz 
ycapxɨg̈y. 23

 Co Jesús jaduꞌn tuñ, chi 
je mayjäy ytɨgɨɨy huinmayꞌahuɨdijt, 
chi ajcxy ymɨnañ:
―¿Nej jada jeꞌ, je David yꞌap yꞌoc 

huɨdibɨ reyꞌadam?
24

 Per co je fariseos ajcxy nejhuɨy 
nej je jäy huinmay, chi ajcxy 
ymɨnañ:

―Jadaabɨ yëydɨjc yajpɨdzɨmy 
caꞌoybɨ mɨɨd je mujcuꞌ huindzɨn 
ymɨcꞌajt (caꞌ yɨꞌ yjëjɨty je Cristo).

25
 Per Jesús ñejhuɨɨyb anajty ti 

je fariseos ajcxy yhuinmaayb, chi 
ymɨnañ:
―Pen tügpɨcy tungmɨɨdpɨ 

ixyipy ñaybɨjc-huäcxɨgɨxy, etz 
ñaymɨdziptzóonɨgɨxy ixyipy ac 
jëyɨ, pues cɨxɨpy yɨꞌ ajcxy yꞌaneꞌmɨn. 
Pen tüg cajp o tügpɨcy jugymɨgüg 
ixyipy ñaybɨjc-huäcxɨgɨxy, pues 
caꞌ ajcxy yꞌidaangɨxy tügmucy. 
26

 Pen Satanás, je caꞌoybɨ huindzɨn, 
yajpɨdzɨmy ixyipy caꞌoybɨ ma je 
jäy ajcxy, chi cɨꞌm ixyipy je caꞌoybɨ 
tɨ ñaybɨjc-huäcxɨgɨxy, e je Satanás 
ymɨcꞌajt caꞌ yꞌidaꞌñ. 27

 Miich ajcxy 
mɨnamb co ɨɨch nyajpɨdzɨmyɨch 
caꞌoybɨ mɨɨd je caꞌoybɨ huindzɨn, je 
Beelzebú ymɨcꞌajt. Pen tɨyꞌajt jaduꞌn 
nej miich ajcxy mɨnaꞌñ, je jäy ajcxy 
huɨdibɨ xymɨjnɨcxpejt miich ajcxy, 
¿nej yɨꞌ ajcxy paady mɨcꞌajt ma je 
mujcuꞌ co ajcxy yajpɨdzɨmy caꞌoybɨ 
ma je paꞌm jäy? Pues caꞌ, paady yɨꞌ 
ajcxy tɨyꞌajt yejcp co miich ajcxy 
tɨ mgapxtɨgoy co ymɨnaangɨxy 
co ɨɨch nyajpɨdzɨmyɨch caꞌoybɨ 
mɨɨd Satanás ymɨcꞌajt. 28

 Per ɨɨch 
nyajpɨdzɨmyɨch caꞌoybɨ ma paꞌmjäy 
mɨɨd Dios yjɨhuɨꞌñ ymɨcꞌajt. Paady 
miich ajcxy nejhuɨɨyb co tɨ ymiiñ 
yjäty je Dios yꞌaneꞌmɨn ma miich 
ajcxy.

29
 (Dios ycötujcɨn jac mɨc caꞌydɨ 

je caꞌoybɨ ycötujcɨn, paady jëbɨ 
nyajpɨdzɨmyɨch caꞌoybɨ.) ¿Nej 
jëbɨ tüg jäy ytɨgɨɨy ma tüg mɨcpɨ 
jäy ytɨjc etz pɨgaanɨ tijaty yɨꞌ 
ymɨɨd, pen caꞌ jayɨjp ycɨꞌ ytecy 
xojtzɨty? Pues caꞌ. Coonɨ jayɨjp 
ycɨꞌ ytecy xojtzɨty, huinꞌit jëb 

pɨjcɨp tɨjaty ymɨɨd. 30
 Pɨnjaty caꞌ 

xymɨjnɨcxpetyɨch, xymɨdzipɨch 
yɨꞌ. Pɨnjaty caꞌ tuñ mɨɨd ɨɨch co jäy 
nyajꞌixpɨcyɨch, hueꞌ jeꞌ ajcxy jäy 
yajhuinmaꞌñydɨgooyb.

31
 Janch ɨɨch miich ajcxy nɨmäy 

co Dios jëbɨ huinmecxɨp tügꞌócɨy 
pocy huɨdibɨ jäy ytungɨxp etz 
tügꞌócɨy jɨbɨcpɨ huɨdibɨ jäy 
ycapxcɨxp. Jëyɨ janchtɨy co pɨnjaty 
capxtɨgooyb mɨɨd je Espíritu Santo, 
je Dios yjɨhuɨꞌñ ymɨcꞌajt, caꞌ Dios 
huinmecxɨp nimɨna. 32

 Pɨnjaty jɨbɨc 
xyñigapxpɨch xyñimɨydacpɨch, jeꞌ 
huinmecxam. Per je huɨdibɨ jɨbɨc 
ñigapxpy je Espíritu Santo, jeꞌ caꞌ 
huinmecxaꞌñ ni jadachambɨ tiempo, 
etz ni camɨna xɨɨ.

Yɨ quipy yɨꞌ ytɨɨm yɨꞌ mɨɨd yajꞌijxcapy
33

 Pen miich ajcxy mnejhuɨḧuamy 
je quipy pen oy quipy, o pen caꞌ, 
jëbɨ mnejhuɨḧuɨpy co je quipy nɨcxy 
ytɨɨmꞌaty. Pen oy je ytɨɨm, miich 
mɨnaꞌnɨp co oy je quipy. E pen caꞌ 
oy ytɨɨmꞌaty, huinꞌit miich ajcxy 
mɨnaꞌnɨp co caꞌ yꞌoyɨty je quipy. 
34

 Jɨbɨc jäy miich ajcxy, jaduꞌn 
nipaady nej jɨhuɨÿ ahuaꞌn ɨyujc 
xyꞌungꞌajtp. Pen miich ajcxy jɨbɨc 
jäyꞌajtp, ¿nej jëbɨ miich ajcxy oybɨ 
ayuc mgapxɨpy? Jaduꞌn nej jäy 
ajcxy yjot yhuinmaꞌñ mɨɨdɨty, ac 
tɨm jaduꞌn ajcxy ycapxy. 35

 Je jäy 
huɨdibɨ oy ayuc ycapxpy, ymɨɨd 
oyjot oyhuinmaꞌñ paady oy 
ayuc capxy. Je jäy huɨdibɨ jɨbɨc 
ayuc capxp, ymɨɨd jɨbɨc jot jɨbɨc 
huinmaꞌñ, paady jɨbɨc ayuc capxy. 
36

 Ɨɨch miich ajcxy nɨmay co anajty 
paady je xɨɨ je tiempo mɨna Dios 
tɨydunaꞌñ je naaxhuiñyjäy, huinꞌit 
ajcxy yꞌadzohuɨpy mɨɨd huen tɨm 

huɨdibɨ ayuc huɨdibɨ anajty ajcxy 
tɨ mgapxy. 37

 Com nejjaty miich 
anajty ajcxy tɨ mgapxy je mꞌayuc 
jaduꞌn miich ajcxy Dios xytɨydunɨp. 
Com mɨɨd yɨ mgɨꞌm ayuc yɨꞌ mɨɨd 
mꞌoybɨdzɨmɨpy mhuätzpɨdzɨmɨpy. E 
nañ jaduꞌn mɨɨd yɨ mgɨꞌm ayuc yɨꞌ 
mɨɨd mbocycähuɨpy.

Jɨbɨcjäydɨjc ajcxy pɨjctzoogɨxy 
tüg ijxpejt mɨjhuinmaꞌñybɨ

38
 Chi nijëjɨty fariseos ajcxy etz 

escribas ajcxy Jesús nɨmayɨ:
―Huindzɨn, nꞌixamy ɨɨch ajcxy 

miich tüg mꞌijxpejt.
39

 Chi Jesús yꞌadzooy:
―Yɨ jɨbɨc jäydɨjc ajcxy etz 

ajcxy huɨdibɨ caꞌ mɨbɨgaꞌñ Dios 
ypɨjctzooyb tüg ijxpejt huɨdibɨ 
tzomb tzajpjoty. Per Dios caꞌ yegaꞌñ 
jadüg ijxpejt. Tɨ Dios yecy tüg 
ijxpejt ma Jonás. 40

 Com jaduꞌn nej 
Jonás jecyꞌajty ijxpejt yejcy co yꞌijty 
tugɨɨg xɨɨ tugɨɨg tzuum mejyjoty 
ma acx ymoxac, nañ tɨm jaduꞌn 
ɨɨch, je jäy huɨdibɨ tzoon tzajpjoty, 
nyegamy ijxpejt jadachambɨ 
tiempo co nꞌidɨpyɨch tugɨɨg xɨɨm 
etz tugɨɨg tzuum naaxjoty. 41

 Je 
mayjäy huɨdibɨ anajty tzɨnaayb ma 
Nínive cajp, tɨ jothuimbijtcɨxy etz 
tɨ ixmach ajcxy huɨdijaty jɨbɨcpɨ 
ajcxy ytumyb co Jonás capxhuäcxy 
Dios yꞌayuc ma yɨꞌ ajcxy. Cha ɨɨch 
ngapxhuäcxyɨch Dios yꞌayuc ma 
miich ajcxy, etz jac nïgɨ cötujcɨn 
nmɨɨdɨdyɨch, caꞌydɨ Jonás; e 
caꞌ miich ajcxy mjothuimbity. 
Paady co anajty Dios tɨydunaꞌñ je 
naaxhuiñyjäy, je Nínive jäy miich 
ajcxy xyajpocycähuam. 42

 Nañ 
jaduꞌn je töxyjäy reina huɨdibɨ 
tzɨnay jecyꞌajty ma madzaꞌcruudz 

ypɨdzɨmy, yɨꞌ jeꞌ xɨd̈ähuam je jäy 
ajcxy huɨdibɨ tzɨnaayb jadachambɨ 
tiempo, etz yajpocycähuɨɨb ajcxy. 
Je reina tzoon jɨguëgy nɨcxy 
co amɨdoꞌidaꞌñ je rey Salomón 
ma capxhuäcxɨ Dios yꞌayuc. Ji 
naaxhuiñ jadachambɨ tüg Dios 
ytɨyꞌajtmɨɨdpɨ jac nïgɨ ymɨjɨty, 
caꞌydɨ Salomón anajty, e caꞌ je jäy 
ajcxy mɨjpɨdägaꞌñ.

Je jɨbɨc espíritu co 
jadügꞌoc yhuimbity

43-44
 Yɨ jäy ajcxy huɨdibɨ cham 

tzɨnaayb, quipxyjaty ajcxy mɨɨd je 
caꞌoybɨ. Co je caꞌoybɨ ypɨdzɨmy ma 
je jäy, chi jeꞌ ñɨcxy jɨm mɨjtɨgɨd̈uum 
yꞌijxtacy. Co caꞌ paty ypocxtac, 
huinꞌit ymɨnaꞌñ: “Huimbidaambɨch 
ma je jäy yjot yhuinmaꞌñ ma ɨɨch tɨ 
nꞌoctzombɨ.” Co je caꞌoybɨ yjäty ma 
anajty tɨ chɨnäy, chi paty je jäy yjot 
yhuinmaꞌñ ooy yhuätzɨty etz yajxon 
ypedɨg̈ɨty oy oyduñ. 45

 Chi je caꞌoybɨ 
ñɨcxy oy yajtzooñ jahuɨxtujc caꞌoybɨ 
jac jɨbɨcpɨ caꞌydɨ jeꞌ. Chi ajcxy 
ytɨgɨɨy ma je jäy yjot yhuinmaꞌñ, e 
chɨnay ajcxy jiiby. Huinꞌit je jäy 
jacꞌöctɨy oy yjajtnɨ, caꞌydɨ jaduꞌn nej 
anajty jayɨjpꞌaty.

Jesús ytaj etz yꞌuch mɨguëx ajcxy
46

 Jesús yajꞌixpɨjcpy anajty je 
mayjäy, co oy yjaꞌty jeꞌ ytaj etz 
yꞌuch mɨguëx ajcxy. Hueꞌ ajcxy 
yhuɨꞌmy tɨbaꞌy. Jeꞌ ajcxy anajty 
ymɨgapxamy Jesús. 47

 Chi jäy 
yajnɨmay Jesús:
―Yɨ mdaj etz mꞌuch mɨguëx 

ajcxy, chiiby ajcxy tɨbaꞌy, miich 
xyjamɨgapxamb.

48
 Jesús yꞌadzooy, nɨmay je jäy 

huɨdibɨ ytaj yꞌayuc yajnajxɨ ma yɨꞌ:

―¿Pɨn jäy miich ajcxy mdijy co 
ɨɨch ndajꞌadyii etz ɨɨch nꞌuchꞌadyii 
nmɨgügꞌadyii?

49
 Huinꞌit Jesús nitziihuɨɨy jeꞌ 

ydiscípulos ajcxy e ymɨnañ:
―Jada ɨɨch ndiscípulos ajcxy 

jaduꞌn nipaady nej ɨɨch ndaj etz ɨɨch 
nꞌuch nmɨguëx. 50

 Huen ytɨmpɨnɨty 
huɨdibɨ ytumyb ɨɨch nDeedy 
chojcɨn, huɨdibɨ jiiby tzajpjoty, pues 
jaduꞌn yɨꞌ ajcxy nipaady nej ɨɨch 
ndaj etz ɨɨch nꞌuch mɨguëx.

Je ayuccapxhuäcxpɨ 
yꞌijxpejt (niipɨ ijxpejt)

13  Je huinꞌit xɨɨ Jesús choñ 
ma je tɨjc. Chi ñɨcxy ma 

je mejypaꞌ jɨm oy yꞌɨñayꞌɨhuɨÿ. 2 E 
co mayjäy ooy ñaymujcɨ jɨm ma 
anajty Jesús ɨñay, chi Jesús ytɨgɨy 
barcojoty. Per tügꞌócɨy je mayjäy 
yhuɨꞌmday ma mejypaꞌ. 3 Jesús 
ytɨgɨɨy jäy yajꞌixpɨjcp mɨɨd jɨhuimbit 
ayuc, ymɨnañ:
―Tüg jäy chooñ trigotɨɨm huɨjp. 

4
 E ma anajty jɨm ytɨɨmhuɨjy, huinꞌit 

je ytɨɨm oy naagɨty ycäy ma tüꞌaa. 
Chi jadaꞌ je joon ajcxy oy ymiiñ 
etz ypiihuɨg̈y je tɨɨm. 5 Nijëjɨty 
ytɨɨm ycäy ma tzaanïcx ma anajty 
hueenɨ naax. Jada tɨɨm tzojc ymujxy. 
6

 Com hueenɨ anajty je naax ma je 
tzaanïcx, chi co oy xɨɨꞌan ypadyii, 
chi ytɨɨtztay, com caꞌ anajty je ytictz 
yeegɨty. 7 Nijëjɨty tɨɨm oy ycäy ma 
ujtzꞌaayjot ma apyjot, e ujtzꞌöctay je 
trigo mang. 8 Per je tɨɨm huɨdibɨ caꞌu 
ma oy ñaax, jeꞌ yon yajxon e tɨɨmꞌajt 
mayꞌamy; tüg ypiꞌcpajc iipxmajc 
oy ycoꞌity, jadüg piꞌcpajc tugɨꞌpx oy 
ycoꞌity, jadüg piꞌcpajc mɨgoꞌpx oy 
ycoꞌity. 9 Pinjaty mɨdoꞌn mɨɨd huen 
mɨdoꞌmbɨcy jada ayuc.

Ti ycɨxpɨ je ijxpejt
10

 Chi jeꞌ ydiscípulos ajcxy 
nimɨjhuaꞌcy Jesús, chi ajcxy yajtɨɨy:
―¿Naꞌamy co myajtuñ jɨhuimbit 

ayuc co myajꞌixpɨcy je mayjäy?
11

 Chi Jesús yꞌadzooy, ymɨnañ:
―Miich ajcxy jaydëb 

mnejhuɨḧuɨpy huɨdibɨ Dios 
ñigapxyp ñimɨydacpy coyüchꞌamy 
ma yꞌaneꞌmɨn. Jacjadyii jäy caꞌ 
ajcxy huinjɨhuɨḧuɨpy. 12

 Pɨnjaty 
ymɨɨd yajmöhuɨp nïgɨ, pɨnjaty 
hueen mɨɨd yajpɨgɨpy nïgɨ, oy ixyipy 
hueen jadɨm mɨɨdɨty. 13

 Paady 
jɨhuimbitꞌamy nyajnɨmaayɨch; 
jaydëbɨ pɨnjaty ijxcɨxy, ñipatpy 
nejɨhuɨÿ caꞌ tɨ ijxcɨxy; etz co ajcxy 
mɨdoogɨxy, caꞌ ajcxy huinjɨhuɨÿ, 
ñipatpy nejɨhuɨÿ caꞌ tɨ mɨdoogɨxy. 
14

 Jadayaabɨ ytunyii yjadyii jaduꞌn 
nej je profeta Isaías jaaybejty 
yajhuɨꞌmy ma jaduꞌn ymɨnañ:

Miich ajcxy mɨdohuamy, per 
caꞌ mhuinjɨhuɨḧuangɨxy. 
Miich ajcxy mꞌixamy, nañ caꞌ 
mhuinjɨhuɨḧuaangɨxy huɨdibɨ 
tɨ mꞌijxcɨxy.

 15 Com jadayaabɨ jäy ooy ajcxy 
yjot yhuinmaꞌñ tɨ yꞌahuimbity 
juuñ. Nej ajcxy yjamɨdoy, caꞌ 
ajcxy ymɨdohuɨꞌmgɨxy. Nej 
ajcxy jaꞌixy, caꞌ yꞌijxhuɨꞌmgɨxy. 
Nej ajcxy yjahuinjɨhuɨɨygɨxy, 
per caꞌ yhuinjɨhuɨÿ ma yjot 
yhuinmaꞌñ. Yɨꞌ ajcxy caꞌ 
yjothuimbidaangɨxy ma ɨɨch, 
jaydëb nyajnïdzögɨbɨch ajcxy.

16
 Per jotcujc miich ajcxy, co miich 

ajcxy ijxhuɨꞌmy mɨɨd mhuiin huɨdibɨ 
ndumybɨch, e mmɨdoꞌmbɨcy ajcxy 
ɨɨch nꞌayuc. 17

 Janch tɨyꞌajt jaduꞌn 
nej ɨɨch miich nɨmaaygɨxy. Janch 

tɨyꞌajt co may profetas ajcxy etz 
tudägy jäy ajcxy huɨdibɨ tzɨnaayb 
jecyꞌajty, ooy ajcxy jaꞌixañ huɨdibɨ 
miich ajcxy mꞌijxyp cham, per caꞌ 
ajcxy ixy. E ooy ajcxy jamɨdohuañ 
je ayuc huɨdibɨ miich ajcxy 
mɨdooyb cham, per caꞌ ajcxy mɨdoy.

Jesús najtzcapxɨÿ je 
ijxpejt ma je niipɨ

18
 Amɨdoꞌit miich ajcxy, jaduꞌn nej 

yhuimbɨdzɨmy jada jɨhuimbit ayuc 
maabɨ je tɨɨm huɨjpɨ. 19

 Je jäy ajcxy 
huɨdibɨ amɨdoꞌijtp Dios yꞌayuc, e 
mɨcꞌamy je caꞌoybɨ yajpɨdzɨmy Dios 
yꞌayuc ma ajcxy yjot yhuinmaꞌñ, 
jaduꞌn ajcxy nipaady nej trigo tɨɨm 
huɨdibɨ cäb tügujc, e je joon ajcxy 
mɨcꞌamy ypiimujctay. 20-21

 Je jäy 
ajcxy huɨdibɨ amɨdoꞌijtp Dios yꞌayuc 
janch jotcujc, per co agapxɨɨyb 
paady, co tzaachypɨ mɨnaxy 
yajnaxy mɨɨd Dios yꞌayuc ycɨxpɨ, 
chi mɨcꞌamy ajcxy ixmajtznɨ Dios 
yꞌayuc, jaduꞌn ajcxy nej je trigotɨɨm 
huɨdibɨ tɨ ycäy ma tzaanïcx, huɨdibɨ 
caꞌ oy ytictz mɨɨdɨty. 22

 Je jäy ajcxy 
huɨdibɨ amɨdoꞌijtp Dios yꞌayuc, e 
co ñɨcxnɨ, chi jäydɨgooyñɨ Dios 
yꞌayuc mɨɨd jotcujcꞌajtɨn tzɨnaayɨn, 
comeeñꞌajtɨn etz adzojcɨn. Jaduꞌn 
ajcxy nipaady nej trigotɨɨm huɨdibɨ 
tɨ ycäy ujtzjoty, e caꞌ ytɨɨmꞌaty 
mɨɨd co oy yꞌujtzꞌögy. 23

 Je jäy 
ajcxy huɨdibɨ amɨdoꞌijtp etz cöbɨjcp 
yajxon Dios yꞌayuc amumdügjot etz 
Dios yꞌayuc ytumyb ma ajcxy yjot 
yhuinmaꞌñ, jaduꞌn ajcxy nipaady 
nej je tɨɨm huɨdibɨ tɨ ycäy ma oy 
ñaax etz tɨ ytɨɨmꞌaty mayꞌamy. Tüg 
piꞌcpajc iipx majc oy ycoꞌity, etz 
jadüg piꞌcpajc tugɨꞌpx oy ycoꞌity, etz 
jadüg piꞌcpajc mɨgoꞌpx oy ycoꞌity.

Je ijxpejt co je jɨbɨc ujtz 
ymuxy ma je trigo cam

24
 Chi Jesús yajꞌixpɨjcy jadüg 

jɨhuimbit ayuc, ymɨnañ:
―Je Dios yꞌaneꞌmɨn jaduꞌn nipaady 

nej tüg yëydɨjc huɨdibɨ trigo tɨɨm 
huɨjp ma jeꞌ ycam. 25

 Per co ajcxy 
ymaꞌöctay nidügꞌócɨy je cogam, chi 
ytɨgɨɨy tüg ymɨdzip ma je ycamjot. 
Chi je mɨdzip jɨbɨc ujtz tɨɨm oy huɨjy 
ma je trigo cam. Chi ñɨcxñɨ. 26

 E 
co je trigo oy yooñ, chi ypɨjy. Nañ 
jaduꞌn je jɨbɨc ujtz oy yooñ. 27

 Chi je 
ytumbɨdɨjc oy yhuindzɨn yajnɨmay: 

“Huindzɨn, ¿nej caꞌ tɨ mnïpy ac 
trigotɨɨm? ¿Nej co jɨm nañ jaduꞌn 
jɨbɨc ujtz yajpaady?” 28

 Chi je cogam 
ymɨnañ: “Huen jadaꞌ nmɨdzipɨch 
jaduꞌn tɨ yꞌɨdɨc̈h.” Chi je tumbɨdɨjc 
yꞌamɨdoohuɨ: “¿Nej mdzojcpy co 
ɨɨch ajcxy nhuijxɨg̈ɨbɨch je jɨbɨc 
ujtzɨ?” 29

 Chi je cogam ymɨnañ: “Caꞌ. 
Pen miich ajcxy mhuijxɨc̈py je jɨbɨc 
ujtz, caꞌ jecyɨty co mꞌahuijxmugɨpy 
nañ jaduꞌn je trigo. 30

 Ixmatz, huen 
je jɨbɨc ujtz yeegy tügmucy mɨɨd 
je trigo, ixtɨ coonɨ anajty ypɨdɨg̈y 
je cosecha. Co cosecha paty, 
huinꞌit nguexaꞌñɨch je ndumbɨdɨjc 
co huen jayɨjp pujxɨg̈y je jɨbɨc 
ujtz etz axotzɨpy etz nögɨpy. E 
co yajpɨdɨc̈tay je jɨbɨc ujtz, chi 
yajpɨdɨg̈ɨpy je trigo e pɨdägɨpy ma 
je tzeꞌx.”

Je ijxpejt ma je mostazapajc
31-32

 Nañ jaduꞌn Jesús yajꞌixpɨjcy 
jadüg jɨhuimbit ayuc, ymɨnañ:
―Je Dios yꞌaneꞌmɨn jaduꞌn 

nipaady nej tüg mostazapajc 
huɨdibɨ tüg jäy ñiip ma jeꞌ ycam. E 
je mostaza ytɨɨm jeꞌ jac tɨm mutz 

caꞌydɨ ni huɨdibɨ ujtz tɨɨm. Per co je 
mostaza ytɨɨm ymujx etz yoñ, chi 
yꞌahuimbijty jac mɨj caꞌydɨ jacjadyii 
ujtz. E hueꞌ nɨcxy yjaty janch mɨj, 
ixtɨ joon ajcxy oy yqueec miiñ 
yqueec xɨjpy jɨm, pɨdägy je ypeꞌñ 
ma je mostaza yꞌaacx.

Je ijxpejt ma je levadura 
huɨdibɨ caꞌ yꞌoyɨty

33
 Nañ jaduꞌn Jesús yajꞌixpɨjc 

jadüg jɨhuimbit ayuc, ymɨnañ:
―Je Dios yꞌaneꞌmɨn jaduꞌn 

nipaady nej levadura huɨdibɨ tüg 
töxyjäy ypɨdacpy mɨɨd je harina, 
jɨgɨx je harina oy ypɨdɨg̈y.

Nej anajty Jesús yajtuñ je ijxpejt
34

 Tügꞌócɨy Jesús yajꞌixpɨjc je 
mayjäy, jɨhuimbitꞌamy yajꞌixpɨjc, e 
ni ti caꞌ jäy yajꞌixpɨjcy cayajnɨmäy 
jɨhuimbit ayuc. 35

 Jaduꞌn Jesús 
ytuuñ, jɨgɨx yajcuyduñ je ayuc 
huɨdibɨ je profeta Isaías yjaayhuɨꞌm 
jecyꞌajty, co jaduꞌn ymɨnañ:

Ɨɨch ngapxamyɨch ac tɨm 
jɨhuimbit ayuc. Ɨɨch 
nigapxamybɨch tijaty huɨdibɨ 
caꞌ pɨn nejhuɨÿ, mabaad Dios 
ogaꞌn yajcojy je naaxhuiñybɨ.

Jesús capxtɨcxnɨ nej yhuimbɨdzɨmy 
je jɨbɨc ujtz ma je trigo cam

36
 Chi Jesús capxycɨjxy mɨɨd je 

mayjäy, chi ñɨcxy ma tüg tɨjc. Chi 
ytɨgɨy tɨgoty mɨɨd jeꞌ ydiscípulos 
ajcxy. Chi Jesús ydiscípulos ajcxy 
nimɨjhuaꞌcy Jesús, ymɨnañ ajcxy:
―Tun mayꞌajt ɨɨch ajcxy 

xyajhuinjɨhuɨɨyg je jɨhuimbit ayuc 
co tɨ mnigapxy je jɨbɨc ujtz ma je 
trigo cam.

37
 Chi Jesús yajnɨmay:

―Ɨɨch, je jäy huɨdibɨ tzoon 
tzajpjoty, jaduꞌn ɨɨch nipaady nej 
je jäy huɨdibɨ niip je oybɨ tɨɨm ma 
je ycam. 38

 Je cam jaduꞌn nipaady 
nej tügꞌócɨy naaxhuiñyjäy. Je oybɨ 
tɨɨm jaduꞌn nipaady nej je jäy ajcxy 
huɨdibɨ cöbɨjcp Dios yꞌaneꞌmɨn. Je 
jɨbɨc ujtz jaduꞌn nipaady nej je jäy 
ajcxy huɨdibɨ cöbɨjcy ajcxy je mujcuꞌ 
yꞌaneꞌmɨn. 39

 Je jäy huɨdibɨ niipy je 
jɨbɨc ujtz, jaduꞌn yɨꞌ nipaady nej je 
caꞌoybɨ. Je jɨbɨc ujtz cosecha, jaduꞌn 
nipaady nej je tiempo co anajty je 
naaxhuiñ ycɨxy ytɨgoy. Je ajcxy 
huɨdibɨ yajpɨdɨc̈ je cosecha, nipaady 
nej je ángeles ajcxy. 40

 Jaduꞌn 
nej je jɨbɨc ujtz oy yajpujxɨg̈y etz 
yajpɨdacy jɨɨnjoty, nañ tɨm jaduꞌn 
nɨcxy yjaty mɨɨd je jäy ajcxy huɨdibɨ 
cöbɨjcp je mujcuꞌ yꞌaneꞌmɨn co 
anajty je naaxhuiñ cɨxy ytɨgoy. 
41

 Co anajty je naaxhuiñ ycɨxy 
ytɨgoy, chi ɨɨch, je jäy huɨdibɨ tzoon 
tzajpjoty, nguexamyɨch nꞌángeles 
huen yajmujctäy je jäy huɨdibɨ 
je ymɨgüg yajtundɨgooyb, etz yɨ 
huɨdibɨ ajcxy jɨbɨc-huinmaꞌñ tumb. 
42

 Co yajmujctähuɨpy je jɨbɨcjäydɨjc, 
chi ajcxy yajpɨdägɨpy mɨjjɨɨnjoty, 
jiiby ajcxy yäxaꞌñ etz ytɨɨtzmucxy 
ytɨɨtzqueecy mɨɨd je ayoꞌn ycɨxpɨ. 
43

 Per je jäy ajcxy huɨdibɨ cuydumb 
Dios chojcɨn, idam ajcxy mɨɨd Dios 
Teedy jiiby tzajpjoty. Ymɨɨꞌidamy 
ajcxy tüg oyꞌajtɨ, jaduꞌn nipaadɨp 
nej je xɨɨ ytɨɨcxɨn yjajɨn. Pen miich 
ajcxy mɨdoꞌn mɨɨd, mɨdoꞌmbɨjc 
ajcxy ɨɨch nꞌayuc.

Je yꞌijxpejt je meeñ huɨdii yüchɨp
44

 Je Dios yꞌaneꞌmɨn jaduꞌn 
nipaady nej meeñ huɨdibɨ yüch ijtp 
ma tüg cam. Per co tüg jäy paady je 

meeñ, chi mɨcꞌamy jadügꞌoc yüdz 
tɨgach. Chi ooy yxondägy. Chi ñɨcxy 
etz tooctäy tügꞌócɨy huɨdibɨ ymɨɨd 
etz juy je naax.

Je yꞌijxpejt je perla huɨdibɨ tzoohuɨp
45

 Nañ jaduꞌn Dios yꞌaneꞌmɨn jaduꞌn 
nipaady nej tüg ajuuyb adoocpɨ 
huɨdibɨ ijxtaayb tüg oybɨ perla 
huɨdibɨ tzoobatp. 46

 E co anajty 
paady tüg perla huɨdibɨ janch tzou, 
chi ñɨcxy tooctɨgoydäy tügꞌócɨy 
huɨdibɨ ymɨɨd etz juy je perla.

Je acxmadzɨꞌñ yꞌijxpejt
47

 E nañ jaduꞌn Dios yꞌanéꞌmɨn 
jaduꞌn nipaady nej tüg acxmadzɨꞌñ 
huɨdibɨ jäy mɨɨd ycojɨbɨɨby mejyjoty. 
Chi jiiby ytɨgɨy huen ytɨm huɨdibɨ 
acxɨty. 48

 E co anajty je acxmadzɨꞌñ 
yꞌuch mɨɨd je acx, chi je jäy ajcxy 
yajpɨdzɨmy ma mejypaꞌáy. Chi ɨñay 
ajcxy jɨm mejypaꞌáy etz huinꞌijxy 
ajcxy je oyjatypɨ acx etz pɨdaaccɨxy 
ma ycach. Je acx huɨdijaty caꞌ 
yꞌoyɨty, jeꞌ ajcxy yꞌixjɨbijp. 49

 Tɨm 
jaduꞌn nej tɨ yjaty mɨɨd je acx, nañ 
jaduꞌn jadaꞌñ, co anajty ycɨxy ytɨgoy 
je naaxhuiñ. Huinꞌit je ángeles 
ajcxy ñɨcxaꞌñ huinduꞌmy naaxhuiñ 
huinꞌixaꞌñ je jɨbɨc jäydɨjc e pɨdägaꞌñ 
ajcxy abɨcy, nañ jaduꞌn huinꞌixaꞌñ 
je oy jäydɨjc, e pɨdägaꞌñ ajcxy 
nañ jaduꞌn abɨcy. 50

 Chi je ángeles 
ajcxy pɨdägaꞌñ je jɨbɨcjäydɨjc mɨj 
jɨɨnjoty. Jiiby jɨɨnjoty ajcxy yäxaꞌñ 
ytɨnähuaꞌñ etz ytɨɨtzmucxaangɨxy 
ytɨɨtzqueedaangɨxy mɨɨd je ayoꞌn 
mɨɨd je tzaachypɨ ycɨxpɨ.

Je jäy huɨdibɨ jajtp nej oybɨ 
etz nej jɨbɨcpɨ yajpɨdzɨmɨty

51
 Chi Jesús yꞌamɨdooy ajcxy:

―¿Nej mhuinjɨhuɨɨyb miich ajcxy 
tügꞌócɨy huɨdibɨ ɨɨch tɨ ngapxɨch?

Chi ajcxy yꞌadzooy:
―Huindzɨn, tɨ nhuinjɨhuɨÿ ɨɨch 

ajcxy.
52

 Chi Jesús ajcxy nɨmay:
―Nidüg nidüg escriba co tɨ 

ixpɨcytäy tügꞌócɨy Dios ytɨyꞌajt 
yꞌaneꞌmɨn huɨdibɨ tzajpjoty tzoon, 
hueꞌ jaduꞌn nipaady nej tüg codɨjc 
comeeñybɨ huɨdijaty ymɨɨd yjajty 
nej yajpɨdzɨmɨpy jemybɨ etz tucpɨ.

Jesús yajpaady jɨm Nazaret
53

 Co Jesús yajꞌixpɨjctay jada 
jɨhuimbit ayuc, chi chooñ jɨm. 
54

 Co Jesús chooñ jɨm, chi ñɨcxy 
ma ycɨꞌmnaax ycɨꞌmgajp. Chi Jesús 
ytɨgɨɨy ma je judio ñaymujctac, e 
ytɨgɨɨy yajꞌixpɨjcp. Chi je mayjäy 
jiiby ooy jɨhuɨy huinmay nej yɨꞌ 
yajꞌixpɨcy, ymɨnañ ajcxy:
―¿Ma jadaꞌ jada yëydɨjc tɨ paady 

jada ixpɨjcɨn? ¿Ma mɨcꞌajt paady 
co ooy mɨjhuinmaꞌñ tzachtuñ? 
55

 Jadayaabɨ yëydɨjc hueꞌ yteedyꞌajtpy 
je tzejtzpɨ, etz ytajꞌajtpy María. E 
ɨɨch ajcxy nꞌixꞌajtpyɨch je yꞌuch 
ajcxy; Jacobo, José, Simón, etz Judas. 
56

 Nañ jaduꞌn ya chɨnay ma ɨɨch ajt jeꞌ 
yꞌuch ajcxy töxyjäy. ¿Ma oy tɨ paady 
jada ixpɨjcɨn jada mɨcꞌajtɨn?

57
 Paady je maycogajpɨ ajcxy caꞌ 

ytunɨcuend. Paady Jesús ajcxy 
nɨmay:
―Huen maꞌamyɨty tügꞌócɨy je 

mayjäy ajcxy ooy yajmɨjꞌaty yɨ 
jäy ajcxy huɨdibɨ najtzcapxɨɨyb 
Dios yꞌayuc, caꞌydɨ huɨdibɨ 
yꞌayucnajtzcapxɨɨyb ma ycɨꞌmnaax 
ycɨꞌmgajp ycɨꞌmjɨɨn ycɨꞌmdɨjc.

58
 Ma ycɨꞌmnaax ycɨꞌmgajp Jesús 

caꞌ jaty nej mɨjhuinmaꞌñ tunɨp 

anajty, mɨɨd co je jäy ajcxy caꞌ 
mɨjpɨdägyii.

Juan el Bautista co yꞌögy

14  Je huinꞌit tiempo Herodes 
huɨdibɨ anajty aneꞌmb jɨm 

Galilea tɨyꞌajt paty nej Jesús ytuñ. 
2

 E yɨꞌ nɨmay je ymɨdungmɨɨdpɨdɨjc:
―Yɨjiibɨ jäy huɨdibɨ tzachtumb 

mɨjhuinmaꞌñ, yɨꞌ jeꞌ je Juan, je 
Bautista. Juan tɨ jugypɨcy jadügꞌoc 
ma anajty tɨ yꞌögy, paady mɨcꞌajt 
mɨɨd jaydëb mɨjhuinmaꞌñ tuñ.

3
 Herodes tɨ anajty niꞌaneꞌmdɨÿ co 

Juan huen yajmach, e yajpɨdägɨpy 
pujxtɨgoty. Jaduꞌn Herodes tuñ mɨɨd 
Herodías ycɨxpɨ. Je Herodías jeꞌ 
anajty mɨɨd jayɨjpꞌaty tɨ ypɨcy Felipe, 
je Herodes yꞌajch, chi tɨ ixmajch 
Felipe, chi ypɨjcy mɨɨd Herodes. 
4

 Juan tɨ anajty nɨmäy Herodes co tɨ 
ytundɨgooy co tɨ pɨcy mɨɨd Herodías.

5
 Je rey Herodes ooy anajty 

jayajꞌögaꞌñ yɨ Juan, per tzɨgɨɨyb 
anajty mɨɨd je mayjäy. Com je 
mayjäy tɨ anajty mɨbɨcy ajcxy 
co Juan hueꞌ anajty tügɨ Dios 
tɨyꞌajt mɨɨdpɨ, tüg profeta. 6 Co 
Herodes yjɨmɨjtpejty, chi anajty 
ñayñixɨɨduñyii, e chi Herodías ñɨɨx 
ñɨcxy ejtzp ma Herodes yhuinduu. 
Je rey ooy jäygɨdacy nej anajty 
Herodías ñɨɨx yꞌejch. Paady Herodes 
Herodías ñɨɨx nɨmay:

7
 ―Dios ɨɨch yam ngapxpatpy co 

nmöhuamyb ti mdɨmypɨjctzooyb.
8

 Chi Herodías nɨmay jeꞌ ñɨɨx 
co huen pɨjctzoohuɨ je Juan, je 
Bautista, ycohuajc ma tüg texy. Chi 
Herodías ñɨɨx je rey nɨmay:
―Ndzojcypɨch co miich xymöhuɨp 

Juan, je Bautista, ycohuajc ma tüg 
texy.

SAN MATEO 13 ,  14

El Nuevo Testamento en el mixe de Coatlán © La Liga Bíblica 1976, 2009



30

9-10
 Co jaduꞌn mɨdooy je rey, 

chi ytɨgɨɨy tajp maybɨ mɨj cajee. 
Per co tɨ anajty Dios capxpaatnɨ, 
ymɨnaanɨ mayjäy yhuinduu co 
ymöhuamyb tijaty ypɨjctzooyb. 
Paady aneꞌmy tüg soldado co huen 
nɨcxy yajtzoñyii Juan ycohuajc, e 
möhuɨpy Herodías ñɨɨx. 11

 Huinꞌit 
je soldado oy je Juan ycohuajc 
yajmɨnajcɨ jiiby pujxtɨgoty. Chi 
moy je töxyꞌanäg, e je töxyꞌanäg 
yejcnajxnɨ ma ytaj.

12
 Huinꞌit xɨɨ je Juan ydiscípulos 

ajcxy yjaꞌty. Chi ajcxy oy 
yajnaaxtɨgɨÿ je Juan ñinïcx. Chi 
ajcxy oy Jesús yajnɨmäy.

Jesús yajcay mɨgoox mil jäy
13

 Co Jesús nejhuɨɨy ti anajty tɨ 
ytuñyii tɨ yjadyii mɨɨd Juan, chi 
ytɨgɨɨy ma tüg barco naydüg, e 
nɨcxnɨ ma tüg it ma caꞌ pɨn chɨnäy. 
Co je mayjäy nejhuɨy co Jesús tɨ 
ñɨcxy, chi ajcxy chonday canaag 
agajp, nɨcxy ajcxy ma Jesús 
yajpaady, hueꞌ tecygɨꞌm ajcxy nɨcxy. 
14

 Co Jesús ypɨdzɨmy barcojoty, chi 
ijxy mayjäy. Jesús ooy paꞌayoy je 
mayjäy, e yajtzoocy je paꞌmjäy 
huɨdibɨ anajty ajcxy jɨm ymɨɨd miiñ. 
15

 Com tɨ anajty chuuꞌɨɨñɨ, paady jeꞌ 
ydiscípulos ajcxy nimɨjhuaꞌcy Jesús, 
e nɨmay ajcxy:
―Tɨ chuuꞌɨɨñ, e caꞌ ya pɨn chɨnaꞌy, 

paady capxcɨx́y mɨɨd jada mayjäy 
ajcxy, jaydëb ajcxy nɨcxy ixtäy 
ycaayɨn yꞌuucɨn ma yɨ mutz cajp 
ajcxy huingonbɨ.

16
 Chi Jesús ymɨnañ:

―Caꞌ ycopɨcyɨty co ajcxy nɨcxy 
jɨcxy ixtäy. Miich ajcxy möhuɨp 
caayɨn uucɨn.

17
 Chi jeꞌ ajcxy ymɨnañ:

―Per ɨɨch ajcxy jëyɨ yeeby 
nmɨɨdɨty mɨgoox tzajcaagy etz metz 
acx.

18
 Chi Jesús ymɨnañ:

―Mɨmiingɨx yamꞌamy.
19

 Chi Jesús nɨmay je mayjäy 
co huen ɨñayꞌɨhuɨydaaygɨxy ma 
piꞌcmɨɨyꞌung nïcx. Huinꞌit Jesús 
je mɨgooxpɨ tzajcaagy conɨg̈y etz 
je metzpɨ acx. Chi ypaꞌtꞌijxy jiiby 
tzajpcɨx́y, e yajnajxy Dioscojuyipy. 
Chi tujc-huäcxy je tzajcaagy etz 
moy jeꞌ ydiscípulos ajcxy, co 
huen yajhuäcxycɨxy ma je mayjäy. 
20

 Nidügꞌócɨy je mayjäy ajcxy ycay 
cüxyɨ. Co je mayjäy ycayday, chi je 
discípulos ajcxy yajmujcy je cayduc 
jɨcxtuc, e yajꞌujch ajcxy majmetz 
cach. 21

 Mɨgoox mil anajty ajcxy je 
yëydɨjctɨjc huɨdibɨ cay uuc. E caꞌ 
ajcxy mɨchoy je töxyjäydɨjc ajcxy 
etz je yꞌung yꞌanäg ajcxy.

Jesús yöy nɨɨhuingɨx́y
22

 Chi Jesús aneꞌmy yɨꞌ ydiscípulos 
ajcxy co huen barco tɨgɨɨygɨxy 
mɨcꞌamy, jɨgɨx ñɨcxɨpy ajcxy jɨm 
mejy nïnaxy. Namɨ yɨꞌ ydiscípulos 
ajcxy choñ barcojoty, Jesús 
ycapxycɨj́xy mɨɨd je mayjäy huen 
nɨćxcɨxnɨ. 23

 Co anajty Jesús tɨ 
ycapxycɨx́y mɨɨd je mayjäy, chi 
ñɨcxy naydüg ma tüg cögop Dios 
mɨbɨjctzoobɨ. Co ycoodzɨɨñ Jesús 
naydüg anajty yajpaady. 24

 Co 
ycoodzɨɨñ, mejy cujc anajty je 
barco cujc nɨcxy. E je nɨɨ ooy anajty 
ymɨjjëtzpety ma je barco, jeꞌ co ooy 
anajty mɨc yjanchpojy. 25

 E co oy 
ymoñɨÿ, huinꞌit Jesús ymɨjhuaꞌcy 
ma jeꞌ ydiscípulos ajcxy, ñɨcxy 
adüyöyb mejyhuingɨx́y. 26

 E co 
je discípulos ajcxy ijxy co Jesús 

anajty ymiiñ mejyhuingɨx́y, chi 
ajcxy ooy ñayꞌadzɨgɨɨyɨ. Ooy ajcxy 
yaaxqueecy ymɨnañ ajcxy:
―Hueꞌ ɨɨch ajt ijxmanɨɨyɨm.
27

 Chi Jesús mɨcꞌamy ymɨgapxy 
ajcxy etz nɨmay:
―Huinmɨc jotmɨc naybɨdáacɨgɨxy, 

ɨɨch yɨꞌ. Caꞌ mdzɨgɨɨygɨxy.
28

 Chi oy Pedro Jesús ymɨgapxyii, 
nɨmaayɨ:
―Huindzɨn, pen janch miichɨty, 

aneꞌmgɨch co huen ɨɨch miich 
ninɨcxɨp adüyöyɨp mejyhuingɨx́y.

29
 Chi Jesús Pedro nɨmay:

―Min.
Huinꞌit Pedro ymɨnajcy ma je 

barco etz ñɨcx ma Jesús adüyöyɨp 
mejyhuingɨx́y. 30

 Per co Pedro 
jɨhuɨꞌñybɨjcy jaduꞌn nej anajty ooy 
mɨc yjanchpojy, chi ooy chɨgɨy, 
chi oy ogaꞌn ytɨgɨɨyñɨ quimbɨ, chi 
yaaxqueecy, ymɨnañ:
―¡Huindzɨn, ɨɨch yajtzóocɨgɨch!
31

 Huinꞌit Jesús oy ycɨꞌ mɨmajtzɨ, 
chi nɨmay:
―Miich, janch hueenɨ mmɨbɨjcɨn. 

¿Nej co caꞌ yajxon xymɨbɨcyɨch?
32

 Co Pedro etz Jesús ytɨgɨɨy 
barcojoty, huinꞌit je mɨc poj ñajxy. 
33

 Huinꞌit jeꞌ ajcxy jiiby barcojoty 
ycojxtɨnayꞌɨhuɨydaay ma Jesús 
yhuinduu. Chi ymɨnañ ajcxy:
―Janch tɨyꞌajt co miich Dios 

xyꞌungꞌadyii.

Jesús yajtzooctay je paꞌmjäy 
ajcxy jɨm Genesaret

34
 Co ajcxy ymejyñajxtay, chi 

ajcxy oy jaꞌty ma je Genesaret 
naaxjot. 35

 E co je jäy ajcxy nejhuɨɨy 
co Jesús tɨ yjäty ma yɨꞌ ajcxy 
naaxjot, chi ajcxy tɨyꞌajt quejxy ma 
tügꞌócɨy cajp etz rancho huinduy 

agonbɨ co Jesús yjɨmɨty. Chi je 
mayjäy mɨɨd miiñ tügꞌócɨy je 
paꞌmjäy ma Jesús. 36

 Chi ajcxy 
cohuanɨɨy Jesús, pen jëb je paꞌmjäy 
ñïdoñyii je yhuit. E tügꞌócɨy je 
huɨdijaty ñïdonɨp jeꞌ yhuit, jeꞌ ajcxy 
chooctay yꞌagɨdactay.

Huɨdi jäy yajꞌahuimbijty janch jɨbɨc

15  Chi ymiiñ ma Jesús 
nijëjɨty fariseo jäy ajcxy, je 

huindzɨndɨjc huɨdibɨ tzachpadumb 
judío ycostumbre. Nañ jaduꞌn miiñ 
nijëjɨty escribas, je huindzɨndɨjc 
huɨdibɨ ajcxy nïjaydutp anajty Dios 
ñecy. Je fariseos etz escribas ajcxy 
tɨ choongɨxy anajty jɨm Jerusalén, 
chi ajcxy yꞌamɨdooy Jesús:

2
 ―¿Naꞌamy co miich mdiscípulos 

ajcxy caꞌ cuydungɨxy judío ñiꞌap 
costumbre? Yɨꞌ ajcxy ycaaygɨxy 
yꞌuuccɨxy, e caꞌ jayɨjp ycɨb̈ujcɨxy, caꞌ 
ixpujcɨxy ixjëtzcɨxy ypocy.

3
 Chi Jesús yꞌadzooy, yajtɨɨy:

―¿Naꞌamy co miich 
ajcxy mgapxycömɨdodägy 
Dios? Mdzachcuydungɨxy 
mgɨꞌmgostumbre ma yjapadyii 
mguydungɨxy ixyipy Dios ycötújcɨn. 
4

 Com Dios tɨ yꞌaneꞌmy ma 
ycötujcɨn: “Yajmɨjꞌat mdaj mdeedy, 
e pɨnjaty jɨbɨc nigapxy niꞌojɨɨyb 
ytaj yteedy, ögɨpy yɨꞌ.” 5 Per miich 
ajcxy mɨnamb co tüg je yëydɨjc 
jëbɨ nɨmäy ytaj yteedy: “Caꞌ ɨɨch 
miich ajcxy nbubedaꞌñ, com tɨ 
nꞌahuanɨÿɨch ma Dios tügꞌócɨy tijaty 
nmɨɨdɨch.” 6 Chi huen ytɨmpɨnɨty 
jaduꞌn mɨnamb, caꞌ ocpubedaanɨp 
ytaj yteedy, e jaduꞌn miich ajcxy 
myajtɨgoy Dios yꞌaneꞌmɨn com 
tzachtunaangɨxy mgɨꞌmgostumbre. 
7

 Miich ajcxy naybɨdaacɨp jaduꞌn nej 

jɨhuɨÿ tudägy jäy, e caꞌ yjanchɨty. 
Janch tɨyꞌajt jaduꞌn nej jecyɨp Isaías 
jaaybejty yajhuɨꞌmy co Dios jaduꞌn 
ymɨnañ:
 8 Jadayaabɨ jäy xyajmɨjꞌajtpɨch 

ahuac aguy, per caꞌ ajcxy 
xyajmɨjꞌatyɨch cɨxyjot huinɨjot.

 9 Naadɨgɨꞌ co ajcxy 
xyhuinꞌɨɨ́ygɨxyɨch 
xyhuinyáaxcɨxyɨch. 
Mnayyajꞌixpɨj́cɨgɨxy ayuc 
tɨyꞌajt huɨdibɨ jäy ajcxy tɨ cojy 
tɨ maacxy.

10
 Huinꞌit Jesús huomujctay je 

mayjäy, ymɨnañ:
―Amɨdooꞌijtcɨxy ɨɨch nꞌayuc 

etz mhuinjɨhuɨɨ́ygɨxɨp. 11
 Caꞌ ji 

ni ti jɨɨcxy huɨdi jäy ypɨdacpy 
ma yꞌahuac nɨcxy yajpocycäyii. 
Yɨꞌ janchtɨy je jɨbɨc ayuc huɨdibɨ 
pɨdzɨm ma jäy ajcxy yꞌahuac, yɨꞌ 
ajcxy yajpocycähuɨɨb.

12
 Chi ymiiñ ma Jesús jeꞌ 

ydiscípulos ajcxy, chi ajcxy 
ñɨmaayɨ:
―¿Nej miich mnejhuɨɨyb co je 

fariseos ajcxy ñijotmaꞌtpy co ajcxy 
mɨdoy je ayuc jaduꞌn nej miich 
mɨnañ?

13
 Chi Jesús yꞌadzooy, ymɨnañ:

―Huen tɨm huɨdibɨ aneꞌmɨn 
huɨdibɨ caꞌ Dios tɨ pɨdägy, Dios 
yajtɨgoyam, tɨm jaduꞌn nej jäy ajcxy 
huijxɨg̈y ujtz huɨdibɨ caꞌ yꞌoyꞌujtzɨty. 
14

 Ixmajtzcɨx yɨ fariseos etz escribas 
ajcxy. Caꞌ ajcxy huinjɨhuɨÿ Dios 
ytɨyꞌajt. Jaduꞌn ajcxy nipaady nej 
jäy huintzpɨ, e co tüg huintzpɨ 
huijtzhuɨdity jadüg huintzpɨ, chi 
nimetz nɨcxy yjutcögägɨxy.

15
 Huinꞌit Pedro nɨmay Jesús:

―Yajhuinjɨhuɨɨyg ɨɨch ajcxy jada 
jɨhuimbit ayuc.

16
 Chi Jesús ymɨnañ:

―¿Nej miich ajcxy nañ jaduꞌn caꞌ 
mhuinjihuɨÿ jada jɨhuimbit ayuc? 
17

 ¿Nej caꞌ miich ajcxy mnejhuɨÿ 
co tügꞌócɨy huɨdibɨ tɨgɨɨyb ma 
miich ajcxy mꞌahuac, jeꞌ nɨcxp ma 
miich ajcxy mjot etz ypɨdzɨmy ma 
ajcxy mninïcx? 18

 Per je jäy huɨdibɨ 
jɨbɨc capxp, capxp jeꞌ je jɨbɨc ayuc 
huɨdibɨ ymɨɨd ma yjot yhuinmaꞌñ. 
Jada jɨbɨc ayuc yajpocychɨmɨc̈p 
je jäy. 19

 Yɨ jɨbɨcpɨ huɨdibɨ tzomb 
ma jäy ajcxy yjot yhuinmaꞌñ, yɨꞌ 
jeꞌ jäyyajꞌögɨɨ huinmaꞌñ, je töxyjäy 
mɨgapxtɨgoyɨɨ huinmaꞌñ, meedzɨɨ 
huinmaꞌñ, je ɨndägɨɨ huinmaꞌñ, je 
piitz capx huinmaꞌñ. 20

 Yɨjaduꞌmbɨ 
jɨbɨc-huinmaꞌñ yajpocycäb jäy ajcxy 
ma Dios. Per co jäy ajcxy ycaay 
yꞌügy, ma caꞌnɨ ajcxy pocy ixpujcɨxy 
jayɨjp, caꞌ jeꞌ ypocycäy ajcxy ma 
Dios.

Tüg töxyjäy huɨdibɨ caꞌ 
judíojäy mɨbɨjc Jesús

21
 Chi Jesús jɨm chooñ, nɨcxy ma je 

Tiro etz Sidón naaxjot. 22
 Jɨm anajty 

tüg töxyjäy chɨnäy. Jada töxyjäy hueꞌ 
anajty cananeajäy, canan judíojäy. 
Chi yɨꞌ nimiiñ Jesús, chi nɨmay:
―Huindzɨn, David yꞌap yꞌoc, 

paꞌayoogɨch. Ɨɨch nmɨɨdɨch tüg 
nɨɨx huɨdibɨ ymɨɨd caꞌoybɨ etz oy 
tzaachypɨ paady.

23
 Per caꞌ ni nej Jesús yꞌadzoohuɨ. 

Huinꞌit jeꞌ ydiscípulos ajcxy miiñ ma 
Jesús, e ycohuanɨɨy, mɨnañ ajcxy:
―Capxycɨx́ mɨɨd jada töxyjäy, com 

nɨgo xypayaax xypadɨnaayɨm.
24

 Chi Jesús ymɨnañ:
―Dios ɨɨch tɨ xyquexyɨch jëdaꞌajty 

ma je israelitasjäy huɨdibɨ yꞌalma 
tɨgoyam.

25
 Chi je töxyjäy ymɨjhuaꞌcɨ ma 

Jesús, e ycojxtɨnayꞌɨhuɨy ma je 
yhuinduu, chi ymɨnañ:
―Huindzɨn, tun mayꞌajt 

pubejtcɨch.
26

 Chi Jesús ymɨnañ:
―Caꞌ jaduꞌn yꞌoyɨty co 

nꞌixmadzipɨch je israelitasjäy 
(Dios yjäy), e nbubedɨpɨch miich 
ajcxy. Co jaduꞌn ndunɨpɨch, jaduꞌn 
nipaadɨp nej jäy ajcxy yꞌɨdɨc̈h co 
ajcxy pɨjcɨ je ajcxy yꞌung ycaagy, e 
möy je uc.

27
 Huinꞌit je töxyjäy yꞌadzooy:

―Janch tɨyꞌajt jaduꞌn nej miich 
mɨnaꞌñ, per ixtɨ ycaayb je uc je 
tzajcaagy yꞌabuꞌx huɨdibɨ cäb ma 
yhuindzɨn mesa.

28
 Chi Jesús je töxyjäy nɨmay:

―Janch mɨj mmɨbɨjcɨn. Ɨɨch 
ndunaamybɨch jaduꞌn nej miich 
mdzocy.

Huinꞌit horɨ je töxyjäy ñɨɨx choocy.

Jesús yajtzögy maybaꞌmjäy
29

 Chi Jesús jɨm chooñ. Chi ñajxy 
ma Galilea mejypaꞌ. Chi ypejty ma 
tüg cögop, jɨm ɨñayꞌɨhuɨɨy. 30

 E huinꞌit 
oy mayjäy mɨɨdmiiñ paꞌmjäy huɨdibɨ 
huintz, uum, cɨm̈ucy tecymucy, etz 
huen tɨm huɨdibɨ paꞌmjäy. Pɨdacy 
ajcxy je paꞌmjäy ma Jesús yhuinduu, 
e yɨꞌ yajtzooctay. 31

 E je mayjäy ooy 
tzachjɨhuɨɨy tzachhuinmaay ajcxy 
co anajty je uumbɨ tɨ capxɨg̈y, je 
huintzpɨ tɨ yꞌijxɨg̈y, je cɨm̈ucpy 
tecymucpyɨ tɨ yöyɨg̈y. Chi je mayjäy 
ytɨgɨɨy ɨɨbaady capxpaady Dios, je 
Dios huɨdibɨ je Israel jäy ymɨjpɨdacpy.

Jesús yajcay mɨdaax mil jäy
32

 Chi Jesús mɨjhuoy jeꞌ 
ydiscípulos ajcxy, nɨmay:

―Ooy nbaꞌayooyɨch jadayaab jäy 
ajcxy. Com cujc mɨdugɨɨg xɨɨ ijtcɨxy 
ya mɨɨd ɨɨch etz caꞌ ajcxy mɨɨdɨty ti 
ycaayɨpy. Caꞌ nguexhuimbidaꞌñɨch 
ajcxy ayuu ma ytɨjc, caꞌ yjetyɨty 
yajpaꞌmgojɨp ajcxy tüꞌam.

33
 Chi jeꞌ ydiscípulos ajcxy mɨnañ:

―¿Per ma nꞌocpatɨm ti jada jäy 
ajcxy ycaayɨpy yjɨɨcxɨpy ya ma jada 
abac it ma caꞌ pɨn chɨnäy? Co ooy 
mayjäyɨty.

34
 Chi Jesús yajtɨɨy:

―¿Naag jiiby tzajcaagy miich 
ajcxy mjacmɨɨdɨty?

Chi ajcxy yꞌadzooy:
―Jëyɨ huɨxtujc tzajcaagy etz 

hueen acx.
35

 Chi Jesús nɨmay je mayjäy co 
huen ɨñayꞌɨhuɨydaaygɨxy naaxcɨx́y. 
36

 Chi Jesús conɨg̈y je huɨxtujcpɨ 
tzajcaagy etz je hueenɨp acx, e 
yajnajx Dioscojuyɨp ma Dios. Chi 
tujc-huaꞌcx etz moy jeꞌ ydiscípulos 
ajcxy. E yɨꞌ ajcxy yajhuaꞌcx je 
jɨcxy pɨcy ma je mayjäy. 37

 Chi je 
mayjäy nidügꞌócɨy ycay cüxɨ. Jesús 
ydiscípulos ajcxy yajpɨdɨg̈y huɨxtujc 
cach cayduc uuctuc tɨɨbɨ anajty 
yconaxy. 38

 E je huɨdibɨ ajcxy cay 
hueꞌ anajty naybáatɨgɨxy nimɨdaax 
mil, abɨcy je töxyjäydɨjc etz piꞌctɨjc 
ajcxy. 39

 Chi Jesús ycapxycɨx́y mɨɨd 
je mayjäy huen ajcxy nɨćxcɨxyñɨ ma 
ytɨjc. Chi Jesús ytɨgɨɨy barcojoty etz 
ñɨcxnɨ ma Magdala naax jot.

Je fariseos etz je saduceos 
ajcxy pɨjctzoogɨxy tüg 
ijxpejt mɨjhuinmaꞌñybɨ

16  Chi je fariseos etz saduceos 
yꞌoy ajcxy ixy Jesús. Yɨꞌ 

ajcxy ijxtaꞌn octunaangɨxy mɨɨd 
Jesús, paady ajcxy pɨjctzoy co Jesús 

huen yajꞌixyii ajcxy tüg ijxpejt 
huɨdibɨ tzomb tzajpjoty. 2 Chi Jesús 
yꞌadzooy jeꞌ ajcxy:
―Co miich ajcxy mꞌixy tzuu yɨ tzajp 

tzaptz, chi miich ajcxy mɨnaꞌñ com 
jabom oy tiempo yajpadaꞌñ. 3 Per co 
miich ajcxy mꞌixy jopy je tzajp tzaptz 
etz huimbɨcy, chi ajcxy mɨnaꞌñ co 
caꞌ yꞌoyɨty yɨ tiempo. Miich ajcxy 
ooy mnaybɨdägyii nejɨhuɨÿ ooy 
mꞌixpɨcyɨty ma Dios ytɨyꞌajt, e caꞌ 
yjanchɨty. Miich ajcxy jëbɨ yɨ tzajp 
myajcapxy, per caꞌ mnejhuɨɨygɨxy nej 
yhuimbɨdzɨmy yɨ mɨjhuinmaꞌñ ijxpejt 
huɨdibɨ Dios ytumyb ma jadachambɨ 
xɨɨ tiempo. 4 Yɨ jäy ajcxy huɨdibɨ 
cham tzɨnaayb, ooy yjɨbɨcjäyɨty 
ajcxy, caꞌ ajcxy capxymɨdoy Dios. Yɨꞌ 
ajcxy chojcpy co nyajꞌixɨpyɨch tüg 
ijxpejt mɨjhuinmaꞌñ huɨdibɨ tzomb 
tzajpjoty. Caꞌ Dios yajꞌixaꞌñ ajcxy 
jadüg mɨjhuinmaꞌñ, com mɨɨd miich 
ajcxy jaybetyɨty je mɨjhuinmaꞌñ 
ijxpejt huɨdibɨ Dios ytuun mɨɨd Jonás 
jecyꞌajty.

Chi Jesús ixmajch je fariseos etz 
saduceos ajcxy, chi ñɨcxnɨ.

Fariseos jäy ajcxy yꞌixpɨjcɨn
5

 Co Jesús etz ydiscípulos ajcxy yjaꞌty 
ma jadüg nɨɨbaꞌ, chi jeꞌ ajcxy yjäydɨgoy 
je tzajcaagy. 6 Chi Jesús ymɨnañ:
―Naygüendꞌájtɨgɨx mɨɨd yɨ 

fariseos etz saduceos ajcxy, caꞌ 
mɨjpɨdaacɨ yɨꞌ ajcxy yꞌayuc ytɨyꞌajt, 
com jaduꞌn yɨꞌ nipaady nej levadura.

7
 Chi Jesús ydiscípulos 

ñayñɨmáayɨgɨxy miñ xyɨpy:
―Paady jaduꞌn ymɨnañ, jeꞌ co tɨ 

ɨɨch ajt je tzajcaagy njäydɨgooyɨm.
8

 Jesús nejhuɨy nej ajcxy 
nayñɨmáayɨgɨxy miñ xyɨpy, chi 
nɨmay ajcxy:

―¿Naꞌamy co miich ajcxy 
mɨnaangɨxy co caꞌ ajcxy tzajcaagy 
mɨɨdɨty? Janch hueenɨ miich ajcxy 
mmɨbɨjcɨn. 9 ¿Nej caꞌnɨ miich ajcxy 
mhuinjɨhuɨÿɨ? ¿Nej caꞌ mjäymechyii 
co ɨɨch mɨgoox tzajcaayg 
nyajhuäcxy etz ni mɨgoox mil je 
yëydɨjctɨjc anajty huɨdibɨ ajcxy 
cay? ¿E ni mgaꞌajɨhuɨÿii ajcxy naag 
cach cayduc uuctuc tɨ myajpɨdɨg̈y? 
10

 ¿E ni mgaꞌajɨhuɨÿii ajcxy co 
huɨxtujc tzajcaagy nyajhuäcxyɨch 
ma nimɨdaax mil yëydɨjc ajcxy 
huɨdibɨ caay etz naag cach cayduc 
uuctuc myajpɨdɨg̈y ajcxy? 11

 ¿Nej 
co caꞌ miich ajcxy mhuinjɨhuɨÿ, co 
caꞌ ɨɨch yam nigapxy yɨ tzajcaagy 
huɨdibɨ miich ajcxy tɨ mjäydɨgoy, 
co tɨ nyajnɨmaaygɨxy je levadura 
huɨdibɨ je fariseos etz saduceos 
ajcxy ymɨɨd?

12
 Huinꞌit Jesús ydiscípulos 

ajcxy huinjɨhuɨy co Jesús caꞌ 
anajty jeꞌ tɨ yajnɨmäyii ajcxy co 
huen naygüendꞌájtɨgɨxy mɨɨd 
tzajcaagy levadura. Hueꞌ janchtɨy 
Jesús yajnɨmay ajcxy co huen 
naygüendꞌájtɨgɨxy mɨɨd je fariseos 
etz saduceos ajcxy yꞌixpɨjcɨn.

Pedro nidɨyꞌaty co Jesús 
yɨꞌ jeꞌ je Cristo

13
 Co Jesús yjaꞌty ma Cesarea 

Filipo naaxjot, chi Jesús yꞌamɨdooy 
jeꞌ ydiscípulos ajcxy:
―¿Nej jäy ajcxy ymɨnaꞌñ, pɨńɨc 

ɨɨch?
14

 Chi ajcxy ymɨnaꞌñ:
―Nijëjɨty jäy ymɨnaꞌñ co miich jeꞌ 

Juan je Bautista. Nijëjɨty jäy ymɨnaꞌñ 
co miich jeꞌ Elías, e nijëjɨty ymɨnaꞌñ 
co miich jeꞌ Jeremías o jadüg profeta 
(huɨdibɨ tzɨnay jecyꞌajty).

15
 Chi Jesús ymɨnañ:

―¿E miich ajcxy nej mɨnaangɨxy, 
pɨn ɨɨch?

16
 Huinꞌit Simón Pedro yꞌadzooy:

―Miich jeꞌ je Cristo, je Dios yꞌung.
17

 Chi Jesús yꞌadzooy:
―Jotcujc miich Simón, Jonás 

yꞌung, jeꞌ co ni pɨn xycayajnɨmäy 
jada tɨyꞌajt, tügpajc je Dios 
Teedy nDeedyɨch huɨdibɨ jiiby 
tzajpjoty, yɨꞌ tɨ xyajnejhuɨÿ jada 
tɨyꞌajt. 18

 Ɨɨch miich nɨmaayb co 
miich mxɨɨꞌadɨɨyb Pedro, e hueꞌ 
yhuimbɨdzɨmy tzaa (hueꞌ jeꞌ, je 
tzaa tijaꞌñ je ayuc huɨdibɨ Simón 
ycapxy co je Cristo hueꞌ jeꞌ anajty 
Dios), e ma jada tzaa ji ngojaꞌñɨch 
ɨɨch ndzajptɨjc (hueꞌ yhuimbidzɨmy, 
ma ɨɨch nꞌaneꞌmɨn chondägaꞌñ), e 
ni caꞌ oybɨ ymɨcꞌajt ycamɨmadägɨpy. 
19

 Ɨɨch miich nmöhuamyb je cötujcɨn 
jaduꞌn nipaady nej tüg ahuaast 
huɨdibɨ mɨɨd myajꞌahuädzɨpy Dios 
yꞌayuc ytɨyꞌajt. Tügꞌócɨy huɨdibɨ 
miich mgapxꞌadujcpy ya naaxhuiñ, 
Dios nañ jaduꞌn capxꞌadugɨpy 
jiiby tzajpjoty, e huɨdibɨ miich ya 
naaxhuiñ caꞌ capxꞌaducy, Dios nañ 
caꞌ capxꞌadugɨpy jiiby tzajpjoty.

20
 Huinꞌit Jesús nɨmay jeꞌ 

ydiscípulos ajcxy, co caꞌ huaad ni 
pɨn nɨmäy co yɨꞌ jeꞌ je Cristo.

Jesús nigapxy jeꞌ yꞌöcɨn
21

 Ixtɨ huinꞌitnɨ Jesús ytɨgɨɨy 
yajnɨmay jeꞌ ydiscípulos ajcxy co 
nɨcxamb jɨm Jerusalén etz co jɨm 
ooy yꞌayoohuaꞌñ. Jɨm Jerusalén 
je judío mɨjjäydɨjc, je teedytɨjc 
huɨdibɨ tungmɨɨdpɨ, etz yɨ escribas 
ajcxy ooy chaachytunaꞌñyii etz 
yajꞌögaꞌñyii. Per codugɨɨg xɨɨ huinꞌit 
yjugypɨgaꞌñ jadügꞌoc. 22

 Huinꞌit 

Pedro mɨɨdnɨcxy Jesús ahuingujc, e 
oy ojy, ymɨnañ:
―Huindzɨn, caꞌ Dios tzocy nɨcx 

jaduꞌn mjaty. Mɨɨd miich caꞌ jëbɨ 
jaduꞌn mjadɨpy.

23
 Per Jesús yhuäc-huimbijty, chi 

nɨmay Pedro:
―Huinhuäctuutcɨch Pedro, je 

mujcuꞌ miich jaduꞌn xyajcapxp. 
Caꞌ nɨgoo xyꞌadzipyɨch. Caꞌ miich 
mhuinmaꞌñybɨdägy nej Dios tzocy. 
Yɨꞌ janchtɨy miich mhuinmaꞌñꞌajtpy 
nej jäy ajcxy tzocy.

24
 Huinꞌit Jesús jeꞌ ydiscípulos 

ajcxy nɨmay:
―Pen je pɨnjaty xypaminaꞌñɨch, 

huen ycɨꞌmdzojcɨn ixmajtztäy 
etz huen yhuinmaꞌñypɨdägy co 
ayoohuɨpy mɨɨd ɨɨch ycɨxpɨ, ixtɨ 
mabaad yꞌögy. 25

 Huen pɨnjäy 
huɨdibɨ caꞌ ayoohuaꞌñ mɨɨd ɨɨch 
ycɨxpɨ, hueꞌ jeꞌ yajtɨgoyamy 
yɨꞌ yjugyꞌajtɨn. Per pɨnjaty 
xypanɨcxpɨch oy nej ytɨmyjadɨpy, 
hueꞌ jeꞌ ypadamyb yjugyꞌajtɨn 
huɨdibɨ caꞌ ycɨxɨpy ytɨgoyɨpy 
nimɨna. 26

 ¿Ti jäygɨdaacɨn yɨꞌ co 
tüg jäy yꞌocnayyajpadɨɨyb yɨ 
meeñ etz mɨcꞌajtɨn huinduꞌmy 
ñaaxhuiñybɨ, e yjugyꞌajtɨn cɨxɨpy 
tɨgoyɨpy tüccɨꞌy? ¿Jaduꞌñyɨ jëbɨ 
jäy yꞌalma yjugyꞌajtɨn occojuyɨ? 
Nïgɨ choohuɨty jäy ajcxy yꞌalma 
yjugyꞌajtɨn, caꞌydɨ jac ni ti. 27

 Ɨɨch, 
je jäy huɨdibɨ tzoon tzajpjoty, 
miinaambɨch jadügꞌoc ya naaxhuiñ 
mɨɨd je ángeles ajcxy etz mɨɨd 
nDeedyɨch yꞌoyꞌajtɨn. Huinꞌit 
mɨcuejtähuaꞌñ tügꞌócɨy je jäy nej 
anajty tɨ ytuungɨxy, pen oy, o 
caꞌ yꞌoyɨty. 28

 Janch tɨyꞌajt jaduꞌn 
nej nɨmaaygɨxy co ji ya naagɨty 
huɨdibɨ caꞌ yꞌögaꞌñ ixtɨ coonɨ 

SAN MATEO 16

El Nuevo Testamento en el mixe de Coatlán © La Liga Bíblica 1976, 2009



36

xyꞌixɨpyɨch jadügꞌoc co ɨɨch anajty 
nmiiñ aneꞌmbɨ.

Co Jesús ñinïcx yajtɨgach

17  Codudujc xɨɨ huinꞌit Jesús 
mɨɨdnɨcxy Pedro, Jacobo, 

etz yꞌuch Juan ma tüg mɨjcop, ma 
tüg cop huɨdibɨ ooy ycɨxɨty. 2 E jɨm 
copcɨx́y Jesús ñinïcx ñaygojtɨgajtzɨ 
ma Pedro, Jacobo etz Juan ajcxy 
yhuinduu. Jesús yhuiñyjɨjp ytɨgɨɨy 
adɨɨcxp nej je xɨɨ ytɨɨcxɨn. E Jesús 
yhuit yꞌahuimbijty janch poob 
jaduꞌn nej tüg tɨɨcxɨn. 3 E tɨmetiinɨ 
oy ijxcɨxy Moisés etz Elías ycapxy 
mɨydägy anajty mɨɨd Jesús. 4 Chi 
Pedro nɨmay Jesús:
―Huindzɨn, oy yꞌoyɨty co ɨɨch ajt 

ya. Pen miich mdzojcpy jëbɨ ɨɨch 
ajcxy nyajꞌoyɨÿ tugɨɨg tɨjcquemy. 
Tüg miich mjeꞌ, tüg Moisés yjeꞌ, etz 
tüg Elías yjeꞌ.

5
 Pedro capxp anajty, tɨm huinꞌítɨy 

tüg joc yajnïdɨgoyday jeꞌ ajcxy 
huɨdibɨ ooy adɨɨcxp anajty. E ma 
je joc yajmɨdoy tüg ayuc huɨdibɨ 
ymɨnañ:
―Jadayaabɨ yëydɨjc ɨɨch jeꞌ 

nꞌungꞌajtpy huɨdibɨ ooy ndzocy 
njɨhuɨÿɨch etz yɨꞌ ɨɨch mɨɨd njotcujcɨty. 
Amɨdooꞌit miich ajcxy yɨꞌ yꞌayuc.

6
 Co Pedro, Jacobo, etz Juan 

jaduꞌn mɨdooy je ayuc chooñ 
jocjoty, chi ajcxy ooy chɨgɨɨy etz 
ñayñitziitzcɨdaacɨ ajcxy.

7
 Huinꞌit ajcxy Jesús ñimiinɨ etz 

nïdoñ ajcxy, e ymɨnañ:
―Pɨdɨc̈cɨx, caꞌ mdzɨgɨɨygɨxy.
8

 E co ajcxy yꞌijxɨg̈y, caꞌ anajty jɨm 
Elías etz Moisés. Naydügpajc Jesús 
yjac-huɨꞌmy mɨɨd jeꞌ ajcxy. 9 E co 
ajcxy ymɨnajcy ma je cop, chi ajcxy 
Jesús nɨmay:

―Caꞌ ni pɨn miich ajcxy 
nyajnɨmähuɨpy jaduꞌn nej tɨ 
mꞌijxcɨxy cham, ixtɨ coonɨ ɨɨch 
anajty tɨ njugypɨcyɨch jadügꞌoc ma 
anajty tɨ nꞌögɨch.

10
 Huinꞌit jeꞌ ydiscípulos ajcxy 

yajtɨɨy Jesús:
―¿Nej co yɨ escribas, yɨꞌ ajcxy 

huɨdibɨ nïjaydutp etz yajnïguejp 
Dios yꞌayuc, ymɨnaangɨxy co Elías 
yɨꞌ miinaam jayɨjp etz axam je 
Cristo?

11
 Chi Jesús yꞌadzooy:

―Janch tɨyꞌajt co Elías ymiinaꞌñ 
etz yajꞌoyɨydähuamy tügꞌócɨy mɨɨd 
Dios ycɨxpɨ. 12

 Per ɨɨch miich ajcxy 
nɨmaayb co Elías tɨ yꞌoy. E je jäy 
ajcxy caꞌ nejhuɨÿ pɨn yɨꞌ, e ooy jɨbɨc 
tuuñ ajcxy, nej tɨm tzojccɨxy. E nañ 
jaduꞌn ɨɨch, je jäy huɨdibɨ tzoon 
tzajpjoty ayoohuaambɨch ma yɨꞌ 
ajcxy.

13
 Huinꞌit jeꞌ ydiscípulos ajcxy 

huinjɨhuɨɨy co Jesús hueꞌ anajty 
ñigapxyp je Juan, el Bautista.

Jesús yajtzögy tüg jäy 
moꞌtpaꞌmmɨɨdpɨ

14
 Co Jesús, Pedro, Jacobo etz 

Juan yjäty jɨm ma je mayjäy ajcxy, 
chi ñimiinɨ tüg jäy. Chi je jäy 
ycoxtɨnayꞌɨhuɨy ma Jesús yhuinduu, 
chi ymɨnañ:

15
 ―Huindzɨn, ɨɨch nmang 

paꞌayoohuɨc. Jeꞌ co ymɨɨd moꞌtpaꞌm 
etz oy yajꞌɨyooyii. Canaagꞌoc 
tɨ ycäy jɨɨnjoty nɨɨjoty. 16

 Paady 
ɨɨch tɨ nmɨɨdmiiñɨch ma miich 
mdiscípulos ajcxy, per caꞌ ajcxy 
ymadacy yajtzögɨpy.

17
 Chi Jesús yꞌadzooy:

―Miich ajcxy huɨdibɨ jugyꞌajtp 
jadachambɨ xɨɨ tiempo, caꞌ miich 

ajcxy mmɨbɨgaꞌñ Dios, caꞌ miich 
ajcxy mgapxymɨdoohuaꞌñ Dios. 
¿Naag xɨɨ naag tiempo ɨɨch 
miich ajcxy njacmɨmecxtugɨpy? 
Yajmiingɨx yɨ yeegꞌanäg.

18
 Co je yeegꞌanäg yajmɨɨdjaꞌty 

ma Jesús, huinꞌit Jesús aneꞌmy 
je caꞌoybɨ co huen pɨdzɨm ma je 
yeegꞌanäg. E mɨcꞌamy jeꞌ chögy.

19
 Jac co hueeñɨ, jeꞌ ydiscípulos 

ajcxy mɨɨdmɨydac Jesús ahuingujc, 
chi ajcxy yajtɨɨy ma Jesús:
―¿Nej co ɨɨch ajcxy caꞌ tɨ 

nmadägy nɨcx nyajpɨdzɨɨ́mgɨxyɨch 
je caꞌoybɨ ma je yeegꞌanäg?

20
 Chi Jesús ymɨnañ:

―Jeꞌ co miich ajcxy hueenɨ mmɨbɨjcɨn. 
Janch tɨyꞌajt jaduꞌn nej nnɨmaaygɨxy, co 
ixyipy miich ajcxy xyꞌocmɨbɨcyɨch, ooy 
ixyipy jëdaꞌajty jaduꞌn nej je jac mutzpɨ 
ujtz tɨɨm, huinꞌit jëbɨ ixyipy mnɨmäy 
jadayaabɨ cop co huen jɨɨhuäcy ya etz 
huen nɨcxy huingduum, chi ñɨcxɨp je 
cop. Ni ti ji ycatzipɨty pen janch miich 
ajcxy mɨɨdɨty mɨbɨjcɨn. 21

 Jadayaabɨ 
pɨcy caꞌoybɨ pɨdzɨmɨpy co Dios 
nmɨbɨjctzoohuɨm mɨctägy etz ayuuꞌijt, 
caꞌ jac ti huinmaꞌñ.

Jesús nigapxy jadügꞌoc yꞌöcɨn
22-23

 Co anajty ajcxy yhuɨdity 
tügmucy jɨm ma Galilea yꞌit, chi 
Jesús nɨmay jeꞌ ydiscípulos ajcxy:
―Ɨɨch, je jäy huɨdibɨ tzoon 

tzajpjoty, yajcɨÿegɨpyɨch ma jäy. E 
yɨꞌ ajcxy xyajꞌögɨbɨch etz codugɨɨg 
xɨɨ njugypɨgɨpyɨch jadügꞌoc. Co jeꞌ 
ydiscípulos ajcxy jaduꞌn mɨdooy, chi 
ajcxy ooy yjotmaybaty.

Je cogüejtɨn ma je tzajptɨjc
24

 Co Jesús yjaꞌty mɨɨd jeꞌ 
ydiscípulos ajcxy jɨm ma je 

Capernaum cajp, chi huɨdi anajty 
ajcxy meeñ yajmujcp mɨɨd tzajptɨjc 
ycɨxpɨ, oy ajcxy ijxcɨxy je Pedro, chi 
ajcxy yꞌamɨdooy:
―¿Nej miich mhuindzɨn ycuejcpy 

meeñ mɨɨd tzajptɨjc ycɨxpɨ?
25

 Chi Pedro yꞌadzooy:
―Cuejtpy.
E huinꞌit hora co anajty Pedro 

ytɨgɨÿ tɨgoty, chi Jesús jayɨjp 
ymɨgapxy, ñɨmay:
―Simón, ¿nej mmɨnaꞌñ? ¿Pɨn je 

rey ajcxy yajcuejcpy? ¿Yɨꞌ yjäy o 
huingjäyɨ?

26
 Chi Pedro yꞌadzooy:

―Ma huingjäy huɨdibɨ aneꞌmy ijtp.
Chi Jesús yꞌadzooy:
―Ah, caꞌtz yɨꞌ yjäy huaad ti 

cuejtcɨxy. 27
 Per caꞌ ndzocyɨch co je 

cogüejtpɨ nyajcapxmayɨɨyɨm, nɨcx 
miich ma yɨ mɨj laguun e cohuidzɨꞌ 
jiiby mxuꞌñ, e je acx huɨdibɨ anajty 
jayɨjp huoomb, jeꞌ myajpɨdzɨmɨpy, 
e ma yꞌahuac jiiby mbaadɨpy tüg 
meeñ, yajpɨdzɨm je meeñ e nɨcx 
cuet mɨɨd ɨɨch ycɨxpɨ etz mɨɨd miich 
ycɨxpɨ.

¿Pɨn jeꞌ jac nïgɨ mɨjɨp?

18  Je huinꞌit hora jeꞌ 
ydiscípulos ajcxy 

ymɨjhuäctay Jesús etz yajtɨy:
―¿Pɨnjäy jeꞌjac nïg ymɨɨd je 

mɨjꞌajtɨn ma Dios yꞌaneꞌmy jiiby 
tzajpjoty?

2
 Chi Jesús mɨjhuoy tüg je 

piꞌcꞌanäg. Chi pɨdacy je piꞌcꞌanäg 
cujcꞌamy ma yɨꞌ ajcxy. 3 Chi Jesús 
ymɨnañ:
―Janch tɨyꞌajt ɨɨch miich ajcxy 

nɨmäy, pen caꞌ miich ajcxy 
jothuimbijtcɨxy etz naybɨdaaccɨxy 
mhuinmaꞌñ jaduꞌn nej jada 

piꞌcꞌanäg huinmaꞌñ mɨɨd, pues 
caꞌ mdɨgɨḧuɨpy ma Dios Teedy 
yꞌaneꞌmy jiiby tzajpjoty. 4 Paady, 
pɨnjaty mɨɨd yhuinmaꞌñ yung nax 
jaduꞌn nej jadayaabɨ piꞌcꞌanäg mɨɨd 
yhuinmaꞌñ yung nax, jeꞌ jeꞌ je 
huɨdiib jac nïgɨ mɨjꞌajtɨn ymɨɨd jiiby 
ma Dios yꞌaneꞌmy. 5 Hueñypɨnɨty 
huɨdibɨ mɨɨd ɨɨch ycɨxpɨ cöbɨgɨpy 
etz tzogɨpy tüg piꞌcꞌanäg, jaduꞌn 
nej jada piꞌcꞌanäg tɨ ndzocyɨch tɨ 
ngöbɨcyɨch, hueꞌ jaduꞌn nipaady nej 
jɨhuɨÿ tɨ xycöbɨcyɨch tɨ xychocyɨch.

Je huɨdibɨ ooy ycojotmayɨty 
co nbocycähuɨm

6
 Hueñypɨnɨty huɨdibɨ jɨbɨc-

huinmaꞌñ ymɨbɨdzɨmy, e 
yajpocycäy yɨ jaduꞌmbɨ piꞌctɨjc 
huɨdibɨ ajcxy xymɨjnɨcxpejtpɨch, 
jacꞌoy ixyipy co yɨ jaduꞌmbɨ jäy 
ytimyñayyöcxodzɨÿii tüg paandzaa 
etz ñayñajtzjɨbibɨḧuɨpy mejyjoty. 
7

 Ooy ayoꞌñɨty ooy jɨbɨcɨty co ji 
naaxhuiñybɨ yajpaady tijaty huɨdibɨ 
yajtundɨgooby jäy ajcxy. Ni mɨna 
xɨɨ caꞌ tɨgoy yꞌidɨpy tijaty huɨdi 
yajtundɨgoy je jäy ajcxy. Per mɨj 
ayoꞌn padaꞌñ mɨɨd yɨ Dios pɨnjaty 
cojp tundɨgooyɨɨ. 8 Pen miich mgɨꞌ o 
miich mdecy xyajtundɨgooyb, jacꞌoy 
ixyipy co mdɨmꞌixpuxy etz ixjɨbɨpy 
jɨguem. Nïgɨ oy co mdɨgɨḧuɨpy 
cɨd̈uc tecytuc jiiby tzajpjoty etz 
caꞌydɨ co mdɨgɨḧuɨpy mɨɨd metz 
mgɨꞌ etz metz mdecy mɨjjɨɨnjoty 
huɨdibɨ nimɨna ycapïch. 9 E pen yɨ 
mhuiin tug xyajpocycähuamb, tɨm 
yajpɨdzɨm etz ixcätz jɨguem. Com 
jacꞌoy mdɨgɨḧuɨpy mɨɨd tüg mhuiin 
ma jugyꞌájtɨn huinɨxɨɨbɨ, caꞌydɨ co 
mdɨgɨḧuɨpy mɨɨd metz mhuiin ma 
yɨ jɨɨn huɨdibɨ camɨna xɨɨ ycapïch.

Je yꞌijxpejt, je cöbɨxy huɨdibɨ tɨgooy
10

 Caꞌ mꞌixtijcɨxy ni tüg piꞌcꞌanäg 
huɨdibɨ xymɨbɨjcpɨch. Yɨꞌ ajcxy jeꞌ 
yꞌángeles tɨm ijtɨɨb jiiby tzajpjoty 
ma Dios Teedy, ɨɨch nDeedy 
yhuinduu. 11

 Ɨɨch je jäy huɨdibɨ 
tzoon tzajpjoty, tɨ nmiiñɨch ya 
naaxhuiñ, jeꞌ co nyajnitzögaꞌñɨch 
je jäy ajcxy yꞌalma huɨdibɨ tɨgoyam. 
12

 ¿Nej miich ajcxy mɨnaꞌñ? Pen tüg 
jäy ymɨɨd mɨgoꞌpx cöbixy, etz pen 
yöydɨgooyb nidügtɨ cöbixy, ¿nej caꞌ 
jëbɨ ixmach je nimɨdaꞌpx majmocx 
mɨdaax cöbixy etz nɨcxy ixtäy je 
jadügpɨ huɨdibɨ yöydɨgooy? 13

 E pen 
ypatpy je tügpɨ huɨdibɨ yöydɨgooyb, 
chi ooy xondägy mɨɨd co anajty tɨ 
paady huɨdibɨ anajty tɨ ytɨgooy, caꞌ 
jaduꞌn yxondägy mɨɨd je nimɨdaꞌpx 
majmocx mɨdaax huɨdibɨ caꞌ anajty 
tɨ yöytɨgooygɨxy. 14

 Tɨm jaduꞌn 
nipaady mɨɨd Dios Teedy jiiby 
tzajpjoty, caꞌ tzocy co ni tüg jäy 
yꞌalma tɨgoyɨpy.

Nej huaad tüg mmɨgüg 
nhuinmeecxɨm

15
 Pen miich mmɨgüg xytuñ 

jɨbɨc, mɨɨdmɨydac ahuingujc e 
yajhuinjɨhuɨꞌ ma tɨ ytundɨgooy, 
pen xyꞌayuchuinjɨhuɨɨyb tɨ anajty 
mmɨnaymɨgügpɨgyii je mmɨgüg. 
16

 Pen caꞌ xyꞌayuc-huinjɨhuɨÿ, chi 
huoominɨpy tüg o metz mmɨgüg 
huɨdibɨ jëbɨ nidɨyꞌajtꞌadɨpy miich 
mꞌayuc. 17

 E pen nañ caꞌ jeꞌ ajcxy 
ayuc-huinjɨhuɨḧuaꞌñ, mɨɨdnɨcxɨp 
ma mɨbɨjcpɨdɨjc yöymujctac e 
jɨm ajcxy myajnaxɨpy jaduꞌn nej 
tüg huɨdibɨ caꞌ Dios mɨbɨcy etz 
jaduꞌn nej tüg yajcogüejtpɨ huɨdibɨ 
ooy pocymɨɨdɨty. 18

 Janch tɨyꞌajt 

ɨɨch miich ajcxy nɨmäy, tügꞌócɨy 
huɨdibɨ miich ajcxy mgapxꞌadujcpy 
ya naaxhuiñ, Dios nañ jaduꞌn 
capxꞌadugɨpy jiiby tzajpjoty, e 
huɨdibɨ miich ajcxy ya naaxhuiñ 
caꞌ capxꞌaducy, Dios nañ caꞌ 
capxꞌadugɨpy jiiby tzajpjoty. 19

 E 
nañ jaduꞌn ɨɨch miich ajcxy nɨmäy, 
pen ya naaxhuiñ miich ajcxy 
nimetz mnaygápxɨgɨxy co tijaty 
mmɨbɨjctzohuaangɨxy ma Dios, 
Dios, ɨɨch nDeedy huɨdibɨ jiiby 
tzajpjoty, xymöhuɨpy huɨdibɨ ajcxy 
mbɨjctzooyb. 20

 Com ma miich ajcxy 
nimetz o nidugɨɨg naymújcɨgɨxy, 
jɨm ɨɨch nꞌity cujcꞌamy ma miich 
ajcxy.

21
 Chi Pedro yꞌamɨdooy Jesús 

ymɨnañ:
―Huindzɨn, ¿naagꞌoc huaad 

nhuinmeecxyɨch yɨꞌ ajcxy 
huɨdibɨ xymɨdundɨgooybɨch? 
¿Nej nméecxɨbɨch ixtɨ coonɨ 
huɨxtujcꞌocɨ?

22
 Chi Jesús yꞌadzooy:

―Caꞌ yhuɨxtujcꞌócɨty, hueꞌ 
meecxɨpy mɨdaax mɨgoꞌpx 
jamɨdaꞌpx majmocx mɨdaaxꞌoc.

Je tumbɨ yꞌijxpejt huɨdibɨ 
caꞌp ymɨgüg huinmeecxy

23
 Dios yꞌaneꞌmɨn jiiby 

tzajpjoty jaduꞌn nipaady nej 
tüg rey huɨdibɨ huijtzꞌoyɨɨyb 
mɨɨd je ytumbɨdɨjc jajaduꞌñɨ 
ajcxy yjacmɨnucxyꞌadyii. 24

 Je 
rey ytɨmyhuijtzꞌoyɨɨychondacyñɨ 
anajty cuentas, co oy yjädy 
tüg ytumbɨ huɨdibɨ anajty 
mɨnuucxyꞌajtɨp canaag millón. 
25

 Com jeꞌ ytumbɨ caꞌ anajty mɨɨdɨty 
ti mɨɨd mɨgüedɨɨb jeꞌ yhuindzɨn. 
Huinꞌit je huindzɨn aneꞌmy co 

huen jeꞌ ytumbɨ yajtoocnax 
quipxyɨ mɨɨd yꞌungdöxyɨjc etz 
tügꞌócɨy tijaty ymɨɨd, jaydëb 
ñuucxy yꞌadujctähuɨpy. 26

 Huinꞌit 
ytumbɨ ycoxtɨnayꞌɨhuɨɨy ma 
yhuindzɨn yhuinduu etz nɨmay: 

“Huindzɨn, paꞌayoogɨch, etz ɨɨch 
miich nmɨgüejtähuɨpy.” 27

 Chi je 
tumbɨ yhuindzɨn yajtuñ paꞌayoꞌn, 
chi huinmeecxɨp je nuucxy, e 
yajpɨdzɨmy pujxtɨgoty. 28

 E mɨcꞌamy 
co jeꞌ ypɨdzɨmy pujxtɨgoty, chi 
ymɨnaybatɨ tüg ymɨgüg huɨdibɨ 
anajty mɨɨd quipxyɨ tɨ ytuñ. Jeꞌ 
anajty mɨnuucxꞌajtɨp tɨm hueenɨ, 
chi jeꞌ yöcmɨmadzɨy jeꞌ ymɨgüg 
huɨdibɨ mɨɨd ytuuñ, chi nɨmay: 

“Cuet huɨdibɨ mnuucxꞌajtpy ma ɨɨch.” 
29

 Huinꞌit ymɨgüg ycojxtɨnayꞌɨhuɨɨy 
ma jeꞌ yhuinduu. Chi mɨnuucxtaacy 
nɨmay: “Paꞌayoogɨch. Ɨɨch miich 
nmɨgüejtähuɨpy.” 30

 Chi je jadügpɨ 
caꞌ mecxtujcɨn yajtuuñ. Chi oy 
ymɨgüg pɨdägy pujxtɨgoty, ixtɨ 
coonɨ anajty mɨcuedyii. 31

 Co je 
jacjadyii ymɨdumbɨdɨjc oy ixy 
jaduꞌn nej tɨ yajtuñ jeꞌ ymɨgüg, chi 
ooy ajcxy jɨhuɨɨy. Chi ajcxy nɨcx 
ma je yhuindzɨn etz yajnɨmayday 
tügꞌócɨy nejjaty anajty tɨ ijxcɨxy. 
32

 Huinꞌit jeꞌ ajcxy yhuindzɨn oy 
yajhuoyii je huɨdibɨ mɨnuucxꞌajtɨp 
canaag millón. Chi nɨmay: “Miich 
ooy mdzachjɨbɨcjäyɨty. Tɨ ɨɨch 
miich nhuinmeecxɨ tügꞌócɨy 
je mnuucxy, mɨɨd co miich 
paꞌayoohuɨn mbɨjctzooy ma ɨɨch. 
33

 E miich nañ jaduꞌn ixyipy tɨ 
mbaꞌayoy je mɨgüg huɨdibɨ mɨɨd 
mmɨduñ, huɨdibɨ xymɨnuucxyꞌajtp, 
jaduꞌn nej ɨɨch miich tɨ 
nbaꞌayooy.” 34

 Chi je huindzɨn 
ooy chachjotmaꞌty, chi pɨdacy 

aneꞌmɨn co huen yajtzaachytuñ jeꞌ 
ytumbɨ mabaad cuejttäy tügꞌócɨy 
huɨdibɨ ñuucxyꞌajtpy. 35

 Chi Jesús 
ycapxycɨj́xnɨ, mɨnañ:
―Tɨm jaduꞌn nej jada rey tɨ tuñ 

mɨɨd je ytumbɨ, nañ tɨm jaduꞌn 
Dios tunɨpy mɨɨd miich ajcxy, pen 
caꞌ nidüg nidügtɨ miich ajcxy 
caꞌ mhuinmeecxy je mmɨgügtɨjc 
amumdügjot.

Jesús yajꞌixpɨcy mɨɨd co 
jäy ytöxyɨjc ixmach

19  E co Jesús capxtay jada 
ayuc, chi choñ Galilea, chi 

oy yjädy ma Judea it jɨm Jordán 
mɨj nɨɨ nïnaxy. 2 Chi ooy mayjäy 
ypanɨcxɨ, e jɨm yajtzoocy huɨdijaty 
anajty yuu mɨɨd paꞌm mɨɨd.

3
 Huinꞌit nijëjɨty je fariseos 

ajcxy nimiiñ Jesús co 
yajmachcähuaangɨxy anajty. Chi 
ajcxy yꞌamɨdooy:
―¿Nej janch co Dios tɨ xymooyɨm 

cötujcɨn co jëbɨ tüg yëydɨjc 
ixmadzip ytöxyɨjc mɨɨd tɨm hueenɨ 
ti capxy ti ayuc?

4
 Chi Jesús yꞌadzooy:

―¿Nej caꞌnɨ miich ajcxy mꞌixy 
mgapxy ma ymiiñ jaybety ma 
Dios ñecy co je naaxhuiñybɨ 
chondacy, co Dios ogaꞌñ yajcojy 
tügꞌócɨy tijaty huɨdibɨ jiꞌajtp 
co “Dios yajcojy tüg yëydɨjc etz 
tüg töxyjäy”? 5 Nañ jaduꞌn Dios 
ymɨnañ: “Je yëydɨjc yꞌixmadzip ytaj 
yteedy etz pudɨgɨḧuɨpy jeꞌ ytöxyɨjc. 
E je yëydɨjc etz ytöxyɨjc túꞌcɨy 
idaangɨxy.” 6 Paady caꞌ ñimetzɨty 
ajcxy, com je yëydɨjc etz ytöxyɨjc 
tügmucy yꞌidaangɨxy. Com Dios 
tɨ huijtzmucy je yëydɨjc mɨɨd je 
töxyjäy, paady caꞌ huaadɨty co 

jäy ajcxy huijtzhuäcxyp tɨɨbɨ Dios 
huijtzmucy.

7
 Huinꞌit je fariseos ajcxy 

yꞌamɨdooy Jesús:
―¿Naꞌamy co Moisés cötujcɨn tɨ 

yejcy jecyꞌajty co tüg yëydɨjc jëbɨ 
huaad ixmach ytöxyɨjc, e möhuɨpy 
ñinecy ñidɨyꞌajt e jaduꞌn jëbɨ 
ixmach?

8
 Chi Jesús ymɨnañ:

―Moisés jada cötujcɨn tɨ 
xymooygɨxy co jëbɨ mꞌixmajtzcɨxy 
mdöxyɨjc mɨɨd co miich 
ajcxy mdzachcöjuuñɨty, caꞌ 
mgapxymɨdohuaangɨxy Dios. Per co 
je naaxhuiñybɨ chondacy caꞌ anajty 
jaduꞌnɨty. 9 Janch tɨyꞌajt jaduꞌn nej 
ɨɨch miich ajcxy nɨmaaygɨxy co 
je yëydɨjc huɨdibɨ yajjayhuäcxp 
mɨɨd je ytöxyjäy, e je ytöxyjäy caꞌ 
anajty tɨ ytundɨgooyb mɨɨd huingbɨ 
yëydɨjc, hueꞌ jeꞌ yëydɨjc ytundɨgooy 
co ixmach ytöxyɨjc etz ypɨjctɨgach 
mɨɨd huingbɨ. Nañ tɨm jaduꞌn pen 
tüg yëydɨjc ypɨcy mɨɨd tüg töxyjäy 
huɨdibɨ ñäy tɨ yꞌixmachyii, hueꞌ 
tundɨgooyb anajty je yëydɨjc.

10
 Co Jesús ydiscípulos ajcxy 

mɨdooy jada ayuc, chi ajcxy 
ymɨnañ:
―Pen jaduꞌn jëduꞌn je tɨyꞌajt co je 

yëydɨjc caꞌ huaad ixmadzip ytoxyjäy, 
jacꞌoy co caꞌ nbɨjcɨm.

11
 Chi Jesús ymɨnañ:

―Caꞌ tügꞌócɨy je jäy huinjɨhuɨÿ 
jadayaabɨ tɨyꞌajt. Jëyɨ ajcxy 
huinjɨhuɨḧuɨp pɨn ajcxy Dios 
pɨdaacɨ co huinjɨhuɨḧuɨp. 12

 Ji 
canaagnax je ayuc je huinmaꞌñ 
nej caꞌ yjëbɨty ypɨgɨpy je yëydɨjc. 
Naagɨty piꞌctɨjc ymaꞌxungꞌaty e caꞌ 
ycaꞌpxɨty ñinïcxy, paady caꞌ pɨcy 
ajcxy. E nijëjɨty je yëydɨjc caꞌ huaad 

ypɨcy, mɨɨd jëgɨxpɨ co anajty jeꞌ 
tɨ ymɨjaapɨgyii. E nijëjɨty yëydɨjc 
huɨꞌmy jaybɨcy mɨɨd jëgɨxp co ajcxy 
ytuñ ma Dios ytung, je Dios huɨdibɨ 
aneꞌmyb tzajpjoty. Pɨnjaty cöbɨgamy 
ɨɨch nꞌayuc huen cöbɨcy.

Jesús conucxy maybiꞌctɨjc
13

 Chi naagɨty je jäy mɨɨdnɨcxy 
yꞌung yꞌanäg ma Jesús jaydëb 
yajcɨn̈ïxajɨpy etz Dios mɨbɨjctzoy 
mɨɨd yɨꞌ ajcxy ycɨxpɨ. Chi Jesús 
ydiscípulos ajcxy ojy je jäy ajcxy 
huɨdibɨ anajty mɨɨd miimb je yꞌung 
yꞌanäg, nɨmaaygɨxy co caꞌ jaduꞌn 
yꞌoyɨty. 14

 Per Jesús ymɨnañ:
―Huen mɨɨd miiñ ajcxy piꞌcꞌanäg 

ma ɨɨch, caꞌ mjɨjpcogapxɨɨygɨxy. 
Com pɨnjaty ymɨbɨjcp ɨɨch ngapxy 
nꞌayuc, jaduꞌn nej jadayaabɨ 
piꞌcꞌanäg ajcxy ymɨbɨcy, jeꞌ ajcxy 
tɨgɨḧuam ma Dios yꞌaneꞌmy jiiby 
tzajpjoty.

15
 Chi Jesús cɨn̈ïxajy je piꞌcꞌanäg 

ajcxy. Chi ñɨcxnɨ.

Tüg yeegꞌanägnɨp comeeñybɨ 
mɨɨdmɨydägy Jesús

16
 Chi tüg yëydɨjc oy ixy Jesús. 

Chi yꞌamɨdooy:
―Huindzɨn, ¿ti jadaꞌ co oy ɨɨch 

ndunɨpyɨch jaydëb nbaadɨbɨch 
jugyꞌajtɨn huɨdibɨ caꞌ ycɨxɨpy 
ytɨgoyɨpy?

17
 Chi Jesús yꞌadzooy:

―¿Naꞌamy co xyñɨmäyɨch co oy 
huindzɨn ɨɨch? Dios tügpajc oyɨp, 
caꞌ jac pɨn. Pen miich mdzojcpy 
co mbadaꞌñ jugyꞌajtɨn huɨdibɨ 
caꞌ ycɨxɨpy ytɨgoyɨpy nimɨna 
mguydunɨpy je Dios ycötujcɨn 
huɨdibɨ Moisés ycojaay jecyꞌajty.

18
 Chi je yeegꞌanäg yajtɨɨhuimbijty:

―¿Huɨdibɨ cötujcɨn miich mdijp?
Chi Jesús ymɨnañ:
―Caꞌ mɨgüg myajꞌögɨpy. Caꞌ 

mɨgüg ytöxyɨjc mɨgapxtɨgooyɨpy. Caꞌ 
mmeedzɨp. Caꞌ mmɨgüg mhuinꞌɨɨnɨp. 
19

 Yajmɨjꞌat mdaj mdeedy. Mdzogɨpy 
mjɨhuɨḧuɨp miich mmɨgügtɨjc, tɨm 
jaduꞌn nej miich cɨꞌm mnaychogyii.

20
 Chi je yeegꞌanäg Jesús nɨmaayɨ:

―Tɨ nguydundäyɨch 
jadayaabɨ cötujcɨn ajcxy maabɨ 
ɨɨch nbiꞌcꞌatyɨch. ¿Ti jada 
njacyajtɨgoyꞌijtpyɨch?

21
 Chi Jesús jadügꞌoc yꞌadzooy:

―Pen miich mꞌidam tudägy, 
nɨcx tooctɨgoydaꞌ huɨdijaty miich 
mɨɨd, etz moꞌ je meeñ je jäy ajcxy 
huɨdijaty ayoob. Co jaduꞌn mdunɨpy, 
chi mbaadɨpy oyꞌajtɨn jiiby tzajpjoty. 
Co jaduꞌn mdooctähuɨpy tijaty 
miich mɨɨd, chi miinɨp jadügꞌoc ma 
ɨɨch nyajpaadyɨch, e pajamgɨch.

22
 Co je yeegꞌanäg jaduꞌn mɨdooy, 

chi ñɨcxnɨ taj may com ooy anajty 
chachcomeeñɨty.

23
 Huinꞌit Jesús nɨmay jeꞌ 

ydiscípulos ajcxy:
―Janch tɨyꞌajt jaduꞌn nej 

nɨmaaygɨxy co ooy ymɨjhuinmaꞌñɨty 
co tüg comeeñyjäy ytɨgɨḧuɨpy 
ma Dios yꞌaneꞌmy jiiby tzajpjoty. 
24

 Jadügꞌoc nmɨnaꞌñɨch co ooy 
chipɨty co tüg comeeñyjäy tɨgɨḧuɨpy 
ma Dios yꞌaneꞌmy, nïgɨ caꞌ chipɨty 
co tüg camello ñaxɨpy ma tüg 
xuꞌñꞌɨjx yxutɨty.

25
 Co Jesús ydiscípulos ajcxy jaduꞌn 

mɨdoy, chi ajcxy ooy jɨhuɨy huinmay. 
Chi ajcxy ñayꞌamɨdoohuɨ miñ xyɨpy:
―¿Pɨn jëbɨ paady jeꞌ yꞌalma 

nïdzoocɨn?
26

 Chi Jesús ajcxy huindɨcxpejty 
etz nɨmay:

―Je huɨdibɨ jäy ajcxy chipjɨhuɨɨyb, 
mɨɨd Dios caꞌ ni ti chipɨty.

27
 Huinꞌit Pedro ymɨnaꞌñ:

―Huindzɨn, ɨɨch ajcxy tɨ 
nꞌixmajtztäyɨch tügꞌócɨy huɨdijaty 
anajty ɨɨch ajcxy nmɨɨd etz nbanɨcx 
ɨɨch ajcxy miich. ¿E ti jadaꞌ ɨɨch 
ajcxy nbaadaamybɨch?

28
 Chi Jesús yꞌadzooy:

―Janch tɨyꞌajt nmɨnaꞌñɨch co 
anajty je xɨɨ je tiempo paady mɨna 
Dios yajtɨgajtztähuɨpy je tzajp etz 
naaxhuiñybɨ, co anajty ɨɨch, je jäy 
huɨdibɨ tzoon tzajpjoty, nꞌityɨch 
ma ngötujctacɨch oybɨ jiiby 
tzajpjoty, chi miich ajcxy huɨdi 
tɨ xypahuɨdityɨch, miich ajcxy 
mbadamy majmetz cötujctac, e 
miich ajcxy mdɨydunɨpy je majmetz 
pɨcypɨ Israeljäy ajcxy. 29

 E tügꞌócɨy 
jäy ajcxy huɨdibɨ tɨ ixmajtztäy 
yjɨɨn ytɨjc, yꞌuch ymɨgüg, yꞌung 
ytöxyɨjc, yꞌung yꞌanäg, ytaj yteedy, 
o ycam ytuꞌ mɨɨd ɨɨch ycɨxpɨ, yɨꞌ 
ajcxy ypadamyb mɨgoꞌpxꞌoc, caꞌydɨ 
huɨdibɨ tɨ ixmach. E ypadamy 
je jugyꞌajtɨn huɨdibɨ caꞌ ycɨxɨpy 
ytɨgoyɨpy ni mɨna. 30

 Mayjäy ajcxy 
huɨdibɨ cham ymɨɨd mɨjꞌajtɨn 
cötujcɨn, tzajpjoty caꞌ ajcxy 
mɨɨdꞌadaꞌñ mɨjꞌajtɨn cötujcɨn. E 
mayjäy huɨdibɨ cham caꞌ mɨɨdɨty 
ajcxy mɨjꞌajtɨn cötujcɨn, tzajpjoty 
ymɨɨdꞌadamy ajcxy mɨjꞌajtɨn 
cötujcɨn.

Je naymɨdunɨptɨjc yꞌijxpejt

20  Jaduꞌn Jesús ymɨnañ:
―Je Dios yꞌaneꞌmɨn 

jiiby tzajpjoty jaduꞌn nipaady nej 
tüg cogambɨ huɨdibɨ ooy mɨj cam 
mɨɨdɨty. Chi je cogam jopyñɨ choñ 
ma oy nɨcxy ixtäy tumbɨdɨjc ajcxy 

huɨdibɨ yajpɨdɨg̈ɨpy yɨ uva cosecha. 
2

 Chi ycapxytuñ mɨɨd nidüg nidüg 
ytumbɨ co mujuyaꞌñ tüg denario 
meeñ tüg xɨɨbɨ. Chi quejxy nidüg 
nidüg ytumbɨ ma je uva cam. 3 Chi 
petyxɨɨ je cogam ñɨcxy jadügꞌoc 
tumbɨ ixtaayb. Chi paty cajp cujc 
nijëjɨty tumbɨ huɨdibɨ caꞌ ti tung 
mɨɨdɨty. 4 Chi je cogam je tumbɨ 
ajcxy nɨmay: “Nɨcx miich ajcxy 
tuñ ma ɨɨch ngosecha. Cham 
nmujuyɨpy jaduꞌn nej ytɨyꞌajtɨty.” 
Chi ñɨcxy ajcxy mɨdumbɨ. 5 Chi 
je cogam ñɨcxy jadügꞌoc cujcxɨɨ 
tumbɨ ijxtaayb. Nañ jaduꞌn nɨcxy 
jadügꞌoc mɨnacyxɨɨ. 6 Nañ tɨm 
jaduꞌn tzuu jadügꞌoc je cogam ñɨcxy 
tumbɨ ijxtaayb, chi paty nijëjɨty 
cajpcujc huɨdibɨ caꞌ ti tung mɨɨdɨty 
ajcxy, chi ajcxy nɨmay: “¿Naꞌamy 
co miich ajcxy myaajɨty? ¿Nej 
co caꞌ mnɨcxy mdungɨxy?” 7 Chi 
jeꞌ ajcxy yꞌadzooy: “Jeꞌ co caꞌ ɨɨch 
ajcxy pɨn tɨ xycapxytuñ.” Chi je 
cogam ajcxy nɨmay: “Nɨcx miich 
ajcxy tun ma ɨɨch nnaaxjot. Cham 
ɨya nmujuyɨpy jaduꞌn nej ypaadyii.” 
8

 Co oy ycodzɨɨyñɨ, chi je huindzɨn 
nɨmay je huɨdibɨ nigopꞌajtp je tung: 

“Nɨcx mɨjhuoodäy je tumbɨdɨjc etz 
mujuyɨpy. Mujuy jayɨjp huɨdibɨ tɨ 
ymiiñ axam tumbɨ etz jɨm nɨcxy 
myajcogɨxɨÿ ma huɨdibɨ anajty tɨ 
miiñ jayɨjp tumbɨ.” 9 Chi ajcxy jayɨjp 
yajmujuy je tumbɨ ajcxy huɨdibɨ 
anajty tɨ ytɨgɨɨy tumbɨ axam. Chi 
yajmujuy ajcxy jaduꞌn nej anajty 
jäy ñaymujuyii je tüg xɨɨbɨ. 10

 Co 
miiñ je tumbɨ ajcxy je huɨdibɨ 
ajcxy jayɨjp tɨgɨɨy tumb. Chi ajcxy 
jotꞌajtɨ co jacꞌanaxy yajmujuyaꞌñ. 
Per quipxyjaty ajcxy paty tüg meeñ 
nidügꞌócɨy je tumbɨdɨjc. 11

 E co 

ajcxy quipxyjaty yajmujuy, chi ajcxy 
ytɨgɨɨy jotmaꞌtpɨ. 12

 Chi ajcxy nɨmay 
je cam huindzɨn: “¿Naꞌamy co 
quipxyjaty ɨɨch ajcxy tɨ xymujuyɨch 
mɨɨd je huɨdibɨ tɨ miiñ axam tumbɨ? 
Yɨꞌ ajcxy tüg jaxɨg̈y tɨ ytuñ, e ɨɨch 
ajcxy tüg xɨɨ je anbɨ tɨ ngöbɨcyɨch.” 
13

 Chi je cam huindzɨn yꞌadzooy, 
nɨmay nidügtɨ jeꞌ ajcxy: “Miich, ɨɨch 
nmɨgüg, caꞌ ɨɨch jɨbɨc tɨ nduñɨch 
mɨɨd miich. ¿Nej caꞌ ɨɨch ajt 
ngapxytuunɨm co jaduꞌn nmujuyaꞌñ 
tüg denario meeñɨ? 14

 Con yɨ 
mmeeñ, e nɨcxnɨ. Jaduꞌn ndzocyɨch 
co quipxyjaty nmujuyaꞌñɨch miich 
mɨɨd huɨdibɨ tɨ ymiñ axam ma je 
tung. 15

 ¿Nej caꞌ huaad ɨɨch nduñɨch 
mɨɨd ɨɨch nmeeñ nej ndzócyɨchɨ? 
¿O co xyajcaꞌoyꞌixyɨch, co ɨɨch 
ooy nꞌoyjäyɨty?” 16

 E huɨdibɨ ajcxy 
jaccogɨxɨɨyb, yɨꞌ ajcxy jayɨjpꞌadam. 
E huɨdibɨ ajcxy jayɨjpꞌajtp cham, 
yɨꞌ ajcxy yjaccogɨxɨḧuamb. May 
ooy yjayajhuoomiñ e hueenɨ huidɨ 
huinꞌíjxɨpy.

Jesús capxypɨdzɨmy 
jadügꞌoc co yꞌögaꞌñ

17
 E co Jesús anajty ñɨcxy 

ma Jerusalén tüꞌaa, chi mɨɨd 
nɨcxy ahuingujc je nimajmetzpɨ 
ydiscípulos. Chi ajcxy nɨmay:

18
 ―Jaduꞌn nej miich ajcxy 

mꞌijxy mnejhuɨÿ cham ɨɨch ajt 
nbaꞌttɨgɨɨyɨm jɨm Jerusalén. Jɨm 
Jerusalén ɨɨch, je jäy huɨdibɨ tzoon 
tzajpjoty, xyajcɨÿegaamɨch je teedy 
mɨjtungmɨɨdpɨ etz escribas ajcxy. 
Nyajtɨydunaꞌñɨch etz pɨdägaꞌñ 
ajcxy anéꞌmɨn co nꞌögɨbɨch. 19

 E yɨꞌ 
ajcxy xycɨÿegaꞌñɨch ma je huɨdibɨ 
caꞌ yjudiojäyɨty, jɨgɨx xyñixïgɨbɨch 
xyajxïgɨbɨch, xycoxɨpɨch, etz 

xyajcruutzpedɨpɨch ajcxy. E co 
nꞌögɨbɨch, chi njugypɨgɨpyɨch 
codugɨɨg xɨɨ.

Huɨdibɨ Jacobo etz Juan 
ytaj ypɨjctzou

20
 Chi je Zebedeo ytöxyɨjc 

nimiiñ Jesús mɨɨd metz je ymang; 
Jacobo etz Juan. Huinꞌit je ungdaj 
huingojxtɨnayꞌɨhuɨɨy Jesús, pɨjctzoy 
mayꞌajt. 21

 Chi yajtɨɨy Jesús:
―¿Ti mdzojcpy?
Chi je ungdaj yꞌadzooy:
―Tun mayꞌajt möhuɨpy ɨɨch 

metzpɨ yɨ nmang yɨ jacmɨjtung ma 
miich mꞌaneꞌmɨn, jaydëb ɨñähuɨpy 
ma miich mmɨjc, tüg aꞌoyꞌamy etz 
jadüg anajtyꞌamy.

22
 Chi Jesús yꞌadzooy:

―Miich ajcxy caꞌ mhuinjɨhuɨÿ ti 
ajcxy mbɨjctzooyb. ¿Nej mmɨnaxaꞌñ 
myajnaxaꞌñ miich ajcxy je 
tzaachypɨ huɨdibɨ ɨɨch nmɨnaxamy 
nyajnaxamyɨch? Jaduꞌn nej jɨhuɨÿ 
mꞌügaꞌñ ajcxy je taꞌm nɨɨ huɨdibɨ 
ɨɨch nꞌügamy e mbaadaꞌñ je 
nɨɨbejtɨn huɨdibɨ ɨɨch nbadamyb.

Chi jeꞌ ajcxy yꞌadzooy:
―Jëbɨ.
23

 Chi Jesús ymɨnaꞌñ:
―Janch tɨyꞌajt nej miich 

ajcxy mɨnaꞌñ co mmɨnájxcɨxɨpy 
myajnájxcɨxɨpy je tzaachypɨ 
huɨdibɨ nnaxaꞌñɨch. Per caꞌ ɨɨch 
cötujcɨn nmɨɨdɨdyɨch co ɨɨch miich 
ajcxy nbɨdägɨpy mɨjtungmɨɨd, co 
myajpaadɨp tüg ma ɨɨch nmɨjc 
aꞌoyꞌamy e jadüg anajtyꞌamy. Hueꞌ 
janchtɨy Dios Teedy ymɨɨd niꞌixɨꞌ 
pɨnjaty tɨ huinꞌixy jaydëb yajnɨcxɨp 
je mɨjtung ma ɨɨch nꞌaneꞌmdac.

24
 Co je nimajcpɨ ydiscípulos ajcxy 

nejhuɨɨy jaduꞌn nej Jacobo etz Juan 

pɨjctzooy mayꞌajt ma Jesús, chi 
ajcxy ooy mɨjotmaꞌty Jacobo etz 
Juan.

25
 Huinꞌit Jesús mɨjcapxy jeꞌ 

ydiscípulos ajcxy, chi nɨmay jaduꞌn:
―Miich ajcxy mnejhuɨy co yɨ 

jäy ajcxy huɨdibɨ mɨjtungmɨɨdpɨ 
ma je maybɨ naax cajp, mɨc ajcxy 
aneꞌmy je naax cajp. Nañ jaduꞌn 
yɨꞌ ajcxy huɨdibɨ mɨcꞌajt mɨɨd ma je 
maybɨ naax cajp, mɨc ajcxy aneꞌmy 
je jäy ajcxy. 26

 Per miich ajcxy caꞌ 
mjaduꞌnɨty nej je mɨjtungmɨɨdpɨ ma 
je maybɨ naax cajp. Pɨnjaty miich 
ajcxy je mɨj tung yajnɨcxɨp, copɨcy 
ñaybɨdägɨɨyb nej tüg tumbɨ. 27

 Pen 
ji miich ajcxy nidüg nigohuajcꞌadaꞌñ, 
copɨcy ñaybɨdägɨɨyb nej tüg tumbɨ. 
28

 Com ɨɨch nañ jaduꞌn, je jäy 
huɨdibɨ tzoon tzajpjoty, tɨ nmiiñɨch 
ya naaxhuiñ jaydëbɨ nbubedɨpyɨch 
yɨ mayjäy ajcxy. E canan yɨꞌ ajcxy 
xypubedɨpɨch. Ngɨÿegaamyɨch 
njugyꞌajtɨn ma yɨ oꞌcɨn mɨɨd je 
mayjäy ycɨxpɨ, jaydëbɨ ngohuaꞌnɨch 
jäy ajcxy yꞌalma huɨdibɨ tɨgoyam.

Jesús yajtzoocy metz jay huintzpɨ
29

 E co Jesús etz ydiscípulos 
ajcxy ycajppɨdzɨmy jɨm Jericó, 
chi ypanɨcxɨ ajcxy mayjäy. 30

 E 
jɨm anajty ɨñaay nimetz huintzpɨ 
tübaꞌáy. E co ajcxy nejhuɨɨy co jɨm 
anajty ñaxy Jesús, chi ajcxy yaaxpɨ 
jojcpɨ:
―Huindzɨn, David yꞌap yꞌoc, tun 

mayꞌajt ɨɨch paꞌayoog.
31

 Chi je mayjäy ajcxy ojcooty je 
metzpɨ jäy huintzpɨ, nɨmay ajcxy 
co huen amoñ. Per je huintzpɨ nïgɨ 
mɨnanꞌɨdɨc̈h:
―Huindzɨn, David yꞌap yꞌoc, tun 

mayꞌajt ɨɨch paꞌayoog.

32
 Huinꞌit Jesús ytɨnayxɨjp, e 

ymɨnañ:
―Ocmin miich ajcxy ya.
Huinꞌit yajtɨɨy:
―¿Ti mdzojcpy ndunɨpyɨch mɨɨd 

miich?
33

 Chi ajcxy ñɨmaayɨ:
―Huindzɨn, ndzojcpyɨch co 

xyajhuindɨcxɨg̈ɨbɨch.
34

 Huinꞌit Jesús paꞌayoogoty ajcxy. 
Chi ajcxy nïdonɨ ma jeꞌ yhuiin, e 
mɨcꞌamy je huintzpɨ ajcxy yꞌijxɨg̈y. 
Chi Jesús ajcxy panɨcxy.

Jesús ytɨgɨɨy jɨm Jerusalén

21  E co anajty Jesús etz je 
mayjäy ajcxy tɨ mɨhuingonɨ 

Jerusalén, chi yjaꞌty ma Betfagé 
cajp mɨhuingon je Olivos cögop. E 
jɨm Jesús quejxy nimetz ydiscípulos 
ajcxy. 2 Chi ajcxy nɨmay:
―Nɨcxcɨx ma je cajp huɨdibɨ 

jɨmꞌamy. E jɨm tüg burro ycoxochɨty 
mɨɨd yꞌung. Coguejttüdɨp ajcxy 
je burro e yajmiingɨx ya ma 
ɨɨch. 3 E pen jɨm pɨn nej xyñɨmäy, 
nɨmaꞌ co je Huindzɨn yajtunam, e 
yajhuimbidaꞌñ mɨcꞌamy.

4
 Jadayaabɨ oy jaduꞌn ytuñyii 

yjadyii ycɨxy ycaꞌpxy jaduꞌn nej 
je profeta jecyɨp jaay, co jaduꞌn 
ymɨnañ:
 5 Yajnɨmaꞌ je jäy ajcxy huɨdibɨ 

tzɨnaayb jɨm Sión (Jerusalén), 
ocꞌijxcɨx, chi miiñ ajcxy 
je mrey, yung nax yjot 
yhuinmaꞌñ mɨɨdɨty je mrey, 
etz burrocɨx́y miiñ. Ma tüg 
burro mang huɨdibɨ ytaj tzɨmy 
yajyöyp.

6
 Chi je metz ydiscípulos 

ajcxy cuyduñ nej anajty Jesús tɨ 
yꞌaneꞌmyii. 7 Yajjaꞌty ajcxy je burro 

mɨɨd ymang. Chi Jesús ydiscípulos 
ajcxy jɨɨbeꞌñ je metzpɨ burro mɨɨd 
ajcxy yjocxhuit, chi Jesús yajꞌɨñay 
je burro mang. 8 E je mayjäy ooy 
yajhuinyëbɨy ajcxy je tüꞌaa mɨɨd 
yhuit, chi ajcxy oy ypuxy quipy 
yꞌaacx. Chi ajcxy pɨdacy ma je tüꞌaa. 
9

 E jɨm ñajxy je burro, e je mayjäy 
huɨdibɨ nɨcxp jayɨjp, e nañ jaduꞌn 
huɨdibɨ anajty mimb axam, ooy 
ajcxy ytɨgɨɨy huambɨ jɨhuɨɨyb, chach 
mɨnaangɨxy:
―¡Hosana! ¡Gloria a Dios! ¡Ooy 

ycömayɨty Dios! Huen capxpaady 
idɨpy jada yëydɨjc huɨdibɨ mimb 
ma yɨ nHuindzɨn Dios yxɨɨ etz mɨɨd 
ymɨcꞌajt. ¡Gloria a Dios!

10
 Co Jesús ytɨgɨɨy jɨm 

Jerusalén, chi tügꞌócɨy je 
mayjäy huinmayꞌahuɨdijty, chi 
ñayꞌamɨdóohuɨgɨxy miñ xyɨpy:
―¿Pɨn yɨꞌ yɨjiibɨ jäy?
11

 Chi mayjäy yꞌadzooy:
―Yɨꞌ jeꞌ je profeta Jesús huɨdibɨ 

tzoon ma Nazaret cajp ma Galilea it.
12

 Huinꞌit Jesús ytɨgɨɨy ma Dios 
ytɨjc. Chi ixquejxtay tügꞌócɨy je 
ajuybɨ adoocpɨ huɨdibɨ anajty 
yajpatp jiiby. Chi tijhuimbijttay 
tügꞌócɨy je mesa ma anajty jäy 
jɨm ymeeñyhuingogongɨxy, etz 
nañ jaduꞌn tijhuimbijttay je 
muuxytoocpɨ ɨñaybejt. 13

 Chi jaduꞌn 
nɨmay ajcxy:
―Jaaybety jaduꞌn ymiiñ ma Dios 

ñecy: “Ɨɨch ndɨjc jeꞌ yɨꞌ ma jäy ajcxy 
Dios mɨbɨjctzoy”, per miich ajcxy 
hueꞌ yɨꞌ mhuaꞌñ meetzpɨ tɨjc.

14
 E co anajty jiiby tzajptɨgoty 

Jesús, chi jiiby ñimiinɨ huɨdijaty 
anajty huintz, huɨdijaty anajty 
cɨm̈aꞌty tecymaꞌty, chi Jesús 
yajtzooctay. 15

 Per je teedy ajcxy 

huɨdibɨ mɨjtungmɨɨd etz je escribas 
ajcxy ooy mɨjotmaꞌty Jesús co ajcxy 
ijxy nejhuɨɨy jaduꞌn nej Jesús anajty 
tuñ mɨjhuinmaꞌñ. Etz nañ jaduꞌn 
ajcxy ijxy co je piꞌcꞌanäg anajty 
ajcxy yhuaangɨxy yjɨhuɨɨygɨxy jiiby 
tzajptɨgoty, ymɨnaangɨxy: “¡Huen 
cömayꞌidɨpy je rey David yꞌap yꞌoc!” 
16

 Chi je teedy etz escribas ajcxy 
Jesús nɨmay:
―¿Nej caꞌ miich mmɨdooy nej je 

piꞌcꞌanäg chach mɨnaangɨxy?
Chi Jesús yꞌadzooy:
―Nmɨdooybɨch. ¿Nej caꞌ miich 

ajcxy mgapxyñɨ Dios ñecy 
ma ymiiñ jaaybety co jaduꞌn 
ymɨnaꞌñyɨ?:

Tɨ myajꞌixpɨcy ɨɨy ma je piꞌctɨjc 
maꞌxungdɨjc jaydëbɨ ajcxy 
ɨɨbaadɨp capxpaadɨp Dios.

17
 Chi Jesús ycapxycɨj́xy mɨɨd 

je teedy etz escribas ajcxy etz 
chooñ jiiby tzajtɨgoty. Chi ñɨcxy 
ma Betania cajp, e jɨm yajnajxy je 
tzumbɨ.

Jesús capxpojcy je higuerɨ 
caꞌp anajty ytɨɨmꞌaty

18
 E co yxɨɨmɨy ytɨɨcxɨg̈y, chi Jesús 

yhuimbijty Jerusalén. E ma anajty 
tɨm ytüyöy, jɨm yuuböccootɨ. 19

 E 
jɨm ijxy ma tübaꞌ tüg cop je higuerɨ 
quipy. Chi ninɨcxy. Chi pätꞌijxy, per 
caꞌ anajty ni tüg ytɨɨm, jëdaꞌajty jeꞌ 
yꞌaay. Chi Jesús nɨmay je higuerɨ 
quipy:
―¡Ni ca mɨnaa xɨɨ mdɨɨmꞌadɨpy!
E mɨc mɨćɨyɨ je higuerɨ quipy 

ytɨɨch. 20
 E co jeꞌ ydiscípulos ajcxy 

jaduꞌn ijxy, chi ajcxy ooy huinmay. 
Chi ajcxy yꞌamɨdooy Jesús:
―¿Naꞌamy co yɨ higuerɨ quipy 

mɨcꞌamy tɨ ytɨc̈h?

21
 Chi Jesús yꞌadzooy:

―Janch tɨyꞌajt jaduꞌn nej 
nnɨmaaygɨxy. Pen miich ajcxy mɨɨd 
je mɨbɨjcɨn, etz caꞌ ajcxy mmɨbɨcy 
aametz jotmetz, jëbɨ mɨjhuinmaꞌn 
mdungɨxy nej ɨɨch tɨ nduñɨch. E nañ 
jaduꞌn jëbɨ jac mɨjpɨ mɨjhuinmaꞌñ 
mdunɨpy ajcxy. Jëbɨ ajcxy tun cop 
mnɨmäy: “Quëg ya, tɨgɨꞌ mejyjoty” 
e xycapxymɨdohuɨpy ajcxy je tun je 
cop. 22

 E tügꞌócɨy tijaty miich ajcxy 
mbɨjctzooyb huen ytɨmytijyɨty, pen 
mmɨbɨjcp ajcxy, mbaadɨp ajcxy.

Jesús ycötújcɨn
23

 Co Jesús yjaꞌty Jerusalén, chi 
ytɨgɨɨy jadügꞌoc ma Dios ytɨjc. E 
jiiby anajty yajꞌixpɨcy je mayjäy, chi 
ñimiinɨ je teedy mɨjtungmɨɨdpɨ etz 
judío mɨjjäydɨjc ajcxy. Chi ajcxy 
yꞌamɨdoohuɨ:
―¿Ma cötujcɨn tɨ mbaady co 

jaduꞌn mduñ tzajtɨgoty? ¿Pɨn jada 
cötujcɨn tɨ xymöy?

24
 Chi Jesús yꞌadzooy:

―Nañ jaduꞌn ɨɨch miich ajcxy 
nyajꞌamɨdoohuamy tüg ayuc. Pen 
mꞌadzooyb ajcxy jada ayuc, huinꞌit 
ɨɨch miich ajcxy nyajnɨmähuɨpy ti 
cötujcɨn ɨɨch mɨɨd nduñ huɨdijaty. 
25

 ¿Pɨn quejxy je Juan, je Bautista, 
yajnɨɨbejtpɨ, Dios o jäy ajcxy?

Chi ajcxy ñayñɨmáayɨgɨxy miñ 
xyipy:
―Co ixyipy ajt nꞌadzoohuɨm 

co Dios Juan quejx, huinꞌit 
xyꞌadzoohuɨm: “¿Naꞌamy co miich 
ajcxy caꞌ mmɨbɨjcy Juan?” 26

 Per 
nañ jaduꞌn caꞌ huaad nmɨnaanɨm 
co jäy ajcxy yajnïbɨjcy Juan, 
com nejhuɨɨyɨm co yɨ mayjäy 
mɨbɨjccɨxy co jeꞌ anajty Dios tüg 
yꞌayucnajtzcapxɨɨybɨ.

27
 E paady ajcxy jaduꞌn adzooy 

Jesús:
―Caꞌ ɨɨch ajcxy nejhuɨɨygɨxy.
Huinꞌit Jesús ymɨnañ:
―Nañ jaduꞌn ɨɨch caꞌ nigapxaꞌñɨch 

pɨn jeꞌ ycötujcɨn mɨɨd nduñɨch 
huɨdijaty.

Je metzpɨ ung ijxpejt
28

 Chi Jesús ymɨnañ:
―¿Nej mꞌocꞌixy mꞌocjaygugɨꞌ 

jadayaabɨ ixpejt? Tüg je yëydɨjc 
ymɨɨd anajty metz jeꞌ ymang. 
Chi nɨmay je mɨjpɨ: “Nɨcx cham 
mꞌoctuñ ma ɨɨch nꞌuva cam.” 
29

 Huinꞌit jeꞌ ymang yꞌadzoohuɨ: 
“¡Caꞌ nnɨcxaꞌñɨch!” Chi jaccohueeñyɨ 
jeꞌ ymang yhuinmaydɨgajch, chi 
ñɨcxy tumbɨ. 30

 Chi je ungdeedy 
oy ixy je ymang mutzpɨ. Chi nañ 
jaduꞌn nɨmaay co huen nɨcxy tuñ. 
Chi jeꞌ ymang mutzpɨ yꞌadzooy: 

“Oy, cham nɨćxɨbɨch.” Per caꞌ ñɨcxy. 
31

 ¿Huɨdi jeꞌ nidügtɨ ycuyduuñ nej 
anajty yteedy tzocy?

Chi ajcxy ymɨnañ:
―Jeꞌ ymang mɨjpɨ huɨdibɨ jayɨjp 

nɨmay.
Huinꞌit Jesús nɨmay ajcxy:
―Janch tɨyꞌajt jaduꞌn nej 

nɨmaaygɨxy co je huɨdibɨ ajcxy 
yajcogüejtpɨ etz je töxyjäy 
ajcxy huɨdibɨ tundɨgooyb mɨɨd 
yëydɨjc, jeꞌ ajcxy tɨgɨḧuamb 
jayɨjp ma Dios yꞌaneꞌmy jiiby 
tzajpjoty, caꞌydɨ miich ajcxy. 
32

 Paady ycɨxpɨ oy ymiiñ je Juan 
huɨdibɨ jäy ajcxy yajnɨɨbejt, Juan 
yajniꞌixɨɨygɨxy je mayjäy nej 
ajcxy jëbɨ yjothuimbidɨpy ma 
Dios. E miich ajcxy caꞌ mɨbɨjcy 
jaduꞌn nej Juan ymɨnañ. Per jeꞌ 
ajcxy huɨdibɨ yajcogüejtp etz je 

töxyjäydɨjc huɨdibɨ tundɨgooyb 
mɨɨd yëydɨjctɨjc, ymɨbɨjc jeꞌ ajcxy 
Juan. Oy miich ajcxy mjaꞌijxy, per 
caꞌ mjothuimbidaangɨxy etz caꞌ 
mɨbɨgaangɨxy.

Je naymɨduunɨptɨjc 
jɨbɨcjäybɨ ajcxy yꞌijxpejt

33
 Chi Jesús ymɨnañ:

―Ocꞌamɨdooꞌijtcɨx jadayaabɨ 
ijxpejt. Ji anajty tüg je huɨdibɨ 
nihuindzɨnꞌajtp mɨjpɨ je tundac. Chi 
je cogam uvas cojy ma je ytundac 
etz jügajy. Chi yajꞌoyɨɨy ma anajty 
jëbɨ je uvas ñɨɨ yajnïgɨdägaanɨ. 
Nañ jaduꞌn cojy tüg tzaaboch 
cɨxpɨ, jɨgɨx jëbɨ cuendꞌaty ycam. 
Co yajꞌoyɨyday, chi je cogam yejcy 
pɨjctzoy je ycam ma je jäy ajcxy 
huɨdibɨ naymɨdunaanɨp. Chi oy 
choonɨ je cogam nɨcxy viaje tumbɨ. 
34

 Je huinꞌit tiempo co yhuaadꞌajtnɨ 
je cosecha, chi je cogam quejxy 
nijëjɨty ytumbɨ jɨm ma huɨdibɨ 
anajty tɨ yajpɨjctzoy je ñaax co 
huen möyii je huɨdibɨ yɨꞌ paadaanɨp. 
35

 Per je jäy huɨdibɨ anajty tɨ naax 
pɨjctzoy, chi ajcxy majch je tumbɨ. 
Chi ajcxy ooy huinhuojpy jɨjphuojpy 
tüg. Chi ajcxy huingäch jɨjpcäch 
jadüg. Chi ajcxy je mɨdugɨɨgpɨ 
yajꞌoꞌcy. 36

 Chi je conaax cogam 
huingbɨ ytumbɨdɨjc quejxy. E 
nañ jaduꞌn ajcxy oy tungɨxy 
jaduꞌn nej anajty tɨ tungɨxy je 
jayɨjpꞌatypɨ. 37

 Chi ycɨꞌmꞌung oy 
quejx cogɨxɨɨyñɨ. Hueꞌ jotꞌajtɨ co 
yajmɨjꞌadɨɨyb jeꞌ yꞌung. 38

 Per co 
ajcxy je tumbɨdɨjc ijxpaty je cogam 
jeꞌ yꞌung, chi ajcxy ñaygapxɨ: 

“Tzoc ajt yajꞌoꞌcɨm je cogam 
ymang, com yɨꞌ jeꞌ mɨhuɨꞌmamb 
jeꞌ yteedy je yjugyꞌajtɨn je ypɨdägy. 

E co ajt nyajꞌoꞌcɨm, chi ɨɨch ajt 
nmɨhuɨꞌmɨm je cam.” 39

 Chi ajcxy 
majch je cogam ymang. Chi ajcxy 
huijtzpɨdzɨmy ma je tundac. Chi oy 
yajꞌöccɨxy.

40
 Huinꞌit Jesús ymɨnañ:

―Co anajty tɨ miiñ je conaax je 
cogam, ¿ti jadaꞌ yꞌoctunɨpy mɨɨd je 
tumbɨdɨjc ajcxy?

41
 Chi je teedytɨjc etz mɨjjäydɨjc 

yꞌadzooy:
―Je cogam yajꞌögɨpy yɨjiibɨ 

jɨbɨcjäydɨjc, caꞌ ajcxy paꞌayoohuɨpy, 
etz yegɨpy je uvas cam pɨjctzoy ma 
je huingbɨ jäy huɨdibɨ yegɨpy je 
pɨdägy huɨdibɨ cogam paatɨp.

42
 Chi Jesús ymɨnañ:

―¿Nej caꞌnɨ miich ajcxy mgapxy 
ma miiñ jaaybety ma Dios ñecyɨ? 
Jaduꞌn ymɨnañ:

Je yëydɨjc huɨdibɨ je jäy ajcxy caꞌ 
anajty tzocy, Dios tɨ pɨdägy 
mɨjꞌaneꞌmbɨ. Tɨm jaduꞌn 
nipaady nej tüg tzaa oybɨ 
huɨdibɨ je pojtzpɨdɨjc caꞌ ajcxy 
yajtunaꞌñ, e jeꞌ jeꞌ oy tɨ yhuɨꞌmnɨ 
ma anajty yjaccopɨcyɨty. Je 
Huindzɨn Dios jada tung tɨ tuñ, 
e ooy oy nꞌijxɨm yɨꞌ ytung.

43
 E paady jaduꞌn ɨɨch miich ajcxy 

nɨmäy co miich ajcxy myajpɨgaꞌñ 
yɨ mꞌit mlugar jiiby tzajpjoty ma 
Dios yꞌaneꞌmy etz yajmöhuaꞌñ je 
huingbɨ jäy je huɨdibɨ amuumdügjot 
naygɨÿejcɨp ma Dios. 44

 Pɨnjaty 
caꞌ cöbɨgaꞌñ jada mɨjꞌaneꞌmbɨ, 
ayoꞌn ypadaamb, ytɨmnipatp nej 
jɨhuɨÿ jɨm ycɨjxcɨday ma je tzaa 
nïcx, tɨjhuïdz yjajtähuɨpy. O pen je 
mɨjꞌaneꞌmbɨ mɨdziptzoñ je jäy, chi 
ytɨgoydähuɨpy ajcxy, tɨm jaduꞌn nej 
jɨhuɨÿ je tzaa ñigɨdaagoodyii ajcxy, 
e janch jaam püx nɨcxy yjaty.

45
 Co ajcxy mɨdooy, chi je 

teedytɨjc etz je fariseostɨjc 
huinjɨhuɨɨy co yɨꞌ ajcxy yajnigapxyp, 
46

 chi Jesús ajcxy jamadzaañ. Per 
tzɨgɨɨyb anajty ajcxy mɨɨd je mayjäy, 
jeꞌ co je mayjäy anajty mɨbɨjccɨxy 
co Jesús najtzcapxɨɨyb Dios ytɨyꞌajt.

Je ijxpejt ma jäy anajty 
pɨjcpɨdɨjc nixɨɨduuñ

22  Chi Jesús jadügꞌoc ytɨgɨɨy 
capxp mɨɨd ijxpejt, ymɨnañ 

jaduꞌn:
2

 ―Je Dios yꞌaneꞌmɨn jaduꞌn 
nipaady nej je rey ymang 
ocnixɨɨduñ co tɨ ypɨcy. 3 Chi je 
rey quejxhuäcxtay je ytumbɨ co 
huen nɨcxy huoomujctaaygɨxy je 
huɨdijaty anajty tɨ yajꞌnɨmaaygɨxy 
co míingɨxɨpy ma ytunaꞌñyii 
yjadaꞌñyii je pɨjcɨn. Per caꞌ jeꞌ ajcxy 
ymiinaꞌñ ma je pɨjcɨn nixɨɨduñ. 
4

 Chi quejxnɨp huingbɨ ytumbɨ, 
nɨmay ajcxy: “Nɨmaaygɨx je tɨɨbɨ 
oy jayɨjpꞌaty mnɨmaaygɨx jaduꞌn co 
huen mmiingɨxy ma yam je caayɨn 
uucɨn niꞌixɨꞌ yꞌity. Tɨ je huaj nïcxpɨ 
nyajꞌögyɨch. E niꞌixɨꞌ ijttaayñɨ, huen 
miiñ ajcxy ma je pɨjcɨn ytunaꞌñyii 
yjadaꞌñyii.” 5 E jeꞌ ajcxy tɨɨbɨ anajty 
yajꞌnɨmaaygɨxy, caꞌ ajcxy jeꞌ ytɨmy 
tuñ cuendɨ. Nijëjɨty ajcxy ñɨcxy 
ma ytundac. Nijëjɨty ajcxy ñɨcxy 
toocp yejcp; 6 e nijëjɨty ajcxy majch 
je rey yquejxyöybɨ ajcxy, chi ajcxy 
oy chaachytuñ, chi yajꞌoꞌcy. 7 Chi 
je rey ooy chachjotmaꞌty. Chi je 
soldados ajcxy quejxy co huen 
nɨcxy yajꞌöctäyii je jäyyajꞌöcp 
ajcxy etz ytoydähuɨp je ycajp. 8 Chi 
je rey nɨmay je ytumbɨ ajcxy: 

“Niꞌixɨꞌ ijttäy ma jadayaabɨ je pɨjcɨn 
yajnixɨɨdunaꞌñ. Per je huɨdibɨ ajcxy 

tɨ yajnɨmäy caꞌ ajcxy mɨhuaadɨty 
co ymíingɨxɨpy. 9 Nɨcx miich ajcxy 
majaty jäy yjɨɨn ytɨjc. Nɨmaaygɨxy 
tügꞌócɨy pɨnjaty ajcxy mbaty, co 
huen miingɨxy ma je pɨjcpɨ.” 10

 Chi 
ñɨcxy je rey ytumbɨ ajcxy. Chi ajcxy 
mɨɨdmiinday je mayjäy, je oyjäybɨ 
etz je jɨbɨcjäybɨ. Chi yꞌujtztay je 
rey ytɨjc mɨɨd je mayjäy. 11

 Huinꞌit 
je rey ytɨgɨɨy mayjäyjoty, ixaꞌñ 
anajty huɨdijaty tɨ yajhuomiñ. E 
jiiby tüg yëydɨjc tɨ ijxpaty huɨdibɨ 
caꞌ anajty tɨ ñayxoxyii, jaduꞌn nej 
jäy nayxójxɨgɨxy co ajcxy nɨcxy ma 
tüg pɨjcɨn. 12

 Huinꞌit je rey mɨnañ: 
“Mɨgüg, ¿nej ya tɨ mdɨgɨÿ tɨgoty, e 
caꞌ mxojx mɨɨdɨty nej ypaadyii?” 
E je yëydɨjc amoñyɨ jeꞌ yhuɨꞌmy. 
13

 Chi je rey nɨmay huɨdibɨ anajty 
jɨm pubejtp: “Cɨẍotz tecyxotz jada 
yëydɨjc etz pɨdäg agootztuuby. E 
jiiby yjɨḧuɨpy yäxɨpy, jiiby ytɨɨtz 
huinqueedɨp mɨɨd jotmay.” 14

 Com 
may je jäy ajcxy huɨdibɨ tɨ yajhuooy, 
e hueenɨ ajcxy huɨdibɨ tɨ yajhuinꞌixy.

Je cogüejtɨn ñimɨydägy
15

 Je huinꞌit tiempo je fariseos 
ajcxy tuuñ quipxycapxy co anajty 
xɨḧuaangɨxy nïhuambedaangɨxy 
Jesús. 16

 E jaduꞌn ajcxy quejxy ma 
Jesús yajpaady naagɨty huɨdibɨ 
mɨnɨcxpejt je fariseos ajcxy ytɨyꞌajt 
etz naagɨty huɨdibɨ mɨjnɨcxpejt je 
Herodes ytɨyꞌajt. Chi ajcxy Jesús 
nɨmay:
―Huindzɨn, nejhuɨɨybɨch ɨɨch 

ajcxy co miich mgapxy je tɨyꞌajt. 
Tudägy myajꞌixpɨcy jäy ajcxy jaduꞌn 
nej huaad ajcxy cuychɨnaaygɨxy 
Dios ytɨyꞌajt. E caꞌ mgüendɨtuñ 
nej jäy ajcxy ymɨnaangɨxy. Túꞌcɨy 
miich mduñ mɨɨd comeeñyjäy etz 

mɨɨd ayoobtɨjc, caꞌ huinꞌixpety 
myajꞌixpɨcy. 17

 Nejhuɨḧuamy ɨɨch 
ajcxy nej miich mɨnaꞌñ pen tɨyꞌajt 
jaduꞌn: ¿Nej ndundɨgooyɨm ma Dios 
ycötujcɨn, co ngüejtɨm ma César, je 
romano mɨjꞌaneꞌmbɨ?

18
 Per Jesús ñejhuɨɨyb anajty ajcxy 

yjɨbɨc-huinmaꞌñ, e chi ajcxy nɨmay:
―Ooy miich ajcxy 

naybɨdáacɨgɨxy nej jɨhuɨÿ ooy 
mdudägyɨty, e caꞌ yjanchɨty. 
¿Naꞌamy co ajcxy xychachjotꞌixy 
xychachhuinmaꞌñꞌixyɨch? 
19

 Yajꞌijxcɨch tüg meeñ huɨdi mɨɨd 
mɨgüéjtɨgɨxy César.

Chi ajcxy mɨmiiñ tüg meeñ. 20
 Chi 

co Jesús yꞌijxy je meeñ, chi yajtɨɨy:
―¿Pɨn yꞌahuɨnax e pɨn yxɨɨ cɨxjaay 

ma jada meeñ?
21

 Chi ajcxy yꞌadzooy:
―Je romano mɨjꞌaneꞌmbɨ 

yꞌahuɨnax etz yɨꞌ yxɨɨ.
Huinꞌit Jesús jeꞌ ajcxy nɨmay:
―Moꞌ je César huɨdibɨ yɨꞌ yjëꞌajtpy, 

etz moꞌ Dios huɨdibɨ Dios yjëꞌajtpy.
22

 E co ajcxy jaduꞌn mɨdooy, chi 
ajcxy ooy jɨhuɨɨy huinmay. Chi 
ajcxy ixmajch Jesús, e ñɨcxnɨ ajcxy.

Yajꞌamɨdooy ajcxy je 
jugypɨjcɨn co pɨn tɨ yꞌögy

23
 Je huinꞌit xɨɨ je saduceos ajcxy 

oy ixy Jesús. Yɨꞌ ajcxy ymɨnaꞌñ co 
caꞌ yjugypɨgaꞌñ je öcpɨ ajcxy. E 
jaduꞌn ajcxy huinmaꞌñ pɨdägy, e 
ymɨnaangɨxy:

24
 ―Huindzɨn, jaduꞌn miiñ ma 

Moisés ycötújcɨn co je yëydɨjc 
huɨdibɨ ypɨjcychɨnaayb mɨɨd 
ytöxyɨjc, e pen öcp je yëydɨjc, e 
caꞌ ni tüg yꞌung yajhuɨꞌmy, copɨcy 
co coꞌöcytöxyjäy ypɨjctɨgadzɨpy 
mɨɨd je yëydɨjc ymɨguëx. 25

 Pues 

jii ma ɨɨch ajcxy anajty tüg quëx 
je yëydɨjc nihuɨxtujc. Je unggoob 
ypɨjcy, e chi ixꞌögy ytöxyɨjc, e caꞌ ni 
tüg yꞌung yajhuɨꞌmy. Chi je mɨguëx 
ypɨjctɨgajch mɨɨd je töxyjäy. 26

 Nañ 
jaduꞌn je mɨmetzpɨ yëydɨjc ixꞌoꞌcy 
ytöxyɨjc. Nañ jaduꞌn je mɨdugɨɨgpɨ 
yëydɨjc ixꞌoꞌcy ytöxyɨjc. E jaduꞌn 
oytuñyii yjadyii mɨɨd je töxyjäy co 
tɨ anajty mɨɨddzɨnayꞌabɨdzɨmdäy 
je nihuɨxtujcpɨ yëydɨjc tüg quëxpɨ. 
E je nihuɨxtujcpɨ ajcxy ixꞌoꞌcy je 
töxyjäy, e caꞌ ni tüg yꞌung ajcxy 
yajhuɨꞌmy. 27

 Chi nañ jaduꞌn oy 
yꞌöcnɨ je töxyjäy. 28

 E co anajty 
xɨɨ tiempo paty, co anajty Dios 
yajjugypɨcy yɨ tɨɨbɨ ajcxy yꞌögy, 
¿huɨdibɨ jadaꞌ ajcxy nidügtɨ je 
yëydɨjc töxyɨjcꞌadaanɨp je töxyjäy? 
Com tɨ ajcxy jaduꞌn nihuɨxtujcpɨ 
mɨɨddzɨnayꞌabɨdzɨmgɨxy.

29
 Chi Jesús jeꞌ ajcxy yꞌadzooy:

―Miich ajcxy caꞌ mhuinjɨhuɨÿ 
je tɨyꞌajt, com caꞌ mnejhuɨɨygɨxy 
Dios yꞌayuc ytɨyꞌajt, e com ni caꞌ 
mnejhuɨɨygɨxy je mɨcꞌajt huɨdibɨ 
Dios ymɨɨd. 30

 Pues co anajty 
yjugypɨjccɨxy je jäy tɨɨbɨ yꞌöccɨxy, 
chi caꞌ ajcxy ypɨgaꞌñ, e nañ 
jaduꞌn ni caꞌ ajcxy ñaymöhuɨɨyb 
yꞌung huen pɨjccɨxy. Hueꞌ ajcxy 
yjugyꞌadaangɨxy chɨnähuaangɨxy 
jiiby tzajpjoty, tɨm jaduꞌn nej 
je ángeles ajcxy chɨnaaygɨxy 
jugyꞌajtcɨxy. 31

 Per je tɨyꞌajt co jäy 
ajcxy tɨɨbɨ yꞌöccɨxy yjucypɨgaangɨxy 
jadügꞌoc, jëbɨ mbaatcɨxy jada 
tɨyꞌajt ma Dios ñecy. Dios cɨꞌm 
jaduꞌn mɨnañ: 32

 “Ɨɨch jeꞌ je Dios 
huɨdibɨ Abraham, Isaac etz Jacob 
yDiosꞌajtpy.” Com yɨ Dios caꞌ yɨꞌ 
yDiosꞌaty ma yɨ öcpɨ ajcxy. Yɨ Dios 
Diosꞌajtp yɨꞌ ma yɨ juugypɨ ajcxy.

33
 E co je mayjäy jaduꞌn mɨdooy, 

chi ajcxy ooy tzachjɨhuɨɨy 
tzachhuinmaay je Jesús yꞌixpɨjcɨn.

Je aneꞌmɨn huɨdibɨ ooy ycopɨcyɨty
34

 E co je fariseos ajcxy nejhuɨɨy 
co Jesús anajty tɨ yajꞌamoñyii 
je saduceos ajcxy, chi ajcxy 
ñayyöymujctaayɨ. 35

 E jɨm anajty 
tüg leyhuindzɨn huɨdibɨ Jesús 
anajty jotꞌijxyp huinmaꞌñꞌijxyp, chi 
yꞌamɨdooy:

36
 ―Huindzɨn, ¿ma yɨ maybɨ Dios 

ycötujcɨn, huɨdibɨ yɨꞌ jaccopɨcyɨp?
37

 Chi Jesús yꞌadzooy:
―Tzoc jɨhuɨꞌ etz yajmɨjꞌat 

nHuindzɨnꞌajtɨm Dios mɨɨd tügꞌócɨy 
mꞌaa mjot, etz mɨɨd tügꞌócɨy mꞌalma, 
etz mɨɨd tügꞌócɨy mhuinmaꞌñ. 
38

 Jada jeꞌ jaduꞌn je Dios ycötujcɨn 
huɨdibɨ jaccopɨcyɨp, etz huɨdibɨ 
tɨm jayɨjpɨp. 39

 Je mɨmetzpɨ Dios 
ycötujcɨn jahueengɨ túꞌcɨy ñaybadyii 
mɨɨd je jayɨjpɨ, yɨꞌ huɨdibɨ jaduꞌn 
mɨnamb: “Tzojccɨx jɨhuɨɨygɨx 
yɨ mmɨgügtɨjc, tɨm jaduꞌn nej 
mnaychogyii nayjɨhuɨÿii cɨꞌm.” 
40

 Jada Dios metzpɨ ycötujcɨn 
jaccopɨcy jacmɨcꞌajt mɨɨd caꞌ jac 
huɨdibɨ cötujcɨn huɨdibɨ Moisés etz 
je profetas ajcxy yejc.

¿Pɨn jeꞌ yꞌung je Cristo?
41

 E ma anajty jɨm tügmucy 
yjacꞌijtcɨxy je fariseos, huinꞌit Jesús 
yajtɨɨy:

42
 ―¿Nej miich ajcxy huinmay 

mɨɨd Cristo? ¿Pɨn jeꞌ yꞌapmang?
Chi ajcxy yꞌadzooy:
―Je David jeꞌ yꞌapmang.
43

 Chi Jesús ajcxy nɨmay:
―¿Naꞌamy co David anajty tɨ 

ymɨnaꞌñ co Cristo hueꞌ jeꞌ yɨꞌ 

yhuindzɨn? Jaduꞌn tɨ capxy David 
anajty mɨɨd je Dios yjɨhuɨꞌñ ymɨcꞌajt, 
ymɨnañ:
 44 Je Huindzɨn Dios nɨmay ɨɨch 

nHuindzɨn: “Ɨñaꞌ ma ɨɨch 
nꞌaꞌoyꞌamy, ixtɨ coonɨ ɨɨch 
miich nyajmɨmadägɨp ma je 
mmɨdzip ajcxy.”

45
 ¿Nej jëbɨ David ymɨjꞌapꞌadyii je 

Cristo? Com David cɨꞌm ymɨnañ co 
Cristo yɨꞌ jeꞌ yhuindzɨn.

46
 E nitügꞌaa ajcxy 

ycaꞌadzohuimbijty. E jaduꞌn nej je 
xɨɨ tiempo yjacnɨcx anajty caꞌ ni pɨn 
ocjacyajtɨɨyñɨ huɨdijaty ayuc.

Jesús xɨÿ ajcxy je fariseos 
etz escribas

23  Chi Jesús nɨmay je mayjäy 
etz yɨꞌ ydiscípulos ajcxy:

2
 ―Je escribas etz je fariseos ajcxy 

chachnaygömáayɨgɨxy co yɨꞌ ajcxy 
jajtp nej capxtɨꞌcxɨpy je cötujcɨn 
huɨdibɨ Moisés yjaay jecyꞌajty. 3 Oy 
co ajcxy mguydunɨpy jaduꞌn nej yɨꞌ 
ajcxy xyajꞌixpɨjccɨxy Dios yꞌayuc, 
capxymɨdoogɨx nej xyñɨmaaygɨxy 
per caꞌ mdungɨxy huɨdibɨ yɨꞌ ajcxy 
ytumb, com yɨꞌ ajcxy oy ycapxcɨxy 
e caꞌ ajcxy cuydungɨxy. 4 Yɨꞌ ajcxy 
nɨgo yajcojcɨxy canaag costumbre 
huɨdi je jäy ajcxy caꞌ mɨmadägaꞌñ, e 
caꞌ ajcxy paꞌayoy je jäy, tɨm jaduꞌn 
nipaady nej jɨhuɨÿ tüg tzɨmy tɨ 
mooygɨxy jemxypɨ huɨdibɨ caꞌ je 
jäy ajcxy mɨmadägaꞌñ, e yɨ escribas 
etz fariseos ajcxy ni caꞌ ycɨḧuäx 
yajpaadaangɨxy je tzɨmy. 5 Tügꞌócɨy 
huɨdi yɨꞌ ajcxy ytumyb, jeꞌ ajcxy 
ytumyb co huen jäy ajcxy ixyii, 
jaydëbɨ yajcömay ajcxy. Yɨꞌ ajcxy 
yajhuimboc-huɨɨnɨɨ́yɨgɨxy etz 
ñayyajcɨḧuɨɨnɨɨ́yɨgɨxy Dios yꞌayuc. 

Nayxojxcɨxy mɨɨd huit yooñjatypɨ 
co chachcömayaangɨxy. 6 Ooy 
ajcxy tzocy ɨñaybejt ma jeꞌ ɨñäy je 
aneꞌmbɨ ma jäy ajcxy yxɨɨduñ. Ooy 
ajcxy tzocy yɨ cödumbɨ ɨñaybejt 
ma je naymujctac. 7 Yɨ escribas etz 
fariseos ajcxy oy tzojccɨxy co ajcxy 
yajcapxpoocxɨp huindzɨgɨꞌñꞌamy 
mayjäyduum. Etz nañ jaduꞌn ajcxy 
tzocy co jäy ajcxy yajmɨjꞌadɨɨyb 
nej huindzɨndɨjc ixpɨcytɨjc. 8 Miich 
ajcxy caꞌ jaduꞌn mꞌaꞌɨxɨḧuɨpy 
co ajcxy xytijɨpy huindzɨn 
com nidügꞌócɨy miich ajcxy 
mnaymɨgügꞌájtɨgɨxy, etz tügpajc jeꞌ 
huɨdibɨ miich ajcxy mhuindzɨnꞌajtpy 
yɨꞌ jeꞌ Cristo. 9 E nañ jaduꞌn miich 
ajcxy ya naaxhuiñ, caꞌ oy ni pɨn 
mdeedyꞌadɨɨyb co mɨɨd miich ajcxy 
tügpajc je mDeedy, huɨdibɨ jiiby 
tzajpjoty. 10

 E nañ ni mganaydijɨɨyb 
ajcxy mɨj aneꞌmbɨ, com yɨ Cristo jeꞌ 
tügpajc miich ajcxy mmɨjꞌaneꞌmbɨ. 
11

 Je pɨn jaccapxymɨdoob 
ymɨgügtɨjc, jeꞌ jeꞌ mɨjꞌajtɨn mɨɨd ma 
miich ajcxy. 12

 Pɨnjaty huɨdibɨ cɨꞌm 
naygömayɨp, tzöyduꞌnbaadɨp jeꞌ, e 
pɨnjaty naybɨdaacɨp nicy xeemy, jeꞌ 
jeꞌ capxpaady yꞌidɨpy.

13
 ¡Ay miich ayoob ajcxy fariseos 

etz escribas ajcxy! Miich ajcxy 
mnaybɨdáacɨgɨxy nej jɨhuɨÿ ooy 
mdudägyjäy, e caꞌ yjanchɨty. Miich 
ajcxy mgoyüchpy je Dios ytɨyꞌajtɨn 
nej huaad jäy ajcxy ytɨgɨÿ jiiby 
tzajpjoty ma Dios yꞌaneꞌmy. Ni 
miich ajcxy mgatɨgɨɨygɨxy, e nañ 
ni mgaꞌaꞌɨxɨɨygɨxy co huingbɨ 
ytɨgɨḧuɨp.

14
 ¡Ay miich ayoob ajcxy 

fariseos etz escribas ajcxy! 
¡Miich ajcxy mꞌaanɨɨdacp! 
Miich ajcxy myajcɨjxtaayɨ yɨ 

coꞌögy ytöxyjäy ypɨdägy mɨɨd 
ajcxy mꞌadzojcɨn, e mdungɨxy 
ooy jecy tzajpcapxycapxɨɨ, jɨgɨx 
capxpaady mbɨdzɨmɨpy. Dios nïgɨ 
chaachytunɨp miich ajcxy mɨɨd 
mbocy ycɨxpɨ, caꞌydɨ jac pɨn jäy.

15
 ¡Ay miich ayoob ajcxy 

fariseos etz escribas, miich ajcxy 
naybɨdaacɨgɨxy tudägy, e caꞌ 
yjanchɨty! Mhuinyöyꞌabɨdzɨmyb 
miich ajcxy je naaxhuiñybɨ, co 
mgapxhuäcxaꞌñ je mꞌixpɨjcɨn ma je 
tügpɨ jäy. E co ajcxy jeꞌ myajmɨbɨcy, 
huinꞌit mejtz jaduꞌñyɨ je pocy anajty 
mɨɨdɨty je jäy, caꞌydɨ miich ajcxy.

16
 ¡Ay miich ayoob ajcxy huɨdibɨ 

jaduꞌn ɨdɨɨtzp nej tügɨ huintzpɨ 
huinhuoy! Miich ajcxy mɨnamb 
co pen tüg jäy tuñ yhuandaacɨn, e 
ɨɨbaatɨ capxpaatɨ Dios ytɨjc, chi 
caꞌ cuyduñ je huandaacɨn. Per pen 
ɨɨbatpy capxpatpy je oorɨ huɨdibɨ 
jiiby ma Dios ytɨjc, huinꞌit janchtɨy 
cuyduñ je huandaacɨn. 17

 Tzuudɨjc 
locɨdɨjc huɨdibɨ caꞌ huinjɨhuɨÿ je 
tɨyꞌajt. ¿Huɨdibɨ jaccopɨcyɨp: je oorɨ 
o je Dios ytɨjc ma je oorɨ yoxy ity?

18
 Nañ jaduꞌn miich ajcxy 

mɨnaꞌñ: “Pen tüg jäy huandaacɨn 
tuñ, e capxpaady je altar ma Dios 
yajhuindzɨgɨÿ, chi caꞌ cuyduñ je 
huandaacɨn. Per pen capxpaady 
je huindzɨgɨꞌñ tzüch ma je altar 
ma Dios yajhuindzɨgɨÿ, chi 
cuyduñ yhuandaacɨn.” 19

 ¡Tzuudɨjc 
locɨdɨjc huɨdibɨ caꞌ huinjɨhuɨÿ 
je tɨyꞌajt! ¿Huɨdibɨ jacmɨjꞌajtɨn 
ymɨɨd je huɨdibɨ tɨ yajyoxy o 
je altar? 20

 Pɨnjaty capxpatp je 
Dios ytɨjc ma Dios yajhuindzɨgɨÿ 
yꞌagapxmuctaayb anajty 
huɨdijaty jiiby yajpaatp ma Dios 
yajhuindzɨgɨÿ. 21

 Pɨnjaty capxpatp je 

Dios ytɨjc, caꞌ anajty jëyɨ capxpaady 
Dios ytɨjc, nañ ycapxpatp anajty 
Dios huɨdibɨ jiiby tzɨnaayb. 
22

 Pɨnjaty capxpatp je tzajp, nañ 
capxpatp anajty Dios yꞌaneꞌmdac 
quipxyɨ mɨɨd Dios huɨdi tzɨnaayb 
jiiby.

23
 ¡Ay miich ayoob ajcxy 

fariseos etz escribas ajcxy, 
huɨdi naybɨdaacɨp tudägy, e caꞌ 
yjanchɨty! Miich ajcxy mooyb 
Dios je tügpɨcy je majcpɨ huɨdibɨ 
jeꞌ paatɨp, ixtɨ yɨ tzajnɨmang, yɨ 
ruda etz je piꞌcꞌujtzꞌay ung. Per 
caꞌ ajcxy mduñcuentɨ je cötujcɨn 
huɨdibɨ jaccopɨcyɨty. Miich ajcxy 
caꞌ mdzɨnäy tɨydudägy mɨɨd 
je mɨgügtɨjc. Miich ajcxy caꞌ 
mmɨɨdɨty paꞌayoꞌn mɨɨd jeꞌ ajcxy 
huɨdibɨ ayoob jottɨgooyb, etz caꞌ 
mmɨbɨjccɨxy Dios. Jada ixyipy ajcxy 
mbaadumyb, e mooygɨxy Dios 
je tügpɨcy je majcpɨ. 24

 ¡Tzuudɨjc 
locɨtɨjc! Miich ajcxy tɨ mꞌanajxyp je 
uux, e mgojɨɨnnaaxcɨxy je camello, 
je mɨjpɨ ɨyujc.

25
 ¡Ay miich ayoob ajcxy 

fariseos etz escribas ajcxy, miich 
ajcxy naybɨdaacɨp nej tudägy 
jäy, e caꞌ yjanchɨty! Jiiby jotjoty 
huinmaꞌñyjoty miich ajcxy mɨɨdɨty 
jɨbɨcpɨ. Miich ajcxy mɨɨd je 
caꞌoyꞌixɨɨ etz je adzojcɨn. Tɨm jaduꞌn 
nipaady nej jɨhuɨÿ myajhuächpy 
ajcxy yɨ tasɨ ninïcx yɨ texy ninïcx, 
e chi myajhuɨꞌmy jɨbɨcpɨ ma tasɨjot 
ma texyjot. 26

 ¡Tzuudɨjc miich ajcxy! 
Jayɨjp yajhuädz jiiby jotjoty texy 
tasɨ, huinꞌit huɨꞌm nañ jaduꞌn huädz 
nïgɨxꞌamy.

27
 ¡Ay miich ayoob ajcxy fariseos 

etz escribas ajcxy, miich ajcxy 
naybɨdaacɨp nej tudägy jäy, e 

caꞌ yjanchɨty! Jaduꞌn miich ajcxy 
nipaady nej öcpɨ jut. Je öcpɨ jut 
nïgɨx janch oy yquëxɨg̈y, per jiiby 
jutjoty ujtz jiiby mɨɨd je öcpɨ pajc 
etz mɨɨd jɨbɨcpɨ. 28

 Jaduꞌn ajcxy 
mguëxɨg̈y mayjäyduum nej jɨhuɨÿ 
ooy mꞌoyjäyɨty, per jiiby jotjoty 
mɨɨd jɨbɨc-huinmaꞌñ.

29
 ¡Ay miich ayoob ajcxy 

fariseos etz escribas ajcxy, miich 
ajcxy naybɨdaacɨp nej tudägy 
jäy, e caꞌ yjanchɨty! Miich ajcxy 
mgoꞌabojtzcɨxy yajxon je öcpɨ 
jut ma profeta ajcxy ñaaxtɨgɨɨy, 
etz mxoxy ajcxy mɨɨd je pɨjy ma 
ñaaxtɨgɨɨy je tudägy jäy ajcxy, 
30

 e miich ajcxy nayñɨmaayɨgɨxy 
miñ xyipy: “Co ixyipy anajty 
nꞌoctzɨnaayɨm jecyꞌajty caꞌ 
ngapubejtɨm co ajt nmɨjꞌap 
nmɨjteedy yajꞌögy je profetas 
ajcxy etz je tudägy jäy ajcxy.” 
31

 Mɨɨd jada ycɨxpɨ miich ajcxy 
nejhuɨɨyb co miich ajcxy mꞌapꞌadyii 
mdeedyꞌadyii je jɨbɨcjäydɨjc 
ajcxy huɨdibɨ yajꞌöc je profetas. 
32

 ¡Miich ajcxy yajcɨj́xcɨxy je jɨbɨcpɨ 
huɨdibɨ ajcxy mmɨjꞌap mmɨjteedy 
yajtzondac!

33
 ¡Jaduꞌn miich ajcxy nipaady 

nej mayxoox! Caꞌ miich ajcxy 
madägɨpy cöguëgɨpy je tzaachypɨ 
jiiby ayoodactuuby. 34

 E paady 
nguexaamybɨch ma miich ajcxy 
profetas etz huɨdibɨ ixpɨcyɨp 
ma Dios yꞌayuc, etz huɨdibɨ 
xyajꞌixpɨgamb ajcxy yɨ Dios ñecy. 
Per miich ajcxy myajꞌögamyb 
myajcruutzpedamyb nijëjɨty, etz 
nijëjɨty mgoxamyb mhuobamyb 
ajcxy jiiby tzajtɨgoty etz 
mꞌixhuɨdidaꞌñ mbahuɨdidaꞌñ 
ajcxy cajp cajp. 35

 Je mɨjpocy 

xyñigɨdaccodaꞌñ miich ajcxy, 
jaduꞌn nej je oyjäy ñɨꞌpy temy 
yojcy jecyꞌajty, ogaꞌñ chondacy 
mɨɨd je oyjäy Abel etz ycogɨxɨÿ 
mɨɨd Zacarías, je Berequías yꞌung 
huɨdibɨ miich ajcxy mmɨjꞌap 
mmɨjteedy myajꞌoꞌc jiiby tzajtɨgoty 
ma altar. 36

 Janch tɨyꞌajt jaduꞌn 
nej nɨmaaygɨxy co je mɨjpocy 
ñigɨdaccodaꞌñ je jäy ajcxy huɨdibɨ 
tzɨnaayb jadachambɨ tiempo.

Jesús yäxy mɨɨd Jerusalén 
cajp ycɨxpɨ

37
 ¡Miich ajcxy Jerusalén jäy! 

¡Miich ajcxy Jerusalén jäy! 
Jerusalén jäy huɨdibɨ jecyꞌajty 
yajꞌögy je profetɨtɨjc etz ycögächpy 
ajcxy je Dios ycogapxy. Canaagꞌoc tɨ 
njayajtügmujctähuaꞌñɨch miich ajcxy, 
jaduꞌn nej tzeydaj yajtügmujctäy 
jeꞌ yꞌung ma yqueec pät, per miich 
caꞌ mꞌaꞌɨxɨɨygɨxy. 38

 Ocꞌix miich 
ajcxy nej mdɨjc abac yhuɨꞌmaangɨxy. 
39

 Janch tɨyꞌajt jaduꞌn nej nɨmaaygɨxy 
co camɨna miich ajcxy xyꞌixɨpyɨch 
jadügꞌoc, ixtɨ coonɨ paadɨpy je xɨɨ 
je tiempo co jäy ajcxy ymɨnaꞌnɨpy: 

“Cömay yɨ huɨdibɨ miimb mɨɨd 
nhuindzɨn Dios yxɨɨ etz ymɨcꞌajt.”

Jesús ymɨnaꞌñ co Dios 
ytɨjc yhuindɨgoyɨpy

24  Ma anajty Jesús tɨ 
ypɨdzɨmnɨ ma Dios 

ytɨjc, nɨcxp anajty, huinꞌit Jesús 
ydiscípulos ajcxy ñimɨjhuäcɨ. Yɨꞌ 
ajcxy anajty yajꞌixɨydähuamyb 
je Dios ytɨjc, com ooy anajty 
chachmɨjtɨjcɨty.

2
 Chi Jesús ymɨnañ:

―Huindɨcx miich ajcxy jada 
maybɨ mɨjjaty ytɨjc. Miinɨpy xɨɨ 

tiempo mɨna tügꞌócɨy jada tɨjc nɨcxy 
yhuɨꞌmy taj xit, caꞌ ma tzaamacxy. 
Huindɨgoydähuɨpy tügꞌócɨy.

Je tɨyꞌajt ma caꞌnɨ naaxhuiñybɨ 
ycɨxaꞌñyɨ ytɨgoyaꞌñyɨ

3
 Chi oy ñɨcxnɨ ajcxy ma Olivos 

cögop. E co anajty jɨm, Jesús yꞌɨñäy, 
chi ñɨmaayɨ ameech jeꞌ ydiscípulos 
ajcxy:
―Ɨɨch ajcxy nejhuɨḧuamyb mɨna 

jëduꞌn ytunaꞌñyii yjadaꞌñyii. ¿Ti 
jeꞌ quëxɨg̈amb co anajty miich 
mhuimbidaꞌñ ya naaxhuiñ, e co 
anajty je naaxhuiñybɨ ytɨgoyaꞌñ?

4
 Chi Jesús nɨmay ajcxy:

―Mnaygüendꞌadɨɨb ajcxy, caꞌydɨ 
pɨn xyhuinꞌɨɨngɨxy. 5 Ooy mayjäy 
ñaybɨdägáanɨgɨxy mɨɨd ɨɨch nxɨɨ, 
naybɨdägáanɨgɨxy co jeꞌ ajcxy je 
Cristo, ymɨnaꞌnaꞌñ ajcxy: “Ɨɨch 
jeꞌ je Cristo.” 6 Co miich ajcxy 
ayuc mɨdohuɨpy co jäy ajcxy 
chachtziptungɨxy ñayñibɨdɨg̈ɨgɨxy 
xɨ ya, chi caꞌ ajcxy mdzɨgɨɨ́ygɨxɨp, 
com ooy ycopɨcyɨty co jaduꞌn jayɨjp 
ytunɨɨyb yjadɨɨyb. Caꞌ nan hueꞌ 
jeꞌ anajty tɨm cɨjxp tɨm tɨgooyb 
je xɨɨ je tiempo. 7 Nayñibɨdɨg̈ɨɨb 
naax cajp mɨɨd huɨngbɨ naax 
huingbɨ cajp, e gobierno mɨɨd 
huingbɨ gobierno. E miinɨp mɨcꞌujx 
canaagꞌit etz mɨj yuu etz mɨj 
paꞌm xɨ ya. 8 Jada tzaachypɨ ayoꞌn 
ogaꞌnɨ anajty chondägy huɨdibɨ 
nmɨnaxaanɨm nyajnaxaanɨm. 
9

 Huinꞌit xɨɨ huinꞌit tiempo 
miich ajcxy myajcɨÿegɨpy, jɨgɨx 
xychaachytúngɨxɨpy e xyajꞌögɨxɨpy. 
E tügꞌócɨy je maynaaxhuiñyjäy 
xycaꞌixáangɨxɨpy, mɨɨd ɨɨch nxɨɨ 
ycɨxpɨ. 10

 Je huinꞌit tiempo may je 
jäy ajcxy yajtɨgoyaꞌñ ymɨbɨjcɨn. E 

nañ jaduꞌn ñaycaꞌoyꞌixáanɨgɨxy 
etz ñayñigapxáanɨgɨxy 
ñiꞌojɨḧuáanɨgɨxy miñ xyɨpy. 11

 Ooy 
may quëxɨg̈aangɨxy aanɨɨdaacpɨdɨjc 
mɨnaꞌnaangɨxy co Dios yꞌayuc 
ytɨyꞌ ajt nimɨydacɨ, e mayjäy oy 
huinꞌɨɨnaangɨxy. 12

 E jeꞌ co ajcxy 
xɨɨ jɨmɨjt ñajtznïnɨcxɨɨyñɨ jac tɨm 
nïgɨ jɨbɨcpɨ tunaangɨxy, caꞌ ajcxy 
yꞌocnaychójcɨnɨpy miñ xyɨpy. 
13

 Per pɨnjaty tɨydudägy panɨcxp 
je mɨbɨjcɨn, jeꞌ ajcxy ypaadɨp 
yꞌalma nïdzoocɨn. 14

 Copɨcy co 
jayɨjp yajcapxhuäcxaꞌñ huinduꞌñybɨ 
naaxhuiñybɨ Dios yꞌayuc ytɨyꞌajt 
jemybɨ, jaydëbɨ jäy ajcxy nidügꞌocɨy 
nejhuɨÿ Dios ytɨyꞌajt. Huinꞌit je 
naaxhuiñybɨ ycɨjxnɨ ytɨgooyñɨ.

15-16
 Je profeta Daniel jaay 

jecyꞌajty jada ayuc (miich 
ajcxy pɨnjaty capx jada necy 
huinjɨhuɨɨygɨxy) ma mɨnañ: Miich 
ajcxy co mꞌixy pɨnjaty jɨbɨc-
huinmaꞌñ tumb nej caꞌ ypadyii ma 
Dios ytɨjc, huɨdibɨ ooy ycodzɨgɨj̈ɨty, 
chi miich ajcxy huɨdibɨ tzɨnaayb 
jɨm Judea, co jaduꞌn mꞌijxcɨxy, chi 
nɨcx mgueectzóocɨxɨpy mɨcꞌamy 
ma tungop. 17

 Pɨnjaty huɨdibɨ 
yajpatp ma ytɨjcnïcx caꞌ nɨcxy tijaty 
yajpɨdzɨmy ma ytɨjc. 18

 Yɨ jäy ajcxy 
huɨdibɨ yajpatp camjoty, caꞌ ajcxy 
huimbidɨpy co yajpɨdzɨmɨpy tijaty 
ma ytɨjc. 19

 Huinꞌit tiempo ayoꞌn 
ypadamy je töxyjäy ajcxy huɨdibɨ 
anajty yꞌungdzɨmꞌijt, e nañ jaduꞌn jeꞌ 
ajcxy huɨdibɨ mɨɨd yꞌungmaꞌxung. 
20

 Mayꞌajt ajcxy mbɨjctzoohuɨpy 
yɨ Dios co jada jaduꞌmbɨ ayoꞌn 
caꞌ ytunɨɨyb yjadɨɨyb ma anajty 
ytɨɨchtiempojɨty, etz ma anajty 
pocxɨnxɨɨjoty. 21

 Huinꞌit oy ayoꞌn 
jotmay ytunaꞌñyii yjadaꞌñyii huɨdibɨ 

nicamɨna ycatuñyii ycajadyiinɨ 
mabɨ naaxhuiñybɨ chondägy e 
nicamɨna jaduꞌn ycajactunɨɨyb 
ycajacjadɨɨyb. 22

 Pen caꞌ Dios 
capxꞌadugaꞌñ yɨjiibɨ ayoꞌn xɨɨ ayoꞌn 
tiempo, ni pɨn caꞌ chögɨpy. Per 
Dios ycapxꞌadugamy yɨjiibɨ ayoꞌn 
tiempo mɨɨd je mɨbɨjcpɨdɨjc ycɨxpɨ 
huɨdibɨ Dios tɨ huinꞌixy. 23

 Co yɨ 
jaduꞌmbɨ xɨɨ tiempo anajty ymiiñ, 
caꞌ mmɨbɨj́ccɨxɨpy, pen ji pɨnjaty 
xyñɨmaaygɨxy: “Ijxcɨx, cha yajpaady 
je Cristo”, o “Jɨmꞌamy yajpaady 
je Cristo.” Caꞌ mmɨbɨj́ccɨxɨpy. 
24

 Pues miinɨp jäy ajcxy huɨdibɨ 
huinꞌɨɨnaangɨxy ymɨgügtɨjc. Cɨꞌm 
ñayyajnaxáanɨgɨxy jaduꞌn nej jɨhuɨÿ 
jeꞌ yCrístɨty, e ymɨnáangɨxɨpy co 
capxhuäcxy ajcxy Dios yꞌayuc, 
e caꞌ yjánchɨty. Ytunɨp ajcxy 
mɨjhuinmaꞌñ etz mɨjpɨ ijxpejt, ixtɨ 
jëbɨ jahuinꞌɨɨ́ngɨxɨp je mayjäy 
huɨdibɨ Dios tɨ yhuinꞌixyii. Per caꞌ 
Dios aꞌɨxɨḧuɨpy co yhuinꞌɨɨnɨɨyb yɨꞌ 
yjäy. 25

 Tɨ ɨɨch yɨꞌ jayɨjpnɨ nigapxɨch. 
26

 E co pɨnjaty ajcxy xyñɨmähuɨpy: 
“Chɨm jeꞌ je Cristo mɨjtɨgɨd̈umb”, 
caꞌ ajcxy mninɨcxɨp. O co pɨnjaty 
ajcxy xyñɨmähuɨpy: “Chiiby jeꞌ 
tɨgoty yhuingoyüch”, caꞌ ajcxy 
mmɨbɨgɨpy. 27

 Ɨɨch jeꞌ je jäy huɨdibɨ 
tzoon tzajpjoty, nhuimbidaambɨch 
ya naaxhuiñ mɨɨd je tɨɨcxɨn je 
jájɨn, jaduꞌn nej je huɨdzuc huɨdi 
tɨɨcxp xɨɨbɨdzɨmyb ixtɨ xɨɨgɨdägy. 
28

 Ma je öcp ninïcx yajpaady jɨm 
ñïmujctähuaꞌñ je luud ajcxy.

Nej jadaꞌ jeꞌ Dios yꞌung ymiinɨpy
29

 Co anajty tɨ ñaxy je ayoꞌn 
xɨɨ ayoꞌn tiempo, huinꞌit je xɨɨ 
ycoodzɨygɨdägaꞌñ, je poꞌ caꞌ 
ytɨɨcxaꞌñ, je madzaꞌ ycädähuaꞌñ etz 

janch mɨc je tzajp yücxaꞌñ. 30
 Co 

yɨ jaduꞌmbɨ ytunɨɨyb yjadɨɨyb, chi 
quëxɨg̈aꞌñ tzajpjoty je ijxpejt co 
ɨɨch, je jäy huɨdibɨ tzoon tzajpjoty, 
nhuimbidaꞌñɨch ya naaxhuiñ. E 
chi tügꞌócɨy je mayjäy tájɨp máyɨp 
yjɨhuɨḧuɨpy yäxɨpy, chi ajcxy 
ixɨpy je jäy huɨdi tzoon tzajpjoty 
miñ anajty jocjoty mɨɨd ymɨcꞌajt 
yꞌoyꞌajt. 31

 Chi nguexɨpyɨch ángeles 
ajcxy co huen mɨc yajxüxy ajcxy 
ytrompeta, jɨgɨx yöymujctähuɨpy 
tügꞌócɨy pɨnjaty huinꞌijxyp xɨ ya ma 
ajcxy yajpaady ya naaxhuiñ; ma xɨɨ 
pɨdzɨmyb, ma xɨɨ cɨdägy, ma jɨɨnboj 
pɨdzɨmyb, ma tɨchpoj pɨdzɨmyb.

32
 Jɨm miich ajcxy ijxpejt mbɨgɨpy 

ma je higuerɨ quipy jaduꞌn nej je 
xɨɨ tiempo ymiiñ cɨdägy. Co je 
higuerɨ quipy jadügꞌoc pɨdägɨpy 
jeꞌ yꞌaayꞌung, huinꞌit miich ajcxy 
nejhuɨḧuɨpy co yhuingonɨ mɨna 
ypottɨgɨɨyñɨ. 33

 Tɨm jaduꞌn nej tɨyꞌajt 
mbɨjccɨxy ma je higuerɨ quipy co 
jada ajcxy jaduꞌn ixɨpy nejhuɨḧuɨy 
co yhuingonɨ anajty je xɨɨ je tiempo 
jɨɨnꞌaguy tɨjcꞌaguy. 34

 Janch tɨyꞌajt 
jaduꞌn nej nɨmaaygɨxy co tügꞌócɨy 
ytunaꞌñyii yjadaꞌñyii ma caꞌnɨ 
anajty je jäy yꞌöctäy huɨdibɨ anajty 
jactzɨnaayb huinꞌit tiempo. 35

 Je 
tzajp etz je naaxhuiñybɨ cɨxam 
tɨgoyam yɨꞌ, per ɨɨch nꞌayuc caꞌ 
ycɨxaꞌñ ytɨgoyaꞌñ nimɨna.

36
 Caꞌ ni pɨn nejhuɨÿ je xɨɨ je 

hora mɨna nhuimbidaꞌñɨch ya 
naaxhuiñybɨ. Ni je ángeles 
ajcxy canejhuɨÿ, ni je Dios yꞌung 
canejhuɨÿ. Tügpajc je Dios Teedy 
nejhuɨÿ.

37
 Com jaduꞌn nej yjajtɨ ya 

naaxhuiñ jecyꞌajty, co je Noé chɨnay, 
nañ tɨm jaduꞌn yjadɨpy co anajty 

nhuimbityɨch, yɨ jäy huɨdibɨ tzoon 
tzajpjoty, ya naaxhuiñ. 38

 Jecyꞌajty 
co anajty caꞌnɨ je ayoꞌnduu ymiiñ ya 
naaxhuiñybɨ, hueꞌ jeꞌ mayjäy ajcxy 
chɨnay agujc jotcujc, ycaaygɨxy 
yꞌuuccɨxy etz yajpɨjccɨxy je yꞌung 
yꞌanäg, ixtɨ coonɨ paty je xɨɨ tzuu 
co ytɨgɨɨy Noé barcojoty. 39

 Je 
mayjäy ajcxy caꞌ ajcxy cuenttuñ 
co ayoꞌn miinaꞌñ anajty, ixtɨ coonɨ 
je ayoꞌnduu miin e öctay ajcxy 
je jäy nɨɨjoty. Jaduꞌn nej yjajty 
jecyꞌajty mɨɨd je mayjäy huɨdibɨ 
tzɨnaayb anajty quipxy mɨɨd Noé, 
nañ tɨm jaduꞌn yjadaꞌñ mɨɨd je jäy 
ajcxy huɨdibɨ tzɨnähuɨp jac jiinɨ 
co ɨɨch anajty nhuimbityɨch ya 
naaxhuiñ jadügꞌoc. 40

 Je huinꞌit 
tiempo co nhuimbidɨpyɨch jadügꞌoc 
ya naaxhuiñ, chi metz yëydɨjc 
yajpaadɨpy ma ytundac, tüg jeꞌ 
yajmɨnɨcxaꞌñ, e tüg jeꞌ yhuɨꞌmaꞌñ. 
41

 E mejtz töxyjäy yajpaadɨp anajty 
yjɨch, tüg jeꞌ yajmɨnɨcxaꞌñ, e tüg jeꞌ 
yhuɨꞌmaꞌñ.

42
 E paady miich ajcxy niꞌixɨ ̈

íjtcɨx, xyjɨjpꞌixɨpyɨch com caꞌ 
mnejhuɨɨygɨxy mɨna miich 
ajcxy je mHuindzɨn ymiinaꞌñ. 
43

 Mnejhuɨɨygɨxy miich jada co 
ixyipy je ungdeedy nejhuɨÿ ti 
hora je meetzpɨ miinaꞌñ, caꞌp jeꞌ 
ymähuɨpy, e caꞌp aꞌɨꞌxɨḧuɨpy co je 
meetzpɨ ytɨgɨḧuɨpy tɨgoty. 44

 Nañ 
tɨm jaduꞌn miich ajcxy niꞌixɨ ̈ijtcɨx, 
jeꞌ co ɨɨch, je jäy huɨdibɨ tzoon 
tzajpjoty, nhuimbidaꞌñɨch ma caꞌ ni 
pɨn anajty nejhuɨÿ.

Je tumbɨ tudägypɨ etz je 
huɨdibɨ caꞌp ytudägyɨty

45
 ¿Huɨdibɨ tumbɨ jeꞌ ya huɨdibɨ 

tumb mɨɨd yhuindzɨn janch 

cɨxyjot huinɨjot huɨdibɨ mɨɨd 
ixpɨjcɨn, huɨdibɨ jeꞌ yhuindzɨn 
mooyɨpy aneꞌmɨn ma ytɨjc, huɨdibɨ 
yajnigɨdagɨḧuɨpy ma ymɨgügtɨjc 
caayɨn uucɨn mɨna ypadyii? 
46

 Janch jotcujc je tumbɨ co 
yhuimbidɨpy jeꞌ yhuindzɨn, e jeꞌ 
cuyduñ jaduꞌn nej jeꞌ yhuindzɨn tɨ 
ñɨmäyii. 47

 Janch tɨyꞌajt jaduꞌn nej 
nɨmaaygɨxy co je huindzɨn ytumbɨ 
yajnigohuajcꞌadyii tügꞌócɨy huɨdibɨ 
ymɨɨd. 48

 Pen je tumbɨ jɨbɨcjäybɨ 
mɨnaꞌñ jotjoty huinmaꞌñyjoty: 

“Huäcxɨjpnɨ ɨɨch je nhuindzɨn.” 
49

 E chi nïmajtztägɨp ymɨgügtɨjc, 
e ytɨgɨḧuɨp caaybɨ uucpɨ mɨɨd 
amügyjäydɨjc; 50

 chi je tumbɨ 
yhuindzɨn minɨpy ma ytɨjc huɨdi 
xɨɨ mɨna je tumbɨ caꞌ anajty aaꞌixy 
jɨjpꞌixy e ni je hora anajty canejhuɨÿ. 
51

 Chi huindzɨn tzaachytunɨp jeꞌ 
ytumbɨ, etz ypɨdägɨpy mɨɨd je 
jacjadyii jäy ajcxy yajpaady huɨdibɨ 
naybɨdáacɨgɨxp nej tudägyjäyɨty e 
caꞌ yjanchɨty. Jiiby ayoodactuuby 
yjɨḧuaꞌñ yäxaꞌñ etz huinmucxaꞌñ 
huingueedaꞌñ ytɨɨtz mɨɨd jotmay.

Je ijxpejt ma je majcpɨ töxyꞌanäg

25  Co anajty nhuimbityɨch 
jadügꞌoc ya naaxhuiñybɨ 

jaduꞌn nipaadɨp nej je nimajcpɨ 
töxyꞌanäg co ñɨcxy ajcxy 
ñayjɨjpcobadɨḧuáanɨgɨxy mɨɨd 
je yëydɨjc huɨdi pɨgamb. Chi 
mɨnɨcxy ajcxy aceite lámpara co 
yajtɨcxaangɨxy. 2-4

 Nimɨgoox je 
töxyꞌanäg huɨdi cohuinmaꞌñɨty 
etz ahuing mɨnɨcxy jadüg quiig 
ujtz mɨɨd aceite. E nimɨgoox je 
töxyꞌanäg caꞌpɨ ajcxy cohuinmaꞌñɨty, 
e caꞌ ajcxy ahuing mɨnɨcxy jadüg 
quiig aceite. 5 E je yëydɨjc huɨdibɨ 

anajty pɨgamb huäcxɨjpnɨ ooy, chi 
je töxyꞌanäg ajcxy ooy ytɨgɨɨyñɨ 
mäꞌuuybɨ. 6 E mɨjcuctz ajcxy 
mɨdoy co tüg jäy mɨc mɨnaꞌñ: “Chi 
miiñ je yëydɨjc huɨdibɨ pɨgamb, 
nɨcx jɨjpcobadɨɨygɨxy.” 7 E huinꞌit 
je nimajcpɨ töxyꞌanäg ajcxy 
ypɨdɨc̈tay. Chi ajcxy yjɨɨn niꞌixɨɨy 
nidüg nidüg. 8 Chi je nimɨgooxpɨ 
huɨdibɨ caꞌ ycohuinmaꞌñɨty 
nɨmay je nimɨgooxpɨ huɨdibɨ 
cohuinmaꞌñɨp: “Ɨɨch ajcxy hueenɨ 
mooygɨch yɨ mꞌaceite, co pïdzaanɨp 
ɨɨch ajcxy njɨɨn.” 9 Chi yꞌadzooy 
je cohuinmaꞌñybɨ ajcxy: “Caꞌ 
nyegaꞌñɨch, jeꞌ co caꞌ ɨɨch ajcxy njeꞌ 
yhuaadɨḧuaꞌñ. Nɨcx miich ajcxy juy 
jɨm ma ytoogyii.” 10

 E tɨ anajty ajcxy 
ñɨcxy aceite juuyb je huɨdibɨ ajcxy 
caꞌ ycohuinmaꞌñɨty, co oy yjäty je 
yëydɨjc huɨdibɨ pɨgaanɨp. Chi je 
cohuinmaꞌñybɨ ajcxy mɨɨd tɨgɨy 
tɨgoty je yëydɨjc huɨdibɨ pɨgaanɨp. 
Chi tɨjc yajꞌagɨɨy. 11

 E com jecyñɨ 
oy yhuimbity ajcxy je huɨdibɨ caꞌ 
ycohuinmaꞌñɨty. Chi ajcxy ymɨnañ: 

“¡Huindzɨn, Huindzɨn, ocyajꞌahuädz 
mdɨjc!” 12

 Chi jeꞌ yꞌadzooy: “Caꞌ ɨɨch 
miich ajcxy nꞌixyꞌadyii.”

13
 Chi Jesús ymɨnañ:

―Nayñiꞌixɨɨ́yɨgɨx, jeꞌ co 
caꞌ mnejhuɨɨygɨxy mɨna ɨɨch 
nhuimbidaꞌñɨch jadügꞌoc ya 
naaxhuiñ.

Je ijxpejt ma je meeñ
14

 Co ɨɨch anajty nhuimbidaꞌñɨch 
jadügꞌoc ya naaxhuiñybɨ, jaduꞌn 
nipaadɨp nej jadayaabɨ ijxpejt, co 
anajty tüg comeeñyjäy chonaꞌñ 
viajetumbɨ, chi jeꞌ ytumbɨ ajcxy 
mooy je meeñ co huen cuendꞌajtcɨxy. 
15

 Je ymɨdügpɨ tumbɨ moy mɨgoox 

mil meeñ. Je mɨmetzpɨ moy mejtz 
mil. E je ymɨdugɨɨgpɨ moy tüg mil. 
E jaduꞌn ajcxy moy nijeꞌ nijeꞌ nej 
huaad cuendꞌajtcɨxy. Chi choñ je 
huindzɨn viajetumbɨ. 16

 Je tumbɨ 
huɨdibɨ cɨd̈ɨgɨɨyɨ mɨgoox mil meeñ, 
ytɨgɨy ajuybɨ adoocpɨ. Chi jeꞌ ymeeñ 
yꞌungꞌajty jamɨgoox mil. 17

 Nañ 
jaduꞌn huɨdibɨ cɨd̈ɨgɨɨy mejtz mil, 
ytɨgɨɨy tumbɨ mɨɨd je meeñ. Chi jeꞌ 
ymeeñ yꞌungꞌajty ja mejtz mil. 18

 Je 
huɨdibɨ cɨd̈ɨgɨɨy tüg mil hueꞌ oy 
pɨdägy je meeñ tützjoty. Chi tajɨy, e 
yützɨ je yhuindzɨn ymeeñ. 19

 E com 
jecyñɨ oy yhuimbity je huindzɨn. 
Chi ytɨgɨɨy cuenta yajꞌoyɨɨyb 
mɨɨd je ytumbɨ ajcxy. 20

 Chi miiñ 
jayɨjp je huɨdibɨ anajty tɨ cɨd̈ɨgɨÿii 
mɨgoox mil meeñ. Chi je tumbɨ 
yajcɨd̈ɨgɨɨy jeꞌ yhuindzɨn majc 
mil meeñ. Chi ymɨnañ: “Miich tɨ 
xymooyɨch mɨgoox mil meeñ, e ɨɨch 
tɨ nyajꞌungꞌatyɨch jamɨgoox mil.”

21
 Chi jeꞌ yhuindzɨn mɨnaañ: 

“Janch jotcujc ɨɨch cham co jaduꞌn 
tɨ mduñ mɨɨd je hueenbɨ meeñ. 
Miich ooy mdudägy etz oy tɨ mduñ, 
e paady njacmöhuamyb jacmay. 
Tɨgɨꞌ ma ɨɨch, e xondäg mɨɨd ɨɨch.” 
22

 Chi ymiñ je huɨdibɨ anajty tɨ 
cɨd̈ɨgɨÿii mejtz mil meeñ. Chi nɨmay 
je yhuindzɨn: “Miich xymooyɨch 
mejtz mil meeñ, e tɨ nyajꞌungꞌatyɨch 
jamejtz mil.” 23

 Huinꞌit jeꞌ yhuindzɨn 
ñɨmaayɨ: “Janch jotcujc ɨɨch cham, 
co jaduꞌn oy tɨ mduñ mɨɨd ɨɨch 
nmeeñ, e paady njacmöhuamy 
jacmay. Tɨgɨꞌ xondäg mɨɨd ɨɨch.”

24
 E co oy yjaꞌty je huɨdibɨ 

cɨd̈ɨgɨɨyb tüg mil meeñ, chi nɨmay 
jeꞌ yhuindzɨn: “Huindzɨn, hueꞌ 
ndijyɨch miich myëydɨjcꞌaty janch 
jɨbɨc jäy. Miich cosecha myajpɨdɨc̈py 

ma caꞌ tɨ mnïpy etz miich mgosecha 
myajpɨdɨc̈py ma caꞌ ti tɨ mhuɨjy. 
25

 Paady ooy ndzɨgɨÿɨch co je 
meeñ ngayajꞌungꞌadɨpyɨch. E co 
miich mhuimbidaꞌñ, mdzogamy je 
mmeeñ, e paady je mgɨꞌmmeeñ tɨ 
nyüchɨch, jeꞌ co ndzɨgɨÿɨch co nɨcxy 
nyajtɨgooyɨch miich mmeeñ. Cha je 
meeñ huɨdibɨ tɨ xymooyɨch.”

26
 Chi jeꞌ yhuindzɨn ñɨmaayɨ: 

“Jɨbɨc tumbɨ miich, ooy mnuuxɨty. 
¿Nej tɨ mnejhuɨÿ miich co ɨɨch 
cosecha nyajpɨdɨg̈yɨch ma caꞌ ti tɨ 
nnïbyɨch, etz cosecha nyajpɨdɨg̈yɨch 
ma caꞌ ti tɨ nhuɨjyɨch? 27

 Oy co 
ixyipy miich je ɨɨch nmeeñ tɨ 
myejcꞌanuucxy, e jɨm ixɨpy yꞌungꞌat. 
E cham co tɨ nhuimbityɨch cham 
ixyipy je nmeeñɨch xycɨd̈ɨgɨÿɨch 
mɨɨd nimeeñꞌung.”

28
 Chi je huindzɨn nɨmay je 

jacjadyii tumbɨdɨjc: “Pɨjcɨ ajcxy 
yɨ meeñ huɨdi ymɨɨd, e mooygɨx 
yɨ huɨdibɨ majc mil ymɨɨd. 29

 Je 
huɨdibɨ oy tumb jacyajmöhuamb jeꞌ 
anaxy, e ymɨɨdꞌadamy jeꞌ conaxpɨ. 
Jeꞌ huɨdibɨ hueen mɨɨd yajpɨgamb 
jeꞌ huɨdi ymɨɨd, jeꞌ co caꞌ oy tɨ ytuñ 
mɨɨd je hueenbɨ. 30

 Yɨ jiibɨ tumbɨ 
huɨdibɨ caꞌ oy ytuñ, pɨdäg ajcxy 
agootztuuby ma yjɨḧuɨpy yäxɨpy, 
ma ytɨɨtz huinmuucx huingueedɨp 
mɨɨd jotmay.”

Co anajty naaxhuiñyjäy 
ajcxy yajtɨyduñ

31
 Co ɨɨch, je jäy huɨdibɨ tzoon 

tzajpjoty, nhuimbity ɨɨch anajty 
jadügꞌoc ya naaxhuiñybɨ, huinꞌit 
nꞌixtägaꞌñɨch ma ɨɨch nꞌaneꞌmdac 
etz aneꞌmaꞌñɨch mɨɨd ɨɨch nmɨjꞌájtɨn 
etz nꞌoyꞌajtɨn. 32

 Chi tügꞌócɨy je 
naaxhuiñyjäy yajtügmujctähuaꞌñ 

SAN MATEO 25

El Nuevo Testamento en el mixe de Coatlán © La Liga Bíblica 1976, 2009



58

ma ɨɨch. Nhuäcxamybɨch jadüg 
jadüg jaduꞌn nej jäy ajcxy huäcxy 
je cöbixy etz je chiibo ajcxy. 
33

 Nbɨdägaamybɨch aꞌoyꞌamy je jäy 
ajcxy huɨdibɨ oy tɨ ytungɨxy mɨɨd 
ɨɨch. E yɨꞌ ajcxy jaduꞌn nipaadɨp 
nej cöbɨxy. Nbɨdägaamybɨch 
anajtyꞌamy yɨ jäy ajcxy huɨdibɨ jɨbɨc 
tɨ ytungɨxy mɨɨd ɨɨch. E yɨꞌ ajcxy 
jaduꞌn nipaadɨp nej chiibɨ.

34
 Chi nnɨmähuɨbɨch yɨ jäy 

ajcxy huɨdibɨ aꞌoyꞌamy: “Miingɨx 
miich ajcxy huɨdibɨ Dios Teedy 
tɨ xyconuucxy ajcxy. Jeꞌájtɨgɨx 
aneꞌmdac huɨdibɨ ijtp niꞌixɨ ̈
mɨɨd miich ajcxy ycɨxpɨ maabɨ 
naaxhuiñybɨ chondägy. 35

 Ma 
anajty ɨɨch nyuubögyii miich 
ajcxy tɨ xyajcaayɨch; ma anajty 
ɨɨch ndɨdzɨÿii, miich ajcxy tɨ 
xyajnɨɨꞌügyɨch; ma anajty ɨɨch 
nihuɨdɨtyɨch, miich ajcxy jättac 
tɨ xymöyɨch; 36

 ma anajty ɨɨch je 
nhuit tɨ nyajmayjatyɨch, miich 
ajcxy tɨ xymöyɨch je huit; ma anajty 
ɨɨch nbɨgyiijɨch, miich ajcxy tɨ 
xycuendꞌátyɨch; etz co anajty ɨɨch 
pujxtɨgoty nyajpaady, miich ajcxy tɨ 
xycogapxɨÿɨch.”

37
 Huinꞌit ymɨnaꞌnaꞌñ je jäy 

ajcxy huɨdibɨ oy tɨ ytungɨxy mɨɨd 
ɨɨch: “Huindzɨn, ¿mɨna ɨɨch miich 
ajcxy tɨ nꞌixy ayuu, e tɨ nyajcay? O 
¿mɨna ɨɨch miich ajcxy tɨ nꞌixy co 
mdɨdzɨÿii, e tɨ nyajnɨɨꞌügy? 38

 ¿Mɨna 
ɨɨch miich ajcxy tɨ nꞌixy co miich 
mnihuɨdity, e tɨ nmöy jättac? O 
¿mɨna mhuit tɨ myajmayjaty, e 
tɨ nmöy je mhuit? 39

 ¿Mɨna ɨɨch 
miich ajcxy tɨ nꞌixy, co miich 
mbɨgyii, e oy tɨ ngüendꞌaty? etz 
¿mɨna ɨɨch miich ajcxy tɨ nꞌixy 
co pujxtɨgoty myajpaady, e oy tɨ 

ngogapxɨÿ?” 40
 Ɨɨch, je mɨjꞌaneꞌmbɨ, 

nꞌadzohuimbɨdɨpyɨch: “Janch tɨyꞌajt 
jaduꞌn nej nnɨmaaygɨxy co yɨ jäy 
ajcxy huɨdibɨ oy tɨ ytungɨxy mɨɨd 
pɨnjaty huɨdibɨ xymɨjnɨcxpejtpɨch, 
nañ jaduꞌn oy tɨ ytungɨxy mɨɨd 
ɨɨch. Caꞌ ñéjɨty co jäy ajcxy ymɨnañ 
co caꞌ ypɨnɨty je jäy huɨdibɨ 
xymɨjnɨcxpejtpɨch.”

41
 Chi ɨɨch, je mɨjꞌaneꞌmbɨ, 

nɨmähuɨbɨch je jäy ajcxy huɨdibɨ 
yajpatp: “Huinhuäctuutcɨch miich 
ajcxy jɨbɨcjäydɨjc. Nɨcxy miich 
ajcxy mɨjjɨɨnjoty, huɨdibɨ ijtp 
niꞌixɨ ̈mɨɨd je mujcuꞌ ycɨxpɨ etz 
mɨɨd jeꞌ yꞌángeles ajcxy ycɨxpɨ. 
42

 Ma anajty ɨɨch nyuubögyii, 
caꞌ miich ajcxy xyajcaayɨch; ma 
anajty ɨɨch ndɨdzɨÿii, caꞌ miich 
ajcxy xyajnɨɨꞌucyɨch; 43

 ma anajty 
nnihuɨdityɨch, caꞌ miich ajcxy 
xyajjättägyɨch; ma anajty ɨɨch nhuit 
xytɨgoyꞌíjtɨgɨch, caꞌ miich ajcxy 
huit xymooyɨch; etz ma anajty ɨɨch 
nbɨgyii e nyajpaadyɨch pujxtɨgoty, 
caꞌ miich ajcxy xycogapxɨɨyɨch.” 44

 E 
chi jeꞌ ajcxy ymɨnaꞌnaꞌñ: “Huindzɨn, 
¿mɨna ɨɨch ajcxy miich tɨ nꞌijxcɨxy 
co anajty miich yubögyii tɨdzɨÿii, 
o co anajty mnihuɨdity? ¿Mɨna tɨ 
nꞌijxcɨxy co caꞌ mhuit mɨɨdɨty, o 
co mbɨgyii, o co anajty pujxtɨgoty 
myajpaady, e caꞌ ɨɨch ajcxy miich 
nbubejty?”

45
 Chi ɨɨch, je mɨjꞌaneꞌmbɨ, 

nꞌadzohuaꞌñɨch: “Janch tɨyꞌajt jaduꞌn 
nej nnɨmaaygɨxy. Huen tɨm pɨnɨty 
huɨdibɨ caꞌ mɨɨdɨty paꞌayoꞌn mɨɨd jeꞌ 
ajcxy huɨdibɨ xymɨjnɨcxypejtpɨch, 
oy jäy yjamɨnaꞌñ co caꞌ ypɨnɨty, 
ɨɨch miich ajcxy anajty jaduꞌn 
tɨ xytuñɨch.” 46

 E jada ajcxy 
nɨcxɨp huinɨxɨɨ ayoodactuuby, e 

yɨ tudägypɨ ajcxy nɨcxɨp ma yɨ 
jugyꞌajtɨn huinɨxɨɨbɨ.

Je huinmaꞌñ nej anajty 
Jesús madzaangɨxy

26  Co Jesús nigapxtay 
tügꞌócɨy jadayaabɨ ayuc, 

chi nɨmay yɨꞌ ydiscípulos ajcxy:
2

 ―Miich ajcxy mnejhuɨɨyb co 
huɨxtɨc je amayxɨɨ, je pascua xɨɨ. 
Pascua xɨɨjoty ɨɨch, je jäy huɨdibɨ 
tzoon tzajpjoty, nyajcɨÿegaꞌñɨch ma 
nmɨdzipɨch etz xyajcruutzpedaꞌñɨch, 
xyajꞌögaꞌñɨch ajcxy.

3
 Je huinꞌit xɨɨ je teedy huɨdibɨ 

tungmɨɨd ajcxy, je escribas, etz je 
mɨjjäydɨjc ajcxy ñayyöymujctayɨ 
ma jeꞌ ytɨbaꞌ je teedy huɨdi 
jacmɨjtungmɨɨd huɨdi anajty yxɨɨ 
Caifás. 4 E jɨm ma Caifás ytɨbaꞌ 
jɨm ajcxy huinmaꞌñyꞌixtay nej 
jëbɨ yajmachycägɨxy Jesús mɨɨd 
anɨɨ etz yajꞌögaangɨxy. 5 Chi ajcxy 
ñayñɨmaayɨ miñ xyɨpy:
―Caꞌ yꞌoyɨty co xɨɨjoty nmajtzɨm 

Jesús. Caꞌ jecyɨty co je mayjäy 
xymɨjotmaꞌttayɨm etz ytɨgɨḧuɨp 
ajcxy huambɨ jɨhuɨɨybɨ.

Tüg töxyjäy pɨdacy aceite 
ma Jesús ycohuajc

6
 Jesús anajty yajpaady Betania 

ma Simón ytɨjc, je Simón huɨdibɨ 
anajty ymɨɨd je jɨbɨc nïbüdz paꞌm. 
7

 E ma anajty Jesús ycay, huinꞌit 
ymiiñ tüg töxyjäy mɨɨd tüg quiig 
ujtz mɨɨd perfume huɨdibɨ ooy 
oy yxuugy, jada perfume ooy 
anajty choohuɨty. Chi je töxyjäy 
yajꞌahuäch je quiig, e yajcöyogɨy 
Jesús je perfume huɨdibɨ ooy oy 
yxuugy. 8 Co Jesús ydiscípulos ajcxy 
jaduꞌn ijxy, chi ajcxy mɨjotmaꞌty je 

töxyjäy. Chi ajcxy ñayñɨmaayɨ miñ 
xyɨpy:
―¿Ti co jada perfume huɨdibɨ ooy 

oy xuugy ayoy? 9 Tzou ixyipy ooy 
jada yajtoocy, jaydëbɨ ixyipy mɨɨd 
yajpubet je ayoobɨtɨjc.

10
 E co Jesús nejhuɨɨy nej ajcxy 

ymɨnañ, chi nɨmay:
―¿Naꞌamy co mꞌamayɨÿ jadayaabɨ 

töxyjäy? Yɨꞌ huɨdibɨ tɨ tuñ, jeꞌ 
yɨꞌ tüg oybɨ. 11

 Je ayoobtɨjc caꞌ 
ytɨgoyꞌidaꞌñ ma miich ajcxy nimɨna. 
Huen huɨdibɨ xɨɨ huen huɨdibɨ 
tiempo jëbɨ miich ajcxy mbubedɨpy 
ayoobtɨjc. Ɨɨch caꞌ nꞌidaꞌñɨch jecy 
ya mɨɨd miich ajcxy. 12

 Jada töxyjäy 
tɨ pɨdägy ma ɨɨch nninïcx perfume 
huɨdibɨ ooy oy xuugy, jayɨjp caꞌnɨ 
nnaaxtɨgɨÿɨch. Jaduꞌn jeꞌ jɨjpꞌijxpy 
mɨna nnaaxtɨgɨḧuaꞌñɨch. 13

 E 
huentɨmmaꞌamyɨty je Dios yꞌayuc 
anajty yajcapxhuäcxy huinduꞌmy 
naaxhuiñ jɨm yajnigapxaꞌñ jaduꞌn 
nej je töxyjäy tɨ tuñ cham mɨɨd ɨɨch, 
e jaduꞌn je mayjäy jäymedzɨpy jada 
töxyjäy.

Judas cɨÿecy yɨ Jesús 
ma ymɨdzip agojɨɨx

14
 Chi nidüg jeꞌ ydiscípulos huɨdibɨ 

yxɨɨ Judas Iscariote oy nɨmäy je 
teedy mɨjtungmɨɨdpɨ, 15

 nɨmay 
ajcxy:
―¿Ti ajcxy xymöhuɨbɨch co 

ngɨÿegɨpyɨch Jesús?
Chi ajcxy moy iipxmajc plata 

meeñ. 16
 Co ajcxy meeñ ymooy, chi 

mɨcꞌamy Judas yhuinmaꞌñꞌixtay nej 
jëbɨ cɨÿecy Jesús ma ymɨdzip.

Jesús yꞌadzuuꞌajty pascua xɨɨjoty
17

 Je ymɨdügpɨ xɨɨ, je amayxɨɨ, 
je pascua xɨɨ ma anajty yajcay je 

tzajcaagy huɨdi caꞌ levadura mɨɨdɨty, 
huinꞌit jeꞌ ydiscípulos ajcxy nimiiñ 
Jesús. Chi ajcxy yajtɨɨy:
―¿Ma mdzocy co ɨɨch ajcxy 

niꞌixɨḧuɨp huidi mgayamy je pascua 
xɨɨ cɨxpɨ?

18
 Chi Jesús yꞌadzooy:

―Nɨcx miich ajcxy jɨm Jerusalén 
ma tüg jäy ytɨjc, e mnɨmähuɨp: 

“Ɨɨch nHuindzɨn jaduꞌn mɨnamb co 
yhuingoñ jeꞌ yxɨɨ yhora, e paady ma 
miich mdɨjc yɨꞌ tunaꞌñ je pascua xɨɨ 
adzuꞌajtɨn mɨɨd ydiscípulos ajcxy.”

19
 Huinꞌit Jesús ydiscípulos ajcxy 

cuyduñ jaduꞌn nej Jesús anajty tɨ 
ñɨmäyii. Chi niꞌixɨɨy ajcxy je pascua 
adzuuꞌɨb̈ɨ.

20
 E co chuꞌɨɨy, chi Jesús 

yꞌixtacy ma je mesa mɨɨd je 
nimajmetzpɨ ydiscípulos. 21

 E ma 
anajty ycaaygɨxy, huinꞌit nɨmay je 
nimajmetzpɨ:
―Nidügtɨ miich ajcxy huɨdibɨ 

xycɨÿegaambɨch ma nmɨdzipɨch.
22

 Huinꞌit ajcxy yjajtay taj may. 
Chi ajcxy yajtɨɨy:
―Huindzɨn, ¿nej ɨɨch jadaꞌjɨ?
23

 Chi Jesús yꞌadzooy:
―Yɨ huɨdi mɨɨd ndocxmucyɨch, 

yɨꞌ jeꞌ jaduꞌn xycɨÿegaambɨch ma 
nmɨdzipɨch. 24

 Janch tɨyꞌajt co ɨɨch 
nꞌögaꞌñɨch, jaduꞌn nej je profeta 
jaay jecyꞌajty. ¡Ay ayoob je yëydɨjc 
huɨdi xycɨÿegaambɨch! Jacꞌoy 
co caꞌ ycamaꞌxungꞌaty je huɨdibɨ 
xycɨÿegaambɨch.

25
 Chi Judas ymɨnañ:

―Huindzɨn, ¿nej ɨɨch jadaꞌjɨ?
Chi Jesús yꞌadzooy:
―Miich jaduꞌn mɨnamb.
26

 E ma anajty ajcxy ycay, huinꞌit 
Jesús tzajcaagy conɨg̈y. Chi 
yajnajxy Dioscojuyip. E chi jadaꞌ 

tujchuäcxy je tzajcaagy. Chi moy je 
nimajmetzpɨ ajcxy je tzajcaagy, e 
ymɨnañ:
―Cay miich ajcxy jadayaabɨ 

tzajcaagy, yɨꞌ jeꞌ ɨɨch je nninïcxɨch.
27

 Huinꞌit Jesús cɨyɨg̈y je yꞌügy. 
Chi yajnajxy Dioscojuyip. E huinꞌit 
moy je ügy je nimajmetzpɨ ajcxy, e 
ymɨnañ:
―Üc miich ajcxy jadayaabɨ 

ügy, 28
 yɨꞌ jeꞌ ɨɨch je nnɨꞌpyɨch. 

Yɨꞌ ñigapxy co Dios tɨ yajꞌaducy 
je jemybɨ ayuc. E ɨɨch nnɨꞌpy 
ytemaꞌñ yogaꞌñ mɨɨd je mayjäy 
ycɨxpɨ, jaydëbɨ ajcxy paadɨp 
je huinmeecxɨn mɨɨd je ypocy 
ycɨxpɨ. 29

 Janch tɨyꞌajt jaduꞌn nej 
nnɨmaaygɨxy, co caꞌ nꞌocꞌügaanɨch 
jadügꞌoc je pascua xɨɨ ügy, ixtɨ 
coonɨ je xɨɨ tiempo paadɨp co ɨɨch 
ajt nꞌuucɨm huinjemybɨ je pascua 
xɨɨ ügy ma ɨɨch nDeedy yꞌaneꞌmɨn.

Jesús nigapxy co Pedro ycoyützaꞌñyii
30

 E co tɨ yꞌɨɨdäy, chi ajcxy chooñ 
ñɨcxy ma Olivos cögop. 31

 Chi Jesús 
jeꞌ ydiscípulos ajcxy nɨmay:
―Nidügꞌócɨy miich ajcxy 

xyꞌixmajtztähuaꞌñɨch cham coodz. 
Jeꞌ co jaaybejty jaduꞌn miiñ ma 
je Dios ñecy: “Ögɨp je cuendꞌajtpɨ, 
huinꞌit je cöbixy yöyhuäcxtähuaꞌñ.” 
32

 E co anajty ɨɨch njugypɨcyɨch 
jadügꞌoc ma anajty tɨ nꞌögyɨch, chi 
jayɨjpnɨ nnɨcxaꞌñɨch ma Galilea, e 
jɨm naybaatɨm nidügꞌócɨy.

33
 Chi Pedro ymɨnañ:

―Oy yɨ jacjadyiibɨ mɨgügtɨjcɨch 
xyjadɨmꞌixmajtztäy, per ni camɨna 
xɨɨ ɨɨch miich nꞌixmadzɨpy.

34
 Chi Jesús Pedro nɨmay:

―Janch tɨyꞌajt jaduꞌn nɨmäyɨch, 
cham coodz caꞌnɨ anajty je tzey 

yaxɨg̈y, miich tugɨɨgꞌoc mɨnaꞌnɨp co 
caꞌ xyꞌixyꞌadyiijɨch.

35
 Chi Pedro ymɨnañ:

―Oy ɨɨch ndɨmꞌögɨp mɨɨd miich, 
ni camɨna ngamɨnáꞌnɨbɨch co caꞌ 
miich nꞌixꞌadyii.

E nidügꞌócɨy jeꞌ ydiscípulos ac tɨm 
jaduꞌn ymɨnañ.

Jesús mɨbɨjctzoy Dios jɨm Getsemaní
36

 Chi Jesús ñɨcxy mɨɨd jeꞌ 
ydiscípulos ajcxy, oy yjaꞌtcɨxy jɨm 
Getsemaní. Chi jɨm Jesús nɨmay je 
ydiscípulos ajcxy:
―Ya miich ajcxy ocꞌɨñaꞌ, miin 

ɨɨch nꞌocnɨcxyɨch jɨmꞌamy Dios 
mɨbɨjctzoobɨ.

37
 E chi Jesús ñɨcxy mɨɨd Pedro etz 

nañ jaduꞌn mɨɨd je Zebedeo ymang 
nimetzpɨ. E jɨm Jesús ñayjɨhuɨɨyɨ 
janch tajy may mɨj cajee. 38

 E chi jɨm 
yajnɨmay je nidugɨɨgpɨ discípulos:
―Nayjɨhuɨɨybɨch taj may ma njot 

nhuinmaꞌñ, ixtɨ mabaad anajty 
nꞌögɨch mɨɨd tájɨn máyɨn. Huɨꞌm 
miich ajcxy ya mɨɨd ɨɨch etz caꞌ 
mmaagɨxy.

39
 Huinꞌit Jesús ñajtzyöyɨɨy 

mɨjcɨꞌm jahuɨꞌ. Chi jɨm 
ñaygojxtɨnaydacɨ naaxcɨx́y, e ytɨgɨɨy 
Dios mɨbɨjctzoobɨ, ymɨnañ:
―Dios Teedy, ɨɨch nDios, pen 

jëbɨ jaduꞌn, mduñ mayꞌajt pɨj́cɨgɨch 
jadayaabɨ tzaachypɨ ayoꞌn, per 
caꞌ yjaduꞌnɨty nej ɨɨch ndzojcɨn 
mdunɨpy, jaduꞌn mdunɨpy janchtɨy 
nej miich mdzojcɨn.

40
 Huinꞌit Jesús yhuimbijty jɨm ma 

anajty tɨ yajhuɨꞌmy je nidugɨɨgpɨ. E 
oy paady ac tɨm maab anajty ajcxy. 
Chi nɨmay je Pedro:
―¿Nej caꞌ madägaꞌñ miich ajcxy 

co mꞌidɨpy juugy tüg hora mɨɨd ɨɨch 

ycɨxpɨ? 41
 Huɨꞌmɨꞌ ya, juugy mꞌidɨpy 

etz mɨbɨjctzoo Dios, jaydëb caꞌ je 
caꞌoybɨ xymɨmadägɨp. Janch tɨyꞌajt 
co jotjoty ooy mnijotꞌajtcɨxy com 
tunaangɨxy yɨ oybɨ. Per yɨ mninïcx 
caꞌ ymadägaꞌñ nɨcxy tuñ oybɨ.

42
 Chi mɨmetzꞌoc Jesús ñɨcxy oy 

Dios mɨbɨjctzoy, ymɨnañ:
―Dios Teedy, pen copɨcy co 

ɨɨch nbaadɨbɨch je ayoꞌn, huen 
jaduꞌn yjadɨɨyb mɨɨd ɨɨch nej miich 
mdzojcɨn.

43
 Chi jadügꞌoc Jesús huimbijty 

ma je nidugɨɨgpɨ discípulos, e oy 
pátnɨbɨ maab ajcxy, jeꞌ co caꞌ anajty 
ajcxy mɨmadägy mähuɨɨ. 44

 Chi 
yajhuɨꞌmy ajcxy, e mɨdugɨɨgꞌoc 
ñɨcxy Dios mɨbɨjctzoobɨ. E nañ 
tɨm jaduꞌn oy mɨnaanɨp jaduꞌn 
nej anajty tɨ yꞌocmɨnamb. 45

 Chi 
jadügꞌoc huimbijtnɨ jɨm ma je 
nidugɨɨgpɨ, chi nɨmay ajcxy:
―¿Máagɨxnɨ? Pócxcɨx jadachambɨ. 

Tɨ je tiempo yhuaadꞌajtnɨ mɨna 
ɨɨch, je jäy huɨdibɨ tzoon tzajpjoty, 
nyajcɨÿegaꞌñɨch ma yɨ jɨbɨcjäydɨjc 
ajcxy. 46

 Pɨdɨc̈cɨx, tzoc jámɨm, chi 
ymiiñ je huɨdibɨ xycɨÿegaambɨch 
ma nmɨdzipɨch.

Tzumy mach ajcxy Jesús yajnɨcxy
47

 Jesús capxnɨ anajty jɨm co yjäty 
je Judas. Judas hueꞌ jeꞌ nidügtɨ je 
majmetzpɨ discípulos huɨdibɨ Jesús 
yhuinꞌijx. E je Judas mɨɨd jaꞌty mayjäy, 
je huɨdibɨ anajty tɨ quexy je judío 
teedy mɨjtungmɨɨdpɨ etz je mɨjjäydɨjc. 
E je mayjäy hueꞌ anajty ajcxy mɨɨd 
ypujx etz quipy. 48

 Judas, je huɨdibɨ 
anajty cɨÿejcp Jesús, tɨ anajty jayɨjp 
yecy tüg ijxpejt huɨdibɨ mɨɨd jëbɨ ajcxy 
ijxcapy Jesús. Jaduꞌn jayɨjp Judas 
ycapxtuñ mɨɨd jeꞌ ajcxy, e ymɨnañ:

―Je jäy huɨdibɨ anajty 
ndzücxypɨch, yɨꞌ jeꞌ Jesús. Májtzcɨx.

49
 Huinꞌit Judas nimɨjhuägy Jesús 

co capxpocxaꞌñ, chi ymɨnañ:
―¡Huindzɨn!
Chi tzücxy.
50

 Chi Jesús ñɨmayɨ:
―Mɨgüg, ¿naꞌamy co 

xyñimɨjhuägyɨch?
E co jaduꞌn nɨmay, chi mɨcꞌamy 

yɨꞌ ajcxy majch Jesús. Chi ajcxy 
yajnɨcxy tzumy mach.

51
 E huinꞌit nidüg je Jesús ymɨgüg, 

juudy je ypujx. Chi tatzpujxtucy je 
teedy mɨjtungmɨɨdpɨ ytumbɨ. 52

 Chi 
Jesús nɨmay jeꞌ ydiscípulo:
―Pɨdäg yɨ mbujx ma ytɨjc. Com 

pɨnjaty tziptumb mɨɨd pujx, nañ 
jaduꞌn yꞌögɨpy mɨɨd pujx. 53

 ¿Nej caꞌ 
mnejhuɨÿ co ɨɨch jëbɨ nbɨjctzooyɨch 
cham adzuꞌx may ángeles, je huɨdibɨ 
xyñihuáꞌnɨbɨch ma nmɨdzipɨch? 
54

 ¿Per nej ycɨxɨpy ycaꞌpxɨpy nej 
miiñ jaaybety, jaduꞌn nej cham 
ytuñyii yjadyii mɨɨd ɨɨch ycɨxpɨ?

55
 Chi Jesús nɨmay je mayjäy:

―Miich ajcxy tɨ xyñidzonɨÿɨch 
mɨɨd je pujx mɨɨd je quiipy. ¿Nej 
mdijy ɨɨch meetzpɨ o jäy yajꞌöcpɨch? 
Ɨɨch jabom jabom anajty ɨñäyɨch 
nyajꞌixpɨcyɨch miich ajcxy jiiby 
ma Dios ytɨjc. E caꞌ miich ajcxy 
xymajchɨch. 56

 Huinjɨhuɨꞌ miich 
ajcxy co tügꞌócɨy yam ytuñyii 
yjadyii caꞌpx tɨm jaduꞌn nej je 
profeta ajcxy cojaay jecyꞌajty.

Huinꞌit nidügꞌócɨy jeꞌ ydiscípulos 
ajcxy yqueectay. Chi Jesús yhuɨꞌmy 
naydügpajc.

Jesús ma naymujcpɨdɨjc yhuinduu
57

 Jeꞌ ajcxy huɨdibɨ anajty tɨ mach 
Jesús, yajnɨcx ajcxy jɨm ma Caifás 

ytɨjc. E jɨm ma Caifás ytɨjc ma 
anajty tɨ ñayyöymujctáayɨgɨxy je 
escribas etz je mɨjjäydɨjc ajcxy. 58

 E 
je Pedro anajty axam nɨcxy jɨguëgy 
jɨhuɨÿ, ixtɨ coonɨ yajjaꞌty ma Caifás 
ytɨbaꞌ. Chi jɨm ytɨgɨy. Chi ixtacy 
mɨɨd je cuendꞌajtpɨ ajcxy, jeꞌ co 
ocꞌixaꞌñ ocnejhuɨḧuaꞌñ nej Jesús 
yjadaꞌñ.

59
 Je teedy ajcxy mɨjtungmɨɨdpɨ 

etz tügꞌócɨy je judíojäy 
mɨjtungmɨɨdpɨ ajcxy huinmaꞌñ 
ixtaaygɨxy nej jëbɨ Jesús 
yajpocycägɨxy mɨɨd ajcxy xɨḧuɨn, 
e jaduꞌn jëbɨ mooygɨxy yɨ oꞌcɨn. 
60

 Mayjäy nïhuambejty Jesús mɨɨd 
anɨɨ, per ni pɨn anajty caꞌ mɨɨdɨty 
tɨyꞌajt co Jesús anajty tɨ ytundɨgooy 
mɨɨd judíojäy ajcxy ycötujcɨn. Jac 
com jecy miin metz testigos mɨɨd 
aanɨɨ. 61

 Jeꞌ ajcxy ymɨnañ:
―Jadayaabɨ yëydɨjc mɨnañ 

co jëbɨ nyajhuindɨgooyɨch Dios 
ymɨjtzajptɨjc, e codugɨɨg xɨɨ tɨ 
anajty nyajꞌoyɨÿɨch jadügꞌoc.

62
 Huinꞌit je teedy mɨjtungmɨɨdpɨ 

ytɨnayɨg̈y, e nɨmay Jesús:
―¿Nej co caꞌ mꞌadzooy? ¿Nej 

janch tɨyꞌajt nej jadayaabɨ metzpɨ 
testigo ymɨnaꞌñ?

63
 Per Jesús caꞌ yꞌadzooy. E huinꞌit 

je teedy mɨjtungmɨɨdpɨ ñɨmaayɨ:
―Nɨmaayg ɨɨch ajcxy Dios ycɨxpɨ, 

pen janch miich jeꞌ je Cristo je Dios 
yꞌung.

64
 Chi Jesús ymɨnañ:

―Miich jaduꞌn mɨnamb. Nañ jaduꞌn 
ɨɨch miich ajcxy nɨmäy, co ɨɨch je 
jäy huɨdibɨ tzoon tzajpjoty, miich 
ajcxy xyꞌixɨpyɨch tzajpjoty ma Dios 
ymɨjc aꞌoyꞌamy. Nañ jaduꞌn miich 
ajcxy xyꞌixɨpyɨch jocjoty co anajty 
nhuimbityɨch jadügꞌoc ya naaxhuiñ.

65
 Chi je teedy jacmɨjtungmɨɨdpɨ 

oy yhuit huindzecxy huinmaꞌch, chi 
ymɨnañ:
―Jadayaabɨ yëydɨjc tɨ capxtɨgooy 

Dios. ¿Ti testigo njac-huaanɨm? 
Miich ajcxy cɨꞌm tɨ mmɨdoogɨxy 
co yɨꞌ tɨ ycapxytɨgooy ma Dios, 
e minañ: 66

 ¿Nej miich ajcxy 
mɨnaangɨxy?

Chi ajcxy ymɨnañ:
―Tɨ ycapxytigooy, copɨcy co 

yꞌögɨpy.
67

 Chi ajcxy huindzujy jɨjptzujy etz 
cojxy ajcxy. Chi jacjadyii huingojxy 
jɨjpcojxy. 68

 E chi ajcxy nɨmay:
―Pen janch co miich jeꞌ je Cristo 

octɨygapx pɨn tɨ xycoxy.

Pedro ymɨnaꞌñ co caꞌp Jesús ixyꞌadyii
69

 Je huinꞌit moñɨ Pedro anajty 
ɨñay tɨbägujc. Chi ñimiinɨ tüg 
töxyꞌanäg tumbɨ, chi ñɨmaayɨ:
―Miich nañ jaduꞌn tɨ mhuɨdity 

mɨɨd Jesús je Galilea jäy.
70

 Chi Pedro ymɨnañ mayjäyjoty:
―Caꞌ nhuinjɨhuɨÿɨch ti mgapxpy.
71

 Pedro hueꞌ anajty pɨdzɨmnɨp co 
ñimiinɨ huingbɨ töxyꞌanäg. Chi je 
töxyꞌanäg nɨmay jeꞌ ymɨgügtɨjc:
―Jadayaabɨ yëydɨjc tɨ yhuɨdity 

nañ jaduꞌn mɨɨd Jesús je Nazaretpɨ.
72

 Chi Pedro jadügꞌoc coyüch je 
Jesús cɨxyjot huinɨjot ymɨnañ:
―Caꞌ nꞌixyꞌadyiijɨch yɨjiibɨ yëydɨjc.
73

 Jac co hueenɨ, je jäy huɨdibɨ 
anajty ajcxy jɨmɨp ñɨmay ajcxy je 
Pedro:
―Janch co miich nañ jaduꞌn 

anajty mɨɨd mhuɨdity yɨ Jesús, com 
yɨ mꞌayuc yɨꞌ xyajniquëxɨc̈p.

74
 Chi Pedro tɨgɨɨy capxpɨ janch oy 

ñinej mɨnañ huinɨjot:
―Caꞌ nꞌixꞌadyiijɨch yɨ yëydɨjc.

E tɨm huinꞌítɨy je tzey yaxɨg̈y. 
75

 Chi Pedro jäymejtzcoody jaduꞌn 
nej anajty Jesús tɨ ñimäyii: “Ma 
caꞌnɨ anajty tzey yaxɨg̈y cham coodz, 
miich tugɨɨgꞌoc xycoyützɨbɨch.” Chi 
Pedro pɨdzɨmy tɨbaꞌ, e jiiby oy yäxy 
mɨbaad yjotcɨdägy.

Chi Jesús yajcɨÿejcy ma Pilato

27  E co oy yxɨɨmɨÿ ytɨcxɨÿ, 
chi je teedy mɨjtungmɨɨdpɨ 

etz je mɨjjäydɨjc ajcxy quipxycapxy 
co yajꞌögaangɨxy Jesús. 2 Chi ajcxy 
yajnɨcxy cɨẍoch oy ajcxy cɨÿecy ma 
Poncio Pilato je gobernador.

Judas ñayyöctɨɨyɨ
3

 Co je Judas je huɨdibɨ anajty tɨ 
cɨÿecy Jesús, co ijxy co yajꞌögaanɨp 
Jesús, chi oy yjotmaybaatnɨ. Chi 
conhuimbijty je iipxmajcpɨ plata 
meeñ ma je teedy mɨjtungmɨɨdpɨ 
etz mɨjjäydɨjc ajcxy. 4 Chi Judas 
nɨmay je teedy mɨjtungmɨɨdpɨ etz je 
mɨjjäydɨjc ajcxy:
―Ɨɨch tɨ ndundɨgooyɨch co tɨ 

ngɨÿecyɨch yɨ tudägyjäy ma miich 
ajcxy.

Chi jeꞌ ajcxy yꞌadzooy:
―Ti ɨɨch ajcxy nꞌoccuent. Miich yɨꞌ 

mnïgɨxp tɨɨbɨ mduñ.
5

 Huinꞌit Judas cohuɨjɨy je meeñ 
jiiby tzajtɨgoty. Chi ñɨcxy. Chi 
ñayyöctɨɨyɨ.

6
 Huinꞌit je teedy mɨjtungmɨɨdpɨ 

yajpɨdɨg̈y je meeñ. Chi ajcxy 
ñayñɨmaayɨ miñ xyɨpy:
―Jadayaabɨ meeñ caꞌ yjëbɨty co 

nbɨdaacɨm ma ofrenda ñigɨdägy. 
Jeꞌ co yɨꞌ yjëjɨty je huɨdi nɨꞌpy tɨ 
tzooꞌadyii.

7
 Huinꞌit je teedy ajcxy tuñ 

je quipxycapxy co juyaangɨxy 

mɨɨd je meeñ tüg naax huɨdibɨ 
jäy ytijp, tütznaax it, ma ajcxy 
yajnaxtɨgɨḧuɨpy pɨnjaty caꞌ 
ycogajpɨty jɨm Jerusalén. 8 Ixtɨ 
chambaad jaduꞌn xɨɨꞌadyii jejɨmbɨ it: 
Nɨꞌpy naax. 9 E jaduꞌn ycɨjx ycaꞌpx 
nej je profeta Jeremías ymɨnañ: “E 
jaduꞌn ajcxy jeꞌ yajpɨdɨg̈y meeñ 
iipx majcpɨ plata meeñ (jeꞌ choou 
nej anajty ajcxy Israeljäy tɨ 
yajnigödugɨÿ), 10

 e mɨɨd je meeñ 
ajcxy juy je tütznaax it, jaduꞌn nej 
anajty tɨ xyꞌaneꞌmyɨch Dios.”

Pilato yꞌamɨdooy Jesús
11

 Jesús yajpaady jɨm anajty ytɨnäy 
ma je gobernador Poncio Pilato 
yhuinduu, chi yꞌamɨdoohuɨ:
―¿Nej miich jeꞌ judíos jäy 

xyreyꞌajtp?
Chi Jesús yꞌadzooy:
―Miich jaduꞌn mɨnamb.
12

 Je judío teedy ajcxy huɨdibɨ 
mɨjtungmɨɨdpɨ etz je mɨjjäydɨjc 
tzachxɨg̈ɨxy Jesús ma je gobernador. 
Ni jaduꞌñyɨ Jesús caꞌ yꞌadzooy. 
13

 Chi je Pilato ñɨmay Jesús:
―¿Nej caꞌ mmɨdooy nej yɨꞌ ajcxy 

yxɨÿɨ?
14

 Per Jesús ni jaduꞌñyɨ caꞌ 
yꞌadzooy. E paady je gobernador oy 
mɨj huinmay, ni caꞌ ocnejhuɨɨyñɨ ti 
ycapxɨpy.

Jesús ycödujcy yꞌoꞌcɨn
15

 Je gobernador jaduꞌn anajty 
ycostumbre mɨɨdɨty co jɨmɨjt jɨmɨjt 
najtzmadzɨÿ tüg machyjäy pascua 
xɨɨjoty, je huɨdibɨ je mayjäy tɨ 
ytɨmychojcpy. 16

 E jɨm anajty tüg 
je machjäy huɨdibɨ anajty ajcxy 
ixyꞌajttaayb, e yxɨɨjɨty Barrabás. 17

 E 

co anajty jɨm tɨ ytügmujctaaygɨxy, 
chi Pilato ajcxy yꞌamɨdooy:
―¿Pɨn miich ajcxy mdzojcpy 

co ɨɨch nnajtzmadzɨḧuɨbɨchɨ? 
¿Najtzmadzɨÿɨch Barrabás o Jesús 
huɨdibɨ jäy ajcxy ytijpy je Cristo? 
18

 Pilato ñejhuɨɨyb anajty co 
mañꞌájtɨngɨx́ anajty tɨ cɨÿejccɨxy 
Jesús.

19
 Jɨmnɨ anajty ɨñäy Pilato me 

je ycötujctac co je ytöxyɨjc tɨyꞌajt 
quejxy ma yɨꞌ, ymɨnañ: “Caꞌ huaad 
myajtzaachytuñ yɨ tudägyjäy. Jeꞌ co 
ɨɨch amygoodz tɨ ngumäyɨch janch 
jɨbɨc mɨɨd yɨꞌ ycɨxpɨ.”

20
 Per je teedy ajcxy etz 

je mɨjjäydɨjc tɨ anajty 
capxyjotcɨdaaccɨxy je mayjäy co 
huen yajnajtzmadzɨɨy Barrabás etz 
huen yajꞌöccɨxy Jesús. 21

 Paady co 
jadügꞌoc je gobernador yꞌamɨdooy 
je mayjäy:
―¿Huɨdibɨ machyjäy mdzojcpy co 

nnajtzmadzɨḧuɨbɨch?
Chi je mayjäy yꞌadzooy:
―Najtzmadzɨꞌ Barrabás.
22

 Chi Pilato yꞌamɨdooy je mayjäy:
―¿E nej ndunɨpyɨch yɨ Jesús, 

huɨdibɨ jäy ytijpy Cristo?
Huinꞌit ajcxy nidügꞌócɨy 

yꞌadzoday:
―¡Yajcruutzpet yɨ Jesús!
23

 Chi Pilato ymɨnañ:
―Pues, ¿nej tɨ ytundɨgooy?
Per je mayjäy nɨgoob yꞌadzoday:

―¡Yajcruutzpet! ¡Yajcruutzpet!
24

 Pilato yjapubedaan Jesús, 
per co ijxy nejhuɨɨy co je mayjäy 
caꞌ ni nej niducy. Hueꞌ ajcxy oy 
ytɨgɨɨy huambɨ jɨhuɨɨybɨ, chach 
ñayñajtztijɨɨygɨxy mɨɨd jotꞌan. 
Huinꞌit Pilato capxyñiguejxy je 

huädz nɨɨ. Chi ytɨgɨɨy cɨb̈ujp ma je 
mayjäy yhuinduu, e ymɨnañ:
―Caꞌ ɨɨch ngoꞌadzohuɨpyɨch 

jadayaabɨ tudägyyëydɨjc yꞌoꞌcɨn. 
Miich ajcxy yɨꞌ mgoꞌadzoohuɨpy.

25
 Chi je mayjäy yꞌadzoday:

―Ɨɨch ajcxy ngoꞌadzohuɨpyɨch yɨꞌ 
yꞌoꞌcɨn mɨɨd nꞌung anäg etz nꞌap 
nꞌoc.

26
 Chi Pilato najtzmadzɨy je 

Barrabás. Per Pilato aneꞌmy co huen 
Jesús yajhuojp. E co yajhuojptay, chi 
cɨÿejcy, co huen yajcruutzpedyii. 
27

 Chi Pilato ysoldados ajcxy 
yajnɨcxy Jesús ma agujctɨjc. E jiiby 
tügꞌócɨy soldadtɨjc ñayyöymujcɨ 
ma Jesús. 28

 Chi je soldado ajcxy 
jeꞌ yhuit yajnïjenducy. Chi ajcxy 
yajnïjenɨy je tzapx huit huɨdibɨ je 
rey ajcxy yajtuumyb. 29

 Chi ajcxy 
tacy tüg corona mɨɨd apy. Chi ajcxy 
yajcöjenɨy ma Jesús. E huinꞌit ajcxy 
aꞌoyꞌamy yajcɨg̈abɨɨy tüg je paxy. Chi 
ajcxy huingojxtɨnayꞌahuɨɨy. Chi ajcxy 
nɨxiicy yajxiicy, e ymɨnaangɨxy:
―¡Ooy ymɨjɨty yjanchɨty, je judíos 

ajcxy yrey!
30

 Chi ajcxy huindzujy jɨjptzujy. 
Chi ajcxy yajcɨg̈ajptucy je paxy, 
e yajcöhuojpɨg̈y ajcxy. 31

 E co 
ajcxy nɨxiictay yajxiictay, chi 
yajnïjenducy je rey yhuit etz 
yajnïjenɨy je ycɨꞌm huit. Chi ajcxy 
yajnɨcxy ma yajcruutzpedaangɨxy.

Co Jesús yajcruutzpejtɨ
32

 E jɨm ma anajty hueenɨ tɨ ytüyöy, 
jɨm tɨ paty tüg Cirene yëydɨjc anajty 
yxɨɨjɨty Simón. Chi ajcxy adzɨp 
nɨmay Simón co huen jaccapɨ Jesús 
ycruudz.

33
 E co ajcxy yjaꞌty ma tüg je it 

yxɨɨjɨp Gólgota, jaduꞌn yhuimbɨdzɨm 

Öcpɨ Cohuajc Cögop. 34
 E jɨm ajcxy 

Jesús jayajꞌügaꞌñ vino temhuɨdity 
mɨɨd tzooy, jɨgɨx caꞌ jɨhuɨḧuɨp je 
tzaachypɨ. Per co uucmajch, chi 
jɨhuɨꞌñybɨjc co caꞌ yꞌoyꞌuucnɨty.

35
 E co anajty ajcxy yajcruutzpety 

Jesús, chi je soldadtɨjc suerte ijxy, 
pɨn jëbɨ ocjëꞌadyii Jesús yhuit, chi 
ycɨjxy ycaꞌpxy jaduꞌn nej je profeta 
cojaay jecyꞌajty: “Yajhuäcxɨpy ajcxy 
ɨɨch nhuit e mɨɨd ɨɨch nhuit ycɨxpɨ 
ixɨpy ajcxy suerte.” 36

 E jɨm anajty 
ajcxy ɨñaaygɨxy cuendꞌajtcɨxy. 37

 Je 
xɨḧuɨn ayuc huɨdibɨ ajcxy yjaay 
ma Jesús ycöduu jaduꞌn ymɨnañ: 

“Jadayaabɨ jeꞌ Jesús, je judíos ajcxy 
je yrey.”

38
 Quipxy mɨɨd Jesús ajcxy 

yajcruutzpejty metz meetzpɨ. Tüg 
aꞌoyꞌamy, e jadüg anajtyꞌamy. 
39

 Je mayjäy huɨdibɨ ajcxy naxɨɨyb 
anajty ma Jesús, ooy anajty oy 
ycöjɨgɨñ, nɨxïgy yajxïgy ajcxy Jesús, 
40

 ymɨnaꞌñ ajcxy:
―Bah, miich huɨdibɨ Dios ytɨjc 

jidaanɨp, e codugɨɨg xɨɨ huingbɨ 
myajpɨdɨg̈aꞌñ. Miich cɨꞌm cham 
naygohuänɨɨ, e mɨnac cruudzcɨx́y, 
pen janch miich Dios xyꞌungꞌadyii.

41
 Nañ jaduꞌn je teedy ajcxy 

huɨdibɨ mɨjtungmɨɨdpɨ, etz je 
escribas, etz je fariseos ajcxy etz 
je mɨjjäydɨjc nɨxiicy yajxiicy ajcxy 
Jesús, ñayñɨmáayɨgɨxy miñ xyɨpy:

42
 ―Huingbɨ tɨ cohuaꞌñ, e caꞌ jaty 

nej cɨꞌm ñaygohuaꞌnɨɨyb. Pen janch 
co yɨꞌ jëjɨty je Cristo je Israel jäy 
rey, huen mɨnacy jadachambɨ ma 
cruudz, huinꞌit nmɨbɨjcɨm. 43

 Yɨꞌ tɨ 
pɨdägy ymɨbɨjcɨn ma Dios; huen 
jadachambɨ je Dios yajnïdzögyii, 
pen janch Dios chogyii; yɨꞌ tɨ 
ymɨnaꞌñ co Dios yꞌungꞌadyii.

44
 Nañ jaduꞌn je metzpɨ meetzpɨ 

ajcxy huɨdibɨ cruudzpejt quipxy 
mɨɨd Jesús nɨxiicy yajxiicy ajcxy 
ooy Jesús.

Jesús yꞌögy cruudzcɨx́y
45

 Co ycujcxɨɨjɨɨy, chi ycoodzɨyday 
tügꞌócɨy naaxhuiñybɨ. E jaduꞌn 
je naaxhuiñybɨ yꞌijty coodz, ixtɨ 
mɨnacy yxɨɨ. 46

 Huinꞌítɨy Jesús 
ycapxyqueecy janch mɨc ymɨnañ:
―Elí, Elí, ¿lama sabactani? ―yɨ 

jaduꞌmbɨ ayuc hueꞌ yhuimbɨdzɨmy: 
Dios Teedy, Dios Teedy, ¿ti co tɨ 
xyꞌixmachɨch?

47
 Nijëjɨty jäy huɨdibɨ anajty jɨm 

yajpatp huingon ma Jesús co jaduꞌn 
mɨdoogɨxy Jesús yꞌayuc, chi ajcxy 
ymɨnañ:
―Jadayaabɨ yëydɨjc cham 

yaaxtaayb je profeta Elías.
48

 Huinꞌit nidüg jäy ñɨcxy janch 
poyɨg̈y etz oy yajtzooñ je pixy. Chi 
je pixy yajxoogy mɨɨd je xun vino. 
Chi pɨdacy je pixy ma je paxyjɨjp. 
Chi yujctijy ma Jesús yꞌahuac co 
huen ügy. 49

 Huinꞌit nijëjɨty ajcxy 
ymɨnañ:
―Ixmatz, tzoc ajt ocꞌijxɨm, 

pen nimiinɨp Elías, pen janch 
yajnïdzögyii.

50
 Jadügꞌoc Jesús yaaxqueegy 

janch mɨc. Chi oy yꞌoꞌcnɨ. 51
 Co 

Jesús yꞌoꞌcy, tɨm huinꞌítɨy jɨm 
ma Dios ytɨjc je mapxy yhuit 
ycɨɨtzhuaꞌcxy tɨnäꞌamy. E nañ 
jaduꞌn je naaxhuiñybɨ ooy chuyuy 
mɨɨd ujx mɨcpɨ etz je mɨjjatychaa 
oy jiitzhuaꞌcxy. 52

 May öcpɨ jut 
yꞌahuach etz yjugypɨjcy mayjäy 
tɨɨbɨ anajty yꞌoꞌccɨxy tɨɨbɨ anajty 
mɨbɨjccɨxy Dios. 53

 Co Jesús 
yjugypɨjcy, chi je mayꞌöcpɨ tɨɨbɨ 

anajty jugypɨjccɨxy etz tɨɨbɨ anajty 
pɨdzɨmgɨxy ma öcpɨ jut, chi 
ajcxy ytɨgɨɨy ma je Dios ycajp, je 
Jerusalén. E mayjäy ajcxy ijxy. 54

 Co 
je mɨc ujx oy ñaxy etz jac tijaty 
anajty tɨ ytuñyii tɨ yjadyii, chi je 
capitán etz mɨɨd jadyii ymɨgügtɨjc 
huɨdibɨ anajty cuendꞌajtp Jesús ooy 
ajcxy chɨgɨy yjɨhuɨy, e mɨnaangɨxy:
―Janch tɨyꞌajt co yɨjiibɨ yëydɨjc 

Dios yɨꞌ anajty yꞌung.
55

 May anajty nañ jaduꞌn 
töxyjäydɨjc ymɨjꞌijxcɨxy jɨguem 
huɨdibɨ anajty ajcxy Jesús tɨ 
mɨɨddzoon jɨm Galilea. Yɨꞌ anajty 
ajcxy Jesús ypubejtp. 56

 E ma jeꞌ 
ajcxy jɨm anajty chooñɨty, María 
Magdalena, María huɨdibɨ Jacobo 
etz José ytajꞌajtpy, etz je huɨdibɨ 
Zebedeo yꞌung ytajꞌajtpy.

Jesús yajnaaxtɨgɨɨyɨ
57

 Co oy chuuꞌɨɨyñɨ ycoodzɨɨyñɨ, 
huinꞌit chooñ ma Arimatea tüg 
comeeñyjäy huɨdibɨ yxɨɨ José. E jeꞌ 
ymɨjnɨcxpejty anajty Jesús. 58

 Chi 
José ninɨcxy Pilato oy pɨjctzou 
Jesús ñinïcx. Huinꞌit Pilato pɨdacy 
yꞌaneꞌmɨn co huen möyii. 59

 Chi 
José ycɨd̈ɨgɨɨyɨ Jesús ñinïcx. Chi 
huinmojch mɨɨd tüg poob sábana. 
60

 Chi yajnaaxtɨgɨy ma je ycɨꞌm jut 
jemybɨ huɨdibɨ anajty tɨ yajtzejtztüty 
tɨ yajpädüty ma tüg tzahuingueetz. 
Chi adɨguejctujcy je öcpɨ jut mɨɨd tüg 
tzaa. 61

 Chi José ñɨcxnɨ. E jɨm yhuɨꞌmy 
María Magdalena etz je jadügpɨ María, 
yꞌɨñäy ajcxy ymɨhuingon öcpɨ jut.

Je cuendꞌajtpɨ ajcxy ma 
Jesús ñaaxtɨgɨɨy

62
 E com jabom ma anajty Jesús 

ɨxɨɨybɨ tɨ yꞌögy, ma anajty tɨ 

niꞌixɨydäy mɨɨd je sábado xɨɨ ycɨxpɨ, 
chi je teedy ajcxy huɨdibɨ tungmɨɨd 
etz je fariseos ajcxy ñayyöymujcɨ 
ma je Pilato. 63

 Chi ajcxy ymɨnañ:
―Huindzɨn, yɨꞌ ɨɨch ajcxy 

njäymejchpyɨch co je anɨɨdacpɨ 
ymɨnañ ma anajty yjuugyɨty co 
codugɨɨg xɨɨ jugypɨgaꞌñ jadügꞌoc 
co anajty tɨ yꞌögy. 64

 E paady 
tunmayꞌajt quexɨpy soldados 
ajcxy ma Jesús tɨ ñaaxtɨgɨÿ huen 
cuendꞌajtcɨxy ixtɨ coonɨ tugɨɨg xɨɨbɨ 
paadɨpy. Caꞌ yjecyɨty co ñiminɨɨb 
adzuum agoodz jeꞌ ajcxy huɨdibɨ 
mɨjnɨcxpejtɨp etz tzɨmguëgɨpy 
ajcxy Jesús ñinïcx. E chi nɨcxy jäy 
ymɨnaꞌñ: “Tɨ yjugypɨcy je öcpɨ.” Chi 
anajty jacꞌanaxy je anɨɨ tɨ yjajtnɨ 
caꞌydɨ je jayɨjpɨ.

65
 Chi Pilato ajcxy nɨmay:

―Miich ajcxy mɨɨd tüg pɨcy 
soldados huɨdib cuendꞌajtp ma 
miich ajcxy. Nɨćxcɨx miich ajcxy 
yajꞌadujccɨxy je öcpɨ jut, jaduꞌn nej 
mꞌaꞌɨxɨɨygɨxy.

66
 Chi ajcxy chonɨ ma je Pilato. 

Chi ajcxy quejxy je tüg pɨcypɨ 
soldados ma je öcpɨ jut. Chi ajcxy 
pɨdacy ijxhuɨꞌmɨn ma je tzaa huɨdibɨ 
ajcxy je jut yajꞌadɨguejctujcy.

Co Jesús yjugypɨjcy

28  E com jabom co yxɨmɨÿ 
ytɨcxɨg̈y je domingo xɨɨ, 

huinꞌit ñɨcxy María Magdalena 
etz je jadügpɨ María ma Jesús 
ñaaxtɨgɨÿ. 2 Chi tüg mɨj ujx ñajxy. 
Huinꞌit ycɨdacy Dios tüg yꞌángel 
huɨdibɨ tzomb tzajpjoty. Chi 
jɨdɨgejcy je tzaa ma je öcpɨ jut aguu. 
Chi yꞌixtacy ma tzaa nïcx. 3 Janch 
adɨɨcxp je ángel anajty yhuinjɨjp 
jaduꞌn nej huɨdzuc, e je yhuit janch 

poobꞌögy. 4 E co je soldados ajcxy 
ijxpaty je ángel, chi ajcxy ooy 
chuyuygooty. Chi ajcxy yhuɨꞌmy 
jahuengɨ ögy. 5 Huinꞌit je ángel 
yꞌadzooy je metz töxyjäy:
―Caꞌ miich ajcxy mdzɨgɨÿ. Ɨɨch 

nejhuɨɨybɨch co miich ajcxy 
mꞌixtäy Jesús je huɨdibɨ ajcxy 
yajcruudzpejty. 6 Per caꞌ jeꞌ cham ya. 
Tɨ jeꞌ yjugypɨcy, jaduꞌn nej ymɨnañ. 
Min miich ajcxy ocꞌix ma ñaaxtɨgɨɨy. 
7

 Nɨcx miich ajcxy jottɨgooyb ma 
jeꞌ ydiscípulos ajcxy e nimaꞌ: “Tɨ 
Jesús yjugypɨcy jadügꞌoc, e yɨꞌ 
ñɨcxɨp jɨm Galilea e jɨm ajcxy 
mmɨɨdnaybadɨɨyb.” Ɨɨch miich ajcxy 
yam nnɨmaaygɨxy.

8
 Huinꞌit je töxyjäy ajcxy chooñ 

janch poyɨg̈y ma anajty tɨ ñaaxtɨgɨÿ 
Jesús. Chi ajcxy ñɨcxy mɨɨd tzɨgɨꞌñ, 
per agujc jotcujc. Poyɨg̈y ajcxy oy 
tɨyꞌajt yecy ma je discípulos ajcxy. 
9

 E jɨm anajty je metzpɨ töxyjäy 
ytüyöy, tɨmetinɨ Jesús ñayguëxɨc̈ɨ 
ma jeꞌ ajcxy yhuinduu. Chi Jesús 
ajcxy capxpocxy. Chi jeꞌ ajcxy 
mɨhuingoñ Jesús etz mɨneenɨ jeꞌ 
ytecy. Chi ajcxy huindzɨgɨɨygɨxy. 
10

 Jesús mɨnañ:
―Caꞌ mdzɨgɨɨygɨxy. Nɨcx miich 

ajcxy nɨmaꞌ je nmɨgügtɨjcɨch co 
huen ajcxy nɨcxy jɨm Galilea, e jɨm 
naybadɨɨybɨch mɨɨd yɨꞌ ajcxy.

Huɨdibɨ ajcxy je soldadotɨjc ñigapx
11

 E tüyöybñɨ anajty je töxyjäy 
nimetzpɨ co nijëjɨty je soldados 
ajcxy chooñ ma Jesús ñaaxtɨgɨɨy 
ñɨcxy jɨm Jerusalén, mɨɨdmɨydägaꞌñ 
je teedy huɨdibɨ tungmɨɨdpɨ nej 
anajty tɨ ytuñyii tɨ yjadyii ma Jesús 
ñaaxtɨgɨɨy. 12

 E huinꞌit je teedy ajcxy 
ñayyöymujctayɨ mɨɨd je mɨjjäydɨjc, 

tunaangɨxy quipxy capxy. Huinꞌit 
je teedy ajcxy etz je mɨjjäydɨjc moy 
ajcxy je soldados may meeñ. 13

 Chi 
ajcxy nɨmay:
―Miich ajcxy mɨnaꞌnɨp co maab 

anajty miich ajcxy mɨjcoodz co 
ymiiñ Jesús ydiscípulos ajcxy etz 
tzɨmgueecɨ Jesús ñinïcx. 14

 Etz pen 
ymɨdooyb anajty yɨ gobernador, 
ɨɨch ajcxy ngapxjotcɨdägɨch, jɨgɨx caꞌ 
nej xytúngɨxɨpy.

15
 E huinꞌit ajcxy je soldados 

ycɨd̈ɨgɨɨyɨ je meeñ. Chi ajcxy ñɨcxy 
cuyduñ jaduꞌn nej anajty ajcxy tɨ 
ñɨmäyii. E ixtɨ chambaad jaduꞌn 
judíojäy capx je ayuc.

Huɨdibɨ Jesús yajnïbɨjc 
ydiscípulos ajcxy

16
 E jaduꞌn ajcxy ñɨcxy je 

nimajctügpɨ Jesús ydiscípulos ajcxy 
jɨm Galilea. Chi ajcxy ñɨcxy ma 
je cögop jaduꞌn nej anajty Jesús tɨ 
ñɨmáayɨgɨxy. 17

 E co ajcxy ijxpaty 

Jesús, chi ajcxy oy huindzɨgɨɨy. 
Per jɨm nijëjɨty huɨdibɨ caꞌ mɨbɨjcy 
co anajty yjëjɨty. 18

 Huinꞌit Jesús 
ymɨjhuaꞌcy ma yɨꞌ ajcxy, e nɨmay:
―Ɨɨch tɨ nyajmöyɨch je cötujcɨn 

jiiby tzajpjoty etz ya naaxhuiñ. 
Ɨɨch tɨ nyajmöyɨch je mɨj cötujcɨn, 
jaydëbɨ nꞌaneꞌmyɨch jiiby tzajpjoty 
etz ya naaxhuiñ. 19

 E paady nɨcx 
miich ajcxy huinduꞌmy naaxhuiñ 
capxhuäcxcɨx je ayuc, jaydëbɨ jäy 
ajcxy xymɨbɨgɨpyɨch. Tügꞌócɨy 
jäy ajcxy huɨdibɨ xymɨbɨjcpɨch 
myajnɨɨbedɨpy ajcxy mɨɨd Dios 
yxɨɨ, Dios yꞌung yxɨɨ, etz mɨɨd je 
Espíritu Santo yxɨɨ. 20

 Miich ajcxy 
myajꞌixpɨgɨpy je mayjäy co copɨcy 
cuydunɨpy ajcxy ɨɨch ngötujcɨn 
tügꞌócɨy jaduꞌn nej tɨ nꞌaneꞌmyɨch 
miich ajcxy. E miich ajcxy 
mnejhuɨɨyb co nmɨɨdꞌityɨch miich 
ajcxy huinɨxɨɨ huinɨtiempo, ixtɨ 
mabaad naaxhuiñybɨ anajty ycɨxpɨ 
ytɨgooy. Jibaad ycɨxy. Amén. 

1  Jaduꞌn ogaꞌñ chondacy je 
oybɨ ayuc tɨyꞌajt jaduꞌn nej 

Jesucristo, je Dios yꞌung ytun etz 
yjajtɨ.

2
 Je Dios yꞌayucnajtzcapxɨɨybɨ je 

Isaías jecyꞌajty jayhuɨꞌmy jaduꞌn nej 
Dios nɨmay je Cristo:

Nguexaamyɨch ɨɨch ngogapxy 
jayɨjp ma nidüg nidüg 
cajp ma miich mnɨcxaꞌñ 
jacꞌaxam, jɨgɨx jëb je cogapxy 
nɨmähuɨpy je jäy ajcxy co 
huen nayñiꞌixɨɨ́yɨgɨxy ma yjot 
yhuinmaꞌñ mɨɨd miich ycɨxpɨ, 
jaduꞌn nipaady nej jɨhuɨÿ jäy 
ajcxy niꞌixɨÿ tüꞌaa co tüg rey 
yjädaꞌñ.

3
 Nañ jaduꞌn jadüg it Isaías 

jayhuɨꞌmy jada ayuc ma jaduꞌn 
ymɨnañ:

Jɨm mɨjtɨgɨd̈uum jäy ajcxy mɨdoy 
co tüg jäy yꞌayuccapxhuäcxy, 
jaduꞌn ymɨnañ: “Nayñiꞌixɨɨyɨgɨx 
ma mjot mhuinmaꞌñ ajcxy 
jaydëb naybaatɨm mɨɨd ajt 
nHuindzɨn Dios. Ixmájtzcɨxy 
yɨ mjɨbɨcjot mjɨbic-huinmaꞌñ. 
Jaduꞌn nipaady nej jäy ajcxy 
yajtɨy tüꞌaa huɨdibɨ ooy yꞌadɨjy 
yꞌaꞌoch.”

4
 Jɨm mɨjtɨgɨd̈uum anajty Juan 

je Bautista miñ e ytɨgɨɨy mayjäy 
yajnɨɨbejtpɨ. Chi Juan capxhuäcxy 
Dios yꞌayuc ma je mayjäy ajcxy 
huɨdibɨ anajty mimb nɨɨbejtp. Juan 
ayuc capxhuäcx co copɨcy co jäy 
ajcxy huen jothuimbíjtcɨxy etz 
ixmájtzcɨxy ajcxy je yjɨbɨchuinmaꞌñ, 
etz nɨɨbéjtcɨxy, jɨgɨx jëbɨ Dios 
yhuinmecxɨɨb ajcxy ypocy. 
5

 Tügꞌócɨy je mayjäy ajcxy huɨdibɨ 
anajty tzɨnaayb jɨm Judea ñaaxjot 
etz jɨm Jerusalén mimb anajty 
ajcxy ma Juan, e yꞌamɨdooꞌijty 
anajty ajcxy jeꞌyꞌayuc. Co je jäy 
ajcxy capxpɨdzɨɨmy nej anajty 
ypocytúngɨxy, chi Juan yajnɨɨbejty 
ajcxy ma je Jordán mɨjnɨɨ.

6
 Juan hueꞌ anajty yhuitꞌajtpy 

camello nïbɨjc, e nañ jëyɨm anajty 
mɨɨd ñayhuɨɨñyii, e hueꞌ anajty 
yjɨcxꞌajtpy muꞌ etz uxpäg. 7 Juan 
ycapxhuäcxyp anajty Dios yꞌayuc 
ma je mayjäy, e ymɨnañ:
―Ɨɨch jayɨjp tɨ nmiñɨch 

ngapxhuäcxy Dios yꞌayuc. Jacꞌaxam 
minɨpy tüg jäy huɨdibɨ jacnïgɨ 
mɨcꞌajt mɨɨdɨty caꞌydɨ ɨɨch, caꞌ 
xypaadyɨch nɨcxy nguejyɨch yɨꞌ 
ycɨg̈huin. 8 Ɨɨch tɨ nyajnɨɨbetyɨch 

miich ajcxy mɨɨd nɨɨ. Per je jäy 
huɨdibɨ yjacmɨɨd Dios ymɨcꞌajt, 
caꞌydɨ ɨɨch. Yɨꞌ xyajꞌadɨgɨḧuɨp 
xyajjotɨgɨḧuɨp Dios yjɨhuɨꞌñ 
ymɨcꞌajt, jaduꞌn nipaadɨp nej jɨhuɨÿ 
xyajnɨɨbedɨp mɨɨd Dios yjɨhuɨꞌñ 
ymɨcꞌajt.

Co Jesús ñɨɨbejty
9

 Je huinꞌit xɨɨ huinꞌit tiempo 
Jesús chooñ ma je cajp huɨdibɨ 
yxɨɨ Nazaret, jɨm Galilea ñaaxjot, 
e ymiñ ma Juan el Bautista 
anajty yajpaady. Huinꞌit xɨɨ Juan 
yajnɨɨbejty Jesús ma je Jordán 
mɨjnɨɨ. 10

 Pɨdzɨmb anajty Jesús ma 
je mɨjnɨɨ, e tɨm huinꞌítyɨ Jesús ijx 
co je tzajp anajty yꞌahuäch, e ijx je 
Espíritu Santo chooñ tzajpjoty, e 
ycɨdägy ma yɨꞌ. Jaduꞌn je Espíritu 
Santo yquëxɨg̈y anajty nej tüg 
muuxy. 11

 Chi Jesús mɨdooy capxy 
ayuc choñ tzajpjoty, nɨmäyii:
―Ɨɨch miich nꞌungꞌajtpy. Ooy ɨɨch 

miich ndzocy njɨhuɨÿ. Ooy jotcujc 
nayjɨhuɨÿiijɨch mɨɨd miich.

Je mujcuꞌ tuñ ijxtaꞌnɨ ma Jesús
12

 Huinꞌit mɨcꞌamy je Espíritu 
Santo yajnɨcxy Jesús mɨjtɨgɨd̈uum. 
13

 E hueꞌ Jesús yhuɨꞌmɨy jɨm 
mɨjtɨgɨd̈uum huixchɨguip̈x xɨɨ 
ahuaꞌn ɨyujc agujc. Huinꞌit je mujcuꞌ 
jotꞌijxy yhuinmaꞌñꞌijxy je Jesús. 
Chi je ángeles ajcxy miñ ypubejty 
ypudɨgɨɨy je Jesús.

Jesús ytung yajtzondägy jɨm Galilea
14

 Tɨ anajty Juan yajpɨdägy 
pujxtɨgoty, jacꞌaxam Jesús ñɨcxy 
jɨm Galilea. Jɨm Galilea Jesús 
capxhuäcxy Dios yꞌayuc etz yɨ Dios 
yꞌanéꞌmɨn. 15

 Jesús ymɨnañ:

―Tɨ je xɨɨ je tiempo yhuaadꞌajtnɨ. 
Tɨ nigoody je xɨɨ je tiempo mɨna 
Dios pɨdägaꞌñ yɨꞌ yꞌanéꞌmɨn ya 
naaxhuiñ. Jothuimbijtcɨx ajcxy, 
etz ixmajtzcɨx ajcxy mjɨbɨcjot 
mjɨbɨc-huinmaꞌñ. Mɨbɨjccɨx Dios 
yꞌayuc jaduꞌn nej jëb ajcxy mꞌalma 
ñïdzögɨpy.

Jesús huodzooñ mɨdaax jäy 
huɨdibɨ anajty acxmajtzp

16
 Jesús huɨdijtp anajty ma je 

mejypaꞌ huɨdib yxɨɨ Galilea mejy, co 
oyꞌijxpaady Simón etz yꞌuch Andrés. 
Simón etz Andrés acxmadzɨɨ anajty 
ytungꞌajtpy, ytɨmpɨdacpy anajty 
yꞌacxmadzɨꞌñ mejyjoty co ajcxy 
Jesús ijxpaty. 17

 Chi Jesús nɨmay 
Simón etz Andrés:
―Min mɨɨd ɨɨch. Ɨɨch miich 

ajcxy huingbɨ tung nmöhuɨpy. 
Jaduꞌn mdung nipaadɨp nej jɨhuɨÿ 
mjäymájtzcɨxɨpy.

18
 Mɨcꞌamy Simón etz Andrés ajcxy 

ixmajch yꞌacxmadzɨꞌñ, e ñɨcxy ajcxy 
mɨɨd Jesús.

19
 Chi Jesús yjacyöy anajty hueen, 

e ijxpaty Jacobo etz yꞌuch Juan, je 
Zebedeo ajcxy ymang. Je Jacobo 
etz Juan tumb anajty barcojoty. 
Hueꞌ anajty ajcxy yajꞌoyɨɨyb jeꞌ 
yꞌacxmadzɨꞌñ. 20

 Chi Jesús mɨjhuooy 
ajcxy Jacobo etz Juan, e nɨmay co 
huen nɨcxy mɨɨd yɨꞌ. Mɨcꞌamy jeꞌ 
ajcxy ixmajch yteedy, je Zebedeo, 
barcojoty mɨɨd ytumbɨ, chi ajcxy 
ñɨcxy mɨɨd Jesús.

Tüg jäy huɨdibɨ anajty 
jɨbɨc espíritu mɨɨd

21
 Huinꞌit Jesús mɨɨd ymɨgügtɨjc 

yjaꞌty jɨm Capernaum. Je huinꞌit 
sábado, je poocxɨn xɨɨ, Jesús 

ytɨgɨɨy ma je judíojäy ajcxy 
ñaymujctac jɨm Capernaum, chi 
yjäyyajꞌixpɨjctzondacy. 22

 Je 
mayjäy ooy ajcxy jɨhuɨy huinmay 
je ayuc huɨdibɨ Jesús anajty 
ajcxy yajꞌixpɨj́cɨp. Com Jesús hueꞌ 
anajty yajꞌixpɨcy jaduꞌn nej jɨhuɨÿ 
ycɨꞌmꞌanéꞌmɨn mɨɨdɨty. Caꞌ Jesús 
anajty yajꞌixpɨcy jaduꞌn nej je jäy 
ajcxy huɨdibɨ yajꞌixpɨjcp anajty 
Moisés ycötújcɨn je jécyɨp. 23

 E ma 
je naymujctac tüg yëydɨjc huɨdibɨ 
mɨɨd anajty caꞌoybɨ. Chi je caꞌoybɨ 
ooy mɨc ycapxcoody, e ymɨnañ:

24
 ―¿Ti co xyꞌamayɨÿ ɨɨch 

ajcxy, Jesús huɨdibɨ tzomb 
jɨm Nazaret? ¿Nej tɨ mmiñ co 
xyajhuindɨgoyáangɨxyɨchɨ? Ɨɨch 
nꞌijxcajpy miich, e nejhuɨɨybɨch co 
miich jeꞌ je Huätzpɨ Dios.

25
 Chi Jesús ixꞌojy je caꞌoybɨ, e 

nɨmay:
―Amon miich, e pɨdzɨmb ma jada 

yëydɨjc.
26

 Huinꞌit je caꞌoybɨ yajyajch 
yajquïdy je yëydɨjc, e mɨc yaaxqueegy, 
e ypɨdzɨmy ma je yëydɨjc. 27

 Tügꞌócɨy 
je mayjäy jiiby ma je naymujctac ooy 
ajcxy ñayꞌadzɨgɨɨyɨ, e ñayñɨmaayɨ 
ajcxy miñ xyɨpy:
―¿Ti jadaꞌ yɨꞌ? Jada yëydɨjc ymɨɨd 

jemybɨ ixpɨj́cɨn. Yɨꞌ mɨɨd mɨcꞌajt etz 
aneꞌmꞌajt, paady ycɨxpɨ yɨꞌ aneꞌmy 
yɨ caꞌoybɨ, e ycapxmɨdoohuɨp.

28
 Mɨcꞌamy je mayjäy ajcxy 

huɨdijaty tzɨnaayb ma tüg tüg cajp 
jɨm Galilea nejhuɨy ajcxy nej Jesús 
ytuñ, e cömaaygɨxy Jesús.

Jesús yajtzögy Simón 
Pedro ymɨd̈ töxyjäybɨ

29
 Tɨm huinꞌítɨy Jesús ypɨdzɨmy 

ma je naymujctac, chi ñɨcxy mɨɨd 

Jacobo etz Juan jɨm ma Simón 
etz Andrés ytɨjc. 30

 Simón ymɨd̈ 
töxyjäybɨ pɨj́cɨp anajty. Cɨjxꞌam 
anajty yꞌity, e mɨc anajty ooy ytoyii. 
Tɨm huinꞌítɨyɨ Jesús ñɨmaayɨ co 
Simón ymɨd̈ ooy mɨc ypɨgyii. 31

 Chi 
Jesús nimɨjhuägy je paꞌmjäy. Chi 
majtzɨ ycɨꞌ, e huijtzɨg̈y. Tɨm huinꞌítɨy 
yɨ toyɨɨ yꞌixmajtzɨ, e chi yajcay 
yajꞌuucy Jesús etz ymɨgügtɨjc.

Jesús yajtzögy may paꞌmjäy
32

 Co xɨɨ oy ycɨdacnɨ, e chuuꞌɨɨyñɨ, 
chi je mayjäy mɨɨd miñ ajcxy ma Jesús 
tügꞌócɨy paꞌmjäydɨjc, etz huɨdijaty 
ajcxy caꞌoybɨ ymɨɨd. 33

 Tügꞌócɨy je 
mayjäy ajcxy ma je jɨmbɨ mɨj cajp 
nimujcy je tɨjc ma Jesús anajty tɨ 
yjättägy. 34

 Jesús yajtzooctay tügꞌócɨy 
je may paꞌmjäy huenytɨmytiibáꞌmɨty, 
etz yajpɨdzɨmy may caꞌoybɨ majaty jäy 
ajcxy. Per Jesús caꞌ anajty aꞌɨxɨÿ nɨcxy 
je caꞌoybɨ ñigapxyii, com yꞌixyꞌajttaayb 
anajty ajcxy Jesús.

Jesús yꞌayuc tɨyꞌajt 
capxhuäcxy jɨm Galilea

35
 Tɨm mooñɨ Jesús ymaybɨdɨg̈y, 

caꞌ anajty yxɨɨmɨɨyñɨ, e ypɨdzɨmy 
ma je cajp. Chi ñɨcxy ma tüg 
mɨjtɨgɨd̈uum Dios mɨbɨjctzoobɨ. 
36

 Huinꞌit je Simón etz je ymɨgügtɨjc 
ooy ajcxy jaꞌijxtäy Jesús. 37

 Co ajcxy 
paty je Jesús, chi ajcxy nɨmay:
―Tügꞌócɨy je mayjäy xyjadɨmꞌixtäy.
38

 Chi Jesús nɨmay Simón etz je 
ymɨgügtɨjc ajcxy:
―Tzoc ajt jámɨm ma yɨ jacjadyii 

cajp huinduy agonbɨ, jaydëb 
ngapxhuäcxɨbɨch Dios yꞌayuc nañ 
jaduꞌn ma yɨ jäy ajcxy jɨm. Paady 
ycɨxpɨ ndzooñɨch tzajpjoty, jɨgɨx 
jëbɨ ngapxhuäcxɨbɨch Dios yꞌayuc.

39
 Jesús nɨcxp anajty ma nidüg 

nidüg cajp jɨm Galilea ycapxhuäcx 
anajty Dios yꞌayuc ma nidüg nidüg 
judíojäy ñaymujctac, e yajpɨdzɨmy 
anajty caꞌoybɨ majaty jäy.

Jesús yajtzögy tüg jäy 
nïbützpaꞌmmɨɨdpɨ

40
 Tüg jäy huɨdibɨ ymɨɨd 

anajty jɨbɨc pützpaꞌm, je 
mɨcpɨ, chi nimɨjhuägy Jesús, e 
ycojxtɨnayꞌahuɨɨy ma Jesús 
yhuinduu, ymɨnañ:
―Pen miich jaduꞌn tzojcpy, jëb 

xyajtzögɨch.
41

 Chi Jesús paꞌayoy je paꞌmjäy, e 
pɨdacy ycɨꞌ ma je paꞌmjäy ñinic̈x, e 
ymɨnañ:
―Ndzojcpyɨch, cham nyajtzögy.
42

 Co Jesús jaduꞌn ymɨnañ, chi 
mɨcꞌamy je jäy huɨdibɨ anajty mɨɨd 
je jɨbɨc püdz chögy. 43-44

 Mɨcꞌamy 
Jesús ycapxcɨj́xy mɨɨd je jäy huɨdibɨ 
anajty tɨ chögy, e nɨmay:
―Ix pɨn myajnɨmäy co tɨ mdzögy. 

Nɨcx jayɨjp jiiby ma Dios ytɨjc ma 
je judío teedy ajcxy, e moꞌ Dios 
yhuindzɨgɨꞌñ jaduꞌn nej Moisés 
ycötújcɨn aneꞌmy, jɨgɨx jëbɨ huädz 
mbɨdzɨmɨpy ma Dios ycötújcɨn. 
Cuydun miich huɨdibɨ Moisés 
ñajtzꞌaneꞌmɨɨy jecyꞌajty, jɨgɨx jëbɨ 
je mayjäy ajcxy nejhuɨḧuɨp co tɨ 
mdzögy.

45
 Per je yëydɨjc caꞌ capxymɨdoy 

Jesús. Co ñɨcxy, chi ytɨgɨɨy capxy 
yajyöybɨ jaduꞌn nej anajty tɨ 
yajtzögyii. Com je mayjäy nejhuɨɨyb 
huɨdibɨ anajty Jesús tɨ tuñ, paady 
ycɨxpɨ Jesús caꞌ anajty ocjajtnɨ nej 
ytɨgɨḧuɨpy ijxnaꞌ jɨgueꞌxnaꞌ majaty 
cajp. Hueꞌ anajty huɨdity ma caꞌ pɨn 
chɨnäy. Per miñ anajty yꞌoyꞌixyii 

huenytɨmypɨnjäyɨty, chooñ ma 
nidügꞌócɨy cajp huinduy agonbɨ.

Jesús yajtzögy tüg jäy 
cɨm̈aꞌtpɨ tecymaꞌtpɨ

2  Tɨ anajty xɨɨ tiempo 
ñajtznin̈ɨcxɨɨyñɨ co Jesús 

yhuimbijty jadügꞌoc jɨm Capernaum. 
Je mayjäy ñejhuɨɨyb anajty co Jesús 
yajpaady ma tüg tɨjc. 2 Chi mɨcꞌamy 
mayjäy ñayyöymujcɨ ma anajty 
Jesús yajpaady, e caꞌ anajty tɨgɨydac 
ma je tɨjc, mɨɨd co tzach mayjäy 
anajty tɨ miingɨxy. Yꞌadujctaayb 
anajty ajcxy je tɨjcꞌaguu. E Jesús 
ycapxhuaꞌxyp anajty Dios yꞌayuc. 
3

 Huinꞌit xɨɨ, mɨdaax yëydɨjc 
cɨymiñ cɨjxꞌam ma Jesús yajpaady 
tüg paꞌmjäy huɨdibɨ ycɨꞌ ytecy tɨ 
yxujxtäy anajty. 4 E com caꞌ anajty 
ni nej yꞌoyɨÿ nej yajjädɨp ajcxy ma 
Jesús je paꞌmjäy, jeꞌ co anajty chach 
újtzɨty je tɨjc mɨɨd je mayjäy, chi 
ajcxy yajcöhuaach hueenɨ je tɨjcnic̈x 
ma anajty Jesús yajpaady. Chi ajcxy 
cödɨyñajxy je paꞌmjäy cɨjxꞌam. 5 Co 
Jesús ijxy je jäy ajcxy ymɨbɨj́cɨn, chi 
nɨmay je paꞌmjäy:
―Mɨgügɨch, yɨ mbocy tɨ 

yajhuinmecxtäy.
6

 Per nijëjɨty huindzɨndɨjc huɨdibɨ 
ajcxy nïjaydutp anajty Dios 
ñecy co ajcxy mɨdoy nej Jesús 
ymɨnaꞌñ, chi ajcxy ymɨnaꞌñ jotjoty 
huinmaꞌñyjoty: 7 “¿Nej co jada jäy 
jaduꞌn ymɨnaꞌñ co tɨ yajhuinmecxy 
jada paꞌmjäy ypocy? Capxtɨgooyb 
yɨꞌ mɨɨd Dios. Com caꞌ nipɨnjäy jëb 
ypocyhuinmecxy. Tügpajc Dios yɨꞌ 
huɨdibɨ jëb ypocyhuinmecxy.” 8 Per 
Jesús ñejhuɨɨyb anajty nej jeꞌ ajcxy 
chachmɨnaꞌñ jotjoty huinmaꞌñyjoty, 
paady mɨcꞌamy ymɨnañ:

―¿Naꞌamy co 
mdzachhuinmaaygɨxy? 
9

 ¿Huɨdibɨ jada jacꞌooy co 
nnɨmäyɨch yɨ paꞌmjäy: “Tɨ mbocy 
yajhuinmecxytäyɨ.” O jacꞌooy co 
nnɨmähuɨbɨch: “Pɨdɨg̈, e yajpɨdɨg̈ yɨ 
mdögy, e tüyöy?” Túꞌcɨy yɨꞌ.

10
 Chi Jesús yjacmɨnañ:

―Jadachambɨ janchtɨy 
nyajquëxɨg̈aꞌñɨch co ɨɨch, je 
jäy huɨdib tzoon tzajpjoty, e 
huɨdibɨ cham yajpaady ya 
naaxhuiñ, nmɨɨdɨch mɨcꞌajt jaydëb 
nhuinmecxyɨch jäy ypocy.

Co Jesús jaduꞌn ymɨnañ, chi 
nɨmay je paꞌmjäy huɨdibɨ ycɨꞌ ytecy 
anajty xuxy:

11
 ―Ɨɨch miich yam jaduꞌn nɨmäy: 

“Tɨnayɨg̈, yajpɨdɨg̈ yɨ mmabejt e nɨcx 
ma mdɨjc.”

12
 E mɨcꞌamy je paꞌmjäy ypɨdɨg̈y, e 

yajpɨdɨg̈y ymabejt, chi ytüyöychoñ 
jiiby ma je mayjäy ajcxy anajty 
yꞌixy yhuindɨcxy. Paady ycɨxpɨ 
tügꞌócɨy je mayjäy ooy jɨhuɨy 
huinmay etz jäymejch ojadajty 
ajcxy Dios, ymɨnaangɨxy:
―Nimɨnaabɨ ajt jaduꞌn ngaꞌíjxɨm 

mɨjhuinmaꞌñ jaduꞌn nej cham tɨ 
nꞌíjxɨm.

Jesús nɨmay je Leví: “Pajamgɨch”
13

 Chi jadügꞌoc Jesús ycajppɨdzɨmy, 
ñɨcxy jɨm ma mejypaꞌ. E co mayjäy 
ñayöymujcy jɨm ma Jesús anajty 
yajpaady, chi Jesús yajꞌixpɨjc je 
mayjäy. 14

 Co Jesús yjactüyöy 
anajty, chi ijxpaady Leví je Alfeo 
ymang. E Leví ɨñaayb anajty ma je 
yajcogüejttac jäy yajcogüejtp anajty. 
Chi Jesús nɨmay Leví:
―Pajamgɨch.

Tɨm huinꞌítɨy Leví ytɨnayɨg̈y, 
ixmajch ytung, e panɨcxy Jesús.

15
 Jaduꞌn yjajtɨ co tüg xɨɨ Jesús 

caayb anajty me Leví ytɨjc. 
Mayjäy huɨdibɨ ytungꞌajtpy anajty 
yajcogüedɨɨ, etz jacjadyii jäy 
huɨdibɨ anajty tundɨgooyb mɨɨd 
judío jäy ycostumbre yꞌɨñaaygɨxy 
ma je caydac quipxy mɨɨd Jesús 
etz jeꞌ ydiscípulos ajcxy. Com 
may jäy anajty ooy Jesús tzach 
mɨɨd huɨdíjtcɨxy. 16

 Jɨm anajty ma 
Leví ytɨjc nijëjɨty fariseojäy, je 
huindzɨndɨjc huɨdibɨ tzach padumb 
judíojäy ycostumbre. E co jeꞌ ajcxy 
ijxy co Jesús caayb uucp anajty 
tügmucy mɨɨd tügꞌócɨy je mayjäy 
ajcxy huɨdibɨ tundɨgooyb mɨɨd 
judíojäy ytɨyꞌajt ycötújcɨn, etz 
yajcogüejtpɨdɨjc, chi ajcxy mɨgapxy 
Jesús ydiscípulos, jeꞌ ajcxy huɨdibɨ 
mɨjnɨcxpejtp anajty Jesús, nɨmay 
ajcxy:
―¿Nej co Jesús miich ajcxy 

mHuindzɨn ycaymucy yꞌucmucy 
mɨɨd yɨ yajcogüejtpɨdɨjc ajcxy, 
etz jacjadyii jäy ajcxy huɨdibɨ 
tundɨgooyb mɨɨd judíojäy ycötújcɨn?

17
 Co Jesús jaduꞌn mɨdoy nej je 

fariseo jäy nigapxyii, chi ajcxy 
nɨmay:
―Caꞌ tzocy tzoydumbɨ yɨ jäy 

ajcxy huɨdibɨ mɨcꞌajtp oyꞌajtp. Yɨꞌ 
janchtɨy yɨ huɨdibɨ ajcxy yuubaꞌm 
ymɨɨd chojcpy ajcxy tzoydumbɨ. 
Nañ tɨm jaduꞌn yɨ jäy ajcxy 
huɨdibɨ caꞌ ypocymɨɨdɨty, caꞌ ajcxy 
tzocy pocyhuinmeecxɨn. Ɨɨch tɨ 
nmiñɨch co nyajjothuimbidɨpyɨch 
pocyjäydɨjc. Ɨɨch caꞌ tɨ nmiñɨch 
co nyajjothuimbidɨpyɨch oyjäydɨjc 
tudägyjäydɨjc.

Jesús yajꞌamɨdoogɨxy nej 
co jäy yꞌity jaygay

18
 Jaduꞌn yjajtɨ tüg tiempo 

ayuuꞌijtp anajty je jäy ajcxy huɨdibɨ 
mɨjnɨcxpejtp anajty Juan je Bautista. 
Nañ jaduꞌn ayuuꞌajtp anajty je 
fariseojäy ajcxy. Chi nijëjɨty ajcxy 
ymiñ ma Jesús e amɨdoy:
―¿Nej co yɨ jäy ajcxy huɨdibɨ 

mɨjnɨcxpejtp ajcxy Juan etz nañ 
jaduꞌn yɨ fariseojäy ajcxy ayuuꞌajtp 
ajcxy, e je jäy ajcxy huɨdib miich 
xymɨjnɨcxpejtp, caꞌ yꞌayuuꞌájtcɨxy?

19
 Chi Jesús yꞌadzooy:

―Co ya nyajpaadyɨch ya naaxhuiñ, 
caꞌ ycopɨćɨty co ɨɨch ndiscípulos 
ajcxy yꞌayuuꞌadɨp. Jaduꞌn nipaady 
nej jäy ajcxy huɨdibɨ pɨj́cɨn 
nixɨɨdumy caꞌ ajcxy yꞌayuuꞌaty ma 
yam yɨ pɨj́cɨn nixɨɨduñ, e penɨ caꞌnɨ 
je pɨjcpɨ ymɨgügtɨjc yꞌixmajtztäyii. 
Namɨ je pɨjcpɨ caꞌnɨ choñ, chi caꞌ 
pɨn yꞌayuuꞌadaꞌñ huɨdibɨ nixɨɨdum 
je pɨj́cɨn. 20

 E paadɨp je xɨɨ je 
tiempo mɨna caꞌ nmɨɨdꞌidaꞌñɨch 
ya naaxhuiñ yɨꞌ huɨdibɨ ajcxy 
xymɨjnɨcxpejtpɨch, e huinꞌit ajcxy 
yꞌayuuꞌadaangɨxy.

21
 Com jemybɨ Dios yꞌayuc 

nyajꞌixpɨcpyɨch, paady caꞌ ytügɨÿ 
mɨɨd je jécyɨp ayuc huɨdibɨ je 
fariseo jäy ajcxy yajꞌixpɨjcpy. Jaduꞌn 
nej miich ajcxy mnejhuɨÿ co ni 
pɨn caꞌ agɨyɨÿ tuc huit mɨɨd tüg 
pedaas jemy huit, con jeꞌ co je 
jemy huit nɨɨmujcp jeꞌ, e chi nig̈ɨ 
najtzcɨɨdzɨḧuɨp je tuc huit. 22

 E nañ 
ni pɨn caꞌ jëb huaad pɨdägy jemy 
vino ma tuc cochac. Jeꞌ co je vino 
jemybɨ ycɨɨdzamy je tuc cochac, e 
chi yꞌixyojctähuɨp je vino etz je 
cochac ñitɨgoydähuɨp. Hueꞌ janchtɨy 

jëb ajcxy pɨdacy jemy vino ma jemy 
cochac.

Je discípulos ajcxy yajmújcɨxy 
je moc cojc sábado xɨɨ

23
 Tüg sábado xɨɨ Jesús mɨɨd 

ydiscípulos ajcxy ñaxɨɨy ma tüg 
trigo cam. E huinꞌítɨyɨ je ydiscípulos 
ajcxy ytɨgɨɨy je trigo tujcp. 24

 Co je 
fariseo jäy ajcxy ijxy jaduꞌn nej Jesús 
ydiscípulos ajcxy anajty tujcmujc 
trigo tɨɨm, chi ajcxy nɨmay Jesús:
―Ix miich. ¿Naꞌamy co miich 

mdiscípulos túngɨxy huɨdibɨ judío 
ycötújcɨn capxꞌadujcpy sábado xɨɨ?

25
 Per Jesús ymɨnañ:

―¿Nej caꞌmiich ajcxy mguendtuñ 
Dios yꞌayuc co mnecycapxy, jaduꞌn 
nej David ytuñ tügtecy jecyꞌajty, co 
David etz ymɨgügtɨjc yuuꞌögaangɨxy 
anajty? 26

 Je huinꞌit tiempo 
jecyꞌajty co je judío teedy Abiatar 
mɨjtungmɨɨdpɨ anajty ma Dios ytɨjc, 
chi David ytɨgɨy ma Dios ytɨjc, e caay 
je tzajcaagy huɨdibɨ tɨ anajty yoxy 
ma Dios yhuinduu. Dios ycötújcɨn 
ymɨnañ co je teedy ajcxy ycaagyꞌajtpy 
jada tzajcaagy, caꞌ jacꞌooyñipɨn. Nañ 
jaduꞌn David moy je tzajcaagy je jäy 
huɨdib anajty ajcxy ymɨɨd.

27
 Nañ jaduꞌn Jesús yjacmɨnañ:

―Ɨɨch, je jäy huɨdibɨ tzoon 
tzajpjoty, nmɨɨdɨch anéꞌmɨn, jaydëb 
nɨmäyɨch je jäy ajcxy ti jëb túngɨxy 
sábado xɨɨ. 28

 Com Dios tɨ ixmach je 
sábado xɨɨ, paady ycɨxpɨ, ɨɨch je jäy 
huɨdibɨ tzoon tzajpjoty, nmɨɨdɨch 
anéꞌmɨn jaydëb nɨmayɨch jäy ajcxy 
co jëb tijaty tuñ sábado xɨɨ.

Je yëydɨjc huɨdibɨ anajty ycɨꞌ tɨd̈zɨp

3  Jesús ytɨgɨy jadügꞌoc ma je 
judío naymujctac. Jiiby anajty 

SAN MARCOS 2 ,  3

El Nuevo Testamento en el mixe de Coatlán © La Liga Bíblica 1976, 2009



75

tüg yëydɨjc huɨdibɨ anajty ymɨɨd tüg 
ycɨꞌ tɨẗz. 2 Je fariseojäy jiiby ma je 
naymujctac yꞌijxꞌijtpy anajty Jesús, 
co anajty nejhuɨḧuaꞌñ pen Jesús 
yajtzögamy je paꞌmjäy sábado xɨɨ, 
jɨgɨx jëbɨ ajcxy xɨḧuɨp Jesús co tɨ 
ytundɨgoy mɨɨd judíojäy ycötújcɨn. 
3

 Jesús nɨmay je jäy huɨdibɨ mɨɨd 
tüg ycɨꞌ tɨẗz:
―Pɨdɨg̈, min ya ma ɨɨch.
4

 Huinꞌit Jesús yꞌamɨdoy je jäy 
ajcxy e nɨmay:
―¿Nej miich ajcxy mɨnaangɨxy: 

Nej jëbɨ jada nduñɨch je oybɨ o 
je jɨbɨcpɨ sábado xɨɨjoty? ¿Jëbɨ 
nyajtzögɨch jäy o jëbɨ nyajtɨgoyɨch 
jugyꞌájtɨn?

Per je jäy amoñ ajcxy ijty, caꞌ 
ajcxy jeꞌ yꞌadzooy. 5 Huinꞌit Jesús 
huindɨcxpejty je jäy ajcxy mɨɨd 
chip yꞌahuaꞌn, e mɨɨd jotmay, jeꞌ co 
ooy ajcxy jotjuuñɨty, e chi nɨmay je 
yëydɨjc:
―Xajtɨu yɨ mgɨꞌ.
Chi je yëydɨjc xajtɨy ycɨꞌ, e chi 

ycɨꞌ oy chögy. 6 Chi je fariseojäy 
ypɨdzɨmday ma je naymujctac, 
ooy yjotmädy ajcxy, e ñɨcxy ajcxy 
ñaymújcɨp mɨɨd je jadügpɨcy judío 
huindzɨndɨjc huɨdibɨ ymɨjnɨcxpejt 
je rey Herodes. Huinmaꞌñ ixtaayb 
anajty ajcxy nej jëb ocyajꞌögɨp 
Jesús.

Mayjäy ma tüg nɨɨbaꞌ
7

 Per Jesús chooñ mɨɨd yɨꞌ 
ydiscípulos ajcxy, ñɨcxy ma mejypaꞌ. 
E ooy mayjäy huɨdibɨ ajcxy tzomb 
Galilea ñaaxjot etz Judea ñaaxjot 
panɨcxy ajcxy Jesús. 8 Nañ jaduꞌn 
mayjäy panɨcx ajcxy Jesús huɨdibɨ 
ajcxy tzomb jɨm Jerusalén, huɨdibɨ 
ajcxy tzomb jɨm Idumea ñaaxjot, 

huɨdibɨ ajcxy tzomb jɨm Jordán 
mɨjnɨɨ nin̈axy ma xɨɨ ypɨdzɨmyb, 
huɨdibɨ ajcxy tzomb jɨm Tiro etz 
Sidón ñaaxjot. Ñɨcxtäy je mayjäy 
ma Jesús yajpaady, com ñejhuɨɨyb 
anajty ajcxy je mɨjhuinmaꞌñ huɨdibɨ 
Jesús anajty ytumyb. 9 Com tzach 
mayjäy anajty ymiingɨxy, paady 
Jesús niꞌaneꞌmdɨy ma yɨ ydiscípulos 
ajcxy tüg barco ma jëb ɨñäy, caꞌty 
je mayjäy ooy yꞌadijɨÿii yꞌagodɨÿii. 
10

 Com Jesús tɨ anajty yajtzögy 
may jäy, paady ycɨxpɨ tügꞌócɨy 
je paꞌmjäy nimujcy Jesús, adzip 
tzachnid̈onaangɨxy. 11

 Co je jäy 
ajcxy huɨdibɨ caꞌoybɨ ymɨɨd ijxpaty 
Jesús, chi ajcxy ñayhuɨjojtacɨ ma 
Jesús yhuinduu, e mɨc ycapxcooty, 
ymɨnaangɨxy:
―Miich jeꞌ Dios yꞌung.
12

 Per Jesús nɨmay mɨctägy 
je caꞌoybɨ ajcxy co caꞌ huaad 
nigapxcɨxy nimɨydaaccɨxy pɨn jeꞌ 
anajty.

Jesús huinꞌixy majmetzpɨ discípulos
13

 Huinꞌit Jesús ypejty ma tüg 
cögop, e capxyñiguexy co huen 
miñ ma yɨꞌ je ymɨgügtɨjc huɨdibɨ 
yhuinꞌixamy co ytunam mɨɨd yɨꞌ. 
Chi ajcxy ymiñ ma Jesús. 14

 Chi 
Jesús yhuinꞌijx majmetz ajcxy 
huɨdibɨ ymɨɨdꞌidamy, e huɨdibɨ 
yquexamy yꞌayuccapxhuäcxp. 
15

 Jesús moy je majmetzpɨ discípulos 
ajcxy huɨdibɨ anajty tɨ yhuinꞌixy 
mɨcꞌajt jaydëb yajtzögɨp paꞌmjäy 
ajcxy, e ymoy ajcxy ymɨcꞌajt jaydëb 
caꞌoybɨ yajpɨdzɨmy ma jäy ajcxy. 
16-17

 Jada je nimajmetzpɨ discípulos 
ajcxy yxɨɨ nidüg nidüg: Simón, 
je huɨdibɨ Jesús yxɨɨmoy Pedro; 
Jacobo mɨɨd yꞌuch Juan, yɨ Zebedeo 

yꞌung yꞌanäg, je huɨdibɨ ajcxy 
Jesús yxɨɨmoy Boanerges (je ayuc 
Boanerges jaduꞌn yhuimbɨdzɨmy: 

“Enee ymang”). 18
 E jacjadyii 

huɨdib Jesús tɨ anajty huinꞌixy: 
Andrés; Felipe; Bartolomé; Mateo; 
Tomás; Jacobo je huɨdibɨ Alfeo 
ymangꞌajtpy; Tadeo; e je jadügpɨ 
Simón, je cananista. 19

 Nañ jaduꞌn 
Jesús huinꞌijxy Judas Iscariote, je 
huɨdibɨ agojɨɨx cɨÿejc Jesús ma 
ymɨdzip.

Yajnïbɨjccɨxy Jesús co 
mɨɨdɨty mujcuꞌ ymɨcꞌajt

(Co jaduꞌn huinꞌijxtaay je 
majcmetzpɨ discípulos ajcxy), 
Jesús ytɨgɨɨy ma tügtɨjc mɨɨd yɨꞌ 
ajcxy. 20

 Huinꞌítɨy tzach mayjäy 
ñayyöymújcɨgɨxy ma je tɨjc ma 
Jesús yꞌity, ixtɨ Jesús etz ymɨgügtɨjc 
caꞌ yꞌoyɨÿ nej jëb ycaaygɨxy 
yꞌuuccɨxy. 21

 Co Jesús yꞌamɨgügtɨjc 
jaduꞌn nejhuɨɨy, chi ajcxy nimiiñ 
Jesús yajnɨcxaangɨxy anajty mach, 
com hueꞌ anajty tíjcɨxy co Jesús 
ylocɨɨb.

22
 Nijëjɨty escribas ajcxy, je 

huindzɨndɨjc huɨdibɨ nïjaydutp 
anajty Dios ñecy, miin ma Jesús co 
choñ ajcxy Jesusalén, ymɨnaangɨxy:
―Jada Jesús ymɨɨd Beelzebú, je 

caꞌoybɨ yhuindzɨn, ma yꞌaa yjot. 
E yɨꞌ yajpɨdzɨmy je caꞌoybɨ ajcxy 
ma jäy ajcxy yjothuinmaꞌñ mɨɨd 
Beelzebú ymɨcꞌajt.

23
 Chi Jesús huoomiñ ma yɨꞌ je 

escribas ajcxy, e yajmɨɨdmɨydacy 
ajcxy tüg jɨhuimbit ayuc. Chi Jesús 
ymɨnañ:
―¿Nej tɨyꞌajt jada nej miich 

ajcxy mɨnaꞌñ co Satanás jëb cɨꞌm 
ñayyajpɨdzɨmyii ma jäy ajcxy yꞌaa 

yjot? Caꞌ tɨyꞌajt nej miich ajcxy 
mɨnaꞌñ. 24

 Pen tügpɨcy tungmɨɨdpɨ 
ixyipy ñaybɨjc-huáꞌcxɨgɨxy, etz 
ñaymɨdziptzóonɨgɨxy ixyipy ac 
jëyɨ. Pues cɨxɨp yɨꞌ ajcxy yꞌanéꞌmɨn. 
25

 Nañ jaduꞌn pen tügpɨcy tüg 
juugy tüg mɨgüg ixyipy ñaybɨjc-
huáꞌcxɨgɨxy, caꞌ ajcxy yꞌidaangɨxy 
tügmucy. 26

 Nañ jaduꞌn pen Satanás 
ixyipy tɨ ñaybɨjc-huäcxyii, e cɨꞌm 
ixyipy tɨ nayñibɨdɨg̈yii, caꞌ ixyipy 
yɨꞌ ymɨcꞌajt idaꞌñ. Hueꞌ janchtɨy 
Satanás cɨxɨpy tɨgoyɨpy. (Paady 
caꞌtɨyꞌájtɨty nej miich ajcxy 
ymɨnañ.) 27

 Caꞌ ni pɨn jëb huaad 
ytɨgɨḧuɨp̈ ma tüg mɨcpɨ jäy ytɨjc 
etz meedzɨpy tijaty ymɨɨd, pen caꞌ 
jayɨjp cɨẍoch tecyxoch je jäy mɨcpɨ. 
Pen tɨ cɨẍoch tecyxoch ixyipy je 
mɨcjäy, huinꞌit janchtɨy mɨmadägɨpy, 
e pɨj́cɨp tijaty ymɨɨd.

28
 Janch ɨɨch miich ajcxy nɨmäy 

co Dios jëb huinmeecxɨp tügꞌócɨy 
pocy huɨdibɨ jäy ytúngɨxp etz 
tügꞌócɨy jɨbɨcpɨ huɨdibɨ jäy 
ycapxp. 29

 Jëyɨ janchtɨy co pɨnjaty 
capxtɨgooyb mɨɨd je Espíritu Santo, 
je Dios yjɨhuɨꞌñ ymɨcꞌajt, caꞌ Dios 
huinmecxɨ nimɨna. Huinɨxɨɨ yꞌidaꞌñ 
pocymɨɨd.

30
 Mɨɨd co jäy ajcxy chach 

ymɨnaangɨxy co Jesús anajty 
mɨɨdɨty caꞌoybɨ, paady Jesús jaduꞌn 
ymɨnañ.

Jesús ytaj etz yꞌuch mɨguëxy ajcxy
31

 Jesús ytaj etz yꞌuch ajcxy oy 
yjaꞌty ma anajty Jesús yajpaady. 
Chi Jesús ytaj etz yꞌuch ajcxy 
anajty ytɨnaaygɨxy tɨbaꞌy, e chi 
ajcxy capxñiguejxy Jesús. 32

 Je 
mayjäy huɨdibɨ anajty ajcxy ɨñaayb 
jühuɨditɨ ma Jesús, ymɨnañ ajcxy:

―Miich mdaj etz mꞌuch cheeby 
ajcxy tɨbaꞌy miich ixtaayb.

33
 Chi Jesús ymɨnañ:

―¿Pɨnjäy miich ajcxy mdijy co 
ɨɨch ndajꞌadyii etz ɨɨch nꞌuchꞌadyii?

34
 Huinꞌit Jesús huindɨcxpejty je 

jäy ajcxy huɨdibɨ anajty ɨñaayb 
ajcxy jühuɨdity ma jeꞌ, e ymɨnañ:
―Tügꞌócɨy jada jäy ya jaduꞌn ajcxy 

nipaady nej ɨɨch ndaj etz ɨɨch nꞌuch. 
35

 Huenytimypɨńɨty huɨdibɨ ajcxy 
cuydumb yɨ Dios chójcɨn, yɨꞌ jeꞌ 
jaduꞌn nipaady nej ɨɨch nꞌuch, ɨɨch 
nꞌajch, ɨɨch ndzɨꞌ etz ɨɨch ndaj.

Je niipɨ yꞌijxpejt

4  Jadügꞌoc Jesús ytɨgɨɨy 
yajꞌixpɨjcpɨ ma mejypaꞌ. E 

ooy mayjäy ymujcpejty ma anajty 
Jesús yajpaady. Mɨɨd co ooy anajty 
chachmayjäyɨty, paady Jesús ytɨgɨy 
ma tüg barco jahuengɨ mejyjoty. 
Jesús ɨñaayb anajty barcojoty, e 
je mayjäy ɨñaayb anajty ajcxy ma 
mejypaꞌ. 2 Huinꞌit Jesús yajꞌixpɨjcy 
je mayjäy mɨɨd canaag jɨhuimbit 
ayuc. Co yajꞌixpɨcy, chi ymɨnañ:

3
 ―Amɨdooꞌijtcɨx miich ajcxy 

ɨɨch jada nꞌayuc. Tüg jäy chooñ 
niipɨ. 4 Co je niipɨ yhuɨjpy anajty 
trigo tɨɨm, chi je trigo tɨɨm nijëjɨty 
oy ycäy tɨm tügujc. Chi je joon 
ajcxy ymiiñ jɨcxy je trigo tɨɨm 
huɨdibɨ tügujc tɨ ycäy. 5-6

 E nijëjɨty 
trigo tɨɨm oycäy ma tzaanïcx, ma 
nihueeñ oyñaax yajpaady. E je 
trigo tɨɨm caꞌ tzip mujx jeꞌ, jeꞌco 
caꞌanajty ooy naax mápxɨty. E co 
je xɨɨ ypɨdzɨmy, chi noꞌcy je trigo 
mang, com caꞌ anajty ytictz mɨɨdɨty 
naaxjoty, chi ytɨɨch. 7 E nijëjɨty 
trigo tɨɨm oycäy ma apyjot. Co jada 
trigo tɨɨm ymujxy, chi yꞌujtzꞌögtäy 

je trigo mang, e caꞌ ytɨɨmꞌajty. 
8

 Per jacjadyii trigo tɨɨm oycäy ma 
oyñaax, chi ymujxy, e ytɨɨmꞌajt 
mayꞌamy: tüg piꞌc pajc iipxmajc 
oycoꞌity, jadüg piꞌc pajc tugɨꞌpx 
oycoꞌity, jadüg piꞌc pajc mɨgoꞌpx 
oycoꞌity.

9
 Co Jesús je mɨydägɨɨ yajmay, chi 

ymɨnañ:
―Pɨnjaty mɨɨd ytätzac, pɨn 

mɨdohuamy, huen mɨdoꞌmbɨcy jada 
ayuc.

Ti yɨꞌ ñigapxyp yɨ ijxpejt
10

 Co je mayjäy ñɨcxnɨ, e 
Jesús yhuɨꞌmy naydüg, chi je 
nimajmetzpɨ ydiscípulos ajcxy 
etz jacjadyii huɨdib mɨjnɨcxpejt 
Jesús ñimɨjhuaꞌcy, e amɨdoy nej 
yhuimbɨdzɨmy je jɨhuimbit ayuc. 
11

 E Jesús ymɨnañ:
―Miich ajcxy jaydëb 

mnejhuɨḧuɨpy huɨdibɨ Dios 
ñigapxpy ñimɨydacpy coyüchꞌamy 
ma yꞌanéꞌmɨn ycötújcɨn. 
Jacjadyii jäy ajcxy jɨhuimbitꞌamy 
nyajmɨɨdmɨydaacyɨch. 12

 Jaduꞌn 
jɨhuimbitꞌamy nyajꞌixpɨjcpyɨch je 
mayjäy, jaydëb co pɨnjaty ijxp, caꞌ 
ajcxy ixɨpy; etz pɨnjaty mɨdoob, 
caꞌ ajcxy mɨdoꞌmbɨgɨpy. E jaduꞌn 
caꞌ ajcxy yjothuimbidip, e nañ ni 
ycayajmeecxɨpy ajcxy ypocy.

Jesús najtzcapxɨÿ nej 
yhuimbɨdzɨmy je niipɨ yꞌijxpejt

13
 Chi Jesús yjacmɨnañ:

―¿Nej caꞌ miich ajcxy 
mhuinjɨhuɨÿ jada jɨhuimbit ayuc? 
Pen caꞌ miich ajcxy mhuinjɨhuɨÿ 
jada jɨhuimbit ayuc, caꞌ miich 
ajcxy mhuinjɨhuɨḧuɨp yɨ jacjadyii 
jɨhuimbit ayuc. 14

 Je huɨdibɨ 

capxhuäcxp Dios yꞌayuc, jaduꞌn 
yɨꞌ nipaady nej je huɨdibɨ niip 
trigo tɨɨm. 15

 Je jäy ajcxy huɨdibɨ 
amɨdooꞌijtp Dios yꞌayuc, e mɨcꞌamy 
je caꞌoybɨ yajpɨdzɨmy Dios yꞌayuc 
ma ajcxy yjot yhuinmaꞌñ, jaduꞌn 
ajcxy nipaady nej trigo tɨɨm huɨdibɨ 
cäb tügujc, e je joon ajcxy mɨcꞌamy 
piimujctay. 16-17

 Je jäy ajcxy huɨdibɨ 
amɨdooꞌijtp Dios yꞌayuc janch 
jotcujc, e mɨbɨj́ccɨxy tzojccɨx́, chi 
ajcxy ixmajtzɨ Dios yꞌayuc co 
agapxɨɨyb paady, e co tzaachypɨ 
mɨnaxy yajnaxy mɨɨd Dios yꞌayuc 
ycɨxpɨ. Jaduꞌn ajcxy nipaady nej 
je trigo tɨɨm huɨdibɨ tɨ ycäy ma 
tzaanïcx. 18-19

 Je jäy ajcxy huɨdibɨ 
amɨdooꞌijtp Dios yꞌayuc, e co 
ñɨcxnɨ, chi jäydɨgooyñɨ Dios yꞌayuc 
mɨɨd jotcujcꞌájtɨn tzɨnaayɨn, etz 
comeeñꞌájtɨn etz adzójcɨn. Jaduꞌn 
ajcxy nipaady nej trigo tɨɨm huɨdibɨ 
tɨ ycäy ujtzjoty, e caꞌ ytɨɨmꞌaty mɨɨd 
co oy yꞌujtzꞌögy. 20

 Je jäy ajcxy 
huɨdibɨ amɨdooꞌijtp etz cöbɨjcp Dios 
yꞌayuc amumdügjot etz Dios yꞌayuc 
tumb ma ajcxy yjot yhuinmaꞌñ, 
jaduꞌn ajcxy nipaady nej je trigo 
tɨɨm huɨdibɨ tɨ cäb ma oyñaax etz 
ytɨɨmꞌaty mayꞌamy: tüg piꞌcpajc 
iipxmajc, etz jadüg piꞌcpajc tugɨꞌpx, 
etz jadüg piꞌcpajc mɨgoꞌpx.

Je lámpara ñiꞌijxpejt
21

 Chi Jesús yjacmɨnañ:
―Co jäy ajcxy jɨndɨcxɨꞌñ nöctzoy, 

chi canan ajcxy cöjujpy mɨɨd tuꞌtz, 
ni caꞌ ajcxy pɨdacy cɨjxpaꞌtcɨꞌpy, hueꞌ 
janchtɨy pɨdaaccɨxy ma jɨndɨcxpejt 
jaydëb mɨj ytɨɨcxy. 22

 E nañ ni caꞌ ni 
pɨn ni ti jëb ameech tunɨpy, e nɨcxy 
ycayajnejhuɨÿ. E caꞌ ni pɨn ni ti 
ayüch tunɨpy, e nɨcxy ycayajnejhuɨÿ. 

23
 Pɨnjaty ytätzac ymɨɨd, pɨn 

mɨdoohuamb, huen mɨdoꞌmbɨj́ccɨxy 
ɨɨch nꞌayuc.

24
 Nañ jaduꞌn Jesús ymɨnañ:

―Cuendtúngɨx jada ayuc huɨdibɨ 
miich ajcxy yam mmɨdooyb. 
Yɨ quipxɨꞌñ huɨdibɨ ajcxy 
myajquipxɨɨyb, nañ jaduꞌn yɨꞌ mɨɨd 
Dios ajcxy xyquipxyhuimbidɨpy, e 
ixtɨ jacyajmöhuɨp ajcxy huɨdijaty 
mɨdoob ɨɨch nꞌayuc. 25

 Pɨnjaty ymɨɨd, 
yajmöhuɨp nïgɨ, pɨnjaty hueen mɨɨd, 
yajpɨgɨpy nïgɨ (oy ixyipy hueen 
jadɨm mɨɨdɨty).

Je tɨɨm huɨdibɨ yeecp ñiꞌijxpejt
26

 Nañ jaduꞌn Jesús ymɨnañ:
―Yɨ Dios yꞌanéꞌmɨn jaduꞌn yɨꞌ nej 

co tüg jäy nɨcxy ñïpy ma ycamjot. 
27

 Chi jadaꞌ co ñiiptay ñɨcxnɨ ma 
ytɨjc e ymɨꞌoꞌcnɨ ymäybɨdɨg̈nɨ com 
jabom, e jaduꞌn yajnaxy canaag xɨɨ 
tzuu. E je moc pajc mujxp jeꞌ etz 
yomb. Per je cogam ni caꞌ nejhuɨÿ 
nej je moc yoñ, ma mɨcꞌajt paady. 
28

 Jeꞌ co yɨ naax cɨꞌm mɨcꞌajt mɨɨdɨty 
jaydëb yajyoñ je moc. Jayɨjp 
ypɨdzɨmy je moc ung, jacꞌaxam 
ypɨdzɨmy yɨ moc pɨjy, e chi jadaꞌ 
ytɨɨmꞌajtnɨ. 29

 Co je moc ymajaanɨ, 
chi je jäy ajcxy nɨcxy moc tzijcp, 
com tɨ yhuindɨy je moc.

Ijxpejt ma je mostazɨ pajc
30

 Nañ jaduꞌn Jesús ymɨnañ:
―¿Nej mꞌocꞌaꞌɨxɨɨ́ygɨxy yɨ 

Dios yꞌanéꞌmɨn? ¿Ti mɨɨd 
nꞌocyajquipyxɨḧuɨbɨch? 31

 Jaduꞌn 
Dios yꞌanéꞌmɨn nipaady nej mostaza 
pajc huɨdibɨ tüg jäy nɨcxy niipy 
ma ycam. Yɨ mostaza pajc jacnïgɨ 
ymútzɨty caꞌydɨ jacjadyii ujtzpajc 
huɨdibɨ yajpatp ya naaxhuiñ. 32

 E 

co yajnïpy je mostaza pajc, chi yoñ, 
e chi yeegy ooy janch mɨj, caꞌydɨ 
jacjadyii ujtz. E janch mɨj yeegy 
tügꞌócɨy ycɨꞌ yꞌaacx, ixtɨ joon ajcxy 
peꞌmb ma je ycɨꞌyꞌaacx yꞌanicɨÿ.

Nej anajty Jesús yecy je tɨyꞌajt 
mɨɨd je ijxpejt ycɨxpɨ

33
 Jaduꞌn anajty Jesús yajꞌixpɨcy 

je mayjäy ajcxy Dios ytɨyꞌajt mɨɨd 
canaag jɨhuimbit ayuc, ixtɨ mɨbaad 
ajcxy jëb huinjɨhuɨÿ. 34

 Ac jɨhuimbit 
ayuc Jesús yajnɨmay je mayjäy. 
Per mɨɨd yɨꞌydiscípulos Jesús 
ycapxtɨc̈xtaayb anajty je jɨhuimbit 
ayuc.

Jesús capxtɨc̈x nej 
huimbɨdzɨmy je ijxpejt

35
 Je huinꞌit xɨɨ co ycoodzɨɨy, chi 

Jesús nɨmay yɨ ydiscípulos ajcxy:
―Tzoc ajt jámɨm jɨmꞌamy ahuin 

ma yɨ jadügpɨ mejypaꞌ.
36

 Huinꞌit Jesús ydiscípulos 
ajcxy ixmajtztay je mayjäy, e mɨɨd 
tzooñ Jesús barcojoty. Nañ jaduꞌn 
jacjadyii barco ajcxy choñ quipxy 
mɨɨd Jesús ydiscípulos ajcxy ybarco. 
37

 Je huinꞌit coodz tüg poj miiñ 
janch mɨc. E je mejy nɨgoo anajty 
yꞌocpɨdɨg̈nɨ. Janch tɨgɨɨyb anajty nɨɨ 
barcojoty, jagoo jagoo ycaꞌujtztay je 
barco mɨɨd nɨɨ. 38

 Jesús maab anajty 
ma je barco ɨjx ma tüg mabejt. Chi 
yajmäybɨdɨg̈ɨ, e nɨmay ajcxy:
―Huindzɨn, ¿nej caꞌmduñcuend co 

ɨɨch ajt yam nguinaanɨm?
39

 Huinꞌit Jesús ymäybɨdɨg̈y, e 
jɨjpcogapxɨy je poj. Etz nɨmay je mejy:
―¡Amon! ¡Huäcxɨp!
Chi mɨcꞌamy je poj ymongɨdactay 

yhuäcxɨjptay jaduꞌñyɨ. 40
 Huinꞌit 

Jesús ymɨnañ:

―¿Naꞌamy co mdzachtzɨgɨɨygɨxy 
ajcxy? ¿Nej caꞌ mmɨbɨj́ccɨxy co 
nmɨɨdɨch Dios ymɨcꞌajt?

41
 Jesús ydiscípulos ajcxy ooy 

chɨgɨɨy, e ñayñɨmaayɨ ajcxy miñ 
xyɨpy:
―¿Pɨn jäy jadaꞌ jada Jesús? Ooy 

chachmɨjhuinmaꞌñ co yɨ poj etz je 
mejy ycapxymɨdoyii.

Je Gadarajäy huɨdibɨ 
anajty caꞌoybɨ mɨɨd

5  Chi Jesús mɨɨd ydiscípulos 
ajcxy oyjaꞌtcɨxy ma je mejypaꞌ 

ma je Gadara jäy ñaaxjot. 2 Tɨm 
mɨcꞌamy co Jesús ybarcobɨdzɨmy, 
chi nimiiñ tüg jäy huɨdibɨ caꞌoybɨ 
mɨɨd anajty. Hueꞌ anajty chooñ ma 
öcpɨ jut. 3 Je yëydɨjc, caꞌoybɨmɨɨdpɨ, 
tzɨnaayb anajty ma öcpɨ jut. E 
ni pɨn anajty ycamɨmadägyii. Ni 
pɨn camɨmadacy nɨcx cɨẍoch 
tecyxoch jada je caꞌoybɨmɨɨdpɨ, 
e ni caꞌ ajcxy mɨmadacy mɨɨd 
cadena. 4 Canaagꞌoc ajcxy jacɨẍojch 
jatecyxojch mɨɨd cadena, e 
ypojtaayb anajty je cadena. Ni 
pɨn camɨhuinmaꞌñybaady nej jëb 
ocmɨmadaaccɨxy je caꞌoybɨmɨɨdpɨ. 
5

 Je caꞌoybɨmɨɨdpɨ xɨɨm tzuum 
anajty yhuɨdity tüg yuugjot etz ma 
öcpɨ it, janch mɨc anajty yäxytɨnäy. 
E chachnayyajtzaachɨÿii anajty 
mɨɨd tzaa.

6
 Jɨguëgy anajty je caꞌoybɨmɨɨdpɨ 

ymiiñ, co ijxpaty Jesús, chi poyɨg̈y 
ninɨcxy Jesús, e ycojxtɨnayꞌahuɨy 
ma Jesús yhuinduu. 7 Je 
caꞌoybɨmɨɨdpɨ mɨc mɨgapxcooty 
Jesús, e nɨmay:
― Jesús, je mɨjpɨ Dios yꞌung, 

¿naꞌamy co xymɨdziptzooñɨch? 
Mayꞌajt nbɨjctzooybɨch ma Dios co 

caꞌ ɨɨch jëb huaad xychaachytuñɨch. 
8

 Je caꞌoybɨ jaduꞌn ymɨnañ, com 
Jesús tɨ anajty nɨmäy:
―Caꞌoybɨ, pɨdzɨmb ma jada 

yëydɨjc.
9

 Jesús yꞌamɨdooy je caꞌoybɨ:
―¿Ti mxɨɨ?
Chi je caꞌoybɨ yꞌadzooy:
―Ɨɨch nxɨɨ hueꞌ jeꞌ “ni may”, com 

ni may ɨɨch ajcxy huɨdibɨ yajpatp 
ma jada yëydɨjc.

10
 Huinꞌit je may caꞌoybɨ mayꞌajt 

pɨjctzoy ma Jesús co caꞌ ajcxy jëb 
huaad ixquexyii ma huingbɨ it 
lugar. 11

 Huingon anajty je cop ma 
anajty may ɨdzɨm yjɨɨcxcɨxy. 12

 Chi 
je caꞌoybɨ ajcxy mayꞌajt pɨjctzoy, e 
nɨmay ajcxy:
―Najtzquexɨɨyg ma yɨ may ɨdzɨm, 

jɨgɨx jëbɨ nꞌadɨgɨÿɨch njottɨgɨÿɨch yɨ 
may ɨdzɨm.

13
 Chi Jesús jaduꞌn aꞌɨxɨy co jëbɨ 

adɨgɨɨygɨxy jotɨgɨɨygɨxy je may 
ɨdzɨm. Chi je caꞌoybɨ ypɨdzɨmday 
ma je yëydɨjc, e yajtɨgɨyday je 
may ɨdzɨm ajcxy. Jɨm anajty 
yajpaady jahuengɨ mejtz mil 
ɨdzɨm. Chi je ɨdzɨm ylocjɨydaay, e 
ycögänaxtaay ajcxy ma tüg tzajɨjp, 
e oy ycädaaygɨxy nɨɨjoty, e chi ajcxy 
ñɨɨꞌögtay.

14
 Je ɨdzɨm cuendꞌajtp ajcxy ooy 

ajcxy ñayꞌadzɨgɨɨyɨ, e nɨcxtay 
ajcxy poyɨg̈y ma ytɨjc. E oy 
nimɨydaaccɨxy cajpjoty etz majaty 
tundac nej anajty ajcxy yꞌɨdzɨm 
yꞌöctaaygɨxy. Mayjäy ajcxy choñ 
mɨcꞌamy oy íjxcɨxy nej anajty tɨ 
ytunyii tɨ yjadyii. 15

 Co je mayjäy 
ajcxy yjaꞌty ma Jesús yajpaady, chi 
ajcxy ijxy je yëydɨjc huɨdibɨ anajty 
maycaꞌoybɨ ymɨɨd. Ijxy ajcxy co 
ɨñäy huit mɨɨd etz huijycujc, tɨ 

anajty yꞌoyɨÿ. E huinꞌit ooy ajcxy 
je mayjäy ñayꞌadzɨgɨɨyɨ. 16

 Je jäy 
ajcxy huɨdibɨ anajty huindɨcxp co 
anajty je caꞌoybɨmɨɨdpɨ tɨ yꞌoyɨÿ, etz 
íjxcɨxy nej tɨ ytunyii tɨ yjadyii mɨɨd 
je may ɨdzɨm, chi yajmɨydactay 
je maycajpjäy jaduꞌn nej anajty tɨ 
ijxcɨxy. 17

 Huinꞌit ajcxy pɨjctzoy 
mayꞌajt ma je Jesús, co huen tzooñ 
ma ajcxy je ñaaxjot.

18
 Co Jesús ytɨgɨɨy jadügꞌoc ma 

je barco, chi je yëydɨjc huɨdibɨ 
anajty caꞌoybɨ tɨ ñibɨdzɨmyii tɨ 
ycöbɨdzɨmyii, pɨjctzoy mayꞌajt ma 
Jesús co huen aꞌɨxɨÿ möhuɨp co 
huen mɨɨdꞌidyii Jesús. 19

 Per Jesús 
caꞌ aꞌɨxɨÿ co ymɨɨdꞌidyii, chi nɨmay:
―Huimbit ma mdɨjc etz 

mjugymɨgüg, e yajmɨɨdmɨydäg 
jada mɨjpɨ tung mɨjpɨ huinmaꞌñ 
huɨdibɨ je Huindzɨn Dios tɨ tuñ mɨɨd 
miich. Mɨɨdmɨydägɨpy jaduꞌn nej je 
Huindzɨn Dios tɨ xypaꞌayoy.

20
 Chi je yëydɨjc yhuimbijtnɨ, e 

huɨdijtp anajty cajp cajp jɨm 
Decápolis ñaaxjot, e nimɨydactay 
tügꞌócɨy jaduꞌn nej Jesús tɨ 
yajtzögyii, e tügꞌócɨy je mayjäy ooy 
jɨhuɨy huinmay.

Je Jairo ñɨɨx etz je töxyjäy 
huɨdibɨ Jesús yhuit nïdonɨ

21
 Co Jesús huimbijty barcojoty 

ma je mejypaꞌ ma anajty tɨ chooñ, 
chi mayjäy ymiiñ ma Jesús 
yajpaady, chi Jesús yhuäcxɨjpy ma 
je mejypaꞌ. 22

 Huinꞌit Jesús ñijaꞌtɨ 
tüg mɨjtungmɨɨdpɨ ma yɨ judíojäy 
ajcxy ñaymujctac. Je yëydɨjc hueꞌ 
anajty xɨɨjɨty Jairo. Co Jairo ijxpaty 
Jesús, chi ñayhuɨjojtac ma Jesús 
yhuinduu. 23

 Jairo mayꞌajt pɨjctzoy, 
ymɨnañ:

―Huindzɨn, ögaanɨp ɨɨch nnɨɨx. 
Tun mayꞌajt nɨcxy ma ɨɨch ndɨjc, e 
mgɨn̈iẍájɨp ma ɨɨch nnɨɨx, jɨgɨx jëbɨ 
myajtzögɨp, e yjactzɨnähuɨp.

24
 E Jesús nɨcxp anajty mɨɨd Jairo, 

e mayjäy panɨcxy anajty Jesús. E 
je mayjäy ooy anajty tzachꞌadijɨꞌy 
tzachꞌagodɨꞌy Jesús. 25

 E ma je 
mayjäy ymiiñ anajty tüg töxyjäy 
paꞌm mɨɨd, jécyɨñ anajty ymɨjtacnɨ. 
Majmetz jɨmɨjt yxɨɨ yboꞌ anajty cujc 
payöy, caꞌ anajty yꞌoc-huäcxɨjpnɨ 
je nɨꞌpy. 26

 Jada töxyjäy tɨ anajty 
yajtzoyduñ mɨɨd may tzoydumbɨ, 
tɨ anajty ymeeñ yajtundäy ma je 
tzoydumbɨ ajcxy. E jeꞌnɨ anajty 
ypaꞌmꞌity. Ni ti pubéjtɨn tɨ capaady, 
ixtɨ nïgɨ anajty ypaꞌm mɨjhuaꞌñ.

27
 Jada töxyjäy tɨ anajty 

ayuc mɨdoy nej Jesús anajty 
paꞌmjäy yajtzögy, paady nimiiñ 
etz nimɨjhuägy jɨɨxcɨꞌpyꞌamy, 
chi nïdoonɨ Jesús yhuitpaꞌ. 
28

 Jada töxyjäy nayñɨmaayɨ jotjoty 
huinmaꞌñyjoty: “Co nnïdónɨbɨch 
Jesús yhuitpaꞌ, mɨɨd tɨm yɨꞌyɨ 
ndzögɨbɨch.” 29

 Co je töxyjäy 
nïdoñ Jesús yhuitpaꞌ, tɨm huinꞌítɨy 
mɨcꞌamy yhuäcxɨjp je nɨꞌpy. Huinꞌit 
je töxyjäy jɨhuɨy co anajty tɨ chögy.

30
 E Jesús jɨhuɨɨy co anajty tɨ 

yajtzögy tüg jäy mɨɨd ymɨcꞌajt, 
paady niꞌijxhuimbijty je mayjäy 
huɨdibɨ anajty pamíinɨp, yꞌamɨdooy 
ajcxy:
―¿Pɨn ɨɨch nhuit tɨ xyñïdonɨ?
31

 Huinꞌit Jesús ñɨmaayɨ ajcxy 
ydiscípulos:
―Miich mꞌijxpy co yɨ mayjäy 

xychachꞌadijɨÿ xychachꞌagodɨÿ, e 
miich mɨnaꞌñ: “¿Pɨn tɨ xyñïdóñɨch?”

32
 Per Jesús huindɨcxypejty je 

mayjäy jühuɨdity ma yɨꞌ, ocꞌixaꞌñ 

ocnejhuɨḧuaꞌñ pɨn anajty tɨ ñïdonyii. 
33

 Huinꞌit je töxyjäy, com ñejhuɨɨyb 
anajty jaduꞌn nej Jesús tɨ yajtzögyii, 
paady nimɨjhuaꞌcy Jesús janch 
tzɨyuuyb mɨɨd tzɨgɨꞌñ ñayhuɨjojtacɨ 
ma yɨꞌ yhuinduu. 34

 Jesús ymɨnañ:
―Töxyjäy huɨdibɨ ooy ndzócyɨch, 

tɨ mdzögy mɨɨd co tɨ xymɨbɨćyɨch. 
Nɨcx agujc jotcujc, tɨ mbaꞌm ñaxy.

35
 Capxp mɨydacp anajty Jesús 

mɨɨd je töxyjäy co nijëjɨty jäy 
ñimiinɨ, choñ ma je judío jäy 
ñaymujctac mɨjtungmɨɨdpɨ ytɨjc, e 
nɨmay je töxyꞌanäg yteedy:
―Yɨ mnɨɨx tɨ je yꞌögy. Caꞌ huaad 

mjacꞌamayɨÿ nïg yɨ Huindzɨn Jesús.
36

 Per Jesús caꞌ tuñcuend jaduꞌn 
nej ajcxy yjamɨnaꞌñ, chi nɨmay je 
naymujctac huindzɨn:
―Caꞌ mdzɨgɨÿ, mɨbɨc nɨgodaꞌajty.
37

 E ni caꞌ jacꞌaꞌɨxɨy nɨcxy 
yjacmɨɨdnɨcxyii jacpɨnjaty. Jëdaꞌajty 
mɨɨdnɨcxy je Pedro, Jacobo etz 
Juan, je Jacobo yꞌuch. 38

 E co 
Jesús ytɨjctɨgɨɨy ma yɨ naymujctac 
huindzɨn ytɨjc, chi ijxy jaduꞌn nej jäy 
jiiby chachneꞌmgɨxy chachjɨɨygɨxy 
chachyaaxcɨxy. 39

 Co Jesús tɨjctɨgɨɨy, 
chi nɨmay je jäy ajcxy:
―¿Nej co nɨgoo ajcxy 

mdzachneꞌmnɨ, e mdzachyáaxcɨxnɨ? 
Yɨ piꞌc töxyꞌanäg caꞌ yɨꞌ tɨ yꞌögy, 
maab yɨꞌ.

40
 Per nɨgoob ajcxy Jesús nɨxiicy 

co jaduꞌn ymɨnaꞌñ. Huinꞌit Jesús 
yajpɨdzɨmday tügꞌócɨy pɨnjaty 
anajty jiiby tɨgoty, e mɨɨd tɨjc tɨgɨy 
jëdaꞌajty je ungdeedy etz ungdaj, e 
nañ je tugɨɨgpɨ ydiscípulos huɨdibɨ 
anajty tɨ mɨɨd miiñ. Chi ajcxy 
ytɨgɨy jiiby ma anajty je töxyꞌanäg 
yajpaady. 41

 Chi Jesús májtzɨy yɨ 
töxyꞌanäg ycɨꞌ, e chi nɨmay:

―Talita, cumni ―jadayaab ayuc 
hueꞌ yɨꞌ yhuimbɨdzɨmy: Töxyꞌanäg, 
ɨɨch miich yam nɨmaayb, pɨdɨg̈.

42
 Huinꞌítɨy je töxyꞌanäg, je huɨdibɨ 

anajty majmetz yjɨmijt, ypɨdɨg̈y e 
ytüyöychoñ. E tügꞌócɨy yɨ mayjäy 
ooy ajcxy jɨhuɨy huinmay. 43

 Huinꞌit 
Jesús najtzcapxɨɨy co caꞌ huaad pɨn 
yajnɨmay jaduꞌn nej je töxyꞌanäg tɨ 
chögy, nañ jaduꞌn niꞌaneꞌmdɨy co 
huen ajcxy yajcay je piꞌc töxyꞌanäg.

Jesús yajpaady jɨm Nazaret

6  Huinꞌit Jesús chooñ ma je 
jɨmbɨ it lugar, e yhuimbijty 

ma ycɨꞌmgajp. E mɨɨd ñɨcxy yɨꞌ 
ydiscípulos ajcxy. 2 Sábado xɨɨjoty 
Jesús ytɨgɨy yajꞌixpɨjcp ma je 
mayjäy huɨdibɨ yöymújccɨxp ma je 
judío jäy ñaymujctac. E je mayjäy 
huɨdibɨ amɨdooꞌijtp anajty ooy 
jɨhuɨy huinmay ajcxy, e ñayñɨmaayɨ 
ajcxy miñ xyɨpy:
―¿Ma jadaꞌ jadayaab jäy tɨ 

niꞌixpɨgɨÿ jadayaab ixpɨj́cɨn? ¿Ma tɨ 
paady jada huijyꞌajt cujcꞌajt huɨdibɨ 
ymɨɨd? ¿Ma jadaꞌ tɨ paady yɨ mɨcꞌajt 
huɨdibɨ mɨɨd mɨjhuimaꞌñ tumyb? 
3

 Jeꞌ jada je tzejtzpɨ, yɨ María yꞌung. 
Yɨꞌ yꞌuch ymɨgüg, yɨ Jacobo, yɨ José, 
yɨ Judas, etz yɨ Simón. Nañ jaduꞌn 
yɨꞌ yꞌuch töxyjäybɨ cha ajcxy chɨnäy 
quipxy mɨɨd ɨɨch ajt.

E je mayjäy caꞌajcxy anajty ixaꞌñ 
cöbɨgaꞌñ Jesús. 4 Huinꞌit Jesús 
nɨmay je mayjäy ajcxy:
―Huenmaꞌámyɨty tügꞌócɨy je 

mayjäy ooy yajmɨjꞌaty je jäy 
ajcxy huɨdibɨ najtzcapxɨɨyb Dios 
yꞌayuc. Jëyɨ janchtɨy, ma ycɨꞌm 
naax ma ycɨꞌmgajp caꞌ je jäy ajcxy 
yajmɨjꞌadyii, etz nañ ytɨm jaduꞌn yɨꞌ 
yꞌamɨgügtɨjc etz ymɨjɨɨn ymɨdɨjc.

5
 Ma ycɨꞌm naax ycɨꞌm gajp Jesús 

caꞌ jaty nej mɨjhuinmaꞌñ tunɨpy 
mɨɨd co caꞌ ajcxy mɨjpɨdägyii. Jëyɨ 
ycɨp̈ɨdacy ma nijëjɨty paꞌmjäy 
etz yajtzoocy. 6 Jesús ooy jɨhuɨy 
huinmay nej je jäy ajcxy caꞌ 
ymɨjpɨdägyii ma ycɨꞌm naax ycɨꞌm 
gajp. Chi Jesús chooñ jɨm ñɨcxy ma 
jacjadyii cajp huinduy agonbɨ, e 
yajꞌixpɨjcy anajty je mayjäy ajcxy.

Jesús quexy ydiscípulos 
ayuccapxhuäcxp

7
 Huinꞌit Jesús mɨjhuoy je majmetz 

ydiscípulos ajcxy, e chi quejxhuäcxy 
nimetz nimetz ma canaag cajp. 
E chi mooy mɨcꞌajt, jɨgɨx jëb 
yajpɨdzɨmy ajcxy caꞌoybɨ ma jäy 
ajcxy. 8 Nañ jaduꞌn yꞌaneꞌmy Jesús 
jeꞌ ydiscípulos ajcxy co caꞌ huaad 
ti mɨnɨćxcɨxy tüꞌamgɨxpɨ, jëyɨ jëb 
mɨnɨćxcɨxy tüg tajc nidüg nidügtɨ. 
Caꞌ huaad mɨnɨćxcɨxy ymorral, e 
caꞌ huaad mɨnɨćxcɨxy ycaagy, e caꞌ 
huaad mɨnɨcxcɨxy ymeeñ. 9 Jëyɨ 
je ycɨg̈ etz je yhuit huɨdibɨ anajty 
ajcxy ymɨɨd huen mɨnɨcxcɨxy. 10

 Chi 
Jesús ymɨnañ:
―Co anajty ajcxy mjättaccɨxy ma 

tüg tɨjc, jɨm ajcxy mhuɨꞌ́mɨpy ixtɨ 
coon mdzóonɨp ma yɨjɨmbɨ cajp. 
11

 Pen mdɨgɨɨygɨxp ma tüg cajp, e 
je jäy ajcxy caꞌ ajcxy xycöbɨgaꞌñ, 
caꞌ ajcxy amɨdoꞌidaꞌñ miich 
mꞌayuc, mbɨdzɨmgɨx ma je cajp, chi 
mhuinhuójpcɨxɨpy mgïg. Jada jeꞌ je 
tɨyꞌajt co caꞌ ajcxy mjotcújcɨty. Janch 
ɨɨch miich ajcxy nɨmäy co Dios anajty 
ytɨyduñ jada naaxhuiñ jäy, jacnïgɨ 
tzaachypɨ paadaꞌñ yɨ jäy ajcxy huɨdibɨ 
ajcxy anajty caꞌ xycöbɨj́ccɨxy, caꞌydɨ 
jeꞌ ajcxy huɨdibɨ tzɨnaay jecyꞌaty ma 
Sodoma etz Gomorra cajp.

12
 Chi je nimajmetzpɨ ajcxy chon 

Dios yꞌayuccapxhuäcxy co huen 
jäy ajcxy jothuimbíjtcɨxy, huen 
ixmajtztaaygɨxy yɨ pocytunɨɨ. 13

 Nañ 
jaduꞌn ajcxy yajpɨdzɨmy caꞌoybɨ 
majaty jäy, e pɨdaaccɨxy aceite 
majaty paꞌmjäy, e yajtzóoccɨxy 
anajty.

Co Juan je Bautista yꞌögy
14

 Huinꞌit je rey Herodes nejhuɨɨy 
co Jesús canaag mɨjhuinmaꞌñ 
tzachytuñ anajty, com tügꞌócɨy je 
mayjäy anajty nimɨydaaccɨxy Jesús. 
Herodes ymɨnañ co Juan je Bautista 
tɨ yjugypɨcy jadügꞌoc ma anajty tɨ 
yꞌögy, paady mɨcꞌajt mɨɨdɨty jaydëb 
mɨjhuinmaꞌñ tuñ. 15

 Nijëjɨty jäy 
ymɨnaangɨxy:
―Jesús yɨꞌ jeꞌ Elías.
E naagɨty jäy ymɨnángɨxy:
―Yɨꞌ jeꞌ tüg Dios tɨyꞌajtmɨɨdpɨ 

huɨdibɨ quipxyɨɨby mɨɨd je Dios 
ytɨyꞌajtmɨɨdpɨ huɨdibɨ tzɨnay 
jecyꞌajty.

16
 Co Herodes nejhuɨɨy nej je 

mayjäy nimɨydaaccɨxy Jesús, chi 
ymɨnañ:
―Janch jada co Juan tɨ yjugypɨcy, 

je huɨdibɨ nniꞌaneꞌmdɨɨyɨch co huen 
yajmɨnagyii ycohuajc.

17
 Mɨɨd Herodías, Herodes ytöxytɨjc 

ycɨxpɨ, Herodes nꞌaneꞌmdɨɨy co Juan 
yajmach, e pɨdägyii pujxtɨgoty. Jada 
Herodías jayɨjp ypɨjcy mɨɨd je rey 
Herodes yꞌajch Felipe, per tɨ anajty 
ixmach Felipe, e ypɨjctɨgajch mɨɨd je 
ycapy Herodes. 18

 Hueꞌ anajty Juan tɨ 
nɨmay Herodes:
―Caꞌ jaduꞌn paadyii co yɨ mꞌajch 

Felipe ytöxytɨjc miich mɨɨddzɨnaayɨ.
19

 Paady ycɨxpɨ Herodías 
mɨjotmaꞌty Juan, e ytɨmy 

yajꞌögamy anajty. Per caꞌ mɨcꞌamy 
yhuinmaꞌñybaty nej ocyajꞌögɨp; 
20

 com je rey Herodes ñejhuɨɨyb 
co tudägy jäy huädz jäy anajty je 
Juan, e tzɨgɨɨyb anajty mɨɨd Juan. 
Paady ycɨxpɨ anajty je rey Herodes 
Juan mɨɨdɨty cuendꞌaty pujxtɨgoty. 
Naagꞌoc naagꞌoc anajty Herodes 
nɨcxy amɨdoꞌity Juan yꞌayuc, ooy 
anajty huinmay nej yhuimbɨdzɨmy, 
per jotcujc anajty amɨdoꞌijty.

21
 Huinꞌit Herodías ypat 

huinmaꞌñ nej jëb yajꞌögy Juan 
je huinꞌit xɨɨ co je rey Herodes 
anajty ñayñixɨɨduñyii. Hueꞌ yajcay 
yajꞌuucy je gobierno ytumbɨ ajcxy, 
je soldado huindzɨn ajcxy, etz 
tügꞌócɨy yɨ mɨc jäydɨjc huɨdibɨ ajcxy 
tzɨnaayb naag naag cajp jɨm Galilea. 
22

 Xɨɨduñyjoty anajty co Herodías 
ñɨɨx oy yꞌech ma je rey anajty 
yajpaady mɨɨd je may jäy huɨdibɨ 
anajty yajcaayb yajꞌuucpy. E jaduꞌn 
nej je Herodías ñɨɨx yꞌejch, ooy je 
rey jaduꞌn jäygɨdacy, etz tügꞌócɨy je 
jäy je huɨdijaty anajty mɨɨd ajcxy 
ycaaygɨxy yꞌuuccɨxy. Chi je rey 
nɨmay je töxyꞌanäg:
―Pɨjctzóohuɨgɨch ti mdɨmdzojcpy, 

ɨɨch miich nmöhuɨpy.
23

 Je rey nïgɨ capxcödujcy janch 
cɨxyjot huinɨjot co möhuaꞌñ ti 
ytimy ypɨjctzooyb, ixtɨ jëb jamöy 
cujhuäcxy yɨꞌ yꞌanéꞌmɨn, mɨbaad 
anajty aneꞌmy je naaxjot. 24

 Chi je 
töxyꞌanäg ñɨcxy ma ytaj oy amɨdoy, 
nɨmay:
―¿Ti nbɨjctzohuɨṕɨch?
Chi jeꞌ ytaj yꞌadzooy:
―Pɨjctzoohuɨ yɨ Juan je Bautista 

ycohuajc.
25

 Mɨcꞌamy je Herodías ñɨɨx 
nihuimbity je rey e ymɨnañ:

―Ndzojcypɨch co xymöhuɨbɨch 
mɨcꞌamy je Juan je Bautista 
ycohuajc ma tüg texy.

26
 Co jaduꞌn mɨdoy je rey, chi 

ytɨgɨɨy tajp mayb janch mɨjcajee. 
Per ti yꞌoctunɨpy. Com tɨ anajty 
jaduꞌn capxcöducy, tɨ anajty mayjäy 
mɨdoy ti anajty tɨ yajꞌahuanɨÿ 
je töxyꞌanäg, caꞌ yꞌayuc yajxiicy. 
27

 Paady ycɨxpɨ je rey mɨcꞌamy 
aneꞌmy tüg soldado, co huen nɨcxy 
yajtzonɨ Juan ycohuajc. 28

 Chi 
je soldado ñɨcxy ma pujxtɨjc, e 
yöcpujxtuuty Juan. Chi je soldado 
mɨmiiñ Juan ycohuajc ma tüg 
texy, e yajcɨd̈ɨgɨy je töxyꞌanäg, e je 
töxyꞌanäg yajcɨd̈ɨgɨy ytaj.

29
 Co je jäy ajcxy huɨdibɨ anajty 

mɨjnɨcxpejtp Juan ñejhuɨɨy ajcxy 
co je rey tɨ yajꞌögy Juan, chi ajcxy 
yꞌoy e yajpɨdɨc̈ɨ Juan ñinïcx, e 
yajnaaxtɨgɨɨy ajcxy.

Jesús yajcaay mɨgoox mil yëydɨjc
30

 Co je majmetzpɨ apóstoles 
ajcxy yhuimbijty huɨdibɨ anajty 
Jesús tɨ quexy yꞌayuccapxhuäcxpɨ 
ma canaag cajp, chi ajcxy 
yajmɨɨdmɨydacy Jesús tügꞌócɨy 
tijaty anajty tɨ túngɨxy, etz tügꞌócɨy 
ayuc huɨdijaty tɨ yajꞌixpɨj́ccɨxy. 
31

 Huinꞌit Jesús nɨmay je 
nimajmetzpɨ huɨdibɨ anajty tɨ quexy 
yꞌayuccapxhuäcxpɨ:
―Tzoc jámɨm ma tüg it ma caꞌ pɨn, 

jaydëb nbócxɨm tüg xɨɨ metz xɨɨ.
Paady ycɨxpɨ Jesús jaduꞌn 

ymɨnañ, com tzach mayjäy jaꞌttɨɨb 
tzondɨɨb ma Jesús yajpaady, e caꞌ 
ajcxy tiempo anajty mɨɨ́dɨty mɨna 
ycáaygɨxɨpy yꞌúuccɨxɨpy mɨɨd je 
mayjäy ycɨxpɨ. 32

 E Jesús mɨɨd 
ydiscípulos ajcxy ñɨcxy barcojoty 

ma caꞌ pɨn. Ac jëyɨ ajcxy nɨcxy caꞌ 
jac pɨn jäy mɨɨd nɨcxy. 33

 E mayjäy 
ijxy co Jesús ajcxy choñ, e nañ 
ijxcajpy pɨn anajty tzoñ barcojoty. 
Paady mayjäy chooñ ma canaag 
cajp tegyɨꞌm, ñɨćxcɨxy poyɨg̈y 
anajty ma Jesús ñɨcxaꞌñ. Mayjäy oy 
yjaꞌty jayɨjp caꞌydɨ Jesús ajcxy, e 
jɨm ajcxy yöymujctay. 34

 Co Jesús 
ybarcopɨdzɨmy, chi ixy janch 
mayjäy, e Jesús ooy paꞌayoy je 
mayjäy, com jaduꞌn anajty ajcxy 
nej maycöbixy huɨdibɨ caꞌ mɨɨdɨty 
ycuendꞌajtpɨ. Chi Jesús ytɨgɨy 
yajꞌixpɨjcp, canaag nax ixpɨj́cɨn 
anajty yecy. 35-36

 Co anajty tɨ 
chuꞌɨɨyñɨ, chi Jesús ydiscípulos 
ajcxy ñɨmaayɨ:
―Caꞌ ni pɨn chɨnäy ma jadayaabɨ 

it lugar, e tɨ chuꞌɨɨyñɨ. Capxycɨx́ 
mɨɨd jada mayjäy ajcxy, jaydëb 
ñɨćxcɨxyñɨ ma yɨ cajp huinduy 
agonbɨ, huen nɨcxy júygɨxɨpy 
ycaayɨn yꞌuucɨn.

37
 Huinꞌit Jesús yꞌadzooy yɨꞌ 

ydiscipulos ajcxy:
―Miich ajcxy móoygɨx jada 

mayjäy caayɨn úucɨn.
Chi ajcxy Jesús yꞌadzooy:
―¿Huaad ɨɨch ajcxy nɨcxy njuy 

mejtz mɨgoꞌpx denario tzajcaagy, 
jɨgɨx ycayɨpy yꞌügɨpy jada mayjäy?

38
 Chi Jesús yꞌamɨdooy ydiscípulos 

ajcxy:
―¿Naag tzajcaagy miich ajcxy 

mɨɨdɨty ya? Nɨcx íjxcɨx.
Co ajcxy tɨyꞌajt paty, chi ajcxy 

Jesús nɨmay:
―Ɨɨch ajcxy nmɨɨd mɨgoox 

tzajcaagy etz metz acx.
39

 Chi Jesús niꞌaneꞌmdɨɨy co je 
mayjäy huen ixtaaccɨxy naaxcɨx́y 
tügpɨcyjaty. 40

 Chi je mayjäy 

yꞌixtactay canaagpɨcy. Canaagpɨcy 
mɨgoꞌpx jatypɨ, e canaagpɨcy 
huixchiguïpxmajcjatypɨ.

41
 Chi Jesús conɨg̈y je mɨgooxpɨ 

tzajcaagy etz je metzpɨ acx, e 
ypaꞌtꞌijxy tzajpcɨx́y, e yajnajxy Dios 
cojuyɨp ma Dios mɨɨd je tzajcaagy 
etz je acx ycɨxpɨ. Huinꞌit Jesús 
tujc-huäcxy je mɨgooxpɨ tzajcaagy, 
e yajcɨd̈ɨgɨy jeꞌ ydiscípulos ajcxy, 
jaydëb ajcxy yajhuäcxɨp ma je 
mayjäy. Nañ jaduꞌn Jesús yajcɨd̈ɨgɨɨy 
je metzpɨ acx jeꞌ ydiscípulos 
ajcxy, jaydëb yajhuäcxɨp ma je 
mayjäy. 42

 Nidügꞌócɨy je mayjäy 
ajcxy ycay yꞌuucy cüxyɨ. 43

 Co je 
mayjäy ycayday, chi je discípulos 
ajcxy yajmujcy je cayduc tzütztuc, 
e yajꞌujch ajcxy majmetz cach. 
44

 Mɨgoox mil anajty ajcxy je 
yëydɨjctɨjc huɨdibɨ cay uuc.

Jesús yöy nɨɨhuingɨx́y
45

 Huinꞌit Jesús aneꞌmy 
jeꞌ ydiscípulos ajcxy co huen 
barcotɨgɨɨygɨxy mɨcꞌamy. Huen 
nɨcxɨc̈cɨxy jayɨjp jɨm Betsaida jɨm 
mejy ñïnajxy. Co yɨ discípulos 
ajcxy ybarcotɨgɨyday, chi Jesús 
ycapxycɨj́xy mɨɨd je mayjäy. 46

 Co 
anajty Jesús tɨ ycapxycɨx́y mɨɨd je 
mayjäy, chi ñɨcxy ma tüg cögop 
Dios mɨbɨjctzoob. 47

 Co ycoodzɨɨyñɨ 
je discípulos ajcxy anajty yajpaady 
mejyjoty ma je barco. Jesús 
naydüg anajty yajpaady mejypaꞌ. 
48

 Jesús yꞌijx co jeꞌydiscípulos 
ajcxy anajty tɨ yꞌanucxɨɨygɨxy mɨɨd 
mejycabɨɨ, jeꞌ co je barco anajty 
chachjɨjpcobojɨÿ. E co oy moñɨÿ, chi 
Jesús ymɨjhuägy ma je barco. Jesús 
yöyp anajty mejyhuingɨx́y, e hueꞌ 
anajty jüyöyñaxamy je discípulos 

ajcxy. 49
 Co ajcxy ijxpaty Jesús yöyp 

anajty mejyhuingɨx́y, chi ajcxy ooy 
yaxqueegy, com hueꞌ anajty ajcxy 
tijy co nɨgo yꞌijxmañɨɨygɨxy. 50

 Com 
tügꞌócɨy yɨ discípulos ajcxy anajty 
tɨ íjxcɨxy Jesús, e ooy ajcxy chɨgɨɨy, 
paady mɨcꞌamy Jesús mɨgapxy jeꞌ 
ydiscípulos ajcxy, e nɨmay:
―Jotmɨc naybɨdáacɨgɨxy, caꞌ 

mdzɨgɨɨygɨxy. Ɨɨch yɨꞌ.
51

 Huinꞌit Jesús ybarcotɨgɨɨy, e 
mɨcꞌamy je poj yxeemy, e je discípulos 
ajcxy ooy jɨhuɨy huinmay. 52

 Ooy ajcxy 
jɨhuɨɨygɨxy huinmaaygɨxy, com caꞌ 
ajcxy huinjɨhuɨɨygɨxy anajty nej Jesús 
je mayjäy yajcay mɨɨd je mɨgooxpɨ 
tzajcaagy. Com jeꞌnɨ anajty ajcxy ooy 
yjotjuuñɨty ycöjuuñɨty.

Jesús yajtzögy paꞌmjäy 
ajcxy jɨm Genesaret

53
 Chi ajcxy ymejch ma je mejypaꞌ 

ma je Genesaret ñaaxjot. E coxojch 
ajcxy je barco ma mejypaꞌ. 54

 Co ajcxy 
ybarcopɨdzɨmy, chi mɨcꞌamy je mayjäy 
ajcxy jɨm ijxcajpy Jesús. 55

 Poyɨg̈y je jäy 
ajcxy chooñ, e yajyöyñajxtay je cajp 
ajcxy huinduy agonbɨ, capxhuäcxcɨxy 
co Jesús anajty tɨ yjädy jɨm. E jäy 
ajcxy yajmiindzondacy may paꞌmjäy 
cɨjxꞌam jɨm ma anajty Jesús yajpaady. 
56

 E hueñytɨm maꞌamyɨty anajty Jesús 
ñɨcxy majaty mɨj cajp, mutz cajp, o 
majaty jäy yꞌujtztzɨnäy, ooy anajty 
ajcxy pɨdáccɨxy paꞌmjäy majaty majaty 
yɨ mɨj tübaꞌ, e cohuanɨɨygɨxy Jesús co 
huen nïdoñyii yɨ yhuitpaꞌ, e tügꞌócɨy 
huɨdijaty anajty ajcxy nïdomb, najxp 
ajcxy anajty jeꞌ ypaꞌm.

Huɨdi jäy yajꞌahuimbijt pocyjayɨẗy

7  Huinꞌit ymiiñ ma Jesús 
nijëjɨty fariseojäy ajcxy, je 

huindzɨndɨjc huɨdibɨ tzachpadumb 
judío ycostumbre. Nañ jaduꞌn 
mɨɨd miiñ nijëjɨty escribas, je 
huindzɨndɨjc huɨdibɨ ajcxy 
nïjaydutp anajty Dios ñecy. Hueꞌ 
je fariseos etz escribas ajcxy 
anajty tɨ choongɨxy Jerusalén. 
2

 Je fariseos etz escribas ajcxy 
ijxy co Jesús ydiscípulos ajcxy 
ytɨgɨɨy caaybɨ uucpɨ jaygɨb̈ujy, 
caꞌ anajty cuydúngɨxy judíojäy 
ycostumbre. 3 (Com yɨ fariseojäy etz 
jacjadyii judíojäy ajcxy cuydumby 
anajty ajcxy ñiꞌap costumbre, e 
ixpocypújcɨxy jayɨjp ma caꞌnɨ 
ytɨgɨɨygɨxy caaybɨ uucpɨ. Com 
yɨ judíojäy ajcxy co ajcxy ñɨcxy 
mayjäyjoty etz yhuimbíjtcɨxy 
jadügꞌoc ma ytɨjc, caꞌ ajcxy ycay 
ixtɨ coonɨ jayɨjp ajcxy ycɨb̈újcɨxy 
canaagꞌoc. 4 Yɨ judíojäy ymɨɨd 
canaagnax costumbre huɨdibɨ 
cuydúngɨxyp jaduꞌn nej ajcxy 
yajhuaatzcɨxy ajcxy ytaasɨ 
ytexy ytütz etz ypujxtexy.) 
5

 Chi je fariseos etz escribas ajcxy 
yꞌamɨdooy Jesús, nɨmaayɨ:
―¿Naꞌamy co miich mdiscípulos 

ajcxy caꞌ cuydúngɨxy judíojäy 
ñiꞌap costumbre? ¿Naꞌamy co ajcxy 
ycaaygɨxy yꞌúccɨxy, e caꞌ jayɨjp 
ixpújcɨxy yɨꞌ ypocyɨ?

6
 Chi Jesús yꞌadzooy:

―Janch tɨyꞌajt jaduꞌn nej je Dios 
ytɨyꞌajtmɨɨdpɨ Isaías jayhuɨꞌmy 
jecyꞌajty mɨɨd miich ajcxy ycɨxpɨ. 
Miich ajcxy huɨdibɨ naybɨdaacɨp 
jaduꞌn nej jɨhuɨÿ ajcxy tudägyjäy, 
e caꞌ yjánchɨt́y. Com jaduꞌn Isaías 
jaybejty co Dios jaduꞌn ymɨnañ:

Jada jäy jaduꞌn ajcxy ycapxcɨxy 
ymɨydaaccɨxy jaduꞌn nej 
jɨhuɨÿ xyajmɨjꞌatyɨch. Per caꞌ 

ajcxy xyajmɨjꞌatyɨch cɨxyjot 
huinɨjot.

 7 Naadɨgɨ ̈co ajcxy xyhuinꞌɨɨ́gɨxɨch 
xyhuinyáaxcɨxɨch. 
Ñayyajꞌixpɨj́cɨgɨxy ayuc tɨyꞌajt 
huɨdibɨ jäy ajcxy tɨ cojy tɨ 
macxy.

8
 Chi Jesús ymɨnañ:

―Miich ajcxy tɨ mꞌixmájtzcɨxy 
Dios ycötújcɨn, e myajmɨjꞌájtcɨxy 
ayuc huinmaꞌñ huɨdibɨ jäy cɨꞌm 
tɨ cojy tɨ macxy. 9 Miich ajcxy caꞌ 
mgüendtúngɨxy Dios ycötújcɨn 
Dios ytɨyꞌajt jɨgɨx jëbɨ cuydúngɨxy 
mgɨꞌm costumbre. 10

 Com Moisés je 
cötújcɨn ypɨdac jecyꞌajty: “Yajmɨjꞌat 
mdaj mdeedy”, e “Pɨnjaty jɨbɨc 
nigapx niꞌojɨɨyb ytaj yteedy, copɨcy 
yꞌögɨp.” 11

 E miich ajcxy mɨnañ 
co tüg jäy nɨmähuɨp ytaj yteedy 
co caꞌ pubedaꞌñ ajcxy jaduꞌn nej 
padyii, mɨɨd co tügꞌócɨy tijaty yɨꞌ 
ymɨɨd huɨdibɨ ytaj yteedy jëꞌadánɨp, 
hueꞌ tɨ ahuanɨÿ nɨgoo ma Dios. 
12

 E pen jaduꞌn mɨnañ, chi miich 
ajcxy mɨnaangɨxy co caꞌ copɨćyɨty 
mbubéjtcɨxɨpy mdaj mdeedy. 
13

 Miich ajcxy mɨdundɨgooyb 
Dios ycötújcɨn mɨɨd mgostumbre 
huɨdibɨ myajnajxyp myajtɨgɨɨyb, 
etz jacjadyii jɨbɨc-huinmaꞌñ 
myajꞌixpɨj́ccɨxy.

14
 Jadügꞌoc Jesús mɨjhuoy yɨ 

mayjäy ajcxy, e chi nɨmay:
―Mɨdoꞌmbɨj́ccɨx miich ajcxy 

ɨɨch nꞌayuc, e mhuinjɨhuɨḧuɨp 
ajcxy. 15

 Caꞌ yɨꞌ yajpocycähuɨɨyb 
huɨdibɨ jäy ajcxy ypɨdacy ma yhuin 
yꞌahuac. Yɨꞌ janchtɨy huɨdibɨ pɨdzɨm 
ma jäy ajcxy yjot yhuinmaꞌñ, yɨꞌ 
yɨꞌ yajpocycähuɨɨb. 16

 Miich ajcxy 
mmɨɨd mdätzac, mɨdoꞌmbɨj́ccɨx ɨɨch 
nꞌayuc.

17
 Co Jesús ixmajch je mayjäy, e 

ytɨjctɨgɨɨy, chi je discípulos ajcxy 
yajꞌamɨdoohuɨ nej yhuimbɨdzɨmy 
jada ayuc. 18

 Chi Jesús ydiscípulos 
ajcxy nɨmay:
―¿Nej nañ jaduꞌn miich ajcxy caꞌ 

mhuinjɨhuɨÿ jada ayuc? ¿Nej caꞌ 
mhuinjɨhuɨɨygɨxy co huɨdibɨ tɨgɨɨy 
ma yɨ jäy yꞌahuac (yɨ caayɨn uucɨn), 
caꞌ yɨꞌ yajpocycäy yɨ jäy? 19

 Yɨ caayɨn 
uucɨn hueꞌ yɨ jäy ypɨdägy ma yꞌaa 
ymoox caꞌ nan ma yjot yhuinmaꞌñ, e 
co ñax ma yꞌaa ymox, chi ypɨdzɨmnɨ.

Co Jesús jaduꞌn ymɨnaꞌñ, chi 
nejhuɨɨyɨm co Dios caꞌ capxꞌaducy 
ni ti caayɨn ni ti uucɨn. 20

 E Jesús 
yjacmɨnañ:
―Dios yajpocycähuɨp jäy ajcxy 

mɨɨd huɨdibɨ pɨdzɨmb ma ajcxy 
yhuinmaꞌñ. 21-22

 Ma yɨ jäy ajcxy 
yhuinmaꞌñ jiiby chooñ jɨbɨc-
huinmaꞌñ; jiiby chooñ mɨgapxtɨgoyɨɨ 
töxyjäy yhuinmaꞌñ; jiiby chooñ je 
tundɨgooyɨɨ yëydɨjc mɨɨd töxyjäy 
etz töxyjäy mɨɨd yëydɨjc huinmaꞌñ; 
jiiby chooñ jäyyajꞌögɨɨ huinmaꞌñ; 
jiiby chooñ meedzɨɨ huinmaꞌñ; jiiby 
chooñ mügɨɨ huɨdidɨɨ huinmaꞌñ; 
jiiby chooñ jɨbɨc-huinmaꞌñ; jiiby 
chooñ je huinꞌɨɨnɨɨ huinmaꞌñ; jiiby 
choñ naycaꞌoyꞌixɨɨ huinmaꞌñ; jiiby 
chooñ je piitzcapxɨɨ huinmaꞌñ; jiiby 
chooñ je amɨj agɨx huinmaꞌñ; jiiby 
chooñ je tzuu huinmaꞌñ je locɨ 
huinmaꞌñ. 23

 Yɨ jaduꞌmbɨ jɨbɨcpɨ jiiby 
chooñ ma jäy ajcxy yjot yhuinmaꞌñ, 
paady jɨbɨcpɨ jäy ajcxy túngɨxy, e 
ypocycäy ajcxy ma Dios.

Tüg töxyjäy huɨdi caꞌ 
yjudiojäyɨty mɨbɨjc Jesús

24
 Chooñ Jesús ma yɨjɨmbɨ it, 

e ñɨcxy jɨm ma Tiro etz Sidón 

ñaaxjot. Jesús ytɨgɨy ma tüg jäy 
ytɨjc, e caꞌ anajty tzocy co je mayjäy 
ñejhuɨḧuɨɨyb ma yꞌity. Per caꞌ jajty 
nɨcx yhuingoyüch. 25

 Mɨcꞌamy tüg 
töxyjäy nejhuɨɨy ma Jesús anajty 
yajpaady. Hueꞌ je töxyjäy ypiꞌcnɨɨx 
ymɨɨd anajty caꞌoybɨ. Je töxyjäy 
ymiiñ ma Jesús, e ycojxtɨnayꞌahuɨy 
ma yɨꞌ yhuinduu. 26

 Je töxyjäy hueꞌ 
anajty ycogájpɨty Sirofenicia (e 
hueꞌ anajty griegojäy). Yɨ töxyjäy 
mayꞌajt pɨjctzoy ma Jesús co huen 
yajpɨdzɨmy je caꞌoybɨ ma ypiꞌcnɨɨx 
yjot yhuinmaꞌñ. 27

 Chi Jesús je 
töxyjäy nɨmay:
―Ooy ycopɨćyɨty co nbubedɨpyɨch 

jayɨjp Dios yjäy (yɨ judíojäy). Jaduꞌn 
nipaady nej tüg ungdeedy. Tɨm 
copɨcy co je ungdeedy yajcayɨpy 
jayɨjp ycɨꞌm ung, e caꞌ möhuɨp uc je 
huɨdibɨ yꞌung yajjɨcxaamy.

28
 Chi je töxyjäy yꞌadzooy:

―Huindzɨn, tɨyꞌajt nej miich 
mmɨnaꞌñ, per nañ jaduꞌn yɨ uc ajcxy 
yjɨɨcxyp je caagy abuꞌx huɨdi cäb 
naaxcɨx́y ma mesɨpaꞌt ma je jäy 
yꞌung ajcxy ycaay.

29
 Chi Jesús je töxyjäy nɨmay:

―Tɨyꞌajt jaduꞌn nej ɨɨch miich 
tɨ xyꞌadzooy, paady ycɨxpɨ jëb 
mhuimbidɨpy ma mdɨjc jotcujc, je 
caꞌoybɨ tɨ ypɨdzɨmy ma mnɨɨx yjot 
yhuinmaꞌñ.

30
 Co je töxyjäy huimbijty ma ytɨjc, 

chi paty ypiꞌcnɨɨx cɨjxꞌam, tɨ anajty 
je caꞌoybɨ ñïbɨdzɨmyii ycöbɨdzɨmyii.

Jesús yajtzögy tüg jäy huɨdibɨ 
cönat etz ahuɨꞌmb

31
 Chi Jesús jɨm tzojcɨ choonɨ Tiro 

ñaaxjot. Chi chooñ jɨm ñɨcxy anajty 
Galilea, e nɨcxy ma je tüꞌaa huɨdibɨ 
najxp Sidón etz je cajp huɨdibɨ 

yajpatp jɨm Decápolis ñaaxjot, chi 
yjaꞌty ma Galilea mɨj laguunbaꞌ. 
32

 Jɨm ajcxy mɨɨd miiñ tüg jäy 
huɨdibɨ cönátɨp etz aahuɨꞌmb. Chi 
ajcxy mayꞌajt pɨjctzooy ma Jesús 
huen cɨn̈ïxajy je paꞌmjäy. 33

 Chi Jesús 
mɨɨdnɨcxy je paꞌmjäy ahuingujc 
ma caꞌ mayjäy, e pɨdacy ycɨḧuaꞌx 
ma je paꞌmjäy ytätzac. Chi chujy, e 
huinꞌit nïdonɨ je ytoodz. 34

 Chi Jesús 
ypaꞌtꞌijxy tzajpcɨx́, e ymɨcxejy, e chi 
ymɨnañ Aramaicoꞌamy:
―Efata ―jada ayuc hueꞌ 

yhuimbɨdzɨmy: Ahuädz.
35

 E mɨcꞌamy je jäy cönatpɨ ytätzac 
yꞌahuaach etz ytoodz yungɨɨy etz 
ycapxnɨ yajxon. 36

 Chi Jesús aneꞌmy 
je paꞌmjäy etz ymɨgügtɨjc co caꞌ 
huaad ni pɨn yajmɨɨdmɨydägɨpy 
jaduꞌn nej anajty tɨ chögy. Co 
Jesús jaduꞌn mɨctägy aneꞌmy co 
caꞌ huaad ni pɨn yajmɨɨdmɨydägɨpy 
je mɨjhuinmaꞌñ huɨdibɨ ytumyb, 
chi nïgɨ je paꞌmjäy etz ymɨgügtɨjc 
mɨɨdmɨydaaccɨxy hueñypɨńɨty. 37

 Je 
mayjäy ooy tzachjɨhuɨy huinmay 
ajcxy, ñayñɨmaayɨ ajcxy miñ xyɨpy:
―Jada Jesús ooy oy chachtuñ. 

Ymɨmadactaayb yɨꞌhuenytɨmytíijɨty, 
ixtɨ yajmɨdohuɨc̈py yɨꞌ yɨ cönatpɨ 
etz yajcapxɨg̈y yɨ uumbɨ.

Jesús yajcay mɨdax mil yëydɨjc

8  Je huinꞌit xɨɨ je huinꞌit tiempo 
mayjäy anajty tɨ ñaymújcɨgɨxy 

ma Jesús yajpaady, e caꞌ anajty je 
mayjäy ajcxy mɨɨdɨty ti ycáaygɨxɨpy 
yꞌúuccɨxɨpy. Jesús capxyñiguejxy jeꞌ 
ydiscípulos ajcxy, co huen miingɨxy 
ma yɨꞌ yajpaady. Co ajcxy ymiiñ, chi 
nɨmay:

2
 ―Ooy nbaꞌayooyɨch yɨ mayjäy. 

Yɨꞌ co cham mɨdugɨɨg xɨɨ maabɨ 

ya mɨɨd yꞌityɨch je mayjäy, e ni caꞌ 
ajcxy mɨɨ́dɨty ti ycayɨpy. 3 Co ixyipy 
nguexhuimbityɨch ajcxy ma ytɨjc 
ayuu, caꞌ yjécyɨty yajpaꞌmgójɨpy 
ajcxy tüꞌam, com nijëjɨty ajcxy 
jɨguëgy tɨ choongɨxy.

4
 Chi je discípulos ajcxy Jesús 

adzooy:
―¿Ma ɨɨch ajt nbaatɨm je caayɨn 

uucɨn huɨdibɨ jëb mɨɨd nyajcaayɨm 
nyajꞌúucɨm jada mayjäy? Com 
mɨjtɨgɨd̈uum ya nyajpaatɨm ma caꞌ 
pɨn chɨnäy.

5
 Chi Jesús yꞌamɨdooy jeꞌ 

ydiscípulos ajcxy:
―¿Naag tzajcaagy miich ajcxy 

mɨɨdɨty?
Chi jeꞌ ajcxy yꞌadzooy:
―Huɨxtujc tzajcaagy.
6

 Chi Jesús aneꞌmy je mayjäy, co 
huen ɨñayꞌahuɨɨygɨxy naaxcɨx́y. 
Huinꞌit Jesús conɨg̈y je huɨxtujcp 
tzajcaagy, e yajnajxy Dioscojuyɨp 
ma Dios mɨɨd tzajcaagy ycɨxpɨ. Chi 
tujc-huäcxy je tzajcaagy, e moy jeꞌ 
ydiscípulos ajcxy, e jeꞌ ydiscípulos 
ajcxy yajhuäcxy je tzajcaagy ma 
je mayjäy. 7 Je Jesús ydiscípulos 
ajcxy ymɨɨd anajty nijëjɨty piꞌc acx. 
Chi Jesús yajnajxy Dioscojuyip 
ma Dios mɨɨd je piꞌc acx ycɨxpɨ, e 
moy jeꞌ ydiscípulos ajcxy huen 
yajhuäcxtaygɨxy ma je mayjäy. 
8

 Chi je mayjäy nidügꞌócɨy ycay 
cüxyɨ, e co ajcxy ycayday, chi je 
Jesús ydiscípulos ajcxy yajpɨdɨg̈y 
huɨxtujc cach cayduc jɨɨcxtuc tɨɨbɨ 
anajty yconaxy. 9 Jahueenɨ anajty 
ycamɨdaaxmilɨty je jäy huɨdibɨ 
ajcxy cay uuc cüxyɨ. Chi Jesús 
ycapxy ycɨjxy mɨɨd je mayjäy, e 
nɨmay ajcxy co huen nɨcxcɨxy ma 
ytɨjc. 10

 E mɨcꞌamy Jesús ybarcotɨgɨy 

mɨɨd ydiscípulos ajcxy, e chi ñɨcxy 
ajcxy jɨm Dalmanuta ñaaxjot.

Yɨ fariseos ajcxy tüg ijxpejt 
pɨjctzoob mɨjhuinmaꞌñybɨ

11
 Nijëjɨty fariseos ajcxy, je 

huindzɨndɨjc huɨdibɨ padumb judío 
ycostumbre, ymiiñ ajcxy ma Jesús 
yajpaady, e ytɨgɨy ajcxy ijxquípxcɨxy 
yꞌixpɨjcɨn mɨɨd Jesús. Pɨjctzoogɨxy 
co Jesús huen yajꞌixyii ajcxy tüg 
ijxpejt huɨdibɨ tzomb tzajpjoty. 
Ijxtaꞌn octunaangɨxy mɨɨd Jesús. 
12

 Chi Jesús tajy may ñayjɨhuɨɨyɨ 
jotjoty huinmaꞌñyjoty, chi ymɨcxejy, 
e ymɨnañ:
―¿Naꞌamy co jada jäy ajcxy huɨdibɨ 

jugyꞌajtp cham, pɨjctzoogɨxy ijxpejt 
huɨdibɨ tzomb tzajpjoty? Janch ɨɨch 
miich nɨmaaygɨxy co caꞌ nyajꞌixaangɨxy 
ijxpejt huɨdibɨ tzomb tzajpjoty.

13
 E Jesús ytɨmycapxycɨx́y mɨɨd 

je fariseos ajcxy, e chi puyöyduuty 
ajcxy. Chi Jesús ybarcotɨgɨɨy, e 
ñɨcxy mɨɨd ydiscípulos ajcxy ma mɨj 
laguun ñïnaxy.

Fariseojäy ajcxy yajꞌixpɨj́cɨn
14

 Jeꞌ ydiscípulos ajcxy tɨ anajty 
jaydɨgoygɨxy je jɨɨcxy pɨcy co ajcxy 
ybarcotɨgɨy. Jëyɨ ajcxy mɨmiiñ tüg 
piꞌc tzajcaagy. 15

 Chi Jesús aneꞌmyb 
jeꞌ ydiscípulos ajcxy, e ymɨnañ:
―Caꞌ mmɨjpɨdaaccɨxy yɨ fariseojäy 

ajcxy yꞌayuc ytɨyꞌajt etz ni rey 
Herodes yꞌayuc ytɨyꞌajt, com jaduꞌn 
ajcxy yꞌayuc nipaady nej levadura 
huɨdibɨ caꞌ yꞌóyɨty.

16
 E je Jesús ydiscípulos ajcxy 

nimɨydaaccɨxy Jesús yꞌayuc 
ñayñɨmáayɨgɨxy ajcxy miñ xyɨpy:
―Jeꞌ co caꞌ ɨɨch ajt nmɨmiinɨm 

caayɨn uucɨn.

17
 E Jesús ñejhuɨɨyb anajty nej jeꞌ 

ydiscípulos ajcxy ñayñɨmaayɨ miñ 
xyɨpy, paady ymɨnañ:
―¿Naꞌamy co 

mdzachnimɨydaaccɨxy je caayɨn 
uucɨn huɨdibɨ tɨ mjäydɨgooygɨxy? 
¿Nej caꞌ mhuinjɨhuɨɨygɨxy e caꞌ 
mguendɨtungɨxy ɨɨch nꞌayuc? ¿Nej 
co ajcxy mdzachcöjuuñɨty? 18

 Miich 
ajcxy mɨɨd mhuiin: ¿Nej co caꞌ 
mꞌijxcɨxy huɨdibɨ ndumybɨch? Miich 
ajcxy mɨɨd mdädzac: ¿Nej co caꞌ 
mmɨdoꞌmbɨj́ccɨxy ɨɨch nꞌayuc? ¿Nej 
co caꞌ mjäyméjtzcɨxy ti tɨ nduñɨch? 
19

 Jayhuin co ndujc-huäcxyɨch je 
mɨgooxpɨ tzajcaagy e nyajcaayɨch 
mɨgoox mil jäy: ¿Naag cach cayduc 
jɨcxtuc tɨ ajcxy myajpɨdɨg̈y?

Chi ajcxy yꞌadzooy:
―Hueꞌ ɨɨch ajcxy nyajpɨdɨg̈yɨch 

majmetz cach cayduc jɨcxtuc.
20

 Chi Jesús ymɨnañ:
―E jayhuin co ndujc-huäcxyɨch je 

huixtujcpɨ tzajcaagy, e nyajcaayɨch 
mɨdaax mil jäy: ¿Naag cach cayduc 
tɨ ajcxy myajpɨdɨg̈y?

Chi ajcxy yꞌadzooy:
―Hueꞌ ɨɨch ajcxy nyajpɨdɨg̈yɨch 

huixtujc cach cayduc jɨcxtuc.
21

 Chi Jesús ymɨnañ:
―¿Nej chambaad miich ajcxy caꞌ 

mhuinjɨhuɨɨy?

Jesús yajtzögy tüg jäy 
huintzpɨ jɨm Betsaida

22
 Jesús etz ydiscípulos ajcxy 

oy yjáꞌtcɨxy jɨm Betsaida. Jɨm 
Betsaida nijëjɨty jäy mɨɨd miiñ 
ma Jesús tüg huintzpɨ, e pɨjctzoy 
ajcxy mayꞌajt co huen nïdoñ jɨgɨx 
je huintzpɨ yꞌijxɨg̈ɨpy. 23

 Huinꞌit 
Jesús huijtztzooñ je huintzpɨ 
ma ycɨꞌ, chi mɨɨd cajppɨdzɨmy. E 

chi Jesús yajjaaxy yɨ chujyñɨɨ je 
huintzpɨ yhuiin, etz cɨn̈ïxajy, e chi 
amɨdoy pen yꞌijxpy anajty tigati 
yinjaty huenjaty. 24

 Chi je huintzpɨ 
huindɨcxpejty Jesús, e nɨmay:
―Nꞌijxypɨch yëydɨjctɨjc, e jaduꞌn 

ajcxy yquëxɨg̈y nej quipy, per yöyp 
ajcxy.

25
 E jadügꞌoc Jesús ycɨꞌ pɨdacy ma 

je huintzpɨ yhuiin, e chi je huintzpɨ 
yhuindɨcxpejtpy anajty, e chi yhuiin 
yꞌoyɨɨy yajxon, huinꞌit oy huädz 
yꞌijxy. 26

 E Jesús ycapxycɨj́xy mɨɨd 
jeꞌ, e quejxhuimbijty ma ytɨjc. Chi 
ymɨnañ:
―Caꞌ mdɨgɨḧuɨp cajpjoty, e ni pɨn 

jada mgayajmɨɨdmɨydägɨpy.

Pedro capxypɨdzɨmy co 
Jesús yɨꞌ jeꞌ je Cristo

27
 Chi Jesús ñɨcxy mɨɨd 

ydiscípulos ajcxy jɨm ma nijëjɨty 
mutz cajp mɨhuingon je mɨj cajp 
Cesarea Filipo. E tüꞌam Jesús 
amɨdoy ajcxy ydiscípulos, nɨmay:
―¿Nej jäy ymɨnaangɨxy pɨn ɨɨch?
28

 Chi ajcxy jeꞌ ydiscípulos yꞌadzooy:
―Nijëjɨty jäy ymɨnaangɨxy co miich 

jeꞌ je Juan, je Bautista. E nijëjɨty 
ymɨnaangɨxy co miich jeꞌ je Elías. 
E jacjadyii ymɨnaangɨxy co miich 
jeꞌ tüg Dios yꞌayucnajtzcapxɨɨybɨ 
huɨdibɨ tügɨɨyb mɨɨd nijëjɨty Dios 
ytɨyꞌajtmɨɨdpɨ huɨdibɨ tzɨnaay jecyꞌajty.

29
 Jesús yꞌamɨdooy jeꞌ ydiscípulos 

ajcxy:
―Miich ajcxy, ¿nej miich 

mmɨnaangɨxy pɨn ɨɨch?
Chi Pedro yꞌadzooy:
―Miich jeꞌ je Cristo.
30

 Chi Jesús nɨmay jeꞌ ydiscípulos 
ajcxy co caꞌ huaad ni pɨn 
nɨmaaygɨxy, co yɨꞌ jeꞌ je Cristo.

Jesús capxypɨdzɨmy co yꞌögaꞌñ
31

 Chi Jesús jacyajꞌixpɨjcy jeꞌ 
ydiscípulos ajcxy, e ymɨnañ:
―Copɨcy co ɨɨch, je jäy huɨdi 

tzoon tzajpjoty, nyajnaxɨpyɨch 
mɨj tzaachpyɨ etz mɨj ayoꞌn. Yɨ 
mɨjjäydɨjc ajcxy, yɨ judío teedy 
mɨjtungmɨɨdpɨ, etz yɨ escribas, je 
huindzɨndɨjc huɨdibɨ nïjayduutcɨxyp 
Dios necy, caꞌ ajcxy xyꞌixaꞌñɨch, e 
xyajꞌögaꞌñ ajcxy, e codugɨɨg xɨɨ 
njugypɨgɨpyɨch jadügꞌoc co ɨɨch 
anajty tɨ nꞌögy. 32

 Co Jesús jaduꞌn 
nigapxy nimɨydacy huädz huädz 
nej yjadaꞌñyii anajty, chi Pedro 
huobɨbzɨmy Jesús ahuingujc, chi 
ooy ojy. 33

 Chi Jesús niꞌijxhuimbijty 
ydiscípulos ajcxy, e ojy je Pedro, 
ñɨmay:
―Huinhuäctuutcɨch, miich 

Satanás. Com miich caꞌ mhuinmaꞌñ 
mbɨdägy nej Dios tzocy. Yɨꞌ janchtɨy 
miich mhuinmaꞌñꞌajtpy nej jäy 
ajcxy tzocy.

34
 Huinꞌit Jesús huoomiñ yɨꞌ 

ydiscípulos ajcxy etz yɨ mayjäy, e 
chi nɨmay:
―Pen ji pɨnjaty xypanɨcxaꞌñɨch, 

huen jäydɨgoydäy ycɨꞌmdzójcɨn etz 
huen xypanɨcxɨch jabom jabom. Oy 
nej ytɨmyjadɨpy ytɨmyꞌayoohuɨpy. 
Jaduꞌn nipaady nej jɨhuɨÿ ajcxy 
anajty mgruudz mgabɨc̈cɨxy, etz 
naygɨÿéjcɨgɨxy ma yɨ óꞌcɨn huen 
ytɨmyñéjɨty mɨɨd ɨɨch ycɨxpɨ. 
35

 Huenpɨnjäy huɨdibɨ caꞌ yegaꞌñ 
yɨ yjugyꞌájtɨn ma yɨ óꞌcɨn mɨɨd 
ɨɨch ycɨxpɨ, hueꞌ jeꞌ yajtɨgoyamy 
yɨꞌyjugyꞌájtɨn. E huenpɨnjäy huɨdibɨ 
yegamy yjugyꞌájtɨn ma yɨ óꞌcɨn 
mɨɨd ɨɨch ycɨxpɨ etz ɨɨch yꞌayuc 
oybɨ ycɨxpɨ, hueꞌ jeꞌ ypadamyb 

SAN MARCOS 8

El Nuevo Testamento en el mixe de Coatlán © La Liga Bíblica 1976, 2009



91

yɨ jugyꞌájtɨn huɨdibɨ caꞌ cɨxɨpy 
tɨgoyɨpy ni mɨnaa. 36

 ¿Ti oyꞌájtɨn 
yɨꞌ co tüg jäy yꞌocnayyajpadɨɨyb 
yɨ meeñ etz mɨcꞌájtɨn (huɨdi 
yajpaatp ya ñaaxhuiñybɨ) e yꞌalma 
yjugyꞌájtɨn cɨxɨpy tɨgoyɨpy tügcɨÿ? 
37

 ¿Jaduꞌñyɨ jëb jäy yꞌalma yjugyꞌájtɨn 
occojuyɨ? Nïgɨ tzoohuɨn mɨɨdɨty 
jäy ajcxy yꞌalma yjugyꞌájtɨn, caꞌ 
jac ti. 38

 Huentɨmpɨńɨty yɨ huɨdibɨ 
xymɨdzoꞌydúnɨbɨch yɨ nꞌayucɨch 
ndɨyꞌájtɨch ma yɨ pocyjäydɨjc 
yhuinduu huɨdibɨ tzɨnaayb cham ma 
jada naaxhuiñybɨ. Pues nañ jaduꞌn 
ɨɨch, je jäy huɨdibɨ tzoon tzajpjoty, 
nmɨdzoꞌydúnɨbɨch yɨ jaduꞌmbɨ jäy co 
ɨɨch anajty nhuimbity ya naaxhuiñybɨ 
mɨɨd ɨɨch nDeedy, je Dios Teedy, 
ymɨcꞌajt yꞌoyꞌajt etz mɨɨd tügꞌócɨy yɨ 
mayꞌángeles ajcxy tudägypɨ.

9  Jaduꞌn Jesús yjacmɨnañ:
―Janch tɨyꞌajt jaduꞌn nej ɨɨch 

miich ajcxy cham nɨmäy, co nijëjɨty 
miich ajcxy huɨdibɨ cham ma ɨɨch 
nhuinduu, caꞌ mꞌögaangɨxy, ixtɨ 
coonɨ ajcxy jayɨjp mꞌixɨpy je Dios 
yꞌanéꞌmɨn etz ymɨcꞌajt.

Co Jesús ñinïcx yajtɨgajch
2

 Co tuctujc xɨɨ naxy, chi Jesús 
mɨɨd tzooñ Pedro, Santiago etz 
Juan, e mɨɨdpaꞌttɨgɨɨy ma tüg 
mɨjcop ma tüg it ooy ycɨx́ɨty. E jɨm 
copcɨx́y Jesús ñinïcx naygojtɨgajtznɨ 
ma Pedro ajcxy yhuinduu. 3 Chi 
Jesús yhuit oy yꞌahuimbity janch 
poob, e janch adɨɨcxp. E ni pɨn 
jaduꞌn yhuit cayajhuäch janch poob 
jaduꞌn nej jeꞌ anajty yhuit mɨɨdɨty. 
4

 E chi oy nayguëxɨg̈yii ma ajcxy 
yhuindu Elías etz Moisés. Elías etz 
Moisés mɨydacp anajty ajcxy mɨɨd 
Jesús. 5 Huinꞌit Pedro nɨmay Jesús:

―Huindzɨn, janch oy jaduꞌn co 
ɨɨch nyáajɨty. Nꞌoccojyɨch ajcxy 
tugɨɨg tɨjcquemy: tüg miich mjeꞌ; 
tüg Moisés yjeꞌ; etz tüg Elías yjeꞌ.

6
 Com Pedro, Jacobo etz Juan ooy 

anajty chɨgɨɨygɨxy, paady Pedro 
caꞌ anajty nejhuɨÿ ti ycapxyp. 7 Tɨm 
huinꞌítɨy tüg joc yajnïdɨgoy jeꞌ ajcxy, 
e mɨdooy ajcxy ayuc jocjoty, e je 
ayuc ymɨnañ:
―Jada jeꞌ ɨɨch nꞌung, huɨdibɨ ooy 

ndzocyɨch. Mɨdoꞌmbɨc miich ajcxy 
Jesús yꞌayuc.

8
 E tɨm huinꞌítɨy Pedro, Jacobo etz 

Juan ajcxy yujcꞌijxy, e yjaꞌijxhuɨdijty 
ajcxy, e caꞌ ni pɨn ma ocjacꞌijxnɨ, 
jëdaꞌajty Jesús naydügpajc.

9-10
 Tɨ anajty choongɨxy copcɨx́y, 

e cɨdacp anajty ajcxy, co Jesús 
nɨmay Pedro, Jacobo etz Juan, co 
caꞌ huaad yajmɨɨdmɨydaaccɨxy 
pɨnjaty huɨdibɨ ajcxy anajty tɨ 
íjxcɨxy, ixtɨ coonɨ ɨɨch, je jäy 
huɨdibɨ tzoon tzajpjoty, nꞌögɨbɨch 
etz njugypɨgɨpyɨch jadügꞌoc. Pedro, 
Jacobo, etz Juan caꞌ yjacmɨydägy 
mɨɨd jacpɨnjaty huɨdibɨ anajty tɨ 
íjxcɨxy. Per ooy ajcxy huinmay 
etz naymɨɨdmɨydáacɨgɨxy miñ 
xyɨpy ti Jesús ytijamy co ymɨnañ: 

“Nꞌögɨbɨch etz njugypɨgɨpyɨch 
jadügꞌoc.” 11

 Huinꞌit ajcxy Jesús 
yꞌamɨdooy:
―¿Naꞌamy co yɨ escribas ymɨnaꞌñ 

co yɨ Elías huɨdibɨ chɨnay jecyꞌajty 
jayɨjp miinaꞌñ caꞌydɨ je Cristo?

12
 Chi Jesús yꞌadzooy:

―Tɨyꞌajt jaduꞌn co miñ jaybety 
ma Dios ñecy jecyꞌajty co Elías 
yhuimbidɨpy jacjayɨjp caꞌydɨ 
je Cristo, e yajꞌoyɨydähuɨpy 
huinjemybɨ tügꞌócɨy mɨɨd Dios 
ycɨxpɨ. E nañ tɨyꞌajt jaduꞌn co 

jaybety ymiiñ ma Dios ñecy co je 
Cristo, je jäy huɨdib tzoon tzajpjoty, 
yajnaxaꞌñ ayoꞌn etz tzaachypɨ etz 
mayjäy caꞌ yꞌixaꞌnɨɨby. 13

 Ɨɨch miich 
ajcxy nɨmaayb co je Elías tɨ jeꞌ 
yhuimbity ya naaxhuiñ, e je mayjäy 
tɨ túngɨxy mɨɨd Elías nej anajty tɨm 
tzójcɨxy. E cuyduñ ajcxy nej jaybety 
miiñ ma Dios ñecy mɨɨd Elías 
ycɨx́pɨ.

Jesús yajtzögy tüg mutzꞌanäg 
huɨdibɨ caꞌoybɨ mɨɨd

14
 Co Jesús, Pedro, Jacobo etz 

Juan yhuimbity ma je jacjadyii 
Jesús ydiscípulos ajcxy anajty tɨ 
yhuɨꞌmɨÿ, chi ajcxy ijxy mayjäy 
jühuɨdity ma Jesús ydiscípulos 
ajcxy. Etz ijxy ajcxy nijëjɨty escribas 
huɨdibɨ ayuc tzachyajtzibɨɨyb 
mɨɨd Jesús ydiscípulos ajcxy. 15

 E 
co je mayjäy íjxcɨxy nejhuɨɨygɨxy 
co Jesús tɨ yhuimbity anajty, chi 
mɨcꞌamy ajcxy ninɨcxy Jesús poyɨg̈y, 
e capxpoocxcɨxy, e may jeꞌ ajcxy 
ooy jɨhuɨy huinmay. 16

 Chi Jesús 
yꞌamɨdooy je mayjäy, nɨmay:
―¿Ti ayuc miich ajcxy 

mdzachyajyomyb mɨɨd ɨɨch 
ndiscípulos ajcxy?

17
 Chi nidüg je jäy ajcxy yꞌadzooy:

―Huindzɨn, tɨ nmɨɨdmiiñ ɨɨch 
nmang huɨdibɨ ymɨɨd caꞌoybɨ, e 
je caꞌoybɨ tɨ yajꞌumɨÿii. 18

 E janam 
jadzojc je caꞌoybɨ yajyachyii 
yajquïdyii ɨɨch nmang, e oy cäy 
naaxcɨx́y, e ooy yꞌaaꞌopy ypɨdzɨmy, e 
nañ jaduꞌn oy ytɨɨtz queety etz ñinïcx 
janch ögy yhuɨꞌmy. Tɨ nbɨjctzoyɨch 
mayꞌajt mɨɨd miich mdiscípulos ajcxy 
co huen yajpɨdzɨmgɨxy je caꞌoybɨ 
ma ɨɨch nmang, e caꞌ ajcxy ymadacy 
nɨcxy yajpɨdzɨmgɨxy.

19
 Jesús nɨmay je mayjäy:

―Miich ajcxy huɨdibɨ jugyꞌajtp 
jadachambɨ xɨɨ tiempo huɨdibɨ caꞌ 
mɨjpɨdägy Dios yꞌayuc, ¿naag xɨɨ 
naag poꞌ ɨɨch njac-huɨꞌmmɨḧuɨbɨch 
mɨɨd miich ajcxy? ¿Naag xɨɨ naag 
poꞌ nꞌocmɨmecxtuguipɨch miich 
ajcxy? Mɨɨdmiin yɨ mmang ya ma 
ɨɨch nhuinduu.

20
 Chi ajcxy mɨɨdmiñ je paꞌmjäy 

ma Jesús yhuinduu. E co je caꞌoybɨ 
ijxpaady Jesús, chi mɨcꞌamy 
yajyajch yajquïdy je paꞌmjäy, e 
chi oy cɨday naaxcɨx́y, e ooy yajch 
yquïdy, yajpɨdzɨmy ooy yꞌaaꞌopy ma 
yꞌahuac. 21-22

 Jesús yꞌamɨdooy je 
paꞌmjäy yteedy:
―¿Mɨnaag jɨmɨjt cujc yöy maabɨ 

mmang ypaꞌmbety?
Chi je ungdeedy yꞌadzooy:
―Maꞌxung anajty co paꞌmbedyii. 

Canaagꞌoc je caꞌoybɨ yajyachyii 
yajquïdyii ɨɨch nmang, ixtɨ tɨ oy 
ycogɨdahuɨÿ jɨɨnjoty etz nɨɨjoty. Je 
caꞌoybɨ canaagꞌoc jayajꞌögy ɨɨch 
nmang. Pen miich mɨɨd tzöcꞌajt 
mɨcꞌajt jaydëb xypubedɨpyɨch, tun 
mayꞌajt paꞌayoogɨch etz pubejtcɨch.

23
 Chi Jesús yꞌadzooy nɨmay je 

paꞌmjäy yteedy:
―Pen miich mɨbɨjcpɨ, caꞌ ti chípɨty 

ma pɨn mɨbɨjcp.
24

 Mɨcꞌamy je paꞌmjäy yteedy mɨc 
ycapxy ymɨnañ:
―Nmɨbɨjcyɨch, pubéjtcɨch nej 

huaad jacmɨj nmɨbɨcyɨch.
25

 E co Jesús ijxy co nïgɨ mayjäy 
chach ymiiñ poyɨg̈y ma yɨꞌ, chi 
ixꞌojy je caꞌoybɨ, e ymɨnañ:
―Miich caꞌoybɨ huɨdib tɨ 

yajhuɨꞌmy jada piꞌcꞌanäg uum etz 
nat, ɨɨch miich yam nꞌaneꞌmyb: 

“Pɨdzɨm ma yɨ paꞌmjäy, e 

caꞌ mjactɨgɨḧuɨpy ma yɨꞌ yjot 
yhuinmaꞌñ jadügꞌoc.”

26
 Jayɨjp je caꞌoybɨ yaaxqueecy 

janch mɨc, yajyajch yajquïdy 
je paꞌmjäy. Co jaduꞌn tuñ, chi 
ypɨdzɨmy. Je paꞌmjäy oy ñinïcx 
yhuɨꞌmy nej jɨhuɨÿ tɨ yꞌoꞌcnɨ. Je 
mayjäy huɨdibɨ anajty ajcxy jɨm 
huindɨcxp ymɨnaangɨxy:
―Tɨ ayoob yꞌögy.
27

 Chi Jesús majtz je paꞌmjäy ycɨꞌ, 
e yajpɨdɨg̈y e huinꞌit je paꞌmjäy 
ytɨnayɨg̈y mɨc oy.

28
 Co Jesús ytɨgɨɨy ma tüg tɨjc, 

chi jeꞌ ydiscípulos ajcxy yꞌamɨdou 
ameech, minañ ajcxy:
―¿Naꞌamy co ɨɨch ajcxy caꞌ tɨ 

nmadägyɨch nej nyajpɨdzɨmɨp ɨɨch 
ajcxy yɨ caꞌoybɨ?

29
 Chi Jesús yꞌadzooy:

―Yɨjiibɨ caꞌoybɨ caꞌ yɨꞌ huaad 
ypɨdzɨmy jaduꞌñyɨ. Hueꞌ janchtɨy 
copɨcy mɨbɨjctzou Dios mɨctägy, e 
huinꞌit ypɨdzɨmɨpy je caꞌoybɨ ma 
je paꞌmjäy. Caꞌ jac ni nej huaad 
ypɨdzɨmy yɨ jaduꞌmbɨ caꞌoybɨ, jëyɨ 
co Dios nmɨbɨjctzoohuɨm nꞌíjtɨm 
ayuu.

Jesús capxpɨdzɨmnɨp 
jadügꞌoc co yꞌögaꞌñ

30
 Chi Jesús mɨɨd yɨꞌ ydiscípulos 

ajcxy choñ ma je jɨmbɨ it, e 
yajyöyñajxtay ajcxy Galilea naaxjot. 
Jesús caꞌ anajty tzocy co je mayjäy 
ñejhuɨḧuɨɨyb ma yɨꞌ ñɨcxy. 31

 Com 
Jesús hueꞌ anajty yajꞌixpɨcy yɨꞌ 
ydiscípulos ajcxy, co ooy ycopɨćyɨty 
co yɨ jäy huɨdibɨ tzoon tzajpjoty, 
yajcɨÿegɨpy ma yɨ ymɨdzip, etz 
yajꞌögɨɨyb, e co anajty tɨ yꞌögy 
codugɨɨg xɨɨ jadügꞌoc yjugypɨgɨpy. 
32

 Jesús ydiscípulos ajcxy caꞌ 

huinjɨhuɨÿ anajty Jesús yꞌayuc, e 
nañ jaduꞌn tzɨgɨɨyb anajty ajcxy 
co Jesús yajꞌójɨp, paady caꞌ ajcxy 
amɨdoy nej huimbɨdzɨmy yɨjiibɨ 
ayuc.

¿Pɨn jeꞌ nïgɨ jacmɨj́ɨp?
33

 E Jesús mɨɨd ydiscípulos ajcxy 
oyjäty jɨm Capernaum. Co ajcxy 
ytɨjctɨgɨɨy, chi Jesús yajꞌamɨdoy 
ydiscípulos ajcxy, nɨmay:
―¿Ti ayuc miich ajcxy 

naymɨɨdmɨydáacɨgɨxy jɨm ma anajty 
mdüyöygɨxy?

34
 Per amonday ajcxy, com 

jëgɨxpɨ co anajty ajcxy ooy tɨ 
ñaymɨɨdmɨydáacɨgɨxy tüyöyjoty 
co pɨn jadaꞌ ajcxy nidügtɨ 
ocjaccopɨćyɨp. 35

 Huinꞌit Jesús 
yꞌixtacy, e chi mɨjhuoy je 
nimajmetzpɨ ydiscípulos ajcxy, chi 
ajcxy nɨmay:
―Pɨn nayyajnaxaanɨp mɨj, huen 

ity nej jɨhuɨÿ caꞌ ytiijɨty e huen 
capxmɨdoy ymɨgügtɨjc.

36
 Chi Jesús tzenɨg̈y tüg piꞌcꞌanäg, 

e chi pɨdacy cujcꞌamy ma yɨꞌ 
ydiscípulos ajcxy. Chi tzenɨg̈y 
jadügꞌoc, e nɨmay ajcxy:

37
 ―Pɨn cöbɨjc tügpajc piꞌcꞌanäg 

jaduꞌn nej jada piꞌcꞌanäg mɨɨd 
ɨɨch nxɨɨ ycɨxpɨ, ɨɨch yɨꞌ anajty tɨ 
xycöbɨcyɨch, e pɨn ɨɨch xycöbɨjcpɨch, 
ca nan ɨɨch anajty naydügpajc tɨ 
xycöbɨjcyɨch, nañ jaduꞌn anajty tɨ 
cöbɨcy huɨdi tɨ xyquejxɨch.

Pɨn ɨɨch ajt xycamɨdzipꞌájtɨm, 
ɨɨch ajt jeꞌ mɨɨd yꞌity

38
 Juan Jesús nɨmay:

―Huindzɨn, tɨ ɨɨch ajcxy 
nꞌijxpaady tüg jäy co caꞌoybɨ 
yajpɨdzɨmy mɨɨd miich mxɨɨ, e tɨ 

ngapxꞌaducyɨch mɨɨd co caꞌ yɨꞌ ɨɨch 
ajt xypahuɨdíjtɨm.

39
 Per Jesús ymɨnañ:

―Caꞌ mgapxꞌadugɨpy yɨ jaduꞌmbɨ 
jäy, com huenpɨńɨty huɨdibɨ 
mɨjhuinmaꞌñ tumb mɨɨd ɨɨch nxɨɨ, 
caꞌ yɨꞌ jɨbɨc xyñigapxɨch. 40

 Com yɨ 
huɨdibɨ ajt caꞌ xymɨdzipꞌájtɨm, yɨꞌ yɨꞌ 
mɨɨd ɨɨch ajt nbɨdzɨḿɨm. 41

 Janch 
janch ɨɨch miich ajcxy jaduꞌn nɨmäy 
co huenpɨnjäy huɨdibɨ ixyipy miich 
ajcxy xyajnɨɨꞌuucp tüg vaso nɨɨ mɨɨd 
co miich ajcxy tɨ mmɨjnɨcxpety je 
Cristo, yɨ jaduꞌmbɨ jäy ypadamy yɨꞌ 
yꞌoyꞌájtɨn ma Dios.

Je huɨdibɨ ooy ycojotmáyɨty 
co nɨcxy nbocycähuɨm

42
 Huenpɨńɨty huɨdibɨ jɨbɨc-

huinmaꞌñ mɨbɨdzɨmb, e 
yajpocycäy yɨ jaduꞌmbɨ piꞌctɨjc 
huɨdibɨ ajcxy xymɨjnɨcxpejtpɨch, 
jacꞌoy ixyipy co yɨ jaduꞌmbɨ jäy 
ytɨmyñayyajyöcxodzɨÿii tüg 
paandzaa etz ñayñajtzjɨbibɨḧuɨɨyb 
mejyjoty. 43

 Pen miich mgɨꞌ 
xyajtundɨgoyamb jacꞌoy co 
mdɨmꞌixpuxɨpy, com jacꞌoy co 
mdɨgɨḧuɨpy ma yɨ jugyꞌájtɨn 
huinɨxɨɨbɨ cɨd̈uc, caꞌydɨ co Dios 
xypɨdägɨp mɨɨd metz mgɨꞌ jiiby 
jɨɨnjoty caꞌoydactuuby, ma yɨ 
jɨɨn ni camɨna ycapïch. 44

 Jiiby 
caꞌoydactuuby yɨ ucxytɨng caꞌ 
yꞌögy etz ni jɨɨn ycapïch 
nicamɨnaaxɨɨ. 45

 E pen miich yɨ 
mdecy xyajpocycähuamb, ixpux, 
com jacꞌoy co mdɨgɨḧuɨp ma yɨ 
jugyꞌájtɨn huinɨxɨɨbɨ tecytuc caꞌydɨ 
co mdɨgɨḧuɨp mɨɨd metz mdecy jiiby 
caꞌoydactuuyb, ma yɨ jɨɨn ni camɨna 
ycapïch. 46

 Jiiby caꞌoydactuuby 
yɨ ucxytɨng caꞌ yꞌögy etz ni jɨɨn 

ycapïch ni camɨnaxɨɨ. 47
 E pen yɨ 

mhuiin tüg xyajpocycähuamb, tɨm 
yajpɨdzɨm, jacꞌoy yɨꞌ co mdɨgɨḧuɨp 
ma yɨ Dios yꞌaneꞌmdac mɨɨd tügpajc 
mhuiin, caꞌydɨ co mdɨgɨḧuɨp 
caꞌoydactuuby mɨɨd metz mhuiin. 
48

 Ma yɨ ucxytɨng ni camɨnaxɨɨ 
ycaꞌögy etz yɨ jɨɨn ni camɨnaxɨɨ 
ycapïch, 49

 e ma nidügꞌócɨy 
ñiꞌcägoodaꞌñ jɨɨn xut jɨɨn yeꞌn tɨm 
jaduꞌn nej jäy tzüch caan xɨducy. 
50

 Yɨ caan ooy yɨꞌ yꞌóyɨty, pen 
ymɨɨd xücxꞌájtɨn. Co je caan ytɨgoy 
yxücxꞌájtɨn, caꞌ ji ni ti huɨdibɨ jëb 
mɨɨd nyajxücxɨɨyɨm. Mɨɨdꞌájtcɨx 
ɨɨch nꞌayuc ma mjot mhuinmaꞌñ, 
jaduꞌn ɨɨch nꞌayuc nipaady nej caan, 
e tzɨnaꞌ miich ajcxy jotcujc mɨɨd 
mmɨgügtɨjc nidüg nidüg.

Jesús yajꞌixpɨcy mɨɨd co 
jäy ytöxyɨjc ixmach

10  Chi Jesús chooñ jɨm 
Capernaum, nɨcxy jɨm 

Judea ñaaxjot ma je it lugar Jordán 
mɨjnɨɨ nïnaxy xɨɨ ypɨdzɨmyꞌamy. 
E mayjäy ooy ñayyöymujcɨ ma 
Jesús anajty yajpaady. E Jesús 
yajꞌixpɨjcy je mayjäy jaduꞌn nej 
anajty yajꞌixpɨcyꞌadyii. 2 Chi nijëjɨty 
fariseos ajcxy ñɨcxy ma Jesús anajty 
yajpaady. Hueꞌ ajcxy yhuinmaꞌñ 
pɨdaaccɨxy co anajty Jesús 
tzuꞌixaangɨxy. Chi ajcxy yꞌamɨdooy, 
pen huaad tüg yëydɨjc ixmach 
ytöxyɨjc. 3 Chi Jesús yꞌadzooy, 
ymɨnañ:
―¿Nej Moisés ymɨnaꞌñ ma yɨꞌ 

ycötújcɨn ñecy?
4

 Chi je fariseos ajcxy Jesús 
yꞌadzooy:
―Moisés cötújcɨn yecy co tüg 

yëydɨjc jëb huaad ixmach ytöxyɨjc, 

e möhuɨpy ñinecy ñidɨyꞌajt co nej 
ñayꞌixmájtzɨgɨxy, e jaduꞌn anajty tɨ 
yꞌoyɨÿ nej jëb yɨꞌ ytöxyɨjc ixmach.

5
 Chi Jesús ymɨnañ:

―Moisés cojaay jada 
ycötújcɨn mɨɨd miich ajcxy 
ycɨxpɨ, co ooy miich ajcxy 
mdzachcapxycömɨdodaaccɨxy caꞌ 
mgapxymɨdohuaangɨxy Dios. 6 Per 
co je naaxhuiñybɨ chondacy, co 
Dios ogaꞌn yajcojy tügꞌócɨy tijaty 
huɨdi jiꞌajtp, chi Dios yajcojy yëydɨjc 
etz töxyjäy. 7 E je yëydɨjc ixmadzɨpy 
ytaj yteedy etz pudɨgɨḧuɨpy yɨ 
ytöxyɨjc. 8 E je yëydɨjc etz ytöxyɨjc 
túꞌcɨy idaangɨxy. Paady je yëydɨjc 
tügmucy yajpaady mɨɨd ytöxyɨjc. 
9

 Com yɨ huɨdibɨ Dios tɨ huijtzmucy, 
caꞌ ni pɨn huaad huijtzhuägy.

10
 Co Jesús mɨɨd ydiscípulos ajcxy 

yhuimbijt ma anajty tɨ yjättáccɨxy, 
chi Jesús ydiscípulos ajcxy 
yajtɨhuimbijtcɨxy je ayuc huɨdibɨ 
anajty tɨ yajꞌixpɨcy ma je pɨj́cɨn. 
11

 Chi Jesús ymɨnañ:
―Je yëydɨjc huɨdibɨ tɨ ixmach 

yɨ ytöxyɨjc, e pɨcy mɨɨd huingbɨ, 
hueꞌ yɨꞌ anajty ymɨdundɨgooyb 
yɨ ytöxyɨjc huɨdibɨ mɨɨd jayɨjp 
ypɨjcy. 12

 Nañ tɨm jaduꞌn co tüg 
töxyjäy ixmach je yëydɨjc huɨdibɨ 
mɨɨd tɨ ypɨcy jayɨjp, e ypɨjctɨgach 
mɨɨd huingbɨ yëydɨjc, hueꞌ 
ymɨdundɨgooyb je yëydɨjc huɨdibɨ 
mɨɨd tɨ ypɨcy jayɨjp.

Jesús conucxy piꞌctɨjc
13

 Je huinꞌit tiempo jäy ajcxy 
mɨɨd miñ piꞌctɨjc ma Jesús, jaydëb 
cɨn̈ïxajy etz conuucxɨp. Co Jesús 
ydiscípulos ajcxy jaduꞌn ijxy co jäy 
ajcxy nimɨjhuägy Jesús mɨɨd ajcxy 
ypiꞌcꞌung, chi jeꞌ ydiscípulos ajcxy 

ixꞌojy je jäy ajcxy. 14
 Co Jesús jaduꞌn 

ijxy nejhuɨɨy nej yɨꞌ ydiscípulos 
ajcxy yꞌɨdɨc̈h, chi ojy ajcxy, ymɨnañ:
―Ooy yꞌóyɨty co je piꞌctɨjc ajcxy 

xyñimɨjhuägyɨch, caꞌ miich ajcxy 
mgapxꞌaducy. Com yɨ jäy ajcxy 
huɨdibɨ yajpatp ma Dios yꞌanéꞌmɨn, 
jaduꞌn ajcxy nipaady nej piꞌctɨjc. 
15

 Janch ɨɨch miich ajcxy nɨmäy 
co pɨnjaty huɨdibɨ caꞌ cöbɨgaꞌñ 
Dios yꞌanéꞌmɨn, jaduꞌn nej piꞌctɨjc 
cöbɨj́ccɨxy Dios yꞌanéꞌmɨn, hueꞌ yɨ 
jaduꞌmbɨ jäy ajcxy caꞌ ytɨgɨḧuaꞌñ ma 
yɨ Dios yꞌit lugar.

16
 Chi Jesús amɨnenmujctay je 

piꞌctɨjc ajcxy, e chi cɨn̈ïxajɨy etz 
conuucxcɨxy.

Tüg mutzꞌanäg comeeñybɨ 
ymɨydägy mɨɨd Jesús

17
 Co Jesús chooñ jadügꞌoc, 

chi ñimiinɨ poyɨg̈y tüg yëydɨjc, 
ycojxtɨnayꞌahuɨy ma Jesús 
yhuinduu, e ymɨnañ:
―Miich, oybɨ Huindzɨn, ¿ti huaad 

ndunɨpyɨch jɨgɨx jëbɨ nbadɨpyɨch 
jugyꞌájtɨn huɨdibɨ caꞌ ycɨxɨpy ytɨgoyɨpy?

18
 Chi Jesús ymɨnañ:

―¿Naꞌamy co xyñɨmäyɨch co oy 
huindzɨn ɨɨch? Dios tügpajc óyɨp, caꞌ 
jac ni pɨn. 19

 Miich mnejhuɨɨyb Dios 
ycötújcɨn huɨdibɨ jaduꞌn mɨnaam: 

“Caꞌ mmɨgapxtɨgoyɨp töxyjäydɨjc; 
caꞌ mjäyyajꞌögɨpy; caꞌ mmeedzɨp; 
caꞌ mꞌɨɨndaacɨp; caꞌ pɨn mhuinꞌɨɨnɨp; 
etz myajmɨjꞌadɨp mdaj mdeedy.”

20
 Chi je jäy Jesús nɨmay:

―Huindzɨn, tɨ nguydundäyɨch 
jadayaab cötújcɨn ajcxy maabɨ ɨɨch 
nbiꞌcꞌatyɨch.

21
 Chi Jesús huindɨcxpejty je 

yëydɨjc mɨɨd tzójcɨn jɨhuɨɨyɨn, e chi 
nɨmay:

―Per jactɨgoyꞌijtnɨ jadügnax. 
Nɨcx toog tügꞌócɨy huɨdijaty miich 
mmɨɨd, etz moꞌ yɨ ayoobtɨjc. Co 
jaduꞌn mdunɨpy, chi mbaadɨpy 
oyꞌájtɨn jiiby tzajpjoty. Co jaduꞌn 
mdooctähuɨpy tijaty miich mɨɨd, chi 
minɨp jadügꞌoc ma nyajpaadyɨch, 
e xypanɨćxɨbɨch, e mnaybɨdägɨɨb 
cɨxyjot huinjot oy nej mdɨmyjadɨpy 
mɨɨd ɨɨch ycɨxpɨ.

22
 Co jaduꞌn je yëydɨjc mɨdoy nej 

anajty Jesús tɨ ñɨmäyii, chi yhuɨꞌmy 
taj may e co ñɨcxnɨ, chi ooy ytajy 
ymay, com hueꞌ jeꞌ anajty ooy 
ycomeeñɨty.

23
 Co Jesús jaduꞌn ixy co je 

comeeñybɨ taj may yhuimbijtnɨ, chi 
huindɨcxpejty jeꞌ ydiscípulos ajcxy 
huɨdibɨ tɨnaayb jühuɨdity ma yɨꞌ, e 
ymɨnañ:
―Ooy chachtzípɨty co tüg 

comeeñybɨ ytɨgɨḧuɨpy ma Dios yꞌit 
lugar.

24
 Jesús ydiscípulos ajcxy ooy 

tzachhuinmayꞌahuɨdity mɨɨd jada 
ayuc nej Jesús anajty tɨ ymɨnaꞌñ. 
Paady Jesús yjacmɨnañ jadügꞌoc:
―Miich ajcxy mɨgügtɨjc huɨdibɨ 

ooy ndzocyɨch, ooy chachtzípɨty co 
ytɨgɨḧuɨp ma Dios yꞌaneꞌmdac tüg 
comeeñyjäy huɨdibɨ tzachnijotꞌajt 
ycomeeñꞌadɨɨ. 25

 Nïgɨ chípɨty co 
tüg comeeñ jäy ytɨgɨḧuɨp ma Dios 
yꞌaneꞌmy, caꞌydɨ co tüg camello 
ñaxɨpy ma tüg xuꞌñꞌɨjx yxútɨty.

26
 Co jaduꞌn ajcxy mɨdoy 

nej Jesús ymɨnañ, chi ooy 
ajcxy yhuinmayꞌahuɨdijty, e 
nayñɨmáayɨgɨxy miñ xyɨpy:
―Pen janch tɨyꞌajt jaduꞌn, ¿pɨnjäy 

jadaꞌ huaad jëb yꞌalma ñïdzögɨpy?
27

 Je huɨdibɨ jäy ajcxy caꞌ ni 
mɨnaxɨɨ huaad caꞌ yajꞌoyɨÿ, Dios yɨꞌ 

yajꞌoyɨḧuɨp, com mɨɨd Dios caꞌ yɨꞌ ni 
ti chípɨty.

28
 Chi Pedro ymɨnañ:

―Huindzɨn, occuendtun, ɨɨch 
ajcxy tɨ nꞌixmajtztäyɨch tügꞌócɨy 
tijaty anajty nmɨɨdɨch, e ɨɨch ajcxy 
nbanɨcxpɨch miich.

29-30
 Chi Jesús yꞌadzooy, minañ:

―Janch tɨyꞌajt nej ɨɨch miich 
ajcxy nɨmäy co huenpɨńɨty huɨdibɨ 
mɨɨd ɨɨch ycɨxpɨ tɨ ixmach ytɨjc, tɨ 
ixmach yꞌuch ymɨgüg ajcxy etz ytaj 
yteedy, etz ytöxyɨjc, etz yꞌung ajcxy, 
etz nañ jaduꞌn tɨ ixmach ycam ɨɨch 
ycɨxpɨ, etz ɨɨch nꞌayucɨch etz mɨɨd 
Dios ytɨyꞌajt ycɨxpɨ, yɨꞌ ypadamy 
nïgɨ oyꞌájtɨn ya naaxhuiñ, ixtɨ 
ypadamy mɨgoꞌpx jaduꞌñyɨ ytɨjc 
ajcxy, yꞌuch ajcxy, ytaj ajcxy, yꞌung 
ajcxy, etz ypadamy nïgɨ ymɨj cam, 
mɨɨd tzaachypɨ mɨɨd ayoꞌn mɨɨd ɨɨch 
nꞌayuc ycɨxpɨ. Etz nañ jaduꞌn ma 
je xɨɨ tiempo huɨdibɨ mimb cɨdacpɨ 
ypadamy jugyꞌájtɨn huɨdibɨ caꞌ 
ycɨxɨpy ytɨgoyɨpy. 31

 Ji yajpaady ya 
naaxhuiñ nijëjɨty jäy huɨdibɨ cömay 
ijtp, e co yjäty ajcxy tzajpjoty, chi 
caꞌ ajcxy cömay idaꞌñ. Nañ jaduꞌn 
ji yajpaady ya naaxhuiñ nijëjɨty 
huɨdibɨ caꞌ cömay yꞌity, e co ajcxy 
yjädɨpy tzajpjoty, chi jiiby ajcxy 
cömay yꞌidɨpy.

Jadügꞌoc Jesús capxpɨdzɨḿnɨp 
co yꞌögaꞌñ

32
 Jesús mɨɨd ydiscípulos 

tüyöyp anajty ajcxy, hueꞌ anajty 
ypättɨgɨɨygɨxy jɨm Jerusalén. 
Jesús jayɨjp anajty ñɨcxy, e jeꞌ 
ydiscípulos ajcxy etz nañ jaduꞌn 
mayjäy panɨcxy anajty ajcxy 
Jesús. Je Jesús ydiscípulos ajcxy 
ooy chachhuinmayꞌahuɨdíjtcɨxy, 

e jacjadyii jäy huɨdibɨ anajty 
ypanɨcxy Jesús ooy ajcxy 
chɨgɨɨygɨxy. Chi Jesús huodzooñ 
abɨcy je majmetzpɨ ajcxy, e 
yajmɨɨdmɨydactay jeꞌ ajcxy jaduꞌn 
nej ytunaꞌñyii yjadaꞌñyii jɨm 
Jerusalén co anajty ajcxy jɨm 
yjaꞌtcɨxy. 33

 Jesús je nimajmetzpɨ 
nɨmay:
―Miich ajcxy mꞌijxpy mnejhuɨɨyb 

co nnɨćxɨm cham jɨm Jerusalén. E 
jɨm Jerusalén, ɨɨch je jäy huɨdibɨ 
tzoon tzajpjoty, nyajcɨÿegaꞌñɨch 
mach ma yɨ Teedy mɨjtungmɨɨdpɨ, 
etz ma yɨ escribas ajcxy. E 
chi ajcxy aneꞌmɨn pɨdägaꞌñ co 
huen xyajꞌöcɨxɨch. Nañ jaduꞌn 
xycɨÿegaangɨxɨch mach ma yɨꞌ 
ajcxy huɨdibɨ caꞌ yjudiojäyɨty. 34

 Yɨꞌ 
ajcxy xyñixïgɨpy xyajxïgɨbyɨch, 
xyhuobɨpyɨch ajcxy mɨɨd coochac, 
xyhuindzuj xyjɨjptzújɨbɨch ajcxy, e 
xyajꞌögɨbɨch ajcxy. Codugɨɨg xɨɨ 
maabɨ anajty xyajꞌöccɨxyɨch, chi 
njugypɨgɨpyɨch jadügꞌoc.

Jacobo etz Juan pɨjctzóogɨxy 
tüg mayꞌajt

35
 Huinꞌit Jacobo etz Juan, yɨ 

Zebedeo ajcxy ymang, nimɨjhuägy 
Jesús, nɨmay:
―Huindzɨn, ndzojcpyɨch ajcxy co 

mdunɨpy mayꞌajt jaduꞌn nej yam 
nɨmaaygɨxy.

36
 E Jesús ymɨnañ:

―¿Ti mdzojcpy co ndunipɨch mɨɨd 
miich ajcxy ycɨxpɨ?

37
 Chi ajcxy ymɨnañ:

―Tun mayꞌajt co anajty mbaady 
yɨ mꞌanéꞌmɨn etz mꞌoyꞌájtɨn, 
xymöhuɨbɨch yɨ mɨj tung ma 
mꞌanéꞌmɨn jaydëb nꞌɨñähuɨbɨch ma 
miich mmɨjc. Nidügtɨ ɨɨch ajcxy 

nꞌɨñähuɨpy aꞌoyꞌamy ma miich etz 
jadüg anajtyꞌamy.

38
 Chi Jesús nɨmay Jacobo etz 

Juan:
―Caꞌ miich ajcxy mnejhuɨÿ ti tɨ 

mbɨjctzoogɨxy. ¿Nej myajnaxamyb 
miich ajcxy je tzaachypɨ ayoꞌn 
huɨdibɨ nyajnaxaamybɨch, jaduꞌn 
nej jɨhuɨÿ mꞌügaꞌñ ajcxy ɨɨch nꞌügy 
e mbaadaꞌñ ajcxy ɨɨch nnɨɨbéjtɨn?

39
 Jacobo etz Juan yꞌadzooy:

―Ɨɨch ajcxy nmɨmadägɨbɨch 
mɨnaxɨpyɨch nyajnaxɨpyɨch ajcxy 
yɨ tzaachypɨ huɨdibɨ mmɨnaxamyb 
myajnaxamyb.

Chi Jesús ymɨnañ:
―Janch tɨyꞌajt jaduꞌn nej miich 

ajcxy mɨnaꞌñ co mmɨnaxaangɨxy 
myajnaxaangɨxy yɨ tzaachypɨ 
jaduꞌn nej ɨɨch nmɨnaxaamyɨch 
nyajnaxaamyɨch yɨ tzaachypɨ, tɨm 
jaduꞌn nej jɨhuɨÿ mꞌügaangɨxy 
ɨɨch nꞌügy, e mbadaangɨxy ɨɨch 
nnɨɨbéjtɨn. 40

 Per caꞌ ɨɨch cötújcɨn 
nmɨɨ́dɨdyɨch co ɨɨch miich ajcxy 
nbɨdägɨpy tungmɨɨd, co myajpaadɨp 
tüg ma ɨɨch nmɨjc aꞌoyꞌamy, e 
jadüg anajtyꞌamy. Hueꞌ janchtɨy 
Dios Teedy ymɨɨd niꞌixɨꞌ pɨnjaty tɨ 
huinꞌixy jaydëb yajnɨćxɨp je mɨjtung 
ma ɨɨch nꞌanéꞌmɨn.

41
 Co je jacjadyii Jesús ydiscípulos 

ajcxy nejhuɨɨy jaduꞌn nej Jacobo 
etz Juan mayꞌajt pɨjctzoy ma Jesús, 
chi ajcxy ooy mɨjotmäty Jacobo 
etz Juan. 42

 Per Jesús huomiñ 
yɨ jacjadyii ydiscípulos ajcxy, e 
ymɨnañ:
―Jaduꞌn nej miich ajcxy 

mnejhuɨɨygɨxy, yɨ jäy ajcxy 
huɨdibɨ mɨjtungmɨɨd ma je maybɨ 
naax cajp, mɨc ajcxy aneꞌmy je 
naax cajp. Nañ jaduꞌn yɨꞌ ajcxy 

huɨdibɨ mɨcꞌajt mɨɨd ma je maybɨ 
naax cajp, mɨc ajcxy aneꞌmy je 
jäy ajcxy. 43

 Per miich ajcxy caꞌ 
mjadúꞌnɨty nej mɨjtungmɨɨdpɨ ma 
je maybɨ naax cajp. Pɨnjaty ma 
miich ajcxy mɨjtung yajnɨcxaamb, 
copɨcy ñaybɨdägɨɨyb nej tüg tumbɨ. 
44

 Pɨnjaty miich ajcxy huɨdibɨ 
nigohuajcꞌajtp, copɨcy ñaybɨdägɨɨyb 
nej tüg tumbɨ. 45

 Com ɨɨch nañ 
jaduꞌn, je jäy huɨdibɨ tzoon tzajpjoty, 
tɨ nmiiñɨch ya naaxhuiñ jaydëb 
nbubedɨpyɨch yɨ mayjäy ajcxy, e 
caꞌ nan yɨ mayjäy ɨɨch xypubedɨpy. 
Tɨ nmiiñɨch jaydëb nyegɨpyɨch 
njugyꞌájtɨn ma yɨ oꞌcɨn. E co jaduꞌn 
nyegɨpyɨch njugyꞌájtɨn ma yɨ oꞌcɨn, 
chi ngohuaꞌnaꞌñɨch yɨ jäy ajcxy 
yꞌalma.

Jesús yajtzögy Bartimeo 
huɨdi anajty huíntzɨp

46
 Chi oy jäty Jesús mɨɨd 

ydiscípulos ajcxy jɨm Jericó. E co 
Jesús tzooñ Jericó ytübɨjcy jadügꞌoc, 
chi yɨꞌ ydiscípulos ajcxy etz janch 
mayjäy ñɨćxcɨxy anajty mɨɨd Jesús. 
Co ajcxy ycajp pɨdzɨmy, chi tübaꞌay 
anajty yajpaady tüg huintzpɨ 
huɨdibɨ limosna anajty ypɨjctzooyb 
jabom jabom. Hueꞌ anajty yxɨɨ 
Bartimeo, e Timeo anajty xɨɨjɨty 
yɨꞌ yteedy. 47

 Co Bartimeo nejhuɨɨy 
co Jesús je Nazaretpɨ najxp anajty 
ma je tüꞌaa, chi mɨc yaaxqueegy 
ymɨnañ:
―Jesús, David yꞌap yꞌoc, tun 

mayꞌajt ɨɨch paꞌayoog.
48

 Chi je mayjäy ajcxy ojy je 
huintzpɨ, nɨmay ajcxy co huen amoñ. 
Per je huintzpɨ nïgɨ ymɨnanꞌɨdɨc̈h:
―Miich, David yꞌap yꞌoc, tun 

mayꞌajt ɨɨch paꞌayoog.

49
 Chi Jesús ytɨnayxɨjpy, e ymɨnañ:

―Huomiingɨx yɨ huintzpɨ.
Chi je jäy ajcxy oy yajtzoongɨxy je 

huintzpɨ, nɨmaaygɨxy:
―Jotcugɨꞌ, e pɨdɨg̈, com Jesús 

xyaaxtzoob.
50

 Chi mɨcꞌamy je huintzpɨ, 
najtzꞌoxɨɨy je ñïbeꞌñ, chi ypɨdɨg̈y, 
e ninɨcxy Jesús. 51

 Chi Jesús je 
huintzpɨ yꞌamɨdooy:
―¿Ti mdzojcpy ndunɨpyɨch mɨɨd 

miich ycɨxpɨ?
Chi je huintzpɨ ymɨnañ:
―Huindzɨn, ndzójcpyɨch co 

xyajhuindɨcxɨg̈ɨbɨch.
52

 Chi Jesús je huintzpɨ nɨmay:
―Jëb mnɨcxy ma mdɨjc. 

Com tɨ xymɨbɨcyɨch, paady tɨ 
mhuindɨcxɨg̈y.

Tɨm huinꞌít je huintzpɨ yhuinꞌoyɨɨy, 
e yhuindɨcxɨg̈y, e panɨcxy Jesús co 
ytübɨjcy jadügꞌoc.

Jesús ytɨgɨÿ jɨm Jerusalén

11  Co Jesús etz je mayjäy 
oyjáꞌtcɨxy huingon ma je 

Jerusalén cajp ma yajpaady mejtz 
mutz cajp huɨdi xɨɨjɨpy Betfagé etz 
Betania, huingon ma je cop huɨdibɨ 
xɨɨjɨp Olivos, chi Jesús quejxy 
metz ydiscípulos huen nɨcxy jayɨjp. 
2

 Jesús nɨmay je metzpɨ ydiscípulos:
―Nɨcx miich ajcxy ma yɨjɨmbɨ 

cajp huingonbɨ. Co jɨm mjädɨpy, 
chi mɨcꞌamy mbaadɨp tüg burro 
ycoxóchɨty huɨdibɨ caꞌ pɨn yajꞌɨñayñɨ 
chambaad. Coguejtuutcɨx je burro 
e yajmiingɨx ya ma ɨɨch. 3 Pen jɨm 
pɨnjaty xyꞌamɨdoogɨxy: “¿Naꞌamy 
co mmɨdzonaangɨxy yɨ burro?” 
Chi miich ajcxy mnɨmähuɨpy: “Je 
Huindzɨn (Jesús) yajtunamyb tzojc, 
e yajhuimbidamy mɨcꞌamy.”

4
 Chi je metzpɨ ydiscípulos ñɨcxy 

ma je cajp huingonbɨ, e oypaatcɨxy 
tüg burro ycoxóchɨty huingon ma 
tüg tɨjcꞌaguu. Chi ajcxy coguejtuuty 
je burro.

5
 Ycoguejtuutyp anajty ajcxy je 

burro co nijëjɨty jäy jɨm huingon 
ymɨnañ:
―¿Ti mdungɨxyp? ¿Naꞌamy co 

mgoguejtuutcɨxy yɨ burro?
6

 Chi je metzpɨ Jesús ydiscípulos 
je jäy ajcxy yajmɨɨdmɨydacy Jesús 
yꞌayuc nej anajty tɨ ñɨmäyii. Je 
jäy ajcxy ymɨnaangɨxy co jëb 
yajnɨćxcɨxy je burro. 7 Mɨcꞌamy 
ajcxy mɨjaꞌty je burro ma Jesús 
yajpaady. Je Jesús ydiscípulos ajcxy 
jɨɨbeꞌñ je burro ajcxy mɨɨd yjocxhuit, 
chi Jesús yajꞌɨñay je burro. 8 Mayjäy 
ajcxy ooy yëby yhuit tügujc ma 
Jesús anajty ñaxaꞌñ, e jacjadyii 
jäy pujxy ajcxy quipyꞌaacx, e 
pɨdaaccɨxy tügujc.

9
 Je mayjäy huɨdibɨ anajty 

ajcxy nɨcxp jayɨjp etz axam ma 
Jesús, chi ajcxy ytɨgɨɨy capxp mɨc, 
ymɨnaangɨxy:
―¡Hosana! ¡Gloria a Dios, ooy 

ycömáyɨty Dios! Huen capxpaady 
yꞌidɨpy jada yëydɨjc huɨdibɨ mimb 
mɨɨd yɨ nHuindzɨn Dios yxɨɨ 
etz ymɨcꞌajt. 10

 Huen capxpaady 
yꞌidɨpy je anéꞌmɨn huɨdibɨ jada 
Jesús yajtzondacp cham. Jada 
jeꞌ je anéꞌmɨn huɨdibɨ nmɨjꞌap 
nmɨjteedy David anajty ymɨɨd. 
Hosana, huen je tzajpjoty tzɨnaayb 
ajcxy ɨɨbaatcɨxy capxpaatcɨxy jada 
mɨjꞌaneꞌmbɨ.

11
 E jaduꞌñyɨ Jesús ycajptɨgɨɨy 

jɨm Jerusalén, e ytɨgɨɨy tɨgoty ma 
Dios ytɨjc. Co huindɨcxtay tügꞌócɨy 
tijaty jiiby tzajtɨgoty, chi chooñ 

jiiby, e ñɨcxy jɨm ma je cajp huɨdibɨ 
yxɨɨ Betania. Chi Jesús je majmetz 
ydiscípulos ajcxy mɨɨdnɨcxy.

Jesús capxpocy je higuerɨ 
caꞌpɨ anajty ytɨɨm

12
 Je com jabom co ajcxy chooñ 

jɨm Betania, chi Jesús yuböccootɨ. 
13

 Chi Jesús ijxpaty jɨguëgy tüg 
higuerɨ ooy anajty ycoꞌaayɨty. Chi 
Jesús ñɨcxy ma je higuerɨ yajpaady, 
ixaꞌñ pen ymɨɨd ytɨɨm. Co Jesús 
ymech ma je higuerɨ, chi ijxy co 
je higuerɨ caꞌ anajty ytɨɨm mɨɨdɨty, 
jëyɨ mɨɨdɨty anajty yꞌaay, com 
caꞌ anajty ni tiempɨty mɨna higo 
ytɨɨmꞌaty. 14

 Chi Jesús mɨgapxy je 
higuerɨ nɨmay:
―Jaduꞌn nej tiempo yjacnɨcxnɨ, 

ni pɨn cajacpaadɨpy higo tɨɨm ma 
miich.

Chi Jesús ydiscípulos ajcxy mɨdoy 
nej Jesús nɨmay je higuerɨ.

Jesús quejxpɨdzɨmday ajuybɨ 
adoocpɨ ma Dios ytɨjc

15
 Co ajcxy oy yjädy jɨm Jerusalén, 

co Jesús ytɨgɨy jadügꞌoc jiiby ma 
Dios ytɨjc, chi Jesús yajpɨdzɨmday 
je ajuuybɨ adoocpɨ ajcxy jiiby 
tzajptɨgoty. Chi Jesús tijhuimbijtay 
je mesa ajcxy me je meeñ 
yajhuäcxpɨ ytuñ ajcxy. Nañ jaduꞌn 
tijhuimbijty je jäy ajcxy ɨñaybejt 
huɨdibɨ muuxy toocp. 16

 Jesús caꞌ 
anajty tzocy co pɨnjaty mɨdɨgɨḧuɨpy 
juydoogy ma Dios ytɨjc. 17

 Jesús 
yajꞌixpɨjcpy anajty je mayjäy, e 
ymɨnañ:
―Ma Dios yꞌayuc necy Dios 

jaduꞌn ymɨnañ: “Ɨɨch ndɨjc hueꞌ jeꞌ 
tzajpcapxcapxtac ma tügꞌócɨy jäy 
ajcxy chooñ ma nidügꞌócɨy naax 

cajp ymiingɨxy Dios ojadajtp”, 
per miich ajcxy hueꞌ yɨꞌ mhuaꞌñ 
meetzpɨtɨjc.

18
 Co ajcxy je teedy mɨjtungmɨɨdpɨ 

etz je escribas nejhuɨɨy nej anajty 
Jesús tɨ yꞌɨdɨc̈h jiiby ma Dios 
ytɨjc, chi ajcxy ooy ijxtaaygɨxy 
nej ajcxy jëb yajꞌögɨpy Jesús. 
Per caꞌ ajcxy yhuinmaꞌñybaady 
mɨcꞌamy nej yajꞌögɨpy, tzɨgɨɨyb 
ajcxy mɨɨd je mayjäy com je 
mayjäy ooy tzachjɨhuɨy huinmay 
jaduꞌn nej Jesús yajꞌixpɨj́cɨgɨxy. 
19

 Co oycoodzɨɨyñɨ, chi Jesús 
ycajppɨdzɨmy.

Je higuerɨ ytɨɨtznɨ
20

 Je com jabom Jesús mɨɨd 
ydiscípulos ajcxy najxp anajty tɨm 
jopyñɨ ma je higuerɨ anajty ytɨnäy. 
E je higuerɨ tɨ anajty ytɨɨtztay 
mabaad ytictz. 21

 Huinꞌit Pedro 
jäymejtzcooty nej Jesús nɨmay je 
higuerɨ, chi Pedro Jesús nɨmay:
―Huindzɨn, ix jada higuerɨ 

huɨdibɨ ɨxɨy mgapxpojc, tɨ yɨꞌ ytɨc̈h.
22

 Chi Jesús Pedro nɨmay:
―Mɨbɨc yɨ Dios. 23

 Janch ɨɨch 
miich ajcxy nɨmäy, co ixyipy pɨn 
mɨgapxy jada huingonbɨ cop, e 
nɨmäy ixyipy: “Miich cop pɨdɨg̈, e 
nɨcx cɨdäg mejyjoty”, pen caꞌ ti 
mɨjotmetzcɨɨy, e mɨbɨcy co jadaanɨp 
nej yɨꞌ tɨ aneꞌmy je cop, chi jaduꞌn 
ytunɨɨyb yjadɨɨyb. 24

 Paady ɨɨch 
miich ajcxy nɨmäy co tügꞌócɨy 
tijaty miich ajcxy mbɨjctzooyb ma 
Dios, chi Dios xymöhuɨpy ajcxy 
huɨdibɨ tɨ mbɨjctzoogɨxy. Pen 
janch miich ajcxy mɨbɨcy co Dios 
tɨ xymooygɨxy ajcxy je huɨdibɨ 
tɨ mbɨjctzooyb. 25

 Co miich ajcxy 
mgapxtaaccɨxy, pen caꞌ oy mꞌity 

ajcxy mɨɨd tüg jäy , huinmécxcɨx 
yɨ mmɨdzip tɨm jayɨjp, jɨgɨx jëbɨ 
Dios Teedy huɨdib jiiby tzajpjoty 
xyhuinmeecxɨp miich ajcxy ma tɨ 
mdundɨgooygɨxy. 26

 Pen caꞌ miich 
ajcxy mhuinmecxy yɨ mmɨdzip 
huɨdibɨ tɨ xymɨdundɨgooygɨxy, caꞌ 
miich ajcxy xyhuinmecxaꞌñ Dios 
Teedy huɨdibɨ yajpatp tzajpjoty.

Jesús jeꞌ ycötújcɨn
27-28

 Je huinꞌit tiempo Jesús mɨɨd 
jeꞌ ydiscípulos ajcxy yhuimbijty 
jɨm Jerusalén. E co Jesús anajty 
yhuɨdity tzajtɨgoty, chi nijëjɨty 
huindzɨndɨjc huɨdibɨ nigohuajcꞌajtp 
anajty je teedytɨjc etz escribas 
ajcxy huɨdibɨ nïjayduutpɨ Dios ñecy, 
nimiiñ ajcxy Jesús, e ymɨnañ ajcxy:
―¿Pɨn cötújcɨn tɨ xymöy huɨdibɨ 

tɨ mduñ ya tzajtɨgoty? ¿Ma cötújcɨn 
tɨ mbaady co jëb mꞌaneꞌmy ya 
tzajtɨgoty?

29-30
 Chi Jesús ymɨnañ:

―Ɨɨch miich ajcxy nañ jaduꞌn 
nyajꞌamɨdohuamyb tüg ayuc. E pen 
mniꞌadzooyb ajcxy, huinꞌit ajcxy 
nyajnɨmähuɨpy ma ɨɨch tɨ nbaady 
yɨ mɨcꞌajt etz yɨ cötújcɨn, co jaduꞌn 
nduñɨch jiiby tɨgoty ma Dios ytɨjc. 
¿Pɨn yajnïbɨjc Juan, je Bautista, 
co huen jäy yajnɨɨbety? ¿Dios, o 
naaxhuiñyjäy? Adzoogɨch ajcxy.

31
 Chi ajcxy ytɨgɨɨy 

huinmayꞌahuɨdijtpɨ, 
ñayñɨmáayɨgɨxy miñ xyɨpy:
―Pen mɨnaanɨm co Dios 

tzajpjotypɨ tɨ yajnïbɨcy Juan, chi 
Jesús xyñɨmáayɨmɨpy: “¿Nej co 
caꞌ miich ajcxy mɨbɨjcy Juan 
yꞌayuc?” 32

 Nañ ni caꞌ jëbɨ ɨɨch ajt 
nmɨnaanɨm co jäy ajcxy tɨ quejxy 
Juan.

Com chɨgɨɨyb anajty jäy com 
ñejhuɨɨyb anajty ajcxy co Juan je 
Bautista Dios anajty ytɨyꞌajt ymɨɨd. 
33

 Chi ajcxy Jesús nɨmay:
―Caꞌ ɨɨch ajcxy nejhuɨy pɨn tɨ 

yajnïbɨcy Juan.
Chi Jesús ymɨnañ:
―Ɨɨch nañ jaduꞌn 

caꞌ nnigapxaꞌñɨch pɨn tɨ 
xycötujcmöyɨch co jëb nduñɨch 
huɨdibɨ ndumybɨch.

Je naymɨdúnɨptɨjc jɨbɨcjäybɨ 
ajcxy yꞌijxpejt

12  Je huinꞌit xɨɨ Jesús 
jacmɨgapxy je mayjäy mɨɨd 

jɨhuimbit ayuc, ymɨnañ:
―Ji yajpaady tüg yëydɨjc huɨdibɨ 

camuuxy tɨ cojy ma ycam, e tɨ 
coꞌaguemy je camuuxy cam, e 
yajꞌoyɨɨy tügɨ tang ma huinmɨcxaꞌñ 
je camuuxy. Nañ jaduꞌn je yëydɨjc 
tüg poch yajpɨdɨg̈y ma ycamuuxy 
yajꞌixɨḧuaꞌñ co cuentꞌaty. Co 
anajty tɨ niꞌixɨd̈äy tɨ aꞌɨxɨd̈äy, chi 
ycamuuxy cam yejcy ajuyducy ma 
nijëjɨty tumbɨdɨjc. Chi chooñ viaje 
tumbɨ jɨguëgy it. 2 Je huinꞌit tiempo 
co yhuaadꞌajtnɨ je cosechɨ, chi 
je cogam quejxy tüg ytumbɨ jɨm 
ma jeꞌ ycam yajpaady, co hueen 
je tumbɨdɨjc yéjccɨxy je cosechɨ, 
jaduꞌn nej anajty tɨ ycapxytuñ mɨɨd 
jeꞌ ajcxy. 3 Chi je cam tumbɨdɨjc 
ajcxy majch je cogam yquexyöyp, 
chi huinhuojpy jɨjphuojpy ajcxy. 
Chi ajcxy quejxhuimbijty jaduꞌñyɨ, 
ni ti ajcxy camoy. 4 Chi je cogam 
quejxy jadüg ytumbɨ ma je ycam 
yajpaady. Chi tumbɨdɨjc ajcxy 
tzaagäch je mɨmetzpɨ quexyöyp 
etz yajtzachɨy ajcxy ma ycohuajc, 
chi ajcxy ooy ojy oyñinej. 5 Chi 

je cogam jacquejxy jadüg ytumbɨ 
e ajcxy tumbɨdɨjc yajꞌoꞌcy je 
mɨdugɨɨgpɨ quexyöpy. Chi je cogam 
jac tɨm quejxy jadyii ytumbɨ. Chi 
je tumbɨdɨjc ajcxy je cogam ytumbɨ 
huinhuojpɨ jɨjphuojpɨ nijëjɨty, e 
nijëjɨty ajcxy yajꞌoꞌcy.

6
 Je cogam ymɨɨd anajty tügpajc 

ymang huɨdibɨ anajty ooy tzocy 
jɨhuɨy. Jeꞌ oy quejxcogɨxɨÿ ma je 
ycam yajpaady. Je cogam huinmay 
jaduꞌn co je tumbɨdɨjc ajcxy 
yajmɨjꞌadɨɨyb jeꞌ ymang. 7 Chi je 
tumbɨdɨjc ajcxy ñayñɨmaayɨ miñ 
xyɨpy: “Jada yëydɨjc je cogam jada 
ymang huɨdibɨ jëꞌadaanɨp je yteedy 
ypɨdägy. Tzoc yajꞌóꞌcɨm, e jaduꞌn 
je cam njëꞌájtɨm.” 8 E jaduꞌn ajcxy 
majch je cogam ymang yajꞌögy 
ajcxy. Chi ajcxy yajpɨdzɨmy camjoty, 
e jɨbijptacy agajjɨxcɨꞌpy.

9
 Co Jesús jaduꞌn mɨydactay je 

jɨhuimbit ayuc, chi ymɨnañ:
―¿Ti ytunamyb je cogam mɨɨd 

je tumbɨdɨjc ajcxy? Hueꞌ min cɨꞌm 
ma jeꞌ ycam, e yajꞌöctähuɨpy je 
tumbɨdɨjc ajcxy huɨdibɨ tundɨgoy. 
E yegɨpy pɨjctzoy jeꞌ ycam mɨɨd 
huingbɨ jäy ajcxy.

10
 ¿Nej caꞌnɨ miich ajcxy mgapxy 

yɨ Dios ñecy ma jaduꞌn ymɨnañ?
Je yëydɨjc huɨdibɨ je jäy ajcxy caꞌ 

anajty tzocy, Dios tɨ pɨdägy 
mɨjꞌaneꞌmbɨ. Tɨm jaduꞌn 
nipaady nej tzaa oyjatypɨ 
huɨdibɨ je pojtzpɨdɨjc caꞌ ajcxy 
yajtunaꞌñ, e jeꞌ oy tɨ yhuɨꞌmnɨ 
ma anajty yjaccopɨćyɨty.

 11 Jada tung je Huindzɨn Dios 
tɨ tuñ, e ooy oy nꞌíjxɨm 
njäygɨdaacɨm.

12
 E huinꞌit je judíojäy ajcxy 

ytungmɨɨdpɨ ooy jamadzaañ anajty 

Jesús, com ñejhuɨɨyb anajty ajcxy 
co Jesús ñigapxyii yɨꞌ ajcxy. Com 
tzɨgɨɨyb anajty ajcxy mɨɨd je mayjäy, 
chi ajcxy tɨm huinyöyducy, chi 
ñɨćxcɨxnɨ.

Yajnidɨɨygɨxy pen jëbɨ 
cogüéjtɨn yajyecy o pen caꞌ

13
 Jacꞌaxam je judíojäy ajcxy 

ytungmɨɨdpɨ quejxy ajcxy ma Jesús 
yajpaady mejtzpɨcy ixpɨcytɨjc. 
Tügpɨcy anajty ñaygomájtzɨgɨxy 
mɨɨd yɨ fariseos ajcxy, etz jadügpɨcy 
ma je rey Herodes. Hueꞌ anajty 
ajcxy huinmaꞌñ ixtaayb nej ajcxy 
ocxɨḧuɨpy Jesús. 14

 Jada mejtzpɨcypɨ 
ixpɨcytɨjc ñɨcxy ajcxy ma Jesús, e 
ymɨnañ ajcxy:
―Huindzɨn, ɨɨch ajcxy nejhuɨɨyb 

co myajꞌixpɨjcy je tɨyꞌajt, caꞌ jäy 
mdzɨgɨÿ, com caꞌ huinꞌijxpety 
myajꞌixpɨcy. Túꞌcɨy miich mduñ 
mɨɨd mɨc jäy, mɨɨd comeeñyjäy, 
etz mɨɨd ayoob jäy. Tudägy jäy 
ajcxy myajꞌixpɨcy jaduꞌn nej huaad 
ajcxy cuychɨnaaygɨxy Dios ytɨyꞌajt. 
Nejhuɨḧuaamybɨch ajcxy nej 
miich yajꞌixpɨjcpy je mayjäy. ¿Nej 
tundɨgooyɨm mɨɨd yɨ Dios ycötújcɨn 
co nmɨgüéjtɨm César, je romano 
jäy mɨjꞌaneꞌmbɨ, o caꞌjɨ? ¿Nej jëb 
nmɨgüéjtɨm, o caꞌjɨ?

15
 Per Jesús ñejhuɨɨyb anajty ajcxy 

yjɨbɨc-huinmaꞌñ, e chi ajcxy nɨmay:
―¿Naꞌamy co miich ajcxy 

xyjotꞌixy xyhuinmaꞌñꞌíxyɨch? 
Yajmiingɨx tüg meeñ jɨgɨx 
nꞌocꞌixɨpyɨch.

16
 Chi ajcxy mɨmiiñ tüg meeñ e co 

Jesús ijxy je meeñ, chi ymɨnañ:
―¿Pɨn yꞌahuanax etz pɨn yxɨɨ ijtp 

ma jada meeñ?
Chi ajcxy yꞌadzooy:

―Hueꞌ yɨꞌ César.
17

 Chi Jesús ymɨnañ:
―Moꞌ je César huɨdibɨ yɨꞌ yjëꞌajtpy, 

e moꞌ Dios huɨdibɨ Dios yjëꞌajtpy.
Chi ajcxy ooy jɨhuɨy huinmay 

jaduꞌn nej anajty Jesús tɨ yꞌadzooy.

Yajnidɨɨygɨxy pen je tɨɨbɨ 
öccɨxy jugypɨgɨpy jadügꞌoc

18
 Je huinꞌit tiempo nijëjɨty 

saduceos ajcxy ymiiñ ma Jesús. Yɨ 
saduceos ajcxy ymɨnaangɨxy co 
caꞌ pɨn yjugypɨgaꞌñ tɨɨbɨ yꞌoꞌccɨxy. 
19

 Chi je saduceos ajcxy Jesús 
nɨmay:
―Huindzɨn, Moisés jayhuɨꞌmy je 

cötújcɨn co tüg yëydɨjc yꞌögy, e 
coꞌögy yhuɨꞌmy je ytöxyɨjc e caꞌnɨ 
ytöxyɨjc ungꞌixy. Pues copɨcy je 
coꞌögy ytöxyjäy ypɨgɨpy mɨɨd ñaꞌy 
yꞌuch yëydɨjcpɨ jɨgɨx jëbɨ je töxyjäy 
yꞌungꞌixɨpy huɨdibɨ huɨꞌmɨḧuɨp 
jaduꞌn nej codɨjc cobɨdägy ma je 
yteedy yꞌajch ypɨdägy. 20

 Pues jɨm 
ma tüg cajp anajty chɨnäy huɨxtujc 
yëydɨjc tüg queꞌx. Je ungoob ypɨjcy, 
e chi ixꞌoꞌcy ytöxyɨjc, e caꞌ ni tüg 
yꞌung yajhuɨꞌmy. 21

 Je mɨmetzpɨ 
yëydɨjc ypɨjcy mɨɨd je coꞌögytöxyjäy, 
e nañ jaduꞌn ixꞌoꞌcy ytöxyɨjc e caꞌ ni 
tüg ung yajhuɨꞌmy. E nañ jaduꞌn je 
mɨdugɨɨgpɨ mɨɨd ypɨjcy je töxyjäy, e 
nañ jaduꞌn ixꞌoꞌcy je ytöxyɨjc, e caꞌ 
ni tüg yꞌung yajhuɨꞌmy. 22

 E jaduꞌn 
oytuñyii yjadyii mɨɨd je töxyjäy co 
tɨ anajty mɨɨddzɨnayꞌabɨdzɨmdäy 
je nihuɨxtujcpɨ yëydɨjc tüg queꞌxpɨ. 
E je nihuɨxtujcpɨ ixꞌoꞌcy ajcxy je 
töxyjäy, e caꞌ ni tüg yꞌung ajcxy 
yajhuɨꞌmy. E chi je töxyjäy oy 
yꞌöcnɨ. 23

 E co anajty xɨɨ tiempo 
paaty, co anajty Dios yajjugypɨcy 
yɨ tɨɨbɨ ajcxy yꞌögy, ¿huɨdibɨ 

jadaꞌ ajcxy nidüctɨ je yëydɨjc 
töxyɨjcꞌadaanɨp je töxyjäy? Com 
tɨ ajcxy jaduꞌn nihuɨxtujcpɨ mɨɨd 
tzɨnayꞌabɨdzɨmgɨxy.

24
 Chi Jesús je saduceos ajcxy 

nɨmay:
―Miich ajcxy caꞌ mhuinjɨhuɨÿ je 

tɨyꞌajt, com caꞌ mhuinjɨhuɨɨygɨxy 
Dios yꞌayuc ytɨyꞌajt, e com ni 
caꞌ mnejhuɨɨygɨxy je mɨcꞌajt 
huɨdibɨ Dios ymɨɨd. 25

 Pues 
co anajty yjugypɨj́ccɨxy je jäy 
tɨɨbɨ yꞌóꞌccɨxy, chi caꞌ ajcxy 
ypɨgaꞌñ, e nañ jaduꞌn ni caꞌ ajcxy 
ñaymöhuɨɨyb yꞌung huen pɨj́ccɨxy. 
Hueꞌ ajcxy yjugyꞌadaangɨxy 
chɨnähuaangɨxy jiiby tzajpjoty, 
tɨm jaduꞌn nej je ángel ajcxy 
chɨnaaygɨxy yjugyꞌájtcɨxy. 26

 Per je 
tɨyꞌajt co jäy ajcxy tɨɨbɨ yꞌoꞌccɨxy 
yjugypɨgaangɨxy, ¿nej caꞌnɨ 
mgapxynɨ Moisés ytɨyꞌajt ma anajty 
Dios ymɨgapxyii co je aay ujtz 
anajty chachtoy? Chi ymɨnañ: “Ɨɨch 
jeꞌ je Dios huɨdib Abraham, Isaac 
etz Jacob yDiosꞌajtpy.” 27

 Com yɨ 
Dios caꞌ yɨꞌ yDiosꞌaty ma yɨ öcpɨ 
ajcxy huɨdibɨ yꞌalma tɨ ycɨxy tɨ 
ytɨgoy. Yɨ Dios Diosꞌajtp yɨꞌ ma yɨ 
juugypɨ ajcxy. Paady miich ajcxy 
ooy mɨj mdundɨgooygɨxy co caꞌ 
mhuinjɨhuɨɨygɨxy Dios ytɨyꞌajt.

Je anéꞌmɨn huɨdibɨ ooy 
nïgɨ ycopɨćyɨty

28
 Nañ jaduꞌn je huinꞌit tiempo 

nimiiñ Jesús tüg escriba. E yɨꞌ 
anajty yꞌamɨdoꞌijtpy co Jesús 
adzooy je jäy huɨdibɨ caꞌ mɨbɨcy co 
yɨ öcpɨ yjugypɨgɨpy ajcxy jadügꞌoc. 
Jada escriba ñejhuɨɨyb co Jesús ooy 
oy tɨ yꞌadzooy je saduceos ajcxy, 
paady yɨꞌ Jesús amɨdooyɨ:

―¿Huɨdibɨ jeꞌ Dios yꞌanéꞌmɨn 
jacmɨjpɨ?

29
 Chi Jesús yꞌadzooy:

―Yɨ Dios ycötújcɨn huɨdibɨ 
jaccopɨcyɨp, yɨꞌ jeꞌ huɨdibɨ mɨnamb: 

“Mɨdoogɨx Israel jäy, je Huindzɨn 
Dios huɨdibɨ nDiosꞌájtɨm, yɨꞌ jeꞌ ajt 
nHuindzɨn Dios tügpajcpɨ. 30

 Tzoc 
jɨhuɨꞌ etz yajmɨjꞌat mHuindzɨn Dios 
mɨɨd tügꞌócɨy mꞌaa mjot etz mɨɨd 
tügꞌócɨy mꞌalma, etz mɨɨd tügꞌócɨy 
mhuinmaꞌñ, etz mɨɨd tügꞌócɨy 
mmɨcꞌajt.” Jada jeꞌ je jaccopɨćyɨp 
anéꞌmɨn. 31

 Je mɨmetzpɨ Dios 
ycötújcɨn jahueengɨ túꞌcɨy ñaybadyii 
mɨɨd je jayɨjpɨ, yɨꞌ huɨdibɨ jaduꞌn 
mɨnamb: “Tzojccɨx jɨhuɨɨygɨx 
yɨ mmɨgügtɨjc tɨm jaduꞌn nej 
mnaychogyii mnayjɨhuɨÿii cɨꞌm.” 
Jada metz Dios ycötújcɨn jaccopɨcy 
jacmɨcꞌajt mɨɨd caꞌydɨ jac huɨdibɨ 
cötújcɨn.

32
 Chi je escriba ymɨnañ:

―Ooy oy tɨ mꞌadzooy. Janch 
tɨyꞌajt jaduꞌn nej miich mɨnaꞌñ, co 
ji yajpaady tügpajcpɨ Dios, e caꞌ ji 
jadüg Dios mɨcꞌajt mɨɨdpɨ. 33

 E janch 
tɨyꞌajt co copɨcy nmɨjpɨdaacɨm 
nyajmɨjꞌájtɨm Dios cɨxyjot huinɨjot 
mɨɨd tügꞌócɨy ajt nhuinmaꞌñ, mɨɨd 
tügꞌócɨy ajt nꞌalma, etz mɨɨd 
tügꞌócɨy ajt nmɨcꞌajt. E copɨcy 
ndzójcɨm njɨhuɨɨyɨm nmɨgügtɨjc tɨm 
jaduꞌn nej naychójcɨm nayjɨhuɨɨyɨm 
cɨꞌm. Jactzoobatp jada caꞌydɨ co 
tügꞌócɨy yɨ huindzɨgɨꞌñ huɨdibɨ 
anajty yajnoꞌcpɨ mɨɨd Dios ycɨxpɨ.

34
 Co Jesús ijxy jaduꞌn nej 

je escriba tɨydudägy anajty tɨ 
yꞌadzoyii, chi ymɨnañ:
―Jahuenjaty miich mmɨbɨj́cɨn 

ytɨgoyꞌityñɨ jaydëb mdɨgɨḧuɨpy ma 
Dios yꞌaneꞌmy.

Co Jesús anajty jaduꞌn tɨ yꞌadzooy 
je escriba, chi caꞌ jac pɨn ti ayuc 
yjacyajꞌamɨdoohuɨ.

¿Pɨn jeꞌ yꞌung je Cristo?
35

 Jesús yajꞌixpɨjcpy anajty je 
mayjäy jiiby ma Dios ytɨjc, e 
ymɨnañ:
―¿Naꞌamy co yɨ escribas ajcxy 

ymɨnaangɨxy co Cristo hueꞌ jeꞌ 
David yꞌap yꞌoc? 36

 Com je Espíritu 
Santo ymoy David jada ayuc 
huɨdibɨ jaybety ma je Salmo necy 
ma jaduꞌn ymɨnañ:

Yɨ Huindzɨn Dios nɨmay ɨɨch 
nHuindzɨn: “Ɨñaꞌ ya aꞌoyꞌamy 
ma ɨɨch nmɨjc, ixtɨ coonɨ 
anajty miich mmɨdzip tɨ 
nmɨmadactäyɨch, jaduꞌn 
nipaadɨpy nej jɨhuɨÿ tɨ 
nbɨdägyɨch miich mmɨdzip 
jaduꞌn nej tüg tɨnaybejt.”

37
 ¿Per nej co yjaduꞌnɨty co jäy ajcxy 

ymɨnaangɨxy co je Cristo David jeꞌ 
yꞌap yꞌoc? ¿E David cɨꞌm ymɨnañ co 
je Cristo yɨꞌ yHuindzɨnꞌajtpy?

Jotcujc anajty je mayjäy 
amɨdooꞌijtɨ Jesús yꞌayuc.

Jesús caꞌp jäygɨdacɨ leyhuindzɨn 
ajcxy yhuinmaꞌñ

38
 Jesús yajꞌixpɨjcpy anajty je 

mayjäy, e ymɨnañ:
―Naycuendꞌájtɨgɨx mɨɨd yɨ 

escribas ajcxy. Com yɨ escribas 
ajcxy ooy jotcujc co nayxójxɨgɨxy 
mɨɨd yhuit oyjatypɨ yoñjatypɨ. Ooy 
ajcxy tzocy co yajcapxpócxcɨxɨpy 
huindzɨgɨꞌñꞌamy mayjäyduum. 
39

 Yɨ escribas ooy ajcxy tzójccɨxy 
yɨ cödumbɨ ɨñaybejt ma je 
naymujctac, etz ooy ajcxy tzójccɨxy 
ɨñaybejt ma yɨ cömaybɨ jäy 

ɨñay ma jäy ajcxy yxɨɨduñ. 40
 Yɨ 

escribas ajcxy yajcɨjxtaayɨpy yɨ 
coꞌögy ytöxyjäy ypɨdägy mɨɨd 
ajcxy yꞌadzójcɨn. Yɨꞌ ajcxy ooy 
túngɨxy jecy tzajpcapxycapxɨɨ jɨgɨx 
ajcxy capxpaady idɨpy. Dios nïgɨ 
tzaachytunɨpy yɨ escribas ajcxy 
mɨɨd ypocy ycɨxpɨ, caꞌydɨ jac ni pɨn.

Je ayoobɨ töxyjäy yꞌofrendɨ
41

 Tüg xɨɨ anajty Jesús ɨñay jiiby 
tɨgoty ma Dios ytɨjc. Ɨñaayb anajty 
ma je limosna caja huinduu. Jesús 
yhuindɨɨcxyp anajty je jäy ajcxy 
huɨdibɨ meeñ pɨdaaccɨxp ma je 
ofrenda caja. E maycomeeñyjäy 
ooy ymeeñ pɨdaaccɨxy janch may. 
42

 Tɨm huinꞌítɨy yjaꞌty tüg coꞌögy 
töxyjäy janch ayoob pɨdacy metz 
piꞌc meeñyhuäcxy, huɨdibɨ caꞌ ooy 
choobaady. 43

 Chi Jesús huoomujcy 
jeꞌ ydiscípulos, e nɨmay ajcxy:
―Janch tɨyꞌajt jaduꞌn 

nɨmaaygɨxy co jada coꞌögy 
ytöxyjäy ayoob jacꞌanaxy jada 
tɨ pɨdägy ofrenda, caꞌydɨ jac ni 
pɨn. 44

 Tügꞌócɨy comeeñydɨjc ajcxy 
ypɨdacpy ma yꞌofrenda yɨ meeñ 
huɨdibɨ yajconajxyp. Jadayaabɨ 
coꞌögytöxyjäy tɨ pɨdacy tügꞌócɨy 
huɨdibɨ anajty ymɨɨd, je meeñ 
tügꞌócɨy huɨdibɨ anajty ñigayamy yɨꞌ 
ymooyb Dios.

Jesús ymɨnaꞌñ co Dios 
ytɨjc yhuindɨgooyɨpy

13  Co Jesús ypɨdzɨmy ma 
Dios ytɨjc, chi nidügtɨ 

ydiscípulos ñɨmayɨ:
―Huindzɨn, ix jada maychaa 

mɨjjatypɨ etz jada maybɨ tɨjc ooy 
yꞌoyꞌoydúñɨty.

2
 Per Jesús yꞌadzooy, ymɨnañ:

SAN MARCOS 12 ,  13

El Nuevo Testamento en el mixe de Coatlán © La Liga Bíblica 1976, 2009



105

―Huindɨcx miich ajcxy jada 
maybɨ mɨjjaty ytɨjc. Minɨp tiempo 
mɨna tügꞌócɨy jada tɨjc nɨcxy 
yhuɨꞌmy taj xit, caꞌ ma tzaa macxy. 
Huindɨgoydähuɨp tügꞌócɨy.

Je tɨyꞌajt ma caꞌnɨ naaxhuiñybɨ 
ycɨxaꞌñɨ ytɨgoyaꞌñɨ

3
 Jesús mɨɨd ydiscípulos ajcxy 

ñɨcxy ma je cop huɨdibɨ xɨɨjɨp 
Olivos. Jɨm ajcxy coꞌijxnaxy je 
Dios ytɨjc. Ɨñaayb anajty Jesús jɨm 
copcɨx́y co Pedro, Jacob, Juan etz 
Andrés ameech mɨgapxy Jesús, 
ymɨnaangɨxy:

4
 ―Tun mayꞌajt ɨɨch ajcxy 

yajnɨmaayg mɨna jada ytunaꞌñyii 
yjadaꞌñyii co huindɨgoydähuɨp 
Jerusalén cajp. ¿Ti ijxpejtꞌadam co 
anajty jadayaabɨ jaduꞌn ytunaꞌñyii 
yjadaꞌñyii?

5
 Chi Jesús yꞌadzooy ajcxy jeꞌ 

ydiscípulos ymɨnañ:
―Ix pɨnjaty xyhuinꞌɨɨngɨxy. 

6
 Ooy jäy may ymiinañ mɨɨd ɨɨch 

nxɨɨ. Ñaydijáanɨgɨxy co jeꞌ ajcxy 
jeꞌ je Cristo, ymɨnaꞌnaꞌñ ajcxy: 

“Ɨɨch jeꞌ je Cristo.” E ooy jäy may 
huinꞌɨɨnaangɨxy.

7
 Co miich ajcxy ayuc mmɨdohuɨpy 

co jäy chachchiptúngɨxy xɨɨ ya, caꞌ 
mdzɨgɨɨ́ygɨxɨp, com ooy ycopɨćyɨty 
co jada jaduꞌn jayɨjp ytunɨɨyb 
yjadɨɨyb. Caꞌ nan hueꞌ jeꞌ anajty 
tɨm cɨjxp tɨm tɨgooyb je xɨɨ je 
tiempo. 8 Nayñibɨdɨg̈ɨɨb tüg naax 
cajp mɨɨd huingbɨ naax cajp, e 
gobierno mɨɨd huingbɨ gobierno. 
E minɨpy mɨc ujx canaagꞌit etz 
mɨj yuu mɨjpaꞌm xɨɨ ya. E jäy 
ajcxy ooy yhuänɨpy yjɨhuɨḧuɨpy 
ycanaymɨjotcujcꞌájtɨgɨxɨpy. Jada 
tzaachypɨ ayoꞌn tzondacnɨ yɨꞌ anajty.

9
 Chi Jesús yjacmɨnañ:

―Nayguendꞌájtɨgɨx miich ajcxy, 
com yɨ mmɨdzip ajcxy xymájtzcɨxɨp, 
e xycɨÿéjccɨxɨp ma tungmɨɨdpɨdɨjc, 
e xychachytúngɨxɨp xyhuójpcɨxɨp 
ma yɨ judíojäy ñaymujctac ajcxy. 
Xyajnɨćxcɨxɨp mach ma rey etz 
ma gobernador ajcxy yhuinduu 
mɨɨd ɨɨch ycɨxpɨ com miich ajcxy 
xymɨbɨcyɨch. E miich ajcxy tɨyꞌajt 
myegɨpy mɨɨd ɨɨch ycɨxpɨ, ixtɨ ma 
rey ajcxy etz ma gobernador ajcxy 
yhuinduu. 10

 Caꞌ anajty xɨɨ tiempo 
paady mɨna ycɨxaꞌñ naaxhuiñybɨ, 
chi ajcxy capxhuäcxtähuɨpy ɨɨch 
nꞌayuc huinduꞌmyb ñaaxhuiñ ma 
tügꞌócɨy naax cajp. 11

 Co jäy ajcxy 
xyajnɨćxɨp mach ma codungdɨjc 
co xytɨydúngɨxɨpy, chi caꞌ ni nej 
mjotꞌadɨɨyb, ni caꞌ mhuinmayɨpy 
nej mꞌadzóogɨxɨpy. Mgápxcɨxɨpy je 
ayuc huɨdibɨ Dios xymóoygɨxɨpy, 
com je ayuc huɨdibɨ mgápxcɨxɨp, 
caꞌ nan miich jeꞌ anajty ajcxy 
mꞌayuc. Hueꞌ jeꞌ je Espíritu 
Santo xymóoygɨxɨpy capxy ayuc. 
12

 Yëydɨjc ajcxy ycɨÿegamyb ma 
tungmɨɨdpɨ ycɨꞌm yꞌuch ajcxy co 
huen yajꞌögyii. E nañ jaduꞌn je 
ungdeedy ycɨÿegamy ycɨꞌm yꞌung 
ajcxy ma tungmɨɨdpɨ. Nañ jaduꞌn yɨꞌ 
yꞌung ajcxy cɨÿegɨpy ycɨꞌmdeedy co 
huen yajꞌögyii. 13

 May naaxhuiñjäy 
caꞌ xychogɨpy xyjɨhuɨḧuɨpy miich 
ajcxy mɨɨd ɨɨch ycɨxpɨ. Pen miich 
ajcxy mmɨctɨnaayb ma mmɨbɨj́cɨn, 
ypaadɨp miich ajcxy mꞌalma 
nïdzoocɨn.

14
 Chi Jesús yjacmɨnañ:

―Co anajty mꞌíjxcɨxy je huɨdibɨ 
Daniel ñimɨydac jecyꞌajty, co 
pɨnjaty jɨbɨc-huinmaꞌñ tumb 
ma caꞌ ypadyii ma Dios ytɨjc, 

huɨdibɨ ooy ycodzɨgɨj̈ɨty. Miich 
ajcxy huɨdibɨ tzɨnaayb jɨm Judea, 
co jaduꞌn mꞌíjxcɨxɨpy, chi nɨcx 
mgueectzooccɨx ma tungop. 15

 Yɨ jäy 
ajcxy huɨdibɨ yajpatp ma ytɨjcnïcxy 
caꞌ ñɨćxɨty tɨgoty ma ytɨjc. E ni 
ti jiiby cayajpɨdzɨmɨpy. 16

 Yɨ jäy 
ajcxy huɨdibɨ yajpatp camjoty, caꞌ 
ajcxy nihuimbidɨpy jeꞌ yjocxy huit 
huɨdibɨ ymɨɨd. 17

 Huinꞌit xɨɨ huinꞌit 
tiempo ayoꞌn padaꞌñ je töxyjäy 
huɨdibɨ anajty tɨ yꞌungtzɨmɨg̈y, e 
nañ jaduꞌn yɨꞌ ajcxy huɨdib mɨɨd 
yꞌung maꞌxung yajtzïtzp. 18

 Mayꞌajt 
ajcxy mbɨjctzoohuɨpy ma Dios, co 
jada jaduꞌmbɨ ayoꞌn caꞌ ytunɨɨyb 
yjadɨɨyb ma anajty ytɨɨch tiémpɨty. 
19

 Yɨ jaduꞌmbɨ xɨɨ tiempo jäy ajcxy 
ayoꞌn tzaachypɨ mɨnaxɨpy yajnaxɨpy. 
Ni camɨnaaxɨɨ jäy jaduꞌn tzaachypɨ 
mɨjcajee tɨ mɨnaxy tɨ yajnaxy maabɨ 
Dios cojy naaxhuiñybɨ ogaꞌn, ixtɨ 
chambaad. E camɨnaxɨɨ jadügꞌoc 
ycajadɨɨyb jaduꞌn. 20

 Pen caꞌ Dios 
capxꞌadugaꞌñ yɨjiibɨ ayoꞌn xɨɨ ayoꞌn 
tiempo, caꞌ ni pɨn chögɨpy. Per 
Dios ycapxꞌadugamyb yɨjiibɨ ayoꞌn 
tiempo mɨɨd je mɨbɨjcpɨdɨjc ycɨxpɨ 
huɨdibɨ Dios tɨ huinꞌixy.

21
 Co yɨ jaduꞌmbɨ xɨɨ tiempo 

anajty ymiiñ, caꞌ mmɨbɨgɨpy, 
pen ji pɨnjaty xyñɨmaaygɨxy: 

“Ijxcɨx, cha yajpaady je Cristo”, o 
“jɨmꞌamy yajpaady je Cristo.” Caꞌ 
mmɨbɨj́ccɨxɨpy jäy yꞌayuc. 22

 Minɨp 
jäy ajcxy huɨdibɨ ñayyajnaxáanɨgɨxy 
nej Cristo, e ymɨnáangɨxɨpy co 
capxhuäcxy ajcxy Dios yꞌayuc, e 
caꞌ yjánchɨty. Ytunɨpy ajcxy mɨj 
huinmaꞌñ etz mɨjpɨ ijxpejt, ixtɨ 
jahuinꞌɨɨnaꞌñ je mayjäy ajcxy 
huɨdibɨ Dios tɨ yhuinꞌixyii. 
23

 Nayquendꞌájtɨgɨx mɨɨd yɨ jaduꞌmbɨ 

jäy ajcxy, com jayɨjp ɨɨch miich 
ajcxy yɨꞌ tɨ nyajmɨɨdmɨydägy.

Nej jadaꞌ je Dios yꞌung 
yminɨpy jadügꞌoc

24
 Chi Jesús yjacmɨnañ:

―Co anajty yɨ jaduꞌmbɨ ayoꞌn 
tiempo tɨ ñaxy, ycoodzɨḧuaꞌñ etz 
je poꞌ caꞌ yꞌanaꞌñ. 25

 Maymadzaꞌ 
ycähuɨp, e nañ yücxɨp huɨdijaty 
mɨcꞌajt mɨɨd tzajpjoty. 26

 Je huinꞌit 
xɨɨ je huinꞌit tiempo co jaduꞌn 
anajty ytunyii yjadyii, huinꞌit 
ajcxy mꞌixɨpy, ɨɨch je jäy huɨdibɨ 
tzoon tzajpjoty, co ɨɨch anajty 
nmiiñɨch jocjoty mɨɨd tügꞌócɨy 
nmɨcꞌajt nꞌoyꞌajtɨch. 27

 Co jaduꞌn 
anajty nmiiñɨch, chi mɨcꞌamy 
nguexɨpyɨch ɨɨch nꞌángeles 
ajcxy ma xɨɨ ypɨdzɨmy, ma xɨɨ 
ycɨdägy, ma jɨɨmboj ypɨdzɨmy etz 
ma tɨchpoj ypɨdzɨmy. Nꞌángeles 
ajcxy yajmugaꞌñ tügꞌócɨy ɨɨch njäy, 
huɨdibɨ tɨ nhuinꞌixyɨch, xɨm yam 
ma ajcxy yajpaady ya naaxhuiñ, etz 
jiiby tzajpjoty.

28
 Chi Jesús yjacmɨnañ:

―Jëb miich ajcxy tɨyꞌajt mbɨgɨpy 
ma yɨ higuerɨ jaduꞌn nej je xɨɨ 
je tiempo mimb cɨdaacnɨ. Co 
je hɨguerɨ jadügꞌoc ñïhuamɨÿ, 
chi miich ajcxy mnejhuɨÿ co tɨ 
yhuingonɨ mɨna ypottɨgɨɨyñɨ. 29

 Nañ 
tɨm jaduꞌn co mꞌixɨpy tunɨɨyb 
yjadɨɨyb tügꞌócɨy ijxpejt nej tɨ 
nnɨmaaygɨxy, chi mnejhuɨḧuɨp 
co tɨ yhuingonɨ je tiempo mɨna 
nhuimbidɨpyɨch jadügꞌoc ya 
naaxhuiñybɨ. 30

 Janch ɨɨch miich 
ajcxy nɨmäy co jada huɨdibɨ tɨ 
nnimɨydacyɨch tunɨɨb jadɨɨb 
caꞌnɨ anajty yꞌöctay je jäy ajcxy 
huɨdibɨ jacjugyꞌajtp jadachambɨ 

xɨɨ jadachambɨ tiempo. 31
 Je tzajp 

etz je naaxhuiñybɨ cɨxɨpy tɨgoyɨpy. 
Ɨɨch nꞌayuc huɨdibɨ ngapxyɨch, caꞌ 
ycɨxɨpy ytɨgoyɨpy ni camɨnaxɨɨ. 
32

 Caꞌ ni pɨn nejhuɨÿ je xɨɨ je tiempo 
mɨna ytunaꞌñyii yjadaꞌñyii jaduꞌn 
nej tɨ ɨɨch miich ajcxy nnɨmaaygɨxy. 
Ni je ángeles ajcxy jiiby tzajpjoty 
caꞌ nejhuɨɨygɨxy, nañ ni ɨɨch, Dios 
yꞌungꞌ, caꞌ nejhuɨÿɨch. Jëyɨ Dios 
Teedy tügpajc nejhuɨÿ.

33
 Niꞌixɨꞌ ahuíjxcɨx. Mɨbɨjctzoogɨx 

Dios jabom jabom, com caꞌ 
mnejhuɨɨygɨxy mɨna anajty 
ytunaꞌñyii yjadaꞌñyii yɨ  huɨdibɨ tɨ 
nyajnɨmaaygɨxy. 34

 Yɨ xɨɨ yɨ tiempo 
huɨdibɨ minɨp jaduꞌn nipaady nej 
tüg comeeñyjäy huɨdibɨ ñɨcxaꞌñ 
ma tüg it lugar huɨdibɨ jɨgüegy 
yajpatp. Jayɨjp caꞌnɨ anajty chooñ, 
chi yajnïbɨjcy je ytumbɨ ajcxy 
nidüg nidüg jeꞌ ytung. E nɨmay 
jeꞌ ytumbɨ huɨdibɨ cuendꞌajtp je 
tɨjcꞌaguu co huen niꞌixɨꞌ yꞌidɨpy ma 
tɨjc aguu. 35

 Niꞌixɨꞌ mꞌidɨpy miich 
ajcxy. Com caꞌ mnejhuɨɨygɨxy mɨna 
je codɨjc yhuimbidaꞌñ ma ytɨjc, 
pen namgodzɨÿ, o mɨj coodz, o 
moñɨ, o ma anajty tɨ yxɨɨmɨɨyñɨ. 
36

 Caꞌ jécyɨty co yjädɨpy tɨmetiinɨ, 
e xyajyöybéjtcɨxɨpy anajty 
mdzachmaagɨxy. 37

 Yɨ huɨdibɨ ɨɨch 
miich ajcxy tɨ nyajnɨmaaygɨxy, 
nañ jaduꞌn nɨmäyɨch tügꞌócɨy 
jäy co huen ajcxy nidügꞌócɨy 
ahuíjxcɨxɨp niꞌixɨꞌ je xɨɨ je tiempo 
mɨna nhuimbidɨpɨch jadügꞌoc ya 
naaxhuiñ.

Xicmujccɨxy capxmujccɨxy 
co Jesús madzaangɨxy

14  Tɨgoyꞌijtnɨ anajty mejtz 
xɨɨ co judíojäy ajcxy 

nixɨɨdunaꞌñ je pascua xɨɨ, mɨna 
ajcxy tzajcaagy cay huɨdibɨ caꞌ 
levadura mɨɨdɨty. Je judío teedy 
ajcxy huɨdibɨ jacmɨjtungmɨɨd etz je 
escribas ajcxy huinmaꞌñꞌixtaaygɨxy 
nej jëb ameech májtzcɨxɨpy Jesús, 
e yajꞌögaangɨxy, caꞌydɨ je mayjäy 
nejhuɨÿ. 2 Chi ajcxy ñayñɨmayɨ miñ 
xyɨpy:
―Caꞌ yꞌóyɨty co nmájtzɨm Jesús 

xɨɨjoty. Com caꞌ yjécyɨty co je 
mayjäy yjotmätcottähuɨpy, e 
ytɨgɨḧuɨp huambɨ jɨhuɨɨyb ajcxy.

Tüg töxyjäy pɨdacy aceite 
ma Jesús ycohuajc

3
 E Jesús jɨm anajty yajpaady jɨm 

Betania. Hueꞌ Jesús anajty yajpaady 
ma Simón ytɨjc, je Simón huɨdibɨ 
anajty ymɨɨd nïbüdz paꞌm. Jesús 
ɨñaayb anajty ma caydac co ymiiñ 
tüg töxyjäy mɨɨd tüg tzaadüdz 
quiig ujtz mɨɨd perfume huɨdibɨ 
ooy oy yxuugy. Jada perfume ooy 
anajty chóohuɨty. Chi je töxyjäy 
yajꞌahuäch je quiig, e yajcöyogɨy 
Jesús je perfume huɨdibɨ ooy 
oy yxuugy. 4 E nijëjɨty jäy ajcxy 
huɨdibɨ anajty jɨm, caꞌ anajty ajcxy 
yjotcújcɨty mɨɨd huɨdibɨ je töxyjäy tɨ 
tuñ, e ñayñɨmayɨ ajcxy miñ xyɨpy:
―¿Nej jada co ocyajꞌayoonɨ yɨ 

perfume huɨdibɨ ooy oy yxuugy? 
5

 Jacꞌoy co ixyipy yajtoogy yɨ 
perfume tugɨɨg mɨgoꞌpx peexy, jɨgɨx 
yajpubedɨpy ayoobtɨjc.

E caꞌ jaduꞌn ajcxy tɨm jäygɨdacy 
nej je töxyjäy ytuuñ mɨɨd Jesús, chi 
ixꞌojy ajcxy je töxyjäy ayoob.

6
 Chi Jesús ymɨnañ:

―Ixmajtzcɨx jada töxyjäy. ¿Nej 
co mꞌamayɨɨygɨxy? Yɨ huɨdibɨ 
tɨ tuñ mɨɨd ɨɨch, ooy yɨꞌ yꞌóyɨty. 

7
 Je ayoobtɨjc caꞌ ytɨgoyꞌidɨpy ma 

miich ajcxy nimɨna. Huen huɨdibɨ 
xɨɨ huen huɨdibɨ tiempo jëb 
mbubedɨp ajcxy ayoobtɨjc. Per ɨɨch 
caꞌ nꞌidaꞌñɨch ya jecy mɨɨd miich 
ajcxy. 8 Jada töxyjäy tɨ tuñ mɨɨd 
ɨɨch jaduꞌn nej tɨ ymadägy. Yɨꞌ tɨ 
pɨdägy ma ɨɨch nninïcx perfume 
huɨdibɨ ooy oy yxuugy. Yɨꞌ jɨjpꞌijxpy 
mɨna naaxtɨgɨḧuaꞌñɨch. 9 Janch ɨɨch 
miich ajcxy nɨmaaygɨxy co huen 
ymaꞌámyɨty ya naaxhuiñ ma anajty 
yajꞌɨɨhuäcxy yajcapxhuäcxy jada 
ayuc jada tɨyꞌajt huɨdibɨ nïdzoocɨn 
mɨɨd, yajnimɨydägɨpy huɨdi jada 
töxyjäy tɨ tuñ, jɨgɨx capxpaady 
yꞌidɨpy.

Judas cɨÿecy yɨ Jesús ma ymɨdzɨp
10

 Huinꞌit tiempo je Judas Iscariote, 
nidüg je nimajmetzpɨ huɨdibɨ Jesús 
anajty tɨ huinꞌixy, oy mɨɨd ñaygapxyii 
je teedy mɨjtungmɨɨdpɨ nej jëb cɨÿejcy 
Jesús ma yɨ teedy ajcxy. 11

 Co je teedy 
mɨjtungmɨɨdpɨ ajcxy jaduꞌn mɨdoy, 
co je Judas cɨÿegaꞌñ Jesús ma yɨꞌ 
ajcxy, chi ajcxy ooy yjotcugɨɨy. Chi 
ajcxy Judas meeñ yajhuinhuanɨɨy. 
Chi Judas yhuinmaꞌñꞌixtay nej jëb 
occɨÿecy Jesús ma yɨꞌ ajcxy.

Co Jesús yꞌadzuꞌajty pascua xɨɨjoty
12

 Chi paty je mɨj xɨɨ mɨna 
je xɨɨꞌajtpɨdɨjc tzajcaagy cay 
huɨdibɨ caꞌp levadura mɨɨdɨty, e 
yajꞌöccɨxy je cöbixy huɨdibɨ ajcxy 
yajhuindzɨgɨɨyb anajty Dios. Chi 
ydiscípulos ajcxy yꞌamɨdooy Jesús:
―¿Maꞌamy mdzocy co niꞌixɨɨyɨm 

je pascua xɨɨ adzuꞌájtɨn?
13

 Chi Jesús quejxy metz 
ydiscípulos ajcxy cajpjoty, chi 
nɨmay:

―Jɨm mɨɨd mnaybadɨɨyb tüg 
yëydɨjc huɨdibɨ nɨɨ tzɨmnɨcxp ma 
tüg majt. Miich ajcxy mbanɨcxɨɨyb 
je yëydɨjc. 14

 Mbanɨćxɨpy ajcxy je 
yëydɨjc, ixtɨ coon mbajädɨpy ma 
ytɨjc. E miich ajcxy mnɨmähuɨpy 
je codɨjc: “Je Huindzɨn Jesús 
ñejhuɨḧuam ma miich mɨɨdɨty tüg 
cuarto ma je Huindzɨn Jesús mɨɨd 
ydiscípulos ajcxy jëb caaygɨxy yɨ 
pascua xɨɨ adzuꞌájtɨn.” 15

 Je codɨjc 
cɨꞌm xyajniꞌixɨɨ́ygɨxyɨp tüg cuarto 
mɨjpɨ ma je mɨmetz piso huɨdibɨ tɨ 
yajniꞌixɨÿ. Ma yɨjɨmbɨ cuarto miich 
ajcxy mniꞌixɨḧuɨpy yɨ pascua xɨɨ 
adzuꞌájtɨn.

16
 Chi je metz Jesús ydiscípulos 

ajcxy tüyöychooñ. Co ajcxy yjaꞌty 
cajpjoty, chi ajcxy paty je cuarto, 
tɨm jaduꞌn nej Jesús jayɨjp ymɨnañ. 
E jɨm ajcxy niꞌixɨÿ je pascua xɨɨ 
adzuꞌɨb̈ɨ.

17
 Nam coodzɨɨyñɨ anajty co Jesús 

yjaꞌty ma je cuarto mɨɨd jacjadyii 
ydiscípulos ajcxy. 18

 Co anajty jɨm 
ycaaygɨxy ma je caydac, chi Jesús 
ymɨnañ:
―Janch ɨɨch miich ajcxy nɨmay 

co nidüg miich ajcxy huɨdibɨ cham 
caayb mɨɨd ɨɨch, xycɨÿegaambɨch 
ma nmɨdzípɨch.

19
 Co je Jesús ydiscípulos jaduꞌn 

mɨdooy, chi ooy ytɨgɨɨy tajpɨ maybɨ 
ajcxy, e ñayꞌamɨdóohuɨgɨxy miñ 
xyɨpy, e tüg ymɨnañ:
―¿Nej ɨɨch jadaꞌjɨ?
E jadüg ymɨnañ:
―¿Nej ɨɨch jadaꞌjɨ?
20

 Chi Jesús ymɨnañ:
―Yɨꞌ yɨꞌ nidügtɨ yɨ nimajmetzp 

huɨdibɨ tocxmujcp mɨɨd ɨɨch ma 
tügpɨ texy. 21

 Pues janch ɨɨch 
jeꞌ, je jäy huɨdibɨ tzoon tzajpjoty, 

nbadaamybɨch tzaachypɨ ayoꞌn 
jaduꞌn nej yjaybétyɨty ma yɨ 
Dios ñecy. Per mɨj ayoꞌn padaꞌñ 
je jäy huɨdibɨ xycɨÿegaamɨch 
ma ɨɨch nmɨdzip. Jacꞌoy co caꞌ 
ycadɨmmaꞌxungꞌajty jada yëydɨjc.

22
 Caayb ajcxy anajty, co Jesús 

conɨg̈y tüg tzajcaagy, e jayɨjp 
yajnajx Dioscojuyip ma Dios, e chi 
tujc-huäcxy je tzajcaagy, moy jeꞌ 
ydiscípulos ajcxy. E co Jesús jaduꞌn 
tuñ, chi ymɨnañ:
―Caaygɨx jada tzajcaagy. Jada 

tzajcaagy ɨɨch jada nninïcx.
23

 Chi Jesús conɨg̈y je ügy vaso, e 
co Dioscojuyip yajnajxy, chi moyday 
ajcxy je ügy, e nidügꞌócɨy ajcxy 
uucy je ügy. 24

 Chi Jesús ymɨnañ:
―Jada ügy ɨɨch nnɨꞌpyꞌajtpy 

huɨdibɨ temamb yogamb. Jeꞌ jada 
jemybɨ Dios ycötújcɨn huɨdibɨ 
Dios yejc mɨɨd jäy ajcxy ycɨxpɨ. 
25

 Janch tɨyꞌajt jaduꞌn nej ɨɨch miich 
ajcxy nimaaygɨxy, co caꞌ jadügꞌoc 
nꞌügaꞌñɨch vino nɨɨ, ixtɨ coonɨ 
anajty njädyɨch tzajpjoty ma yɨ Dios 
yꞌaneꞌmy.

Jesús capxpɨdzɨmy co Pedro 
ymɨnaꞌnaꞌñ co caꞌ yꞌixyꞌadyii

26
 E co Jesús etz ydiscípulos ajcxy 

ɨɨy tüg himno, chi ñɨcxy ajcxy ma 
je cop huɨdibɨ xɨɨjɨp Olivos. 27

 Chi 
Jesús ymɨnañ:
―Cham coodz xycöguëgaambɨch 

miich ajcxy, com jaybety jaduꞌn 
ma Dios ñecy ma jaduꞌn ymɨnañ: 

“Nyajꞌögaamybɨch je cöbixy 
cuendꞌajtpɨ, e huinꞌit je cöbixy 
queeg-huäcxtähuɨp.” 28

 Per co ɨɨch 
anajty njugypɨćyɨch jadügꞌoc, co 
ɨɨch anajty tɨ nꞌögyɨch, nɨćxɨbɨch 

jɨm Galilea jacjayɨjp, caꞌydɨ miich 
ajcxy.

29
 Chi Pedro Jesús nɨmaayɨ:

―Oy ixyipy yɨ jacjadyii miich 
mdiscípulos ajcxy xycöguectäy, per 
ɨɨch caꞌ miich ngöguëgaꞌñ.

30
 Per Jesús nɨmay Pedro:

―Janch tɨyꞌajt jaduꞌn nej yam 
nɨmäy, jadachambɨ coodz ma caꞌnɨ 
anajty tzeyyaxɨg̈y mejtzꞌoc miich 
xycoyüdzaꞌñɨch tugɨɨgꞌoc, mɨnaꞌnaꞌñ 
co miich caꞌ xyꞌixyꞌadyiijɨch.

31
 E Pedro caꞌ anajty cöbɨgaꞌñ nej 

Jesús ym ɨnañ, chi mɨctägy mɨnañ:
―Caꞌ ɨɨch miich ngoyüdzaꞌñ, oy 

ixyipy ndɨmꞌoꞌcɨch quipxy mɨɨd 
miich.

E nañ actɨm jaduꞌn jacjadyii Jesús 
ydiscípulos ajcxy ymɨnañ nej Pedro 
tɨ ymɨnañ.

Jesús mɨbɨjctzoy Dios jɨm Getsemaní
32

 Jesús mɨɨd ydiscípulos ajcxy 
oyjaꞌty ma tüg it huɨdibɨ xɨɨ́jɨp 
Getsemaní, chi Jesús je ydiscípulos 
ajcxy nɨmay:
―Ɨñaꞌ miich ajcxy ya, namɨ 

nꞌocnɨcxyɨch jɨmꞌamy Dios 
mɨbɨjctzoob.

33
 Chi Jesús mɨɨd nɨcxy jëdaꞌajty 

Pedro, Jacobo etz Juan ma tüg it 
ahuingujc. Chi Jesús ytɨgɨɨy tajpɨ 
maybɨ jɨhuɨɨy jotmay. 34

 Chi Jesús 
ymɨnañ:
―Njɨhuɨɨybɨch tüg jotmay nej 

nꞌögaꞌñɨch. Huɨꞌ́mgɨx miich 
ajcxy ya etz juugy mꞌíjtcɨxɨpy, caꞌ 
mmáagɨxɨpy.

35
 Chi Jesús ñɨcxy jacꞌamɨjcɨꞌm, 

Dios mɨbɨjctzoy, e mayꞌajt pɨjctzoy 
co ixyipy caꞌ mɨnaxy yajnaxy je 
tzaachypɨ huɨdi anajty ypadamy je 

huinꞌit hora. 36
 E Jesús anajty Dios 

mɨbɨjctzoy ymɨnaꞌñ:
―Dios, mɨɨd miich caꞌ ni ti chípɨty. 

Pɨj́cɨgɨch jadayaabɨ tzaachypɨ ayoꞌn, 
per caꞌ yjadúꞌnɨty nej ɨɨch ndzójcɨn, 
huen tuñyii jaduꞌn nej miich 
mdzójcɨn.

37
 Co Jesús nihuimbijty Pedro, 

Juan, etz Jacobo, chi oy ajcxy 
paady tɨ anajty ymɨꞌóꞌccɨxy. Chi 
Jesús Pedro nɨmay:
―Simón, ¿nej tɨ mmɨꞌögy? ¿Nej 

caꞌ mmadägaꞌñ mꞌidɨpy juugy tüg 
hora? 38

 Jugyꞌíjtcɨx, e mɨbɨjctzoogɨx 
Dios caꞌydɨ jɨbɨctuuyb mdɨgɨɨygɨxy. 
Janch tɨyꞌajt co jotjoty ooy 
mnijotꞌájtcɨxy mdunaangɨxy yɨ oybɨ. 
Per yɨ mninïcx oy amaayɨty.

39
 Chi Jesús jadügꞌoc 

huinhuäctuuty jeꞌ ydiscípulos ajcxy, 
e jadügꞌoc ñɨcxy Dios mɨbɨjctzoob. 
Mayꞌajt pɨjctzoy tɨm jaduꞌn nej je 
jayɨjpꞌatypɨ anajty tɨ ymɨnaꞌñ. 40

 Chi 
Jesús yhuimbijty ma anajty ajcxy 
ydiscípulos yajpaady, e jadügꞌoc oy 
pátcɨxy tɨ anajty ymɨꞌöccɨxy, com 
caꞌ ajcxy mɨmadägy mähuɨɨ, e ni 
caꞌ ajcxy jajty nej adzohuɨpy Jesús. 
41

 Mɨdugɨɨgꞌoc Jesús ñɨcxy ma jeꞌ 
ydiscípulos ajcxy, e ymɨnañ:
―¿Nej ya mjacmáagɨxp 

mjacpoocxcɨxp? Maagɨx poocxcɨx 
jadachambɨ. Tɨ mɨɨd jaduꞌñyɨ. Tɨ 
je tiempo huaadꞌájtnɨ mɨna ɨɨch, 
je jäy huɨdibɨ tzoon tzajpjoty, 
xycɨÿegɨpy ajcxy ma yɨ jɨbɨc 
jäydɨjc. 42

 Maybɨdɨg̈cɨx, tzoc 
jámɨm. Chi ymiiñ je jäy huɨdibɨ 
xycɨÿegaambɨch ma nmɨdzípɨch.

Mach ajcxy Jesús yajnɨćxcɨxy
43

 Capxp anajty Jesús, co Judas 
oyjäty ma Jesús yajpaady. Judas 

hueꞌ jeꞌ nidügtɨ je majmetzpɨ 
huɨdibɨ Jesús yhuinꞌijx. Judas 
mɨɨd miiñ mayjäy huɨdibɨ ajcxy 
mɨɨd pujx etz quipy. Je teedy 
mɨjtungmɨɨdpɨ, je escribas ajcxy, etz 
je mɨjjäydɨjc ajcxy tɨ anajty quexy 
je mayjäy huɨdibɨ anajty madzamb 
Jesús. 44

 Judas, je huɨdibɨ anajty 
cɨÿegamb Jesús, hueꞌ anajty jayɨjp 
tɨ moy je mayjäy tüg ijxpejt huɨdibɨ 
mɨɨd jëb ajcxy ijxcabip Jesús. 
Jaduꞌn jayɨjp Judas ycapxytuñ mɨɨd 
yɨꞌ ajcxy, e ymɨnañ:
―Je jäy huɨdibɨ anajty 

ndzücxypɨch, yɨꞌ jeꞌ anajty Jesús. 
Madzɨpy ajcxy, e myajnɨćxɨp miich 
ajcxy yajxon cuendꞌaty.

45
 Mɨcꞌamy co Judas oyjädy ma 

Jesús yajpaady, chi nimɨjhuaꞌcy, e 
nɨmay:
―Huindzɨn, Huindzɨn.
E co jaduꞌn ymɨnañ, chi Judas 

Jesús tzücxy. 46
 Chi mɨcꞌamy je 

mayjäy Jesús mach, e yajnɨcxy 
ajcxy mach.

47
 Per nidügtɨ Jesús ydiscípulos 

juudy ypujxy ma ytɨjc, chi je 
teedy mɨjtungmɨɨdpɨ tüg ytumbɨ 
yajtzaachɨɨyɨ, quejtzpujxɨ tüg 
ytätzac. 48

 Chi Jesús je mayjäy 
nɨmay:
―¿Ti co miich ajcxy xyñimiiñɨch 

mɨɨd pujx etz quipy, jaduꞌn nej 
jɨhuɨÿ ɨɨch tüg meetzpɨ? 49

 Jabom 
jabom nyajꞌixpɨjcyɨch jäy jiiby 
ma Dios ytɨjc ma miich ajcxy 
myajpaady, e ni caꞌ miich ajcxy 
xymajchɨch. Paady jaduꞌn ytunyii 
yjadyii jɨgɨx yɨꞌ yajcuydumb nej ity 
jaybety ma Dios ñecy.

50
 Chi jeꞌ ydiscípulos ajcxy 

yajhuɨꞌmy Jesús naydügpajc. Chi jeꞌ 
ajcxy yqueegy.

Je jäy mutzꞌanägnɨp huɨdibɨ quectzög
51

 Per tüg yujcyeeg anäg huɨdibɨ 
anajty payöy Jesús nïmóchɨty 
anajty mɨɨd tüg sábana. Chi Jesús 
ymɨdzip ajcxy majch je yujcyeegpɨ. 
52

 Chi je yujcyeegpɨ cɨq̈ueegtuty 
je mayjäy, yajhuɨꞌmy ysábana, e 
yquecytzögy nïhuädz ixhuädz.

Jesús mɨj juntɨjoty
53

 Chi ajcxy yajnɨcxy Jesús mach 
ma je teedy mɨjtungmɨɨdpɨ yajpaady. 
Chi mɨcꞌamy ñaymujcɨ tügꞌócɨy 
teedy ajcxy huɨdibɨ mɨjtungmɨɨdɨp, 
e tügꞌócɨy mɨjjäydɨjc, etz tügꞌócɨy 
escribas ajcxy. 54

 Chi Pedro jɨguëgy 
anajty panɨcxy je mayjäy ajcxy ixtɨ 
oy yjaꞌty ma je teedy mɨjtungmɨɨdpɨ 
ytɨbaꞌ. E jɨm ixtacy quipxy mɨɨd 
policía ajcxy agujc, yxaamgɨxy 
anajty ma jɨɨnbaꞌ.

55
 Je teedy ajcxy mɨjtungmɨɨdpɨ 

etz tügꞌócɨy je judíojäy ytungmɨɨdpɨ 
ajcxy yhuinmaꞌñꞌixtaaygɨxy nej 
ajcxy jëb Jesús yajpocycaꞌ mɨɨd 
ajcxy yxɨḧuɨn, e jaduꞌn jëb 
mooygɨxy yɨ öcɨn. Per caꞌ ajcxy 
paady huinmaꞌñ. 56

 Mayjäy 
nïhuambejty Jesús mɨɨd anɨɨ, e caꞌ 
ajcxy yꞌayuc ytügɨy. 57

 Nijëjɨty jäy 
ytɨnayɨg̈y juntajoty, e nïhuambety 
ajcxy Jesús, ymɨnaangɨxy:

58
 ―Ɨɨch ajcxy amɨdoꞌijt Jesús 

yꞌayuc tüg tecy, co jaduꞌn ymɨnañ: 
“Njidaamybɨch jada Dios ytɨjc 
huɨdibɨ jäy tɨ cójcɨxy, e codugɨɨg xɨɨ 
gojtɨgadzipɨch huingbɨ huɨdibɨ caꞌ 
jäy cojy.”

59
 Per ni caꞌ ytügɨɨy ajcxy yꞌayuc 

nej ajcxy Jesús nïhuambejty, ac 
tɨgachjaty nidüg nidüg ymɨnañ 
ajcxy.

60
 Chi je teedy huɨdibɨ je 

jacmɨjtungmɨɨd ytɨnayɨg̈y juntajoty, 
chi yꞌamɨdooy Jesús e nɨmay:
―Jesús, ¿caꞌ nej mꞌadzohuaꞌñyɨ? 

¿Caꞌ mmɨdoy nej xychachxɨg̈ɨxy?
61

 Per Jesús amoñ yꞌijty. Caꞌ ti 
ayuc adzohuimbijty. Chi je teedy 
jadügꞌoc mɨgapxy Jesús nɨmay:
―¿Nej miich jeꞌ je Cristo, je Dios 

yꞌung?
62

 Chi Jesús ymɨnañ:
―Janch jaduꞌn, ɨɨch jeꞌ je Cristo, je 

jäy huɨdibɨ tzoon tzajpjoty, e miich 
ajcxy xyꞌixɨpɨch ɨñäyɨch ma je mɨjpɨ 
Dios ymɨjc aꞌoyꞌamy. Nañ jaduꞌn 
xyꞌixɨpyɨch miich ajcxy jocjoty co 
anajty nhuimbityɨch jadügꞌoc ya 
naaxhuiñ.

63
 Chi je teedy huindzech 

huinhuocy ycɨꞌm yhuit, jeꞌ jeꞌ 
tɨyꞌájtɨp co caꞌ anajty yjotcújcɨty 
mɨɨd Jesús yꞌayuc, chi ymɨnañ:
―¿Ti testigo njac-huaanɨm? 

64
 Miich ajcxy cɨꞌm tɨ mmɨdoogɨxy 

yɨꞌ yꞌayuc, jaduꞌn nej ycapxtɨgoy 
mɨɨd Dios. ¿Nej miich ajcxy 
mɨnaangɨxy?

Chi nidügꞌócɨy ajcxy ymɨnañ 
co janch jaduꞌn Jesús mɨj oy tɨ 
ycapxtɨgoy mɨɨd Dios ytɨyꞌajt, paady 
huaad mooygɨxy yɨ oꞌcɨn.

65
 Chi nijëjɨty jäy yhuindzujɨg̈y 

Jesús. Chi ajcxy huingoxodzɨy, 
cójxcɨxy, e chi ajcxy nɨmay:
―Octɨygapx. ¿Pɨn tɨ xycojxy?
E je policiatɨjc ajcxy cojxy Jesús 

ma yhuiñyjɨjp.

Pedro ycoyüch Jesús
66

 Pedro tɨbäy anajty yꞌahuixy. 
Chi ñimɨjhuäcɨ tüg tumbɨ töxyjäybɨ 
huɨdibɨ anajty tumb ma je teedy 
ytɨjc. 67

 Co je töxyjäy ijxpaty Pedro 

ɨñäy anajty jɨɨnbaꞌáy, yxaamb 
anajty. Chi huindɨcxpejty Pedro, e 
nɨmay:
―Miich nañ mɨɨdhuɨdijtpy anajty 

je Jesús yɨ Nazaretpɨ.
68

 Per Pedro caꞌ cöbɨjcy je töxyjäy 
yꞌayuc, e ymɨnañ:
―Caꞌ nꞌixyꞌadyiijɨch jada Jesús. 

Ni caꞌ nhuinjɨhuɨÿɨch ti miich 
nimɨydacpy.

E mɨcꞌamy Pedro ypɨdzɨmy jiiby, 
e tɨm huinꞌítɨy tüg tzeyñɨꞌaa oy 
yaaxɨg̈y. 69

 Chi jadügꞌoc je tumbɨ 
töxyjäybɨ huindɨcxpejty Pedro, e 
nɨmay je jäy ajcxy huɨdibɨ jɨm 
yajpatp huingon, e ymɨnañ:
―Jada jeꞌ nidügtɨ huɨdi anajty 

mɨɨd huɨdity Jesús.
70

 Chi Pedro jadügꞌoc ymɨnañ co 
caꞌ ixꞌadyii. Co hueeñɨ, je jäy ajcxy 
jadügꞌoc Pedro nɨmay:
―Janch co miich jeꞌ nidügtɨ ma 

Jesús yjäy miñ, Galileo jäy miich, 
com nmɨdooybɨch miich mꞌayuc nej 
Galileo jäy ycápxcɨxy.

71
 Co ajcxy jaduꞌn ymɨnañ, chi 

Pedro mɨctägy ñaygogapxɨ co caꞌ yɨꞌ 
mɨɨdhuɨdity Jesús, ymɨnañ:
―Dios yꞌijxpy ñejhuɨɨyb co tɨyꞌajt 

ngapxyɨch, co caꞌ nꞌixyꞌadyiijɨch 
yɨ Jesús huɨdibɨ miich ajcxy 
mnigapxyp.

72
 Co Pedro ycapxymaayɨ tɨm 

huinꞌitɨy tüg tzeyñɨꞌaa yaaxɨg̈y 
mɨmejtzꞌocpɨ. Huinꞌit Pedro 
jäymetzcoody nej Jesús ñɨmäyii: 

“Cham coodz jayɨjp caꞌnɨ anajty 
tzeyñɨꞌaa yaaxɨg̈y metzꞌoc, tɨ 
anajty miich mɨnaꞌñ tugɨɨgꞌoc co 
caꞌ xyꞌixꞌadyiijɨch.” Co Pedro jaduꞌn 
jäymejtzcoody Jesús yꞌayuc, chi tajy 
may ñayjɨhuɨɨyɨ, e ytɨgɨɨy yaaxpɨ.

Jesús ma Pilato yhuinduu

15  Co yxɨmɨɨy, chi je teedy 
ajcxy huɨdibɨ mɨj tung 

mɨɨd, je mɨjjäydɨjc, je escribas ajcxy, 
etz tügꞌócɨy judíojäy huɨdibɨ mɨj 
tung mɨɨd yöymujctay ajcxy. Chi 
nidügꞌócɨy ajcxy yajnɨćxcɨxy Jesús 
cɨẍoch ma Pilato, je gobernador. 
2

 Pilato Jesús yꞌamɨdooy, nɨmay:
― ¿Nej miich reyꞌajtp ma yɨ 

judíojäy ajcxyɨ?
Chi Jesús ymɨnañ:
―Miich jaduꞌn mɨnamb.
3

 Je judío teedy ajcxy huɨdibɨ 
mɨjtungmɨɨdpɨ mɨctägy tzachxɨg̈ɨxy 
Jesús mɨɨd canaagnax xɨḧuɨn. 4 Chi 
Pilato jadügꞌoc Jesús yꞌamɨdooy, 
nɨmay:
―¿Caꞌ nej mꞌadzohuaꞌñɨ? Ix nej yɨ 

mmɨdzip ajcxy xychachxɨg̈ɨxy.
5

 Chi Jesús caꞌ ni nej yꞌadzooy. E 
Pilato ooy chachhuinmayꞌahuɨdijty.

Jesús yajmoy ysentencia co yꞌögɨpy
6

 Com xɨɨjoty anajty, je 
gobernador Pilato najtzmadzɨɨy 
tüg machyjäy, je huɨdibɨ je mayjäy 
anajty ypɨjctzoogɨxyp. 7 Pujxtɨjc 
ɨñaayb anajty jɨm Jerusalén tüg 
machyjäy huɨdibɨ anajty yxɨɨ 
Barrabás. Barrabás pujxtɨjc ɨñaayb 
anajty quipxy mɨɨd jacjadyii jäy 
huɨdibɨ anajty tɨ mɨdziptzoon 
je gobierno romano, e tɨ anajty 
yjäyyajꞌóꞌccɨxy. 8-9

 Co anajty je may 
yxɨɨꞌajtpɨdɨjc mayꞌajt pɨjctzoogɨxy 
ma Pilato co najtzmadzɨḧuɨp tüg 
machyjäy, chi Pilato ymɨnañ:
―¿Nej mdzojccɨxyp co 

nnajtzmadzɨḧuɨbɨch je judíojäy 
ajcxy yrey?

10
 Pilato ñejhuɨɨyb anajty co 

mañꞌajtɨngɨx́y anajty ajcxy je teedy 
mɨjtungmɨɨdpɨ tɨ cɨÿejccɨxy Jesús. 
11

 Per co Pilato jaduꞌn ymɨnañ, 
chi je teedy ajcxy mɨjtungmɨɨdpɨ 
ooy ajcxy yajhuamgoty 
yajjɨhuɨygoty je mayjäy co huen 
je Pilato najtzmadzɨÿ je Barrabás. 
12

 Chi Pilato yꞌamɨdooy je mayjäy 
jadügꞌoc:
―¿Nej miich ajcxy mdzocy 

ndunɨpyɨch mɨɨd jada yëydɨjc 
huɨdibɨ jäy ajcxy ytijpy co yreyꞌaty 
ma yɨ judíojäy ajcxy?

13
 Chi je mayjäy mɨc 

ymɨnangottay:
―Yajcruutzpet.
14

 Chi Pilato ymɨnañ:
―Per ¿ti yɨꞌ tɨ tundɨgoy?
Huinꞌit je mayjäy nïgɨ mɨc 

ymɨnañ:
―¡Yajcruutzpet!
15

 Co jaduꞌn je mayjäy ajcxy 
mɨctägy ymɨnanday, chi Pilato 
anajty yajjotcujcꞌadaangɨxy je 
mayjäy, chi najtzmadzɨɨy je 
Barrabás. E co yajcɨꞌ̈ajttay yɨ Jesús, 
chi cɨÿejcnɨ co huen yajcruutzpedyii.

16
 Chi je soldados ajcxy yajnɨcxy 

Jesús ma je agujctɨjc tɨbaꞌ, e 
jɨm ñaymujcɨ tügꞌócɨy soldados 
ajcxy huɨdibɨ yajpatp anajty jɨm 
Jerusalén. 17

 Chi ajcxy yajnïjenɨɨy 
je Jesús tüg rey yhuit, color ucypɨ e 
yajcojenɨɨy ajcxy apy corona. 18

 Chi 
je soldados ajcxy ymɨnañ:
―¡Viva jada judío rey!
19

 Chi je soldados ajcxy 
huojpy Jesús ma ycohuajc mɨɨd 
paxy, e huindzuj jɨjptzujcɨxy 
ooy, e huingojxtɨnayꞌahuɨɨygɨxy 
janch ypaad nej jɨhuɨÿ ooy 
huindzɨgɨɨygɨxy. 20

 Co je soldados 

ajcxy nɨxiictay yajxiictay Jesús, 
chi ajcxy jeenɨ je yreyhuit color 
ucypɨ, e yajnïjenɨɨy ajcxy ycɨꞌm 
yhuit jadügꞌoc. Chi ajcxy Jesús 
mɨɨdcajppɨdzɨmy co anajty 
yajcruutzpedaangɨxy.

Co Jesús yajcruutzpejtɨ
21

 Tüꞌam ajcxy tüg jäy 
mɨɨdnaybatɨ, hueꞌ anajty yxɨɨ, 
Simón, ycogájpɨty jɨm Cirene, 
Alejandro etz Rufo jeꞌ anajty yteedy. 
Hueꞌ anajty choñ camjoty. Chi ajcxy 
adzip nɨmay Simón co huen jaccajpɨ 
Jesús ycruudz.

22
 Chi ajcxy yajnɨcxy Jesús ma 

tüg it lugar huɨdibɨ yxɨɨ Gólgota, je 
ayuc Gólgota jaduꞌn yhuimbɨdzɨmy 
oꞌcpɨ cohuajc. 23

 Chi ajcxy moy 
Jesús vino huen ügy tem huɨdity 
mɨɨd mirra tzoy. Per caꞌ Jesús 
cöbɨjcy je vino nɨɨ. 24

 Chi ajcxy 
yajcruutzpejty Jesús. E huinꞌit je 
soldados ajcxy suerte ijxy, co anajty 
ajcxy Jesús yhuit yajhuäcxaanɨ, 
ocꞌixaangɨxy pɨn anajty ocjëꞌájtɨp.

25
 Petyxɨɨ anajty co ajcxy 

yajcruutzpejty Jesús. 26
 Je ayuc 

huɨdibɨ ajcxy yjaay ma Jesús 
cruudz, jaduꞌn ymɨnañ:
―Je judíojäy ajcxy yRey. 27

 Quipxy 
mɨɨd Jesús ajcxy yajcruutzpejty 
metz meetzpɨ. Tüg meetzpɨ ajcxy 
yajcruutzpejty aꞌoyꞌamy ma 
Jesús ymɨjc, e jadüg anajtyꞌamy. 
28

 Yajcuyduñ nej anajty jaybety miñ 
ma Dios ñecy, ma jaduꞌn ymɨnañ: 

“Yajꞌamɨchoomujc je Cristo mɨɨd je 
pocyjäy ajcxy.”

29-30
 Je mayjäy huɨdibɨ ajcxy naxɨɨyb 

anajty ma Jesús yajpaady cruutzcɨx́y, 
ooy anajty ajcxy ycöjɨgɨɨyñ, nɨxiicy 
yajxiicy ajcxy Jesús, ymɨnañ ajcxy:

SAN MARCOS 15

El Nuevo Testamento en el mixe de Coatlán © La Liga Bíblica 1976, 2009



114

―Bah, miich huɨdibɨ Dios ytɨjc 
mjidaanɨp, e codugɨɨg xɨɨ huingbɨ 
myajpɨdɨg̈aꞌñ, miich cɨꞌm cham 
naygohuaanɨ, e mɨnac cruutzcɨx́y.

31-32
 Nañ jaduꞌn je teedy ajcxy 

mɨjtungmɨɨdpɨ etz je escribas 
ajcxy nɨxiicy yajxiicy ajcxy Jesús 
ñayñɨmayɨ miñ xyɨpy:
―Jada Jesús tɨ cohuaꞌñ 

jacjadyii jäy, e caꞌ jaty nej cɨꞌm 
ñaygohuaꞌnɨɨyb. Pen janch, co 
jada Jesús yjëjɨty je Cristo huɨdibɨ 
reyꞌadamb ma yɨ judíojäy ajcxy, 
ymɨɨd ixyipy mɨcꞌajt jaydëb cɨꞌm 
ymɨnagɨpy cruutzcɨx́y. Co jaduꞌn 
ixyipy nꞌíjxɨm co cɨꞌm tɨ ymɨnacy 
cruutzcɨx́y, huinꞌit mɨbɨj́cɨm co 
janch jada jëjɨty je Cristo huɨdibɨ 
reyꞌajtp ma yɨ Israel jäy.

Nañ jaduꞌn je metz meetzpɨ ajcxy 
huɨdibɨ cruutzpejt quipxy mɨɨd 
Jesús nɨxiicy yajxiicy ajcxy je Jesús.

Co Jesús yꞌögy
33

 Co ycujcxɨɨjɨɨy, chi 
ycoodzɨygɨday tügꞌócɨy naaxhuiñ. E 
jaduꞌn je naaxhuiñ yꞌijty coodz ixtɨ 
mɨnacyxɨɨ. 34

 Mɨnacyxɨɨ Jesús mɨc 
ymɨnañ mɨɨd aramaico ayuc:
―Eloi, Eloi, ¿lama sabactani? ―yɨ 

jaduꞌmbɨ ayuc hueꞌ yhuimbɨdzɨmy: 
Tat Dios. Tat Dios. ¿Naꞌamy co tɨ 
xyꞌixꞌixyɨch?

35
 Nijëjɨty jäy huɨdibɨ anajty jɨm 

yajpatp huingon ma Jesús, co 
mɨdoo jaduꞌn ajcxy Jesús yꞌayuc, 
chi ajcxy ymɨnañ:
―Mɨdoogɨx, Elías yɨꞌ yaaxtaayb.
36

 Chi nidügtɨ ajcxy ninɨcxy Jesús 
poyɨg̈y, tɨ anajty yajxoogy pixy mɨɨd 
vinonɨɨ taꞌmbɨ, e yajjɨjpxodzɨɨy je 
pixy ma tüg paxy, e jaduꞌn yajjaꞌty 
je vino nɨɨ taꞌmbɨ ma Jesús yꞌahuac, 

huen muucɨp je vino nɨɨ taꞌmbɨ. Co 
jaduꞌn tuñ, chi ymɨnañ:
―Tzoc ocꞌahuíjxɨm pen mimb 

Elías, e miñ yajmɨnagyii ma yɨ 
cruudz.

37
 Chi Jesús mɨc ycapxqueegy, 

chi yꞌoꞌcy. 38
 Co Jesús yꞌoꞌcy, chi je 

mapxhuit ycɨɨtzhuaꞌcxy tɨnäꞌamy 
huɨdibɨ anajty mɨɨd yꞌadɨydútyɨty 
je Dios ycuarto ma je teedy 
mɨjtungmɨɨdpɨ ytɨgɨÿ tüg tecypajc 
jɨmɨjt jɨmɨjt. 39

 Je soldado huindzɨn 
huɨdibɨ anajty tɨnaayb ma Jesús 
yhuinduu, co jaduꞌn mɨdoy nej 
Jesús mɨc yaaxqueegy, e ijxy nej 
yꞌögy, chi ymɨnañ:
―Janch co jadayaabɨ yëydɨjc 

anajty Dios ungꞌadyii.
40

 Nañ jɨm anajty nijëjɨty 
töxyjäydɨjc ymɨjꞌíjxcɨxy jɨguëgy. 
Jɨm anajty yajpaady María 
Magdalena, etz je jadügpɨ María, 
Jacobo je mutzꞌanägnɨp ytaj, etz 
José ytaj. Nañ jɨm anajty yajpaady 
Salomé. 41

 Jadayaabɨ töxyjäy ajcxy 
mɨɨdhuɨdijt Jesús, e tɨ anajty 
pubéjtcɨxy taabɨ anajty Jesús 
yajpaady jɨm Galilea ñaaxjot. 
Nañ jaduꞌn anajty jɨm yajpaady 
jacnaagɨty töxyjäydɨjc ajcxy huɨdibɨ 
anajty tɨ ycoody jɨm Jerusalén 
quipxy mɨɨd Jesús.

Jesús yajnaaxtɨgɨÿii
42-43

 Paady co chuꞌɨɨyñɨ hueꞌ 
anajty viernes mɨna judíojäy 
ñayyajpocyñïhuáatzɨgɨxy, jaydëb 
anajty amayꞌadaangɨxy je sábado 
xɨɨ je com jabom. Chi José huɨdibɨ 
anajty cogajp Arimatea yjotmɨctuñ, 
chi ytɨgɨɨy ma je gobernador 
Pilato, pɨjctzooy mayꞌajt co 
yajnaaxtɨgɨḧuaanɨ Jesús ñinïcx. E 

hueꞌ jeꞌ José anajty tungmɨɨd ma 
yɨ judíojäy ajcxy. José yjɨjpꞌijxpy 
anajty mɨna Dios pɨdägaꞌñ yɨꞌ 
yꞌanéꞌmɨn ya naaxhuiñ. 44

 Pilato ooy 
tzachhuinmay co Jesús tɨm mɨcꞌamy 
tɨ yꞌögy anajty, paady huoodzoy je 
soldado huindzɨn, e tɨyꞌajt pɨjctzoy 
pen janch co Jesús tɨ anajty yꞌögy. 
45

 Co je soldado huindzɨn tɨyꞌajt 
yejcy co Jesús tɨ anajty yꞌögy, chi 
nɨmay José co huen yajnaxtɨgɨḧuɨpy 
Jesús. 46

 Chi José juy poob huit, e co 
yajmɨnajcy Jesús ñinïcx, chi moꞌñ 
mɨɨd je poob huit, e chi pɨdacy 
ma tüg tzaajut huɨdibɨ anajty tɨ 
yajtzejtztüdy tɨ yajpadüdy ma tüg 
tzaahuingueetz. E chi yajꞌadujcy je 
öcpɨ jut mɨɨd tüg mɨj tzaa. 47

 E je 
metzpɨ töxyjäy María Magdalena 
etz je jadügpɨ María huɨdibɨ José 
ytajꞌajtpy huindɨɨcxp anajty ajcxy 
co Jesús ñaaxtɨgɨɨy.

Jesús yjugypɨjcy jadügꞌoc

16  Com jabom jopy, domingo, 
chi je tugɨɨg töxyjäy ajcxy 

María Magdalena, María Jacobo 
ytaj etz Salomé juy ajcxy tzoy 
huɨdibɨ ooy oy xuugy, pɨdägaangɨxy 
anajty ma Jesús ñinïcx. 2 Je tugɨɨgpɨ 
töxyjäy chooñ domingo, semaan 
ixtɨgɨꞌ, tɨm jopyñɨ. Tɨ anajty 
ypɨdzɨmnɨ je xɨɨ co ajcxy oyjädy ma 
je öcpɨ jut. 3 Chi je tugɨɨgpɨ töxyjäy 
ajcxy nayñɨmaayɨ miñ xyɨpy:
―¿Pɨn xyꞌocpubéjtɨm jɨgɨḧuɨpy je 

mɨj tzaa huɨdibɨ mɨɨd agɨɨyɨty je 
öcpɨ jut?

4
 Per co ajcxy ijxy je öcpɨ jut, chi 

ajcxy ijxy ahuingujc je mɨj tzaa 
anajty ytɨguejcnäy huɨdibɨ je öcpɨ 
jut anajty agɨɨydujcp. 5 Chi ajcxy 
ytɨgɨɨy jutjoty. E chi ajcxy ijxy tüg 

yeegꞌanäg ɨñäy anajty aꞌoyꞌamy ma 
jeꞌ ajcxy. E je yeegꞌanäg poob huit 
anajty ymɨɨd. Co ajcxy jaduꞌn ijxy 
je yeegꞌanäg jiiby jutjoty, chi je 
töxyjäy ajcxy ooy chɨgɨɨy. 6 Chi je 
yeegꞌanäg nɨmay je töxyjäy ajcxy:
―Caꞌ ooy mdzɨgɨɨygɨxy. Miich ajcxy 

jeꞌ mꞌijxtaaygɨxp je Jesús huɨdibɨ 
cogajp Nazaret, je huɨdibɨ jäy ajcxy 
yajcruutzpejt. Tɨ jeꞌ yjugypɨcy. Caꞌ jeꞌ 
ya. Ocꞌíjxcɨx ya ma ajcxy pɨdaaccɨ. 
7

 Nɨćxcɨx, nɨmaaygɨx Pedro etz yɨ 
jacjadyii Jesús ydiscípulos ajcxy co 
Jesús nɨćxɨp jayɨjp jɨm Galilea, e jɨm 
Galilea ñaybadɨɨyb ajcxy mɨɨd Jesús, 
jaduꞌn nej ajcxy ñɨmaayɨ jayɨjpꞌaty.

8
 Chi je töxyjäy ajcxy jɨm yqueegy 

ma je öcpɨ jut, com tɨ anajty ooy 
chɨgɨɨygɨxy. Ooy anajty ajcxy 
chɨyuy mɨɨd tzɨgɨꞌñ. E ni caꞌ ajcxy 
nɨmay ni pɨn nej anajty tɨ íjxcɨxy, 
com ooy anajty chɨgɨɨygɨxy.

Jesús ñaygueꞌxɨc̈ɨ ma María Magdalena
9

 Je domingo, semana ixtɨgɨꞌ, co 
Jesús yjugypɨcy, chi ñayguëxɨc̈ɨ jayɨjp 
ma María Magdalena, jeꞌ jeꞌ je töxyjäy 
huɨdibɨ anajty Jesús tɨ yajpɨdzɨmɨ 
huɨxtujc caꞌoybɨ ma yjot yhuinmaꞌñ. 
10

 Chi María Magdalena ñɨcxy ma 
Jesús ydiscípulos ajcxy huɨdibɨ mɨɨd 
yhuɨdijty, e nɨmaaygɨxy nej anajty yɨꞌ 
tɨ ixy Jesús co tɨ yjugypɨcy jadügꞌoc. 
E Jesús ydiscípulos ajcxy ooy anajty 
ytájycɨxy ymáygɨxy etz yaaxcɨxy. 11

 E 
co ajcxy mɨdoohuɨ je María yꞌayuc, co 
anajty tɨ ixy Jesús juugy, chi caꞌ ajcxy 
mɨjpɨdaacɨ yꞌayuc.

Jesús nayguëxɨc̈ɨ ma 
metz ydiscípulos

12
 Co hueeñɨ, Jesús ñayguëxɨc̈ɨ 

nañ jaduꞌn ma metz jeꞌ ydiscípulos 

huɨdibɨ ñɨcxp anajty ajcxy camjoty. 
13

 Chi je metzpɨ discípulos ñɨcxy 
ajcxy mɨcꞌamy oy nɨmaaygɨxy 
je jacjadyii discípulos ajcxy co 
tɨ íjxcɨxy Jesús. E je jacjadyii 
discípulos caꞌ ajcxy mɨjpɨdaacɨ je 
metzpɨ discípulos yꞌayuc.

Huɨdi Jesús ydiscípulos yajnïbɨjc
14

 Jac com jecy, Jesús ñayguëxɨc̈ɨ 
ma je majctügpɨ discípulos 
ajcxy ma anajty yꞌɨñaaygɨxy ma 
caydac. Chi Jesús ojy ajcxy co 
caꞌ ajcxy mɨbɨj́ccɨxy co ooy ajcxy 
yjot yjuuñɨty, caꞌ ajcxy mɨjpɨdägy 
jacjadyii pɨn anajty tɨ yꞌíjxcɨxy 
Jesús. 15

 Jesús jeꞌ ydiscípulos ajcxy 
nɨmay:
―Nɨćxcɨx miich ajcxy ma 

tügꞌócɨy naaxhuiñyjäy, ma tügꞌócɨy 
naax cajp, e capxhuäcxcɨx ajcxy 
je oybɨ ayuc nej jäy ajcxy jëb 
yꞌalmanïdzögɨpy. 16

 Pɨnjaty mɨbɨjc 
etz ñɨɨbejtcɨxy, ypaadɨp ajcxy 
yꞌalmanïdzoocɨn. Per, pɨnjaty caꞌ 
mɨjpɨdägy tɨyꞌajt hueꞌ ajcxy yꞌalma 

tɨgoyɨp mɨɨd ypocy ycɨxpɨ. 17
 Yɨ jäy 

ajcxy huɨdibɨ mɨbɨjcp, ooy ajcxy 
ijxpejt túngɨxɨpy. Mɨɨd ɨɨch nxɨɨ 
ɨɨch nmɨcꞌajt yajpɨdzɨmɨpy ajcxy 
caꞌoybɨ ma jäy ajcxy yjot yhuinmaꞌñ. 
Nañ jaduꞌn ycápxgɨxɨpy huingbɨ 
ayuc. 18

 Ymadzɨpy ajcxy tzaꞌñ, e caꞌ 
nej yjájtcɨxɨpy. E co ajcxy veneno 
ügɨp, caꞌ ajcxy ypaꞌmdunɨɨb. E co 
ajcxy cɨn̈ïxájɨpy paꞌmjäy, tzögɨp je 
paꞌmjäy.

Jesús ypätɨgɨɨyñɨ tzajpjoty
19

 E co je Huindzɨn Jesús ycapxy 
ycɨjxy mɨɨd jeꞌ ydiscípulos ajcxy, 
chi ypätɨgɨɨyñɨ tzajpjoty. Jiiby 
tzajpjoty Jesús yajpaady ma Dios 
ymɨjc aꞌoyꞌamy, mɨɨd mɨjꞌaneꞌmɨn. 
20

 Chi Jesús ydiscípulos ajcxy chooñ 
ñɨćxcɨxy cajp cajp capxhuäcxy ajcxy 
Jesús yꞌayuc ma nidügꞌócɨy naax 
cajp. E je Huindzɨn Jesús ooy ajcxy 
ypubejtɨ ypudɨgɨɨyɨ, mɨcꞌajt moy jeꞌ 
ajcxy mɨɨd je ijxpejt je mɨjhuinmaꞌñ 
huɨdibɨ ajcxy tumyb. Jaduꞌñyɨ 
jaduꞌn. Amén. 

1  Mayjäy tɨ cojaay je ayuc je 
tɨyꞌajt huɨdi ɨɨch ajt nejhuɨɨyɨm 

co janch ytɨyꞌájtɨty, tügꞌócɨy jaduꞌn 
nej Jesús chondacy yjugyꞌájtɨn ya 
naaxhuiñ ixtɨ mabaad ycogɨxɨɨy. 
2

 Tügꞌócɨy je tɨyꞌajt jaduꞌn nej ajt 
xyñɨmaayɨm huɨdi cɨꞌm ijx mɨdou 
nej chondacy ixtɨ mabaad ycogɨxɨɨy, 
jeꞌ ajcxy huɨdibɨ capxhuäcxy Jesús 
yꞌayuc ytɨyꞌajt. 3 Ɨɨch nañ jaduꞌn 
tɨ nyajcɨÿöyɨch tɨ nyajtecyyöyɨch 
yajxon je tɨyꞌajt nej Jesús chondacy 
jeꞌ chɨnaayɨn ya naaxhuiñ ixtɨ 
mabaad ycogɨxɨɨy. Paady ycɨxpɨ ɨɨch 
nhuinmaꞌñ pɨdägy co ɨɨch miich 
nyajnijayɨḧuaꞌñ tügꞌócɨy je tɨyꞌajt, 
miich oyjäybɨ, Teófilo. 4 Jɨgɨx miich 
nañ jaduꞌn mnejhuɨḧuɨpy yajxon je 
tɨyꞌajt, jaduꞌn nej miich tɨ mꞌixpɨcy.

Tüg ángel nigapxy co Juan 
el Bautista ypiꞌcꞌadaꞌñ

5
 Jaduꞌn ytunɨ yjajtɨ co anajty 

Herodes yreyꞌaty ma Judea naax 
cajp, jɨm anajty tüg judío teedy 
hueꞌ anajty yxɨɨ Zacarías. Jeꞌ anajty 
semandumb mɨɨd Abías yꞌajugytɨjc 
yꞌamɨgügtɨjc. Je Zacarías ypɨjcy 
mɨɨd Aarón yꞌocnɨɨx, hueꞌ jeꞌ 
anajty yxɨɨ Elisabet. 6 Dios yꞌijxyp 

ñejhuɨɨyb co jeꞌ anajty ajcxy 
ytudägyjäyɨty nimetz. Jeꞌ ajcxy 
ycuydumyb tügꞌócɨy yɨ Huindzɨn 
Dios ycapxy yꞌanéꞌmɨn. 7 Jeꞌ caꞌp 
anajty ajcxy yꞌung ni tüg, e jaduꞌn 
ajcxy ymɨjäyɨɨñ nimetz.

8
 Chi tügtecy Zacarías mɨɨd 

yꞌajugy yꞌamɨgüg yteedyꞌájtcɨxy 
anajty ma Dios ytɨjc. 9 Jaduꞌn nej 
teedy ajcxy ycostumbre mɨɨdɨty, 
chi ñigootɨ tung je Zacarías mɨna 
ypoomjogɨpy jiiby ma yɨ Huindzɨn 
Dios ytɨjc. 10

 Tügꞌócɨy je mayjäy ooy 
anajty Dios mɨbɨjctzoogɨxy tɨbaꞌy. 
Yam Zacarías tzajtɨgoty ypoomjocy, 
11

 co ñayquëxɨc̈ɨ Huindzɨn Dios 
yꞌángel tüg ytɨnäy aꞌoyꞌamy ma 
je poomjoctac. 12

 Co Zacarías ijxy 
je ángel, chi ooy chɨgɨɨy. 13

 Chi je 
ángel nɨmaay Zacarías:
―Caꞌ mdzɨgɨÿ, tɨ Dios mɨdooy 

yɨ mjuydácɨn mnucxtácɨn. Yɨ 
mdöxyɨjc Elisabet ypaadɨpy tüg 
ung yëydɨjcpɨ, e mxɨɨmöhuɨpy 
Juan. 14

 Mjotcujcꞌadɨp mxondägɨp 
miich etz mdöxyɨjc, nañ may 
yɨ jäy yjotcugɨḧuɨpy co anajty 
mꞌung tɨ ypiꞌcꞌaty. 15

 Chi yɨ mꞌung 
ycömayꞌidaꞌñ ma Dios. Ni caꞌ 
ügɨpy vino ni jocnɨɨ. Ma caꞌnɨ 

anajty ymaꞌxungꞌaty ymɨɨdꞌadɨpy 
yɨ Dios yjɨhuɨꞌñ ymɨcꞌajt. 16

 Yɨꞌ 
yajjothuimbidɨp may Israel jäy 
ma yɨꞌ ajcxy yHuindzɨn Dios. 17

 Jeꞌ 
nɨcxy ycogapxyꞌaty ma yɨ jäy ajcxy 
huinmɨc jotmɨc mɨɨd Dios yjɨhuɨꞌñ 
ymɨcꞌajt, tɨm jaduꞌn nej Elías 
jecyꞌajty ycogapxyꞌajty huinmɨc 
jotmɨc mɨɨd Dios yjɨhuɨꞌñ ymɨcꞌajt. 
Jeꞌ mꞌung yajjothuimbidɨpy je 
ungdeedy ajcxy huɨdibɨ caꞌ yꞌung 
ixaangɨxy, nañ yajjothuimbidɨpy je 
jäy ajcxy huɨdibɨ caꞌ capxycöbɨcy 
yɨ Dios, jɨgɨx ajcxy paadɨpy oyjot 
oyhuinmaꞌñ. Nañ mꞌung ñɨmähuɨpy 
je jäy ajcxy huen nayñiꞌixɨɨ́yɨgɨxy 
mɨɨd yHuindzɨn Dios ycɨxpɨ.

18
 Chi Zacarías nɨmay je ángel:

―¿Nej jada ɨɨch nejhuɨḧuɨpy penɨ 
janch huɨdibɨ xyajnɨmaaybɨch? Tɨ 
nmɨjjäyɨɨyñɨch, cham ndöxyɨjcɨch 
nañ tɨ ymɨjjäyɨɨyñɨ.

19
 Chi je ángel yꞌadzooy:

―Ɨɨch Gabriel, ma Dios yhuinduu 
niꞌixɨꞌ nꞌítyɨch. Dios tɨ xyquexyɨch 
cogapxyꞌajtpɨ ma miich co 
nyajnɨmähuɨpy jada oybɨ ayuc. 
20

 Jadachambɨ miich mhuɨꞌ́mɨpy 
uum, ni caꞌ mꞌocjájtnɨp nej 
mgápxɨpy, mɨɨd co caꞌ mmɨbɨcy jada 
ɨɨch nꞌayuc huɨdibɨ yajcuydunɨp co 
anajty tiempo patnɨ.

21
 Yam je mayjäy ooy 

jaꞌahuíjxcɨxy Zacarías, ooy anajty 
ajcxy tzachhuinmaaygɨxy ti co 
chachhuäcxɨpy jiiby ma Dios 
ytɨjc. 22

 Co Zacarías ypɨdzɨmy, chi 
caꞌ anajty yꞌoccapxnɨ. Chi je jäy 
ajcxy huinjɨhuɨɨy co tɨ anajty ixy 
tijaty jiiby ma Dios ytɨjc. Hueꞌ jeꞌ 
yjacmɨydacy aꞌɨxɨÿꞌamy, e oyhuɨꞌmɨÿ 
uum.

23
 Co je semandung yajmay, chi 

Zacarías ñɨcxnɨ ma ytɨjc. 24-25
 Co 

jaduꞌn yjajty, chi Elisabet jɨhuɨɨy co 
tɨ anajty yꞌung tzɨmɨg̈y cɨyɨ ̈gy. Chi 
yüchꞌijty mɨgoox poꞌ, e ymɨnañ: 

“Jaduꞌn yɨ Huindzɨn Dios tɨ ytuñ 
mɨɨd ɨɨch jadachambɨ tiempo, tɨ 
xyjäymechɨch tɨ yajquëgy ɨɨch 
ndzöyduꞌn ma yɨ mayjäy ajcxy.”

Tüg ángel nigapxy co 
Jesús ypiꞌcꞌadaꞌñ

26
 Co tudujc poꞌ maabɨ Elisabet 

anajty yꞌungtzɨmɨg̈y,chi Dios quejxy 
jeꞌ yꞌángel Gabriel jɨm Galilea 
naaxjot ma je cajp huɨdi anajty 
yxɨɨ Nazaret. 27

 Chi Dios quejxy 
Gabriel ma anajty tüg töxyꞌanäg 
yꞌity huɨdibɨ anajty caꞌnɨ mɨdzɨnäy 
yëydɨjc. Je töxyꞌanäg tɨ anajty 
coꞌadzoy co pɨgaꞌñ mɨɨd tüg yëydɨjc 
huɨdi yxɨɨ José. José hueꞌ anajty 
David yꞌap yꞌoc. Je töxyꞌanäg hueꞌ 
anajty yxɨɨjɨty María. 28

 Co je ángel 
ytɨgɨɨy ma anajty María, chi nɨmay:
―María, Dios tɨ xyꞌijxtɨy, je 

Huindzɨn Dios yꞌoyꞌajt mɨɨd miich. 
Miich jeꞌ cömay yꞌidɨp ma tügꞌócɨy 
töxyjäydɨjc.

29
 Chi María co yꞌijxy je ángel, chi 

chɨgɨɨy mɨɨd jeꞌ yꞌayuc, chi huinmay 
ooy mɨɨd jada copxpócxɨn nej co 
yjadúꞌñɨty. 30

 Chi je ángel ymɨnañ:
―María, caꞌ mdzɨgɨÿ, miich 

Dios tɨ xyꞌijxtɨy. 31
 Jadachambɨ, 

mꞌungdzɨmɨg̈ɨp, myajpiꞌcꞌadɨpy 
tüg mang, huɨdibɨ mxɨɨmöhuɨpy 
JESUS. 32

 Je Jesús mɨj yꞌidɨpy, hueꞌ 
jeꞌ yajtíjɨpy Dios tzajpjotypɨ yꞌung. 
Chi je Huindzɨn Dios möhuɨɨyb je 
anéꞌmɨn huɨdi yɨꞌ ymɨjꞌap ymɨjteedy 
David ymɨɨd anajty. 33

 Je Jesús 

anéꞌmɨp huinɨxɨɨ ma yɨ Jacob yꞌap 
yꞌoc. Jeꞌ yꞌanéꞌmɨn camɨna ycɨxɨpy.

34
 Chi María je ángel nɨmaay:

―¿Nej jada co yjadúꞌnɨty? Ɨɨch 
caꞌnɨ nyëydɨjc mɨɨd tzɨnäy.

35
 Chi je ángel yꞌadzooy:

―Je Dios yjɨhuɨꞌñ ymɨcꞌajt minɨp 
ma miich, je Dios tzajpjotypɨ 
ymɨcꞌájtɨn xyajnïdujttähuɨp, je 
oyjäybɨ jäy huɨdi piꞌcꞌadam, hueꞌ 
yajtíjɨpy Dios yꞌung. 36

 E cham 
Elisabet miich mꞌamɨgüg nañ jaduꞌn 
yajpiꞌcꞌadamy tüg mang ma tɨ 
ymɨjjäyɨɨyñɨ. Cham mɨdudujc poꞌbɨ 
maabɨ yꞌung tzɨmɨg̈y je huɨdibɨ jäy 
ytijpy caꞌ yꞌungꞌixaanɨ, 37

 com mɨɨdɨ 
Dios caꞌni ti chípɨty.

38
 Chi María ymɨnañ:

―Jotcujc nguydunɨpyɨch yɨ 
Huindzɨn Dios chójcɨn, huen jaduꞌn 
tuñyii jadyii ma ɨɨch jaduꞌn nej 
miich mꞌayuc xymöyɨch.

Chi je ángel ñɨcxnɨ.

María yꞌoy cogapxɨÿ Elisabet
39

 Huinꞌit xɨɨ María choñ, ñɨcxy 
jottɨgoy ma yugjot, ma tüg cajp 
jɨm Judea naaxjot. 40

 Chi ytɨgɨɨy ma 
Zacarías ytɨjc, e capxpocxy Elisabet. 
41

 Chi jaduꞌn yjajty co Elisabet 
mɨdoohuɨ María ycapxpócxɨn, chi 
jɨhuɨɨy co yꞌung yücxy ma yjot. E 
chi je Elisabet ooy yjotcugɨy mɨɨd 
je Dios yjɨhuɨꞌñ ymɨcꞌajt. 42

 Chi 
ymɨnañ janch mɨc:
―Cömay miich ma tügꞌócɨy 

töxyjäydɨjc, e cömay yꞌidaꞌñ 
mꞌung huɨdibɨ piꞌcꞌadamb. 43

 ¿Nej 
ɨɨch jada co jaduꞌn tɨ nꞌahuägɨÿ 
co nHuindzɨnɨch ytaj miñ 
xycoꞌixɨÿɨch? 44

 Co tɨ nmɨdooyɨch yɨ 
mgapxpócxɨn, tɨ ɨɨch nꞌung yücxy 
ma ɨɨch njot co chachjotcújcɨty. 

45
 Jotcujcꞌadɨp pɨnjaty tɨ ymɨbɨcy, 

co cuyduñ yꞌidaꞌñ je ayuc mɨɨd je 
Huindzɨn Dios ycɨxpɨ. 46

 Chi María 
ymɨnañ:

Ooy mɨj nꞌojadatyɨch yɨ 
Huindzɨn Dios.

 47 Ooy nxondägyɨch mɨɨd Dios 
ycɨxpɨ, ɨɨch nnihuambɨ 
nyajtzoocpɨ,

 48 co yɨꞌ tɨ xyñiꞌijxcɨdägyɨch, co 
ɨɨch ayoobɨ xytumbɨꞌadyíijɨch. 
Jadachambɨ etz jacnɨcxp xɨɨ 
tiempo, tügꞌócɨy jäy ajcxy oy 
mɨnaꞌnɨp co jotcujcꞌájtpɨch.

 49 Yɨ Dios tügpajc mɨj́ɨp, tɨɨbɨ tun 
mɨɨd ɨɨch, ooy yɨꞌ yxɨɨ ymɨj́ɨty.

 50 Dios ypaꞌayooyb hueñypɨńɨty 
huɨdibɨ huindzɨgɨɨyɨp 
jadachambɨ etz jacnɨcxnɨ xɨɨ 
tiempo.

 51 Dios tɨ ooy tuñ mɨjpɨ huinmaꞌñ, 
tɨ jɨɨbɨcy pɨnjaty amɨj agɨx 
nayjɨhuɨɨyɨp ma yjot yhuinmaꞌñ.

 52 Dios tɨ yajpɨdzɨmy yɨ mɨjpɨ rey 
ma yꞌaneꞌmy, tɨ mɨjꞌajt möy 
ayoobɨdɨjc.

 53 Pɨnjaty ayuuꞌijtp anajty ymooy 
ti mɨɨd yjotcujcꞌadɨp, etz 
yɨ comeeñyjäydɨjc ajcxy tɨ 
ixmach caꞌ ni ti.

 54 Dios tɨ pubety yɨ Israel jäy, yɨꞌ 
ajcxy ytumbɨ, mɨɨd co anajty 
tɨ paꞌayogoty jeꞌ ajcxy,

 55 jaduꞌn nej jecyꞌajty Dios yajnɨmay 
jeꞌ nꞌap ndeedy, je Abraham etz 
jeꞌyꞌap yꞌoc, co tunamb mɨɨd jeꞌ 
ajcxy huinɨxɨɨ.

56
 Chi María tugɨɨg poꞌ jɨm yꞌijty 

mɨɨd Elisabet, chi yhuimbijtnɨ ma ytɨjc.

Juan el Bautista co ypiꞌcꞌajty
57

 Co je Elisabet oy yajhuaadꞌajtnɨ 
xɨɨ tiempo, chi yajpiꞌcꞌajty tüg 

ymang. 58
 Chi ayuc mɨdooy ajcxy 

je ymɨjɨɨn ymɨdɨjc etz yꞌajugy 
yꞌamɨgüg jaduꞌn nej Dios mayꞌajt 
tɨ tuñ mɨɨd Elisabet. Chi ajcxy ooy 
yjotcugɨy mɨɨd jeꞌ ycɨxpɨ. 59

 Chi 
jaduꞌn yjajty coductujc xɨɨ je ymɨjɨɨn 
ymɨdɨjc etz yꞌajugy yꞌamɨgüg 
miñ ma Zacarías ytɨjc co anajty 
tɨyꞌajttɨḧuaangɨxy je piꞌcꞌanäg. Chi 
ajcxy yajxɨɨꞌadaꞌñyii anajty jaduꞌn 
nej yteedy yxɨɨ Zacarías. 60

 Chi ytaj 
ymɨnañ:
―Caꞌ xɨɨꞌadɨɨyb Zacarías, hueꞌ yɨꞌ 

huen xɨɨꞌadyii Juan.
61

 Chi jeꞌ ymɨgügtɨjc ajcxy 
ymɨnañ:
―¿Naꞌamy? Ni tüg miich 

mꞌamɨgüg jaduꞌn caꞌ xɨɨ́jɨty.
62

 Chi ajcxy yꞌamɨdoohuɨ jeꞌ 
yteedy jaduꞌn aꞌɨxɨÿꞌamy, nej yɨꞌ 
yajxɨɨꞌadaꞌñyii. 63

 Chi Zacarías 
pɨjctzoy tüg necy, e jaay jaduꞌn: 

“Juan huen xɨɨꞌadyii.”Chi je 
ymɨgügtɨjc ajcxy nidügꞌócɨy ooy 
jɨhuɨɨy huinmaay. 64

 Chi mɨcꞌamy 
Zacarías yꞌahuac ahuaꞌcxy e ytoodz 
yungɨɨy, chi oy ycapxɨg̈y e jäymejch 
cömay yɨ Dios. 65

 Chi tügꞌócɨy ymɨjɨɨn 
ymɨdɨjc ooy chɨgɨɨy. Chi ajcxy 
nimɨydactay nej Zacarías tɨ yjaty ma 
tügꞌócɨy jäy huɨdibɨ tzɨnaayb Judea 
yuugjotypɨ tzɨnaaydac. 66

 Tügꞌócɨy 
pɨnjaty anajty mɨdoob je ayuc, 
chi jäymejtzhuɨꞌm ajcxy ma yjot 
yhuinmaꞌñ, chi ñayñɨmáayɨgɨxy:
―¿Ti jadaꞌ ytunamyb jada 

piꞌcꞌanäg?
Com je Huindzɨn Dios jeꞌ mɨɨd yꞌity.

Je Zacarías yꞌɨy
67

 Chi je ungdeedy Zacarías mɨɨd 
je Dios yjɨhuɨꞌñ ymɨcꞌajt Dios yꞌayuc 
najtzcapxɨɨyɨ ymɨnañ:

 68 Cömay yɨ Israel jäy yHuindzɨn 
Dios, co tɨ niꞌijxcɨdägy, tɨ 
cohuaꞌñ yɨꞌ ñaax ycajp,

 69 Dios tɨ quexy tüg mɨj nihuaambɨ 
yajtzoocpɨ, ma yɨꞌ ytumbɨ, 
David yꞌap yꞌoc ajcxy.

 70 Com Dios jaduꞌn ymɨnañ jecyꞌajty 
mɨɨd yɨꞌ yꞌayuc najtzcapxɨɨyb 
huɨdibɨ huätzjäyɨp;

 71 jeꞌ xyñihuänaanɨm ma ɨɨch ajt 
nmɨdzip, nañ xypubedaanɨm 
xypudɨgɨh́uaanɨm caꞌydɨ 
xycɨg̈ähuɨɨyɨm huɨdibɨ caꞌ 
xyꞌixaanɨm xychogaanɨm.

 72 Jaydëbɨ paꞌayoohuɨpy ɨɨch 
ajt nmɨjꞌap nmɨjteedy, etz 
jäymedzɨɨyb jaduꞌn nej ayuc 
ahuanɨɨy mɨɨd jeꞌ ajcxy.

 73 Jaduꞌn nej Dios janch huinɨjot 
yꞌayuc ahuanɨɨy mɨɨd ɨɨch ajt 
nmɨjꞌap nmɨjteedy Abraham 
jecyꞌajty huɨdi anajty 
xymöhuaanɨm.

 74 Co nihuätzɨc̈tuutɨm ma nmɨdzip, 
huinꞌit jaydëbɨ mɨyaaxɨm 
nꞌojadájtɨm caꞌ ma tzɨgɨꞌñ 
jɨhuɨꞌñ,

 75 mɨɨd huätzhuinmaꞌñ etz tudägy 
huinmaꞌñ ma yɨꞌ yhuinduu 
jabom jabom ixtɨ mɨbaad 
ndzɨnaayɨm.

 76 Miich maꞌxung, jäy hueꞌ 
myajtijɨp mɨjpɨ Dios 
yꞌayucnajtzcapxɨɨybɨ. Miich 
nɨćxɨp cogapxy, nɨcx yajniꞌixɨ ̈
jäy mɨɨd Huindzɨn Dios ycɨxpɨ.

 77 Yajniꞌixɨꞌ yɨ cajpjäy jaduꞌn nej 
huaad ajcxy yꞌalma paadɨpy 
nihuáanɨn yajnïdzoocɨn, etz 
jaduꞌn nej huaad ajcxy ypocy 
huinmecxɨɨyb.

 78 Jaduꞌn nej Dios ɨɨch ajt 
tɨ xypaꞌayoohuɨm co 

tɨ xyñiꞌijxcɨdaacɨm etz 
xymooyɨm tɨɨcxɨn jájɨn 
huɨdibɨ tzomb tzajpjoty,

 79 jaydëbɨ yajmöhuɨpy jäy ajcxy Dios 
ytɨyꞌajt huɨdibɨ ajcxy tzɨnaayb 
agootztuum etz oꞌc jɨjpꞌam, 
jɨgɨx ajcxy xytümooyɨm ma je 
tudägypɨ tüꞌaa.

80
 Je piꞌcꞌanäg yeeg yjodijy huinmɨc 

jotmɨc mɨɨd yɨ Dios yjɨhuɨꞌñ ymɨcꞌajt. 
Chi chɨnaay adügtuum ma caꞌ pɨn, ixtɨ 
coonɨ xɨɨ tiempo paty mɨna ñɨćxɨpy 
cogapxy ma Israeljäy ajcxy.

Jesús ymaꞌxungꞌajty

2  Huinꞌit xɨɨ Augusto César pɨdacy 
yꞌanéꞌmɨn huen tügꞌócɨy jäy nɨcxy 

necypejttaaygɨxy. 2 Je jayɨjpꞌatypɨ 
padrón hueꞌ jeꞌyajꞌoyɨɨy Cirenio 
huɨdibɨ anajty gobernadorꞌajtp jɨm 
Siria ñaaxjot. 3 Chi jäy ajcxy nidügꞌócɨy 
ñɨcxtay yajcojayɨɨybɨ nidüg nidüg ma 
ycɨꞌmgajp. 4 Chi José chooñ jɨm Galilea 
naaxjot ma je cajp huɨdi yxɨɨ Nazaret, 
ñɨcxy ajcxy jɨm Judea naaxjot ma je 
David ycajp, huɨdi yxɨɨ Belén. Yɨ José 
ñɨcxy jɨm Belén com ymɨjꞌapꞌajtpy 
ymɨjteedyꞌajtpy je David. 5 Chi José 
yajcojayɨɨy padrónjoty mɨɨd María, je 
töxyjäy huɨdibɨ anajty ymɨɨd capxytuñ, 
huɨdi anajty ung tzɨmꞌijtp. 6 Chi jaduꞌn 
yjajty co ajcxy anajty yjɨḿɨty Belén, 
chi oyhuaadꞌaty co María paadɨpy 
yꞌung. 7 Chi ymaꞌxungꞌajty je unggoob, 
e chi nïbeꞌñ nïmüxy mɨɨd ymotz, e chi 
agögɨɨy ma ɨyujc pëcxɨꞌñ, co caꞌ anajty 
tɨ paady jättac.

Je ángeles ajcxy etz je 
cöbixycuendꞌajtpɨ ajcxy

8
 Chi mɨhuingon je cajp anajty jäy 

ycöbixycuendꞌaty. Hueꞌ anajty ajcxy 
yhuinꞌɨñaayb huintzuumnajxyp 

jeꞌ ycöbixy ajcxy. 9 Chi Huindzɨn 
Dios tüg yꞌángel ñigɨdaacɨ jeꞌ 
ajcxy, e yɨ Huindzɨn Dios yꞌoyꞌájtɨn 
yꞌadɨcxcoody jühuɨdity ma jeꞌ 
anajty ajcxy ymɨjc, chi ajcxy ooy 
chɨgɨɨy. 10

 Huinꞌit je ángel ymɨnañ:
―Caꞌ mdzɨgɨɨygɨxy, cham ɨɨch 

miich nyajnɨmaaygɨxy oybɨ ayuc 
huɨdibɨ yajjotcugɨḧuɨpy tügꞌócɨy 
naax cajp. 11

 Mɨɨd miich ajcxy 
ycɨxpɨ tɨ ypiꞌcꞌaty cham ma je David 
ycajp tüg jäy huɨdibɨ miich ajcxy 
xyñihuänaam xycohuänaam ma 
ajcxy mmɨdzip. Hueꞌ jeꞌ je CRISTO, 
je Huindzɨn Dios. 12

 Yɨꞌ jeꞌ ijxpéjtɨp 
huɨdi mɨɨd mꞌijxcabɨpy. Mbáadɨpy 
ajcxy je ung maꞌxung ñïmóchɨty 
mɨɨd ymotz, ycöcnäy ma ɨyujc 
pëcxɨꞌñ.

13
 Chi janch mɨcꞌamy 

ñayguëxɨc̈ɨ mɨɨd je ángel may yɨ 
tzajpjotychɨnaaybɨ, chach Dios 
ojadájtcɨxy ymɨnáangɨxy:
 14 ¡Ooy ycömáyɨty ooy ymɨj́ɨty 

yɨ Dios tzajpjotypɨ, ji 
naaxhuiñ jotcujcꞌajt mɨɨd 
jäy ajcxy ycɨxpɨ huɨdibɨ Dios 
yjäygɨdacpy!

15
 Jaduꞌn yjajty co je ángel ajcxy 

ñɨcxtay tzajpjoty, chi je cöbixy 
cuendꞌajtpɨ ajcxy ñayñɨmayɨ:
―Tzoc jámɨm jɨm Belén, jaydëbɨ 

nꞌíjxɨm ti tɨ ytunyii tɨ yjadyii 
huɨdibɨ nHuindzɨnꞌájtɨm Dios tɨ 
xyajnɨmáayɨm.

16
 Chi ajcxy ñɨcxy jottɨgoy, chi 

oy pátcɨxy María, José etz je ung 
maꞌxung yꞌagögɨÿɨty ma je ɨyujc 
pëcxɨꞌñ. 17

 Co ajcxy ijxy je María 
etz je ung maꞌxung, huinꞌit ajcxy 
nigapxtay nimɨydactay jaduꞌn nej je 
ángel ajcxy ñɨmayɨ mɨɨd je piꞌcꞌanäg 
ycɨxpɨ. 18

 Tügꞌócɨy jäy huɨdi mɨdou 

ooy jɨhuɨy huinmay jaduꞌn nej je 
cöbixycuendꞌajtpɨ ajcxy ymɨnañ. 
19

 Chi María mɨdoꞌmbɨjctay, e 
yajhuɨꞌmy ma yjot yhuinmaꞌñ. 20

 Chi 
yhuimbijty je cöbixycuendꞌajtpɨ 
ajcxy cömay jäymech ajcxy yɨ Dios, 
etz ooy alabanza ajcxy ɨɨy mɨɨd 
Dios ycɨxpɨ mɨɨd tügꞌócɨy jaduꞌn nej 
anajty tɨ íjxcɨxy tɨ mɨdóogɨxy, etz 
jaduꞌn nej anajty tɨ ñɨmáayɨgɨxy.

Piꞌc Jesús yajcapxquëxɨg̈y 
ma Dios ytɨjc

21
 Coductujc xɨɨ maabɨ anajty 

ymaꞌxungꞌaty, huinꞌit jeꞌ ajcxy 
tɨyꞌajttɨy je ung maꞌxung. Chi ajcxy 
yxɨɨmoy JESUS, jaduꞌn nej je ángel 
anajty jayɨjp tɨ ymɨnaꞌñ caꞌnɨ anajty 
chɨmɨg̈yii ycɨyɨg̈yii.

22
 Co je xɨɨ oypaatnɨ mɨna je 

María anajty yhuätzpɨdzɨmaamnɨ, 
jaduꞌn nej Moisés ycötújcɨn je 
jécyɨp ymɨnañ. Chi ajcxy mɨɨdnɨcxy 
je ung maꞌxung jɨm Jerusalén 
capxquëxɨg̈aangɨxy ma yɨ Huindzɨn 
Dios yhuinduu. 23

 Com jaduꞌn anajty 
yjaybétyɨty ma Huindzɨn Dios ñecy:

Tügꞌócɨy unggoob yëydɨjcpɨ 
huɨdi maꞌxungꞌajtp, abɨcy 
yhuɨꞌ́mɨpy mɨɨd je Huindzɨn 
Dios ycɨxpɨ.

24
 José etz María oy yéjccɨxy 

huindzɨgɨꞌñ jaduꞌn nej Huindzɨn 
Dios ñecy ymɨnaꞌñ co jëbɨ yecy 
metzc jam muuxy o pajctzaꞌm 
muuxy.

25
 Jɨm Jerusalén anajty chɨnäy 

tüg jäy huɨdi anajty yxɨɨ Simeón, 
tudägyjäy jeꞌ, etz ooy Dios jäymech. 
Simeón yꞌahuijxyp anajty mɨna 
Dios miñ yajjotcujcꞌadaꞌñ Israeljäy 
ajcxy, e mɨɨd jeꞌ anajty Dios 
yjɨhuɨꞌñ ymɨcꞌajt. 26

 Dios yjɨhuɨꞌñ 

ymɨcꞌajt tɨ anajty yajnejhuɨÿii co 
caꞌ chojc ögaꞌñ, jayɨjpnɨ ocꞌixɨpy je 
Huindzɨn Dios yCristo. 27

 Je Dios 
yjɨhuɨꞌñ ymɨcꞌajt yajmin yajmejtzɨ 
Simeón yhuinmaꞌñ huen nɨcxy 
ma Dios ytɨjc; huinꞌit Jesús ytaj 
yteedy ymɨɨdnɨcxɨ ma Dios ytɨjc, 
cuyduñ ajcxy jaduꞌn nej Dios ñecy 
yꞌaneꞌmy. 28

 Chi Simeón tzendzoy 
etz capxpaady je ung maꞌxung, e 
chi Dios mɨbɨjctzoy mɨɨd jeꞌ ycɨxpɨ, 
chi ymɨnañ:
 29 Jadachambɨ capxcɨx́ jotcujc, 

Huindzɨn Dios, mɨɨd ɨɨch miich 
mdumbɨ, com tɨ mguyduñ 
jaduꞌn nej tɨ xyñɨmäyɨch co 
nꞌixɨpyɨch je Cristo.

 30 Cham tɨ nꞌixyɨch je nihuambɨ 
cohuambɨ,

 31 huɨdibɨ tɨ mniꞌixɨÿ ma tügꞌócɨy 
jäy ajcxy yhuinduu.

 32 Jada ung maꞌxung ytɨyꞌajt 
yegɨp ma yɨ jäy ajcxy huɨdi 
caꞌ yjudiojäyɨty. Jaduꞌn yɨꞌ 
nipaady nej tüg jɨɨn huɨdi 
codɨɨcxp je jäy. Cömay yꞌidɨpy 
yɨ Israel jäy mɨɨd yɨꞌ ycɨxpɨ.

33
 José etz Jesús ytaj ooy jɨhuɨɨy 

huinmaay jaduꞌn nej Simeón 
ñigapxy je piꞌc maꞌxung. 34-35

 Chi 
Simeón conuucx yɨꞌ ajxcy, e nɨmay 
María, Jesús ytaj:
―Jadayaabɨ piꞌcꞌanäg hueꞌ 

jada aminɨÿ co may Israel jäy 
yjothuinmaꞌñ yajꞌoyɨḧuɨpy mɨɨd yɨ 
Dios etz nañ jaduꞌn may Israel jäy 
yjothuinmaꞌñ caꞌ yajꞌoyɨḧuɨpy mɨɨd 
yɨ Dios. Yɨꞌ jeꞌ tüg ijxpejt co caꞌ jäy 
yꞌixaꞌnɨɨyb chogaꞌnɨɨyb, e jaduꞌn 
tügꞌócɨy yajnejhuɨḧuɨpy nej ajcxy 
nidüg nidüg yjothuinmaꞌñ mɨɨdɨty. 
E miich mꞌidɨpy jotmaymɨɨd jaduꞌn 
nejɨhuɨÿ tüg espada tɨ xyajtzaachɨÿ.

36-37
 Nañ jɨm Jerusalén anajty tüg 

töxyjäy huɨdibɨ anajty yxɨɨ Ana, 
Dios jeꞌ anajty yꞌayucnajtzcapxɨɨybɨ. 
Fanuel anajty yteedyꞌajtpy, hueꞌ 
jeꞌ Aser yꞌap yꞌoc, mɨj jäy anajty 
ooy. Janch mutzꞌanägnɨ ypɨjcy e 
jëyɨ huixtujc jɨmɨjt chɨnay mɨɨd 
yñaꞌy, madaꞌpx mɨdaax jɨmɨjt anajty 
cujc coꞌögy chɨnäy, e caꞌ anajty 
ytɨgoyꞌity ma Dios ytɨjc. Ana ytumb 
anajty tzajtɨgoty xɨɨm tzuum jopy 
ayuu anajty ycapxtägy. 38

 Chi Ana 
nimiñ José etz María jiiby ma 
Dios ytɨjc, e quipxy mɨɨd ajcxy 
huingapxtacy je Huindzɨn Dios. Chi 
je Ana nimɨydacy je piꞌc Jesús mɨɨd 
tügꞌócɨy jäy jɨm Jerusalén huɨdi 
anajty ajcxy jɨjpꞌijxp mɨna Dios 
cohuaꞌnaꞌñ Jerusalén ma ymɨdzip.

Co ajcxy nɨcxnɨ jɨm Nazaret
39

 Co oy yajcuydundäy tügꞌócɨy 
jaduꞌn nej je Huindzɨn Dios ñecy 
ymɨnaꞌñ, chi José etz María 
ñɨćxcɨxnɨ jɨm Galilea ma ajcxy 
ycɨꞌmgajp Nazaret. 40

 Je piꞌc 
Jesús anajty yeegy mɨc ooy mɨɨd 
huijyꞌajt cujcꞌajt, etz ymɨɨd jeꞌ Dios 
ymayꞌájtɨn yꞌoyꞌájtɨn.

Je piꞌc Jesús yajpaady ma Dios ytɨjc
41

 Jɨmɨjt jɨmɨjt yɨ ungdaj ungdeedy 
ñɨcxy anajty ajcxy jɨm Jerusalén 
co anajty je Pascua xɨɨ paady. 42

 Co 
Jesús anajty ymajmetzjɨmɨjtꞌajty, 
chi ajcxy ypättɨgɨɨy jɨm Jerusalén 
jaduꞌn anajty ajcxy costumbre 
mɨɨdɨty co xɨɨ paady. 43

 Co je xɨɨ 
ñaxtäy, chi ajcxy huimbíjtcɨxnɨ, e 
Jesús yhuɨꞌmɨɨy jeꞌ jɨm Jerusalén. 
Caꞌ José etz ytaj nejhuɨɨy ajcxy co tɨ 
anajty yhuɨꞌmɨy. 44

 Hueꞌ ajcxy anajty 
tijy jeꞌ ymiñ axaam mɨɨd ymɨgügtɨjc. 

Co tüg xɨɨ yöygɨxnɨ, chi ajcxy 
ixtay jeꞌ yꞌung ma yꞌamɨgügtɨjc 
ajcxy, etz huɨdi mɨɨd ñayꞌixyꞌadyii 
ñaymɨgügꞌadyii. 45

 Co caꞌ ajcxy 
yꞌung paady, chi yhuimbíjtcɨxnɨ jɨm 
Jerusalén ung ixtaaybɨ.

46
 Chi jaduꞌn yjajty codugɨɨg xɨɨ 

oypaatcɨxy jɨm ma Dios ytɨjc, Jesús 
yꞌɨñäy anajty agujcꞌamy ma je 
huindzɨndɨjc. Yɨꞌ anajty yꞌamɨdoꞌijtyp 
yɨ huindzɨndɨjc yꞌayuc, e nañ 
yajꞌamɨdooy anajty tijaty. 47

 Tügꞌócɨy 
je huindzɨndɨjc huɨdibɨ mɨdou Jesús 
yꞌayuc, chi ooy ajcxy huinmay 
etz jɨhuɨy jaduꞌn nej je Jesús 
huinjɨhuɨydäy etz jaduꞌn nej anajty 
tɨydudägy yꞌadzooy. 48

 Co Jesús 
ytaj yteedy yꞌijxpatɨ, chi ooy ajcxy 
tzachjɨhuɨɨy. Chi ungdaj ymɨnañ:
―Aay ung,¿nej co miich jaduꞌn 

xytúngɨxyɨch? Yɨ mdeedy etz ɨɨch 
yam tzachjottɨgooyb nayꞌadzɨgɨÿiijɨch 
nꞌixtáaygɨxɨch miich.

49
 Chi Jesús yꞌadzooy:

―¿Naꞌamy co miich 
xyꞌixtáaygɨxyɨch? ¿Caꞌ 
mnejhuɨɨygɨxy co copɨty nꞌidaꞌñɨch 
ma nDéedyɨch ytung?

50
 Chi ajcxy caꞌ huinjɨhuɨɨyɨ Jesús 

yꞌayuc huɨdibɨ ycapxy.
51

 Chi Jesús mɨɨd nɨcxy jeꞌ ajcxy 
jɨm Nazaret. Chi Jesús capxymɨdoy 
ytaj yteedy. Chi yɨꞌ ytaj yajhuɨꞌmday 
ma yjot yhuinmaꞌñ tügꞌócɨy nej 
ytunyii yjadyii. 52

 Chi Jesús 
ixpɨjcꞌadɨɨtzp anajty ooy, etz yeegy 
yjäygojy huijycujc. E yɨ Dios etz jäy 
ajcxy ooy anajty jäygɨdaaccɨxy.

Juan el Bautista yꞌayuccapxhuäcxy 
mɨjtɨgɨd̈uum

3  Ma anajty je Tiberio César 
yjɨmɨjtjoty, mɨmajmocx 

jɨmɨjt anajty maabɨ yꞌaneꞌmtɨgɨÿ, 
chi je Poncio Pilato anajty 
gobernadorꞌajtp jɨm Judea, je 
Herodes anajty reyꞌajtp jɨm Galilea, 
jeꞌ yꞌuch Felipe anajty reyꞌajtp jɨm 
Iturea etz jɨm Traconite ñaaxjot. 
Chi Lisanias anajty reyꞌajtp jɨm 
Abilina. 2 Chi je Anás etz Caifás jeꞌ 
ajcxy anajty teedy mɨjtungmɨɨd ma 
Dios ytɨjc. Je huinꞌit tiempo Dios 
yꞌayuc yjaꞌty ma je Juan, Zacarías 
ymang, huɨdibɨ anajty tzɨnaayb 
mɨjtɨgɨd̈uum. 3 Chi Juan choñ ñɨcxy 
ma tügꞌócɨy cajp mɨhuingon je 
Jordán mɨjnɨɨ, capxhuijy je jäy ajcxy 
, co huen jothuimbijttaaygɨxy etz 
huen nɨɨbejtcɨxy jɨgɨx ajcxy ypocy 
yajhuinmeecxɨp. 4 Jada jaduꞌn tunɨ 
jajtɨ nej je ayucnajtzcapxɨɨybɨ Isaías 
anajty tɨ cojaay:

Jɨm mɨjtɨgɨd̈uum yajmɨdooy 
tüg jäy mɨnaꞌñ: “Yajꞌoyɨɨygɨx 
yɨ Dios ytüꞌaa, tɨm jaduꞌn 
nej jäy ajcxy yajꞌoyɨɨygɨxy yɨ 
jɨbɨc tüꞌaa co tüg rey minaꞌñ.” 
Yajtɨɨ́yɨgɨxy yɨ tüꞌaa huidɨbɨ 
ooy yꞌadɨjy yꞌaꞌoch.

 5 Tügꞌócɨy anɨɨ ahuoc huen 
joyɨɨydäy, tügꞌócɨy tungop 
huen nañ jaduꞌn joyɨɨydäy. 
Tügꞌócɨy nɨɨꞌaa tüꞌaa huɨdibɨ 
tɨjmin tɨjxɨjp huen tɨɨydäy. Yɨ 
tüꞌaa huɨdibɨ caꞌ quipxyjátyɨty 
huen quipxyjaty tɨɨydäy.

 6 Tügꞌócɨy yɨ jäy ajcxy ixɨpy 
ñejhuɨḧɨpy nej Dios yegaꞌñ je 
nihuambɨ cohuambɨ.

7
 Chi Juan ojy ajcxy je jäy pɨnjaty 

anajty miimb nɨɨbejtpɨ, ymɨnañ:
―¡Miich ajcxy tzaꞌñ ajcxy 

yꞌajugy yꞌamɨgüg! ¿Pɨn miich 
ajcxy tɨ xynɨmäy quëg ma yɨ ayoꞌn 
huɨdibɨ Dios yquexaamy? 8 Túngɨx 

oybɨ, jothuimbíjtcɨx, caꞌ ajcxy 
mɨnaangɨxy miñ xyipy: “Abraham 
ɨɨch ajcxy nꞌapꞌajtpy ndeedyꞌajtpy”. 
Ɨɨch miich ajcxy nɨmaayb co 
Dios ixtɨ jëbɨ yɨꞌ yajꞌungꞌadyii 
yajꞌanägꞌadyii Abraham jada tzaa 
caꞌydɨ miich ajcxy. 9 Dios niꞌixɨ ̈yꞌity 
jaydëbɨ yajcödɨgoyɨpy jäy ajcxy 
yꞌalma huɨdibɨ jɨbɨc-huinmaꞌñ mɨɨd. 
Tɨm jaduꞌn nipaady nej jäy niꞌixɨ ̈
yꞌity mɨɨd jacha co pujxɨg̈aꞌñ tüg 
quipy huɨdi caꞌ oy ytɨɨmꞌaty, etz 
yajnögtähuaꞌñ.

10
 Chi je mayjäy ajcxy yꞌamɨdooy 

je Juan:
―¿Ti ɨɨch ajcxy jëbɨ nduñ?
11

 Chi je Juan yꞌadzooy, ymɨnañ:
―Pɨnjaty yhuit mɨɨd metz, jaydëbɨ 

möy pɨn caꞌ mɨɨdɨty ni tüg. Etz 
pɨnjaty caagy mɨɨd nañ jaduꞌn 
möhuɨpy pɨnjaty caꞌ mɨɨdɨty.

12
 Chi miiñ jadyii yajcogüejtpɨ 

co anajty ñɨɨbedaangɨxy, ymɨnañ 
ajcxy:
―¿Ti huaad ɨɨch ajcxy nduñ (jɨgɨx 

Dios xymɨjotcujcꞌadɨpyɨch)?
13

 Chi Juan yꞌadzooy:
―Caꞌ nɨg̈ɨ anaxy myajcogüety 

jaduꞌn nej je cötújcɨn yꞌaneꞌmy.
14

 Chi soldado ajcxy ymɨnañ:
―¿Ti ɨɨch ajcxy ndunɨpy (jɨgɨx 

Dios xymɨjotcujcꞌadɨpyɨch)?
Chi Juan yꞌadzooy:
―Ni pɨn ajcxy ti mgapɨj́cɨpy, ni 

mganïhuambedɨpy ajcxy. Nañ jaduꞌn 
mɨjotcujcꞌájtcɨxy nej myajmujuuygɨxy.

15
 Je mayjäy yjɨjpꞌijxyp anajty 

ajcxy ooy, etz ooy jɨhuɨɨy huinmaay 
nejhuɨḧuaangɨxy pen yɨ Juan jeꞌ 
anajty Cristo. 16

 Chi Juan nɨmay 
ajcxy nidügꞌócɨy:
―Ɨɨch janch nyajnɨɨbéjtypɨch jäy 

mɨɨd nɨɨ. Miimb jeꞌ axaam huɨdibɨ 

jacmɨj caꞌydɨ ɨɨch, caꞌ huaad yɨꞌ 
ycɨg̈huin ngejɨch. Jeꞌ miich ajcxy 
xyajnɨɨbedɨpy mɨɨdɨ Dios yjɨhuɨꞌñ 
ymɨcꞌajt etz mɨɨdɨ jɨɨn. 17

 Je Cristo 
niꞌixɨꞌ yꞌity co oybɨ möhuaꞌñ je 
jäy huɨdibɨ ajcxy oyhuinmaꞌñ 
mɨɨd, etz ymöhuaamy tzaachypɨ 
je jäy ajcxy huɨdibɨ jɨbɨc-huinmaꞌñ 
mɨɨd,tzaachypɨ huɨdibɨ nicamɨna 
ycɨxɨpy. Tɨm jaduꞌn nipaady nej tüg 
jäy niꞌixɨꞌ yꞌity co ymoc-huimbojaꞌn, 
e chi je oybɨ mocpajc pɨdägaꞌñ ma 
cheꞌx, etz je mocjaam ninögɨḧuaꞌñ, 
e camɨnaxɨɨ ycapïdzaꞌñ je jɨɨn.

18
 Je Juan ooy jäy capxhuijy, etz 

canaagnax oybɨ ayuc capxhuäcxy. 
19

 Chi yɨꞌ ojy je rey Herodes, co 
yꞌuch Felipe ytöxyɨjc Herodías mɨɨd 
tzɨnaayɨ, etz jacjaydiiybɨ jɨbɨc-
huinmaꞌñ tɨɨbɨ Herodes anajty tuñ. 
20

 Chi je rey Herodes nïgɨ pocytuñ 
co Juan pɨdacy pujxtɨgoty.

Je Jesús ñɨɨbejtɨn
21-22

 Chi jaduꞌn yjajty co jaduꞌn 
tügꞌócɨy jäy ñɨɨbejttay nañ jaduꞌn 
Jesús ñɨɨbejty. Yam anajty Jesús 
ycapxtägy co je tzajp yꞌahuaach, etz 
je Dios yjɨhuɨꞌñ ymɨcꞌajt ymɨnajcy 
ma Jesús ycöduu mɨɨd ñinïcx jaduꞌn 
nej muuxy ñinïcx. Nañ jaduꞌn 
yajmɨdoy tüg ayuc choñ tzajpjoty 
ymɨnañ:
―Miich nꞌungꞌajtpy, ooy ɨɨch 

miich ndzocy ooy njɨhuɨÿ, ooy 
njotcújcɨdyɨch mɨɨd miich.

Jesús ymɨjꞌap ymɨjteedy
23

 Jesús hueꞌ anajty yjɨmɨjt oy ni 
iipxmajc co ytungtɨgɨɨy. Hueꞌ jeꞌ 
anajty jaduꞌn jäy tijy José ymang, 
José yteedy hueꞌ jeꞌ Elí, 24

 Elí yteedy 
hueꞌ jeꞌ Matat, Matat yteedy hueꞌ jeꞌ 

Leví, je Leví yteedy hueꞌ jeꞌ Melqui, 
je Melqui yteedy hueꞌ jeꞌ Jana, je 
Jana yteedy hueꞌ jeꞌ José, 25

 Je 
José yteedy hueꞌ jeꞌ Matatías, je 
Matatías yteedy hueꞌ jeꞌ Amós, je 
Amós yteedy hueꞌ jeꞌ Nahum, je 
Nahum yteedy hueꞌ jeꞌ Esli, je Esli 
yteedy hueꞌ jeꞌ Nagai, 26

 je Nagai 
yteedy hueꞌ jeꞌ Maat, je Maat 
yteedy hueꞌ jeꞌ Matatías, je Matatías 
yteedy hueꞌ jeꞌ Semei, je Semei 
yteedy hueꞌ jeꞌ José, je José yteedy 
hueꞌ jeꞌ Judá, 27

 je Judá yteedy 
hueꞌ jeꞌ Joana, je Joana yteedy 
hueꞌ jeꞌ Resa, je Resa yteedy hueꞌ 
jeꞌ Zorobabel, je Zorobabel yteedy 
hueꞌ jeꞌ Salatiel, je Salatiel yteedy 
hueꞌ jeꞌ Neri, 28

 je Neri yteedy 
hueꞌ jeꞌ Melqui, je Melqui yteedy 
hueꞌ jeꞌAdi, je Adi yteedy hueꞌ jeꞌ 
Cosam, je Cosam yteedy hueꞌ jeꞌ 
Elmodam, je Elmodam yteedy hueꞌ 
jeꞌ Er, 29

 je Er yteedy hueꞌ jeꞌ Josué, 
je Josué yteedy hueꞌ jeꞌEliezer, je 
Eliezer yteedy hueꞌ jeꞌ Jorim, je 
Jorim yteedy hueꞌ jeꞌ Matat, 30

 je 
Matat yteedy hueꞌ jeꞌ Leví, je Leví 
yteedy hueꞌ jeꞌ Simeón, je Simeón 
yteedy hueꞌ jeꞌ Judá, je Judá yteedy 
hueꞌ jeꞌ José, je José yteedy hueꞌ 
jeꞌ Jonán, je Jonán yteedy hueꞌ jeꞌ 
Eliaquim, 31

 je Eliaquim yteedy 
hueꞌ jeꞌ Melea, je Melea yteedy 
hueꞌ jeꞌ Mainán, je Mainán yteedy 
hueꞌ jeꞌ Matata, je Matata yteedy 
hueꞌ jeꞌ Natán, 32

 je Natán yteedy 
hueꞌ jeꞌ David, je David yteedy 
hueꞌ jeꞌ Isaí, je Isaí yteedy hueꞌ jeꞌ 
Obed, je Obed yteedy hueꞌ jeꞌ Booz, 
je Booz yteedy hueꞌ jeꞌ Salmón, je 
Salmón yteedy hueꞌ jeꞌ Naasón, 33

 je 
Naasón yteedy hueꞌ jeꞌ Aminadab, 
je Aminadab yteedy hueꞌ jeꞌ Aram, 

je Aram yteedy hueꞌ jeꞌ Esrom, je 
Esrom yteedy hueꞌ jeꞌ Fares, je 
Fares yteedy hueꞌ jeꞌ Judá, 34

 je 
Judá yteedy hueꞌ jeꞌ Jacob, je Jacob 
yteedy hueꞌ jeꞌ Isaac, je Isaac yteedy 
hueꞌ jeꞌ Abraham, je Abraham 
yteedy hueꞌ jeꞌ Taré, je Taré yteedy 
hueꞌ jeꞌ Nacor, 35

 je Nacor yteedy 
hueꞌ jeꞌ Serug, je Serug yteedy hueꞌ 
jeꞌ Ragau, je Ragau yteedy hueꞌ 
jeꞌ Peleg, je Peleg yteedy hueꞌ jeꞌ 
Heber, je Heber yteedy hueꞌ jeꞌ Sala, 
36

 je Sala yteedy hueꞌ jeꞌ Cainán, je 
Cainán yteedy hueꞌ jeꞌ Arfaxad, je 
Arfaxad yteedy hueꞌ jeꞌ Sem, je Sem 
yteedy hueꞌ jeꞌ Noé, je Noé yteedy 
hueꞌ jeꞌ Lamec, 37

 je Lamec yteedy 
hueꞌ jeꞌ Matusalén, je Matusalén 
yteedy hueꞌ jeꞌ Enoc, je Enoc yteedy 
hueꞌ jeꞌ Jared, je Jared yteedy hueꞌ 
jeꞌ Mahalaleel, je Mahalaleel yteedy 
hueꞌ jeꞌ Cainán, 38

 je Cainán yteedy 
hueꞌ jeꞌ Enós, je Enós yteedy hueꞌ jeꞌ 
Set, je Set yteedy hueꞌ jeꞌ Adán, je 
Adán yteedy hueꞌ jeꞌ Dios.

Je mujcuꞌ tuñ ijxtaꞌnɨ ma Jesús

4  Jesús ymɨɨdꞌajtpy anajty je 
Dios yjɨhuɨꞌñ ymɨcꞌajt. Co 

Jesús jɨm choñ ma Jordán mɨj 
nɨɨ, chi je Dios yjɨhuɨꞌñ ymɨcꞌajt 
yajnɨcxɨ mɨjtɨgɨd̈uum. 2 Jesús yꞌijty 
huixchɨguiꞌpx xɨɨ jɨm mɨjtɨgɨd̈uum. 
Chi je mujcuꞌ yjotꞌijxɨ huinmaꞌñꞌijxɨ. 
Jaygay jɨm yꞌijty, e co huixchɨguiꞌpx 
xɨɨ ñajxnɨ, chi oy yuuböccodyii. 
3

 Chi je mujcuꞌ nɨmay:
―Penɨ janch miich Dios 

xyꞌungꞌadyii, nɨmay jada tzaa huen 
ahuimbity tzajcaagy.

4
 Chi Jesús yꞌadzooy:

―Jaybety ity ma Dios ñecy co 
caꞌnan mɨɨd tzajcaagy tɨꞌajty jäy 

ajcxy yjugyꞌaty, nañ jaduꞌn tzocy 
tügꞌócɨy Dios yꞌayuc.

5
 Chi je mujcuꞌ mɨɨdpejty Jesús ma 

tüg cop janch cɨxpɨ, chi tüg jaxɨg̈y 
yajniꞌixɨɨy tügꞌócɨy je naax cajp 
huɨdi jii naaxhuiñbɨ. 6 Chi je mujcuꞌ 
ymɨnañ:
―Ɨɨch miich möhuɨpy tügꞌócɨy 

mɨcꞌájtɨn anéꞌmɨn etz oyꞌájtɨn, 
com ɨɨch ngɨꞌ̈am yꞌity tügꞌócɨy, e 
nmöhuɨbɨch hueñytɨmpɨn̈ɨty. 7 Pen 
xyhuingoxtɨnaaybɨch xyꞌojadajtpɨch 
miich, ac miich jada mjeꞌ tügꞌócɨy.

8
 Chi Jesús yꞌadzooy, ymɨnañ:

―Huinhuägtuutcɨch miich 
mujcuꞌ, com jaduꞌn jaybéty yꞌity: 

“Co yɨ Huindzɨn miich mDios 
mhuingoxtɨnähuɨpy mꞌojadadɨpy, 
etz yɨꞌ jeꞌ tüg pajc myajmɨjꞌadɨpy.”

9
 Chi je mujcuꞌ mɨɨdnɨcxy Jesús 

jɨm Jerusalén, chi mɨɨd pejty ma 
Dios ytɨjc coduu, e nɨmay:
―Pen Dios miich xyꞌungꞌajtp 

cödɨjpnax naaxcɨx́y, 10
 com jaybety 

jaduꞌn yꞌity ma Dios ñecy co 
quexɨpy Dios yɨꞌ yꞌángeles ajcxy 
e xycuendꞌadɨpy. 11

 Cɨg̈ɨx́y ajcxy 
xyhuidzɨpy, caꞌydɨ mdzaachɨÿ ma 
tzaajot.

12
 Chi Jesús ymɨnañ:

―Ji Dios yꞌayuc huɨdi jaduꞌn 
mɨnam co caꞌ mjotꞌixɨpy 
mhuinmaꞌñꞌixɨpy yɨ mHuindzɨn 
Dios.

13
 Co je mujcuꞌ yajcɨjxy jaduꞌn 

nej anajty jotꞌixaꞌñ huinmaꞌñꞌixaꞌñ 
Jesús, chi huinhuägtuuty tüg 
tiempo.

Jesús yajtzondägy jeꞌ 
ytung jɨm Galilea

14
 Chi Jesús nɨcxy jɨm Galilea, e 

Jesús mɨɨdꞌajtpy je Dios yjɨhuɨꞌñ 

ymɨcꞌajt. Chi Jesús ooy cömay yꞌijty 
ma tügꞌócɨy cajp huinduy agonbɨ. 
15

 Hueꞌ Jesús anajty yajꞌixpɨcy 
majaty jeꞌ ajcxy naymujctac. Chi je 
jäy ajcxy tügꞌócɨy ooy cömay Jesús.

Jesús yajpaady jɨm Nazaret
16

 Chi Jesús ymiiñ Nazaret 
ma anajty tɨ yeegy. Chi Jesús 
ytɨgɨy ma naymujctac, jaduꞌn 
nej costumbre anajty mɨɨdɨty 
pocxxɨɨduum. Chi ytɨnaayꞌahuɨy, 
chi ytɨgɨɨy necycapxpɨ. 17

 Chi 
ajcxy mooy je necy huɨdibɨ je Dios 
yꞌayucnajtzcapxɨɨybɨ Isaías yjaay. 
Chi cɨyhuäcxy je necy, paty jiiby 
tüg it ma anajty yjaybétyɨty jaduꞌn:
 18 Je Huindzɨn Dios yjɨhuɨꞌñ 

ymɨcꞌajt xymɨɨdꞌajtpɨch, 
co xyajnïbɨcyɨch co 
nyajnɨmähuɨbɨch ayoobɨtɨjc 
je oybɨ ayuc. Tɨ xyquexyɨch 
co nyajjotcugɨḧuɨbɨch je jäy 
ajcxy huɨdi jotmay ymɨɨd, etz 
nhuinméecxɨbɨch huɨdibɨ 
ajcxy pujxtɨgótyɨp, nañ jaduꞌn 
ajcxy je huɨdibɨ huiintzɨp 
nyajhuindɨɨcxɨg̈ɨbɨch, e 
nbɨdägɨbɨch ahuätztuum 
huɨdibɨ yajtzaachytumb.

 19 Tɨ xyquexyɨch co 
ngapxhuäcxɨbɨch je tiempo 
mɨna Huindzɨn Dios mayꞌajt 
oyꞌajt tunaꞌñ mɨɨd je jäy ajcxy 
ycɨxpɨ.

20
 Chi jadaꞌ Jesús abɨdijty je ñecy, 

yajcɨd̈ɨgɨɨy je tungmɨɨdpɨ, huinꞌit 
yꞌixtacy. Chi tügꞌócɨy mayjäy jiiby 
ma naymujctac ooy ajcxy huindɨcxy 
je Jesús. 21

 Chi Jesús ymɨnandacy:
―Cham yajcuydun jeꞌ huɨdi 

jaybety ma Dios ñecy jaduꞌn nej 
miich ajcxy cham tɨ mmɨdooy.

22
 Chi nidügꞌócɨy ajcxy ooy 

jäygɨdacy nej Jesús mɨnaꞌñ, etz 
huinmay ajcxy ooy je ayuc huɨdibɨ 
Jesús ycapxy, chi ñayñɨmáayɨgɨxy:
―¿Nej caꞌy José jada jadaꞌ yꞌung?
23

 Chi Jesús ymɨnaañ:
―Caꞌ yjécyɨty miich ajcxy 

xyajnɨmähuɨbɨch jada ayuc: 
“Tzoydumbɨ naychoyɨḧuɨɨ 
cɨꞌm. Tügꞌócɨy jaduꞌn nej ɨɨch 
ajcxy nmɨdooyɨch tɨ mduñ jɨm 
Capernaum, nañ jaduꞌn miich octun 
ma mgɨꞌmgajp.”

24
 Chi Jesús yjacmɨnañ:

―Janch ɨɨch miich ajcxy 
nnɨmäy co ni tüg jäy huɨdibɨ Dios 
yꞌayucnajtzcapxɨɨyb caꞌ jäy ajcxy 
cöbɨcy ma ycɨꞌmgajp. 25

 Janch ɨɨch 
miich ajcxy nɨmäy co ooy anajty 
may coꞌögy ytöxyjäy ya Israel 
jecyꞌajty co Elías chɨnaay, co je 
tzajp adujcy tugɨɨg jɨmɨjt jatudujc 
poꞌ, co oy yuu miiñ ma tügꞌócɨy 
naax cajp. 26

 E Dios caꞌ quejxy je 
Elías ma yɨ Israeljäy coꞌögy töxyjäy 
ajcxy. Hueꞌ janch quejxy huinduum 
jɨm Sarepta ma Sidón naaxjot ma 
tüg coꞌögy töxyjäy huɨdi jɨm. 27

 Nañ 
jaduꞌn anajty ooy mayjäy püdz paꞌm 
mɨɨdɨty ya Israel jecyꞌajty co je Dios 
yꞌayucnajtzcapxɨɨybɨ Eliseo chɨnay. 
Chi ni tüg jäy huinꞌit catzoocy, jëyɨ 
tügpajc choocy paꞌmjäy huɨdibɨ 
anajty yxɨɨ Naamán huɨdi tzoon 
Siria naaxjot.

28
 Huinꞌit tügꞌócɨy jäy huɨdi 

anajty jiiby ma naymujctac ooy 
yjotmaꞌtcoty co jadayaab ayuc 
ajcxy mɨdooy. 29

 Chi je mayjäy ajcxy 
nibɨdɨg̈y Jesús etz yajpɨdzɨmy ma je 
cajp. Chi ajcxy yajnɨcxy jɨm ma je 
tzaahuingueetz, co je cajp copcɨx́y 
anajty yajpaady, e jɨm anajty 

cödɨjpnaxaangɨxy. 30
 Chi Jesús ñajxy 

cujcꞌamy ma jeꞌ ajcxy, chi ñɨcxnɨ.

Tüg yëydɨjc huɨdibɨ anajty 
mɨɨd jɨbɨc espíritu

31
 Chi Jesús yꞌidacy jɨm 

Capernaum, tüg cajp jɨm 
Galilea naaxjot, chi Jesús jäy 
ajcxy yajꞌixpɨjcy pocxxɨɨduum. 
32

 Huinmay ooy ajcxy jaduꞌn nej jeꞌ 
yajꞌixpɨcy. Ñayñɨmáayɨgɨxy co je 
Jesús yajꞌixpɨcy nejɨhuɨÿ mɨjtung 
mɨjꞌanéꞌmɨn mɨɨ́dɨty.

33
 Jiiby ma je naymujctac jiiby 

anajty tüg yëydɨjc huɨdibɨ mɨɨd 
tüg caꞌoybɨ, chi je caꞌoybɨ mɨc 
yaaxqueecy ymɨnañ:

34
 ―Ixmajtzcɨch ajcxy, ¿ti 

mdunamy mɨɨd ɨɨch ajcxy Jesús 
je nazaretpɨ? ¿Nej tɨ mmiñ co 
xyajhuindɨgoyáanɨgɨxyɨch? Ɨɨch 
miich nꞌijxcapy co miich jeꞌ je 
Huätzpɨ Dios.

35
 Chi Jesús je caꞌoybɨ ojy, nɨmay:

―Amon, pɨdzɨm ma yɨ jäy.
Chi je caꞌoybɨ najtztijɨɨy je 

yëydɨjc agujcꞌamy ma je jäy ajcxy, 
huinꞌit ypɨdzɨmy, e caꞌ ni nej 
jactuuñ. 36

 Tügꞌócɨy jäy jɨm ooy 
ajcxy ñayꞌadzɨgɨɨyɨ miñ xyɨpy 
yjanayñɨmáayɨgɨxy:
―¿Ti ayuc jadaꞌ yɨꞌ? Co mɨɨd 

yꞌanéꞌmɨn etz mɨcꞌajt aneꞌmy caꞌoybɨ 
etz yajpɨdzɨmy ma jäy.

37
 Chi Jesús capxpaady yꞌijty ma 

tügꞌócɨy cajp huɨdi huinduy agónɨp.

Jesús yajtzoocy Pedro 
ymɨd̈ töxyjäybɨ

38
 Chi Jesús ypɨdɨg̈y choñ ma 

naymujctac, ytɨgɨɨy ma Simón ytɨjc. 
Jaduꞌn anajty Simón ymɨd̈ töxyjäybɨ 
mɨc ytoyii. Chi ajcxy cohuanɨɨy 

Jesús mɨɨd jeꞌ ycɨxpɨ. 39
 Chi Jesús 

yhuindacy ma jeꞌ yhuinduu, ixꞌojy 
je toyɨɨ, e jaduꞌñɨ ñajxy. Chi jeꞌ 
mɨcꞌamy ypɨdɨg̈y, yajcay yajꞌuucy 
ajcxy.

Jesús yajtzoocy maybaꞌmjäy
40

 Tzuu tzuu anajty jäy ajcxy 
yajnɨcxy tügꞌócɨy jäy ajcxy 
paꞌmmɨɨdpɨ ma Jesús. Chi Jesús 
cɨn̈ɨẍajy nidüg nidüg, e jaduꞌn 
anajty ajcxy chögy. 41

 Chi nañ 
jaduꞌn jeꞌ caꞌoybɨ yajpɨdzɨmy ma 
mayjäy, mɨc je caꞌoybɨ anajty 
yhuaꞌñ yjɨhuɨÿ, ymɨnaꞌñ:
―Miich jeꞌ Dios xyꞌungꞌajtp.
Chi Jesús nïgɨ ixꞌojy, caꞌ anajty 

yajhuäcxɨpy nɨcxy yjaccapxy, com 
tɨ anajty nejhuɨɨygɨxy co yɨꞌ jeꞌ je 
Cristo.

Jesús yꞌayuccapxhuäcxy jɨm Galilea
42

 Co yxɨɨmɨɨy, chi chooñ Jesús, 
ñɨcxy mɨjtɨgɨd̈uum. Ooy jäy 
yjaꞌixtäyii, chi ajcxy oy paatcɨxy, 
yajhuäcxɨjpy ajcxy ooy, caꞌ anajty 
ocꞌixmadzáangɨxnɨ. 43

 Chi Jesús 
ymɨnañ:
―Ooy jada chachcopɨćyɨty 

co canaag agajp ɨɨch jada 
ngapxhuäcxɨbɨch je oybɨ ayuc 
jaduꞌn nej Dios yꞌaneꞌmy. Paady 
Dios tɨ xyquexyɨch ya naaxhuiñ.

44
 Jaduꞌn anajty jeꞌ capxhuäcxy 

majaty jäy ñaymujctac jɨm Galilea.

Je acxmajtzɨn mɨjhuinmaꞌñybɨ

5  Tügtecy jaduꞌn yjajtɨ, jɨm 
anajty Jesús ma je Genesaret 

mejypaꞌ, co jäy ñimiinɨ janch 
ñayꞌadijɨɨy ñayꞌagodɨɨ́yɨgɨxy, 
tzachꞌamɨdohuaangɨxy Dios 
yꞌayuc. 2 Chi yɨꞌ ijxpaty mejtz 

barco jahueengɨ mejypaꞌáy. 
Je acxmajtzpɨdɨjc tɨ anajty 
ypɨdzɨḿgɨxy ma je barco, jɨm anajty 
yꞌacxxuumy pújccɨxy. 3 Chi Jesús 
yajtɨgɨyɨɨy tüg barco huɨdi Simón 
anajty jeꞌajtpy. Chi mayꞌajt pɨjctzoy 
co huen yajjɨhuägy hueenɨ yɨ barco 
mejypaꞌáy. Chi Jesús yꞌixtacy 
barcojoty, e jaduꞌn yajꞌixpɨjcy je 
mayjäy ajcxy. 4 Co ycapxymaayɨ, chi 
Jesús Simón nɨmay:
―Nɨcx pɨdäg mꞌacxmadzɨꞌñ 

mejyjoty, jaydëbɨ májtzcɨxɨpy acx.
5

 Chi Simón yꞌadzooy:
―Huindzɨn, tɨ ɨɨch ajcxy ooy njatuñ 

tüg tzuum, ni ti tɨ ngapáatcɨxyɨch. 
Per mɨɨd miich mꞌayuc ycɨxpɨ yɨ 
acxmadzɨꞌñ nbɨdägɨbɨch mejyjoty.

6
 Co ajcxy pɨdacy je acxmadzɨꞌñ 

mejyjoty, chi yajcoꞌadujcy ooy may 
acx, jahueenɨ acxmadzɨꞌñ ycacɨɨch 
mɨɨd je may acx ycɨxpɨ. 7 Chi Pedro 
yemɨ ymɨgügtɨjc huɨdi anajty jɨm 
ma je jadügpɨ barco, huen miñ ajcxy 
pubedyii. Chi ajcxy ymiñ pubejtp, 
yajꞌujch ajcxy metzpɨ barco mɨɨd may 
acx, jagoo jagoo ycaquiiñ je barco 
mɨɨd may acx ycɨxpɨ. 8 Co Simón Pedro 
ijxy jaduꞌn, chi ycojxtɨnaayꞌahuɨɨy ma 
Jesús yhuinduu, nɨmay:
―Huinhuäctúutcɨch, Huindzɨn, 

com ɨɨch pocyjäy ɨɨch.
9

 Com Pedro janch tzɨgɨɨyb anajty, 
etz nañ tzɨgɨɨyb tügꞌócɨy huɨdi 
anajty mɨɨd tɨ ytuñ, co anajty ooy 
may acx tzachyajnïbéjtcɨxy. 10

 Nañ 
jaduꞌn tzɨgɨɨyb anajty je Jacobo 
etz Juan je Zebedeo ymang ajcxy 
huɨdibɨ Simón anajty tɨ pubety. Chi 
Jesús ñɨmay Simón:
―Caꞌ mdzɨgɨÿ, jadachambɨ etz 

jacnɨcxnɨ xɨɨ tiempo mdunɨpy 
jäymadzɨɨ.

11
 Co je barco yajmejypɨdzɨmy, chi 

ajcxy yꞌixmajch tügꞌócɨy, chi ajcxy 
panɨcxy Jesús.

Jesús yajtzögy tüg jäy 
nïbützpaꞌmmɨɨdpɨ

12
 Chi jaduꞌn yjajtɨ co anajty 

Jesús yjɨḿɨty ma tüg cajp, co 
ñimiinɨ tüg yëydɨjc ymɨɨd anajty 
pützpaꞌm. Co je paꞌmjäy ijxy Jesús, 
chi nihuindacy ma yhuinduu, 
mɨnucxtacy, nɨmay:
―Huindzɨn, pen mdzojcpy jëbɨ 

xyajtzögɨbɨch.
13

 Chi Jesús ycɨꞌ najtzxajɨɨy nïdooñ, 
nɨmay:
―Ndzojcpyɨch, huɨꞌm huädz.
Chi mɨcꞌamy je jäy choocy. 14

 Chi 
Jesús aneꞌmy, nɨmay:
―Caꞌ ni pɨn myajnɨmähuɨpy, nɨcx 

janchtɨy nayguëxɨg̈ɨɨb ma teedy, 
jaydëbɨ möhuɨpy Dios huindzɨgɨꞌñ, 
jaduꞌn nej Moisés ycötújcɨn je 
jécyɨp yꞌaneꞌmy, mɨɨd yɨꞌ ycɨxpɨ co 
tɨ mhuätzpɨdzɨmy, jaydëbɨ jäy ajcxy 
nejhuɨḧuɨpy co tɨ mdzögy.

15
 Je capxyꞌayuc nïgɨ yꞌoc-

huäcxꞌadɨɨtznɨ, e janch mayjäy 
yꞌocnimújcɨn, jɨm pɨn ayuc 
mɨdohuaam, e jɨm huɨdi tzögaam. 
16

 Jesús ycögueecpy anajty je 
mayjäy, ñɨcxy anajty mɨjtɨgɨd̈uum 
Dios ojadajtpɨ.

Jesús yajtzögy tüg jäy 
cɨẍuxypɨ tecyxuxypɨ

17
 Tüg tecy yjájtɨ, Jesús anajty 

yajꞌixpɨjcp, e jɨm anajty ajcxy ɨñäy 
ma Jesús yhuinduu fariseojäy 
ajcxy, etz huɨdi jäy yajꞌixpɨjcp Dios 
ñecy huɨdijaty anajty tɨ choongɨxy 
canaag agajp ma Galilea naaxjot 
Judea naaxjot, etz cham huɨdijaty 

anajty tɨ chooñ Jerusalén. E 
Jesús ymɨɨd anajty Huindzɨn Dios 
ymɨcꞌajt co jäy yajtzögɨpy. 18

 Chi 
nijëjɨty jäy yajjaꞌty cɨjxꞌam tüg 
paꞌmjäy yëydɨjcpɨ huɨdi caꞌ anajty 
ycɨꞌ ytecy yücxy. Chi ajcxy ixtaay 
ma yajtɨjctɨgɨḧuɨpy pɨdägaꞌñ anajty 
ajcxy je paꞌmjäy ma Jesús yhuinduu. 
19

 Com caꞌ anajty ni ma tɨgɨyɨydac 
mɨɨd co je tɨjc anajty ooy yꞌújtzɨty 
mɨɨd mayjäy. Chi ajcxy mɨɨdpejty 
tɨjc nïgɨx́y, chi ajcxy tɨjc yajcöhuach, 
e chi ajcxy cödɨyñajxy cɨjxꞌam 
je paꞌmjäy ma Jesús yhuinduu. 
20

 Co Jesús ijxy jaduꞌn nej jeꞌ ajcxy 
ymɨbɨcy, chi nɨmay:
―Yëydɨjc, yajmeecxp mbocy.
21

 Chi jeꞌ ajcxy huɨdi yajꞌixpɨjcpy 
Dios ñecy etz je judío ixpɨcytɨjc 
huɨdi naydíjɨgɨxp fariseojäy 
huinmaygoty, ñayñɨmáayɨgɨxy: 

“Jada Jesús ooy ycapxtɨgoy mɨɨd 
Dios. Ni pɨn yëydɨjc huaad 
caꞌ ti pocymeecxy. Tügpajc 
nHuindzɨnꞌájtɨm Dios huɨdi 
pocyhuinmecxp.”

22
 Jesús ñejhuɨɨy jeꞌ ajcxy yjot 

yhuinmaꞌñ, paady ajcxy nɨmay:
―¿Ti mdzachhuinmaayb ajcxy 

ma mjot mhuinmaꞌñ? 23
 ¿Ti 

jactzip co mɨnaanɨm co tɨ mbocy 
yajmeecxy o mɨnaanɨm: “Pɨdɨg̈ etz 
nɨcxnɨ”? 24

 Jaydëbɨ miich ajcxy 
mnejhuɨḧuɨpy co ɨɨch jeꞌ je jäy huɨdi 
tzoon tzajpjoty, nmɨɨ́dɨch anéꞌmɨn 
etz mɨcꞌajt ya naaxhuiñ jëbɨ jäy 
nbocyhuinmeecxyɨch, paady cham 
nnɨmäyɨch yɨ paꞌmjäy: “Pɨdɨg̈ etz 
yajpɨdɨg̈ mmaabejt, nɨcx ma mdɨjc.”

25
 Chi mɨcꞌamy je paꞌmjäy 

ytɨnayɨg̈y ma je jäy ajcxy yhuinduu, 
etz yajpɨdɨg̈y jeꞌ ymaabejt ma 
anajty ycögnäy. Chi ñɨcxnɨ ma 

ytɨjc, chi ooy cömay jäymejch Dios. 
26

 Huinꞌit nidügꞌócɨy je mayjäy ooy 
ajcxy jɨhuɨɨy, e chi ajcxy ooy cömay 
etz jäymejch Dios. Chi ajcxy ooy 
chɨgɨɨygɨxy, ymɨnaangɨxy:
―Cham janchtɨy nꞌíjxɨm 

mɨjhuinmaꞌñ.

Jesús huodzooñ je Leví
27

 Co jaduꞌn ytunɨ yjajtɨ, chi Jesús 
jɨm choñ, chi ijxy tüg yajcogüejtpɨ 
huɨdi anajty yxɨɨ Leví. Leví jɨm 
anajty ɨñäy ma yajgogüejttac. Chi 
Jesús nɨmay je Leví:
―Pajaamgɨch.
28

 Chi je Leví ixmajtztay huɨdi 
anajty ytuumyb etz padzooñ je 
Jesús.

29
 Chi Leví mayjäy yajcay yajꞌuucy 

ma ytɨjc, cham may yajcogüejtpɨ 
ajcxy etz jacjadyii jäy huɨdi ɨñaayb 
ma yɨ mesa mɨɨd Jesús etz yɨꞌ 
ydiscípulos ajcxy. 30

 Chi jeꞌ ajcxy 
huɨdibɨ yajꞌixpɨjcp Dios ñecy etz 
je ixpɨcytɨjc huɨdi naydíjɨgɨxp 
fariseojäy tzachniꞌameechycápxcɨxy 
niꞌojɨɨygɨxy je Jesús ydiscípulos 
ajcxy, ymɨnaangɨxy:
―¿Naꞌamy co mgaaygɨxy 

mꞌuuccɨxy mɨɨd yajcogüejtpɨ etz 
mɨɨd pocyjäy ajcxy?

31
 Chi Jesús ymɨnañ:

―Caꞌ yajmayjaty tzoydumbɨ huɨdibɨ 
caꞌ ajcxy ypɨgyii, jëyɨ huɨdi ajcxy 
pɨj́cɨp. 32

 Caꞌ ɨɨch tɨ nmiñɨch ma je jäy 
ajcxy huɨdibɨ caꞌ pocy mɨɨdɨty. Ɨɨch 
tɨ nmiñɨch mɨɨd yɨ pocyjäy ycɨxpɨ co 
huen jothuimbijttaaygɨxy ma Dios.

Yajꞌamɨdooy ajcxy Jesús ti co 
jäy ajcxy yꞌayunasꞌájtcɨxy

33
 Chi je mayjäy ajcxy Jesús 

nɨmay:

―Nej co yɨꞌ (Juan) ydiscípulos 
ajcxy janam jadzojc jaygay yꞌíjtcɨxy 
etz ycapxtáccɨxy, nañ jaduꞌn je 
fariseojäy ydiscípulos ajcxy janam 
jadzojc jaygay yꞌíjtcɨxy. Chi miich 
mdiscípulos ajcxy caꞌ ajcxy jaygay 
yꞌijtcɨxy, caaby uucp ajcxy jabom 
jabom.

34
 Chi Jesús ymɨnañ:

―¿Nej jëbɨ yajꞌayuuꞌaty jäy 
ajcxy huɨdi yajpatpɨ ma je pɨjcpɨ 
yajnixɨɨduñ, pen quipxyɨ yam 
yajpaady mɨɨd je huɨdibɨ pɨjcp? 
35

 Minamb je xɨɨ je tiempo mɨna je 
pɨjcpɨ yajtzonɨɨyb, huinꞌit janchtɨy 
ajcxy jëbɨ yꞌayuuꞌájtcɨxy.

36
 Nañ jaduꞌn ajcxy yajnɨmay tüg 

jɨhuimbit ayuc:
―Ni pɨn caꞌ huaad agɨyɨÿ tuc-huit 

mɨɨd jemyhuit, canaan jëyɨ ycɨɨ́dzɨp 
yɨ jemybɨ, nañ jaduꞌn je tucpɨ caꞌ oy 
yhuɨꞌmaꞌñ mɨɨd je jemyhuit agɨyɨꞌñ. 
37

 Ni pɨn caꞌ pɨdägy jemy vino ma 
je tucpɨ cochac, pen janch jaduꞌn 
octuñ, je vino jemybɨ ycɨɨ́dzɨp je 
tucpɨ cochac, chi yꞌixyojctähuɨpy je 
vino etz je cochac ñitɨgoydähuɨpy. 
38

 Pɨdägɨpy ajcxy jemy vino ma 
tüg jemybɨ cochac, chi jaduꞌn caꞌ 
ytɨgoyɨpy je vino ni je cochac . 
39

 Caꞌ ni pɨn tzocy vino jemybɨ, pen 
tɨ anajty ügy vino tɨɨbɨ yjejcnɨ, co 
jaduꞌn ymɨnaꞌñ co jac oy je tɨɨbɨ 
yjejcnɨ.

Je discípulos ajcxy yajmújccɨxy 
trigo cojc pocxxɨɨduum

6  Chi jaduꞌn yjajtɨ tüg 
pocxxɨɨduum co Jesús oy ñaxy 

ma tüg trigo cam, e yɨꞌ ydiscípulos 
ajcxy oy anajty yajmɨnájccɨxy trigo 
tɨɨm, chi ajcxy nïxajtztüdy, e chi ajcxy 
jɨɨcxy. 2 Chi nidügtɨ fariseojäy ymɨnañ:

―¿Ti co ajcxy jaduꞌn mdundɨgooy 
co mdúngɨxy huɨdi caꞌ ñigodúcyɨty 
ajcxy mdunɨpy pocxɨn xɨɨduum?

3
 Chi Jesús ymɨnañ:

―¿Nej caꞌnɨ miich ajcxy mgapxy 
Dios ñecy nijaduꞌñyɨ? ¿Nej caꞌ 
mnejhuɨɨygɨxy ti David ytuun 
co anajty yuubögyii etz nañ co 
ymɨgügtɨjc anajty yuubögyii ? 
4

 David ytɨgɨɨy ma Dios ytɨjc, chi 
conɨg̈y je tzajcaagy huɨdibɨ anajty 
jiiby ma Dios yhuinduu, chi caay, 
nañ jaduꞌn moy je ymɨgügtɨjc ajcxy. 
Jeꞌ tzajcaagy caꞌ anajty ypadyii 
nɨcxy jeꞌ ajcxy cay. Teedy jeꞌ anajty 
ajcxy paatɨp cáaygɨxɨp.

5
 Chi Jesús yjacmɨnañ:

―Ɨɨch jeꞌ je jäy huɨdibɨ tzoon 
tzajpjoty, jëbɨ nnɨmäyɨch je jäy 
ajcxy ti jëbɨ huaad ytúngɨxy sábado 
xɨɨ.

Je yëydɨjc huɨdibɨ anajty ycɨꞌ tɨd̈zɨp
6

 Chi jadügtecy yjajtɨ tüg 
pocxxɨɨduum, co Jesús ytɨgɨɨy ma 
tüg naymujctac, chi jäy yajꞌixpɨjcy. 
Jiiby anajty tüg yëydɨjc huɨdi 
yꞌaꞌoygɨꞌ anajty tɨd̈zɨp. 7 Chi huɨdi 
ajcxy yajꞌixpɨjcp Dios ñecy etz 
fariseojäy ajcxy ixꞌijxy paꞌíjxcɨxy 
Jesús nej pen jäy yajtzögam 
pocxxɨɨduum, e jeꞌ ajcxy anajty 
mɨɨd ycɨxpɨ xɨḧuaꞌñ. 8 Jesús 
ñejhuɨɨyb jeꞌ anajty ajcxy yjot 
yhuinmaꞌñ. Chi Jesús nɨmay je 
yëydɨjc huɨdibɨ anajty ycɨꞌ tɨd̈zɨp:
―Pɨdɨg̈, tɨnayɨg̈ mayjäyꞌagujc.
Chi jeꞌ ytɨnaayɨg̈y. 9 Chi Jesús 

ymɨnañ:
―Nyajꞌamɨdohuaamybɨch miich 

ajcxy tüg ayuc. ¿Nej Dios ñecy 
ymɨnaꞌñ, jëbɨ oybɨ nduunɨm 
pocxxɨɨduum o jëbɨ jɨbɨcpɨ nduunɨm, 

nyajtzoocɨm jäy o nyajtɨgooyɨm jäy 
yjugyꞌajt?

10
 Chi Jesús ajcxy huindɨcxpejttay 

nidügꞌócɨy, chi nɨmay je paꞌmjäy:
―Xajtɨu mgɨꞌ.
Chi jeꞌ ycɨꞌ xajtɨɨy, huinꞌit 

jeꞌ ycɨꞌ choocy. 11
 Chi jeꞌ ajcxy 

huɨdi yajꞌixpɨjcp Dios ñecy etz je 
ixpɨcytɨjc huɨdi ajcxy mɨjpɨdacp 
judío ycostumbre ooy ajcxy 
yjotꞌambɨjcy, ñayñɨmáayɨgɨxy miñ 
xyɨpy:
―¿Nej ajt nꞌoctuunɨm jada Jesús?

Jesús huinꞌixy je majmetzpɨ 
discípulos ajcxy

12
 Jaduꞌn yjajtɨ huinꞌit xɨɨ Jesús 

ñɨcxy mɨjtɨgɨd̈uum Dios ojadajtpɨ. 
Tüg tzuum ooy Dios mɨbɨjctzooy. 
13

 Co yxɨɨmɨɨy, chi Jesús huoomiñ 
yɨꞌ ydiscípulos ajcxy. Chi huinꞌijxy 
je majmetzpɨ, etz yxɨɨmoy ajcxy, 
apóstoles. 14-16

 Chi Jesús yhuinꞌijxy 
je Simón huɨdi yxɨɨmoy Pedro; je 
Andrés, Pedro yꞌuch; Jacobo etz 
Juan; Felipe etz Bartolomé; Mateo 
etz Tomás, Jacobo hueꞌ jeꞌ Alfeo 
ymang; etz Simón huɨdi jäy ytijpy 
Zelote; Judas, Jacobo yꞌuch; etz 
Judas Iscariote huɨdibɨ nañ jaduꞌn 
Jesús cɨÿejc ma ymɨdzip.

Jesús yajꞌixpɨcy mayjäy
17

 Chi Jesús mɨɨdꞌɨdacy je 
discípulos ajcxy, chi oy yhuäcxɨpy 
ma tüg ajoy mɨɨd ydiscípulos 
ajcxy etz mayjäy huɨdi anajty tɨ 
choongɨxy Judea naaxjot, etz 
Jerusalén, etz ma mejypaꞌ jɨm Tiro 
etz Sidón. Ymiñ ajcxy je mayjäy 
co amɨdooꞌidáanɨ Jesús yꞌayuc etz 
nañ chögaangɨxy je paꞌm huɨdi 
ajcxy ymɨɨd. 18

 Cham je huɨdi 

anajty ayoꞌn tzachpaatp mɨɨd 
caꞌoybɨ, nañ tzoocp jeꞌ anajty ajcxy. 
19

 Chi tügꞌócɨy je jäy ajcxy janch 
ñïdonamy anajty ajcxy je Jesús, 
co ymɨɨd mɨcꞌajt co jäy tügꞌócɨy 
yajtzög.

Je jotcujcꞌajt etz je cajotcujcꞌajt
20

 Chi Jesús huindɨcxpejttay je 
mayjäy huɨdi ajcxy ixpɨgaam yɨꞌ 
yꞌayuc, e ymɨnañ:
―Jotcujc miich ajcxy ayoobtɨjc, 

com miich ajcxy cham xypaat Dios 
yꞌanéꞌmɨn.

21
 Jotcujc miich ajcxy huɨdi cham 

yuubóꞌcɨp, co mgüxɨɨb miich ajcxy. 
Jotcujc miich ajcxy huɨdi cham 
jotmay mɨɨd, co ypáadɨp xɨɨ tiempo 
mɨna mxondáaccɨxɨpy.

22
 Jotcujc miich ajcxy mɨna 

anajty jäy caꞌ xyꞌixáangɨxy, co pɨn 
xyꞌixtíjcɨxɨpy, e co jäy ajcxy jɨbɨc 
xyñigapxaꞌñ xyñixïgaꞌñ mɨɨd ɨɨch 
ycɨxpɨ, je jäy huɨdi tzoon tzajpjoty. 
23

 Mxondäg miich ajcxy huinꞌit 
xɨɨ, etz mjotcugɨɨ́ygɨxɨp, com ooy 
chachmɨj́jɨty huɨdi ajcxy mbadaamy 
tzajpjoty. Com jaduꞌn anajty 
jecyꞌajty miich mmɨjꞌap mmɨjteedy 
caꞌ ixaangɨxy je huɨdi anajty Dios 
yꞌayucnajtzcapxɨɨyɨpy.

24
 Miich ayoob ajcxy comeeñyjäy, 

com caꞌ ti jotcujcꞌájtɨn 
mjacpadaangɨxy huinꞌit xɨɨ (co Dios 
tɨydunɨp je naaxhuiñyjäy).

25
 Miich ayoob ajcxy huɨdi 

cham ocꞌagujcꞌajtp ocjotcujcꞌajtp, 
ayoꞌn jotmay ajcxy mbaadɨp, e 
myajmayjadɨpy miich ajcxy tijaty.

26
 Miich ayoob ajcxy co ajcxy 

myajnigapxɨpy myajnimɨydägɨpy, 
com jaduꞌn jecyꞌajty miich ajcxy 
mmɨjꞌap mmɨjteedy nɨmay je jäy 

ajcxy co ooy yꞌoyjäy huɨdi ajcxy 
anajty najtzcapxɨɨyb ayuc huɨdibɨ 
caꞌ ytɨy yjánchɨty.

Nej huaad nmɨgüg ndzójcɨm
27

 Chi Jesús yjacmɨnañ:
―Miich ajcxy huɨdi cham 

amɨdoꞌijtp ɨɨch nꞌayuc, ɨɨch 
miich ajcxy nɨmaayb: Tzójccɨx 
mmɨdzip, mɨꞌoyjäyꞌájtcɨx huɨdijaty 
caꞌ xyꞌixaangɨxy. 28

 Mɨgapx je jäy 
ajcxy mɨɨd oyjot oyhuinmaꞌñ huɨdi 
ajcxy jɨbɨc xyñigapxp xyñiꞌojɨɨyb. 
Mɨbɨjctzoogɨxy yɨ Dios mɨɨd jeꞌ 
ajcxy ycɨxpɨ huɨdibɨ xyñigapxp 
xyñiꞌojɨɨyb. 29

 Pen ji pɨn xycojxy 
ma yɨ mhuinjɨjp, moꞌ jadüg 
aduꞌmꞌamy ahuin hueñ coxy. Pen 
ji pɨn xypɨgaanɨ yɨ mjocxhuit, 
jactɨmmoꞌ mnïjen huen yajnɨcx. 
30

 Pɨn xypɨjctzohuɨp tijaty, moꞌ. 
Pɨn xypɨj́cɨp huɨdi miich mjëꞌajtpy, 
caꞌ mbɨjctzohuɨpy jadügꞌoc. 31

 Nej 
mdzocy tunɨpy jäy mɨɨd miich ajcxy, 
nañ jaduꞌn miich ajcxy mdunɨpy 
mɨɨd yɨꞌ ajcxy.

32
 Pen miich ajcxy jëyɨ 

mdzojccɨxpy pɨnjaty xychojccɨxp, 
¿ti oyjäyꞌájtɨn jadaꞌ miich ajcxy 
mꞌocpaadɨpy? Nañ jaduꞌn je 
pocyjäy ajcxy chojcpy pɨnjaty 
yɨꞌ ajcxy tzójcɨp. 33

 Pen mdumyb 
oybɨ huɨdijaty mmɨɨd ooy 
mnaymɨgügꞌadyii. ¿Ti oyjäyꞌajtɨn 
jadaꞌ miich ajcxy mꞌocpáadɨp? 
Nañ jaduꞌn je pocyjäy ajcxy tuñ 
oybɨ mɨɨd ymɨgügtɨjc. 34

 Pen 
myejcpɨjctzou mɨɨd je jäy huɨdibɨ 
miich ajcxy mjɨjpꞌijxpy co nañ 
jaduꞌn xymöhuɨpy tigatii, ¿ti 
oyjäyꞌájtɨn miich ajcxy mdumyb? 
Nañ jaduꞌn yɨ jɨbɨc jäydɨjc 
jayejcpɨ tijaty pɨjctzoy co nañ 

jaduꞌn jɨjpꞌíjxcɨxy co ymöhuɨpy 
tigatii. 35

 Miich ajcxy, tzójccɨx 
mmɨdzip, mɨꞌoyjäyꞌájtcɨx mmɨdzip, 
yajpɨjctzoogɨx tijaty, e caꞌ ni ti 
mjɨjpꞌíjxcɨxɨpy co ajcxy jac mɨj 
mbaadɨp. Jaduꞌn miich ajcxy mɨj 
mbaadɨp oyꞌájtɨn e mnaydijɨɨyb 
ajcxy je mɨjpɨ Dios yꞌung. Com 
Dios paꞌayoodaayb tügꞌócɨy yɨ 
jäy ajcxy huɨdibɨ caꞌ ti jäygɨdägy, 
etz huɨdi jɨbɨcjäy. 36

 Miich ajcxy 
paꞌayoo mɨgügtɨjc ajcxy, jaduꞌn nej 
mDios Teedy tzajpjotypɨ ypaꞌayooy 
huenytɨmpɨńɨty.

Caꞌ mmɨgüg ni ti myajꞌixꞌixɨpy 
myajpaꞌixɨpy

37
 Caꞌ mmɨgüg ni ti myajꞌixꞌixɨpy 

myajpaꞌixɨpy, huin ꞌit caꞌ pɨn 
xyꞌixꞌixɨpy xypaꞌixɨpy. Caꞌ 
mmɨgüg mbocyꞌixɨpy, e huinꞌit 
caꞌ pɨn xypocyꞌixɨpy. Huinmecx 
mmɨgüg, e huinꞌit nañ jaduꞌn Dios 
myajhuinmeecxɨp. 38

 Moꞌ mmɨgüg 
etz huinꞌit miich ajcxy Dios 
xymöhuɨpy quipxy ooy tijtäch etz 
janch yajxon yꞌújtzɨty cödɨnaayb. 
Com yɨ quipxɨꞌñ tɨɨbɨ myajquipxɨÿ, 
nañ yɨꞌ mɨɨd xyquipxhuimbidɨpy.

39
 Chi Jesús yajnɨmay je mayjäy 

tüg jɨhuimbit ayuc:
―¿Nej jëbɨ tüg jäy huintzpɨ 

ymɨgüg huintzpɨ huijtzyöyñɨ? ¿Nej 
caꞌ mdijy nimetz yjutcögägɨxɨpy? 
40

 Caꞌ ji ni tüg ixpɨjcpɨ huɨdi 
nïgɨ ixpɨćyɨp caꞌydɨ yhuindzɨn, 
pen ji pɨn huädz yjadɨmꞌixpɨcy 
najtzpadɨḧuɨpy yhuindzɨn.

41
 ¿Naꞌamy co mɨcꞌamy mbocyꞌixy 

mmɨgüg co hueenɨ ytundɨgoy, e 
miich jac mɨj ooy mdundɨgoy, e 
caꞌ mjɨhuɨꞌñybɨcy? Tɨm jaduꞌn 
nipaady nej jɨhuɨÿ tɨ mꞌixy piꞌcpüx 

SAN LUCAS 6

El Nuevo Testamento en el mixe de Coatlán © La Liga Bíblica 1976, 2009



134

ma mmɨgüg yhuiin, e ma miich 
mgɨꞌmhuiin jac jiiby mɨj quipy, e 
caꞌ mꞌixy je quipy ma mgɨꞌmhuiin. 
42

 Caꞌ huaad mnɨmähuɨpy mmɨgüg: 
“Nayyegɨɨ miñɨch püx nꞌocyajpɨdzɨm 
maabɨ mhuiin”, e miich caꞌ mꞌijxy 
mɨj quipy ma mgɨꞌmhuiin. Jɨbɨcjäy 
miich. Jayɨjp miich myajhuädzɨp 
mjot mhuinmaꞌñ, huinꞌit jëbɨ 
mmɨgüg mꞌɨɨhuíjɨp mgapxhuíjɨp, 
jaduꞌn nipaady nej jɨhuɨÿ tɨ 
myajpɨdzɨmy je quipy maabɨ 
mhuiin, jachuädz mꞌíjxɨg̈ɨpy e 
chi jëbɨ yɨ piꞌcpüx myajpɨdzɨmɨpy 
maabɨ mmɨgüg yhuiin.

Je quipy je ytɨɨm, yɨꞌ mɨɨd 
ycɨxpɨ yajꞌijxcapy

43
 Caꞌ yɨꞌ yꞌoyjäyɨty huɨdi jɨbɨc 

tuumb, nañ jaduꞌn caꞌ jɨbɨcjäy huɨdi 
oy tuum, tɨm jaduꞌn nipaady nej 
tüg quipy. Caꞌ ji yɨꞌ oyguípy huɨdi 
jɨbɨc tɨɨmꞌajt, nañ jaduꞌn ni caꞌ 
yjɨbɨcquípyɨty huɨdi oy tɨɨmꞌajtp. 
44

 Com ni jeꞌ quipy yajꞌijxcajp mɨɨd 
ytɨɨm ycɨxpɨ. Caꞌ pɨn higuerɨ tɨɨm 
tucy ma quipy apymɨɨdpɨ. Nañ ni 
pɨn caꞌ uvas chaꞌm piiy ma aadz 
apymɨɨdpɨ. 45

 Je jäy oyjäybɨ ma 
yjot yhuinmaꞌñ yajpɨdzɨmy oybɨ. 
Je jɨbɨcjäybɨ ma yjot yhuinmaꞌñ 
yajpɨdzɨmy jɨbɨcpɨ. Huɨdibɨ 
yhuinmaayb jotjoty huinmaꞌñyjoty 
yɨꞌ ycapxyp.

Je mejtznajxpɨ poch yꞌɨjx
46

 Chi Jesús yjacmɨnañ:
―¿Nej co nɨgo mɨnaangɨxy: 

“Huindzɨn, Huindzɨn”, ni caꞌ ajcxy 
mdúngɨxy huɨdi nyajnɨmaaygɨxpy? 
47

 Tügꞌócɨy jäy huɨdi xyñimimbɨch 
etz xymɨdoohuɨ ɨɨch nꞌayuc etz 
cuyduñ, ɨɨch nyajniꞌixɨḧuɨpy pɨn 

jeꞌ ymɨdügnax. 48
 Quipxyɨɨyb tüg 

yëydɨjc huɨdibɨ ytɨjccojp ma tzaa 
nïcxy, chi nidajɨÿ ooy cɨɨcy, chi 
pɨdägy pochꞌɨjx tzaa nïgɨx́y, co 
mɨjnɨɨ ycomy nimiñ je tɨjc, mɨɨd 
tügꞌócɨy ymɨjaa jayajpɨdɨg̈aꞌñ je 
tɨjc, e ni caꞌ jaduꞌñyɨ yajyücxy, com 
tzaagɨx́y anajty ypojtztzooñɨty. 
49

 Yɨ jäy huɨdi mɨdoob ɨɨch nꞌayuc 
e caꞌ cuyduñ, mɨɨdquipxɨɨy jaduꞌn 
yɨꞌ nej tüg yëydɨjc co tɨ ytɨjccojy. 
Ni caꞌ poch cɨɨcy ypojtztzooñɨty, 
jëyɨ naaxhuingɨx́y nidajɨÿ hueenɨ. 
Co je mɨjnɨɨ ymiñ mɨɨd ymɨjaa, 
chi yajpɨdɨg̈y je tɨjc, chi oy 
yhuindɨgoydäy.

Jesús yajtzögy tüg mɨjtungmɨɨdpɨ 
Romano ytumbɨ

7  Co Jesús ycapxtaay 
ymɨydactaay mɨɨd je mayjäy 

huɨdi anajty jɨm amɨdoꞌijtp, chi 
ytɨgɨɨy jɨm Capernaum. 2 Jɨm anajty 
tüg Capɨtán tüg ytumbɨ hueꞌ anajty 
pɨj́cɨp, janch tɨm ögaanɨp anajty, 
e je soldado huindzɨn ooy anajty 
tzocy je ytumbɨ. 3 Co je capitán 
ayuc mɨdooy jaduꞌn nej Jesús ytuñ, 
chi quejxy judío mɨjjäydɨjc, huen 
nɨcxy mɨnuucxtaaccɨxy Jesús co 
jeꞌ yminɨpy ma ytɨjc yajtzögɨɨyb jeꞌ 
ytumbɨ. 4-5

 Chi je mɨjjäydɨjc ajcxy 
ymiiñ ma Jesús, chi ajcxy cohuanɨɨy 
ooy, pɨjctzou mayꞌajt, nɨmay:
―Jadayaabɨ capitán ymɨhuaad co 

mbubedɨpy, com yajmɨjꞌajtpy ɨɨch 
ajcxy ngajp, tɨ cojy ɨɨch ajt naymujctac.

6
 Chi Jesús ñɨcxy mɨɨd jeꞌ ajcxy. 

Co ajcxy mɨhuingooñ je tɨjc, chi je 
capitán quejxy ymɨgüg huen nɨcxy 
jɨjpcobadɨÿ Jesús, nɨmähuɨpy:
―Huindzɨn, caꞌ nej mnayjɨhuɨÿii, 

caꞌ ɨɨch mɨhuaadɨty co mdɨgɨḧuɨpy 

ma ɨɨch ndɨjc. 7 E paady caꞌ ɨɨch 
njot tɨ mɨctuñ co ɨɨch miich cɨꞌm 
nɨćx nꞌixtäy. Jëdaꞌajty miich nɨgoo 
capx, e tɨ anajty ndumbɨch chögy. 
8

 Nañ jaduꞌn ɨɨch nmɨɨdɨch soldados 
ajcxy huɨdi ajcxy xycapxcöbɨjcpɨch. 
Nɨmäyɨch tüg: “Nɨcx”, e nɨcxp; 
nɨmäyɨch jadüg: “Min”, e mimb; 
nɨmäyɨch ndumbɨ: “Tun jada”, e 
ytumyb.

9
 Co Jesús mɨdoy nej je capitán 

ymɨnañ, chi jɨhuɨɨy ooy, chi 
niꞌijxhuimbijty nɨmay ajcxy huɨdi 
pamiinɨp:
―Ɨɨch miich yɨm nɨmaaygɨxyp 

co caꞌ nbaadyɨch Israel jäy huɨdibɨ 
xymɨbɨj́cpɨch jaduꞌn nej jadayaab 
agatz jäy.

10
 Co ajcxy je quexyöybɨ 

yhuimbíjtcɨxnɨ ma je tɨjc, chi 
oy páatcɨxnɨ je tumbɨ tɨ anajty 
yꞌagɨdägy.

Jesús yajjugypɨjcy tüg coꞌögytöxyjäy 
yꞌung tɨɨbɨ anajty yꞌögy

11
 Chi jaduꞌn yjajty huinꞌit xɨɨ co 

Jesús anajty ñɨcxy ma tüg cajp 
huɨdi anajty yxɨɨ Naín. Mɨɨd anajty 
ñɨcxy jadyii ydiscípulos ajcxy etz 
mayjäy. 12

 Co yhuingooñ ma anajty 
ycajp tɨgɨḧuaanɨ, chi mɨnaybaatɨ 
jäy ajcxy, ñɨcxy anajty ajcxy tüg 
öcpɨ yajnaaxtɨgɨɨygɨxy, huɨdi anajty 
ungdaj tügpajc yꞌungꞌajtpy. Hueꞌ 
jeꞌ anajty coꞌögy je töxyjäy, e mɨɨd 
anajty ñɨcxy maycajpjäy. 13

 Co je 
Huindzɨn Jesús ijxy, chi paꞌayogoty 
je töxyjäy, chi nɨmay:
―Caꞌ myäxy.
14

 Chi Jesús ymɨjhuaꞌcy, nïdoñ je 
öcpɨ cajón. Chi ajcxy ytɨnayxɨjpy 
je huɨdi anajty ajcxy öcpɨ cɨyñɨcxp. 
Chi Jesús ymɨnañ:

―Yëydɨjc, ɨɨch miich yam nɨmaayb, 
pɨdɨg̈.

15
 Chi je yëydɨjc ɨñayɨg̈y 

huɨdi anajty tɨ yꞌögy, e ytɨgɨɨy 
mɨydaacp. Chi Jesús yajcɨd̈ɨgɨɨyñɨ 
jeꞌ ytaj. 16

 Chi ajcxy nidügꞌócɨy ooy 
ñayꞌadzɨgɨygotɨ, e Dios jäymejch 
cömay, ymɨnaangɨxy:
―Tüg mɨjpɨ Dios tɨyꞌajtmɨɨtpɨ 

cham yajpatp ma ɨɨch ajt.
Nañ jaduꞌn ajcxy ymɨnaangɨxy:

―Tɨ Dios niꞌijxcɨdägy yɨ yñaax 
ycajp.

17
 Ooy Jesús yajcömay ma tügꞌócɨy 

Judea naaxjot, etz ma tügꞌócɨy jac 
huinduy agonbɨ naax cajp.

Je Juan je Bautista yquexyöybɨ
18-19

 Chi je jäy ajcxy huɨdi anajty 
Juan je Bautista yajꞌixpɨjcpy 
nimɨydactay jaduꞌn nej mɨɨd ytunɨ 
yjajtɨ Jesús. Chi Juan huooy metz yɨꞌ 
ydiscípulos ajcxy, e quejxy ma Jesús 
yajpaady. Chi Juan nɨmay co huen 
nɨcxy amɨdoogɨxy Jesús, pen yɨꞌ jeꞌ 
je Cristo huɨdi anajty miinaam, o 
pen nꞌahuíjxpy ajcxy huingbɨ. 20

 Chi 
je Juan yquejxyöybɨ miiñ ma Jesús 
nɨmay:
―Yɨ Juan je Bautista ɨɨch ajcxy tɨ 

xyquéxyɨch ma miich amɨdohuaꞌñ 
pen miich jeꞌ je Cristo huɨdi 
minaamb, o ¿nꞌahuíjxypɨch ajcxy 
huingbɨ?

21
 Tɨm huinꞌítɨy Jesús ooy 

maybaꞌmjäy yajtzoocy. Yajtzoocy 
nañ jaduꞌn huɨdi anajty ajcxy ooy 
mɨj yuu mɨj paꞌm yajꞌayoyii, etz nañ 
yajtzoocy pɨnjaty anajty caꞌoybɨ 
mɨɨd ma yjot yhuinmaꞌñ. 22

 Chi 
Jesús je Juan yquejxyöybɨ nɨmaayɨ:
―Nɨcx nɨmaaygɨx je Juan jaduꞌn 

nej tɨ mꞌíjxcɨxy tɨ mmɨdoogɨxy, 

co yɨ huintzpɨ tɨ yhuindɨcxɨg̈y, 
yɨ tecymaꞌtpɨ tɨ yöyɨg̈y, yɨ 
nïbützpaꞌmmɨɨdpɨ tɨ chögy, je 
cönatpɨ tɨ ymɨdohuɨc̈cɨxy, je 
öcpɨ ajcxy tɨ yjugypɨjcy, e 
ngapxhuäcxyɨch oybɨ ayuc ma 
ayoobtɨjc. 23

 Jotcujc yɨꞌ ajcxy huɨdi 
caꞌ huinmaꞌñytɨgooygɨxy mɨɨd ɨɨch 
ycɨxpɨ.

24
 Co je Juan yquexyyöybɨ 

yhuimbijttay, chi Jesús 
nimɨydaccoty je Juan ma je mayjäy 
ajcxy, ymɨnañ:
―Co ajcxy tɨ mꞌoy mɨjtɨgɨd̈uum, 

¿ti tɨ mꞌíjxcɨxy? ¿Nej tɨ mꞌíjxcɨxy tüg 
jäy ametz jotmetz, jaduꞌn nejhuɨÿ 
tüg nähuaax huɨdi pojmiimb 
pojxɨjp? 25

 Chi jadaꞌ, ¿ti oy tɨ 
mꞌíjxcɨxy? ¿Tüg yëydɨjc huɨdi mɨɨd 
oy yhuit yxöxyɨty? Yɨ jäy ajcxy 
oy yxojxypɨ huɨdi agujc jotcujc 
tzɨnaaygɨxp hueꞌ ajcxy yajpaady 
ma yɨ rey ytɨjc. 26

 ¿Ti ajcxy tɨ 
mꞌixy jɨm mɨjtɨgɨd̈uum? ¿Tüg jäy 
huɨdi Dios ytɨyꞌajt mɨɨd? Janch tɨ 
mꞌíjxcɨxy tüg Dios ytɨyꞌajtmɨɨdpɨ, 
etz jacnïgɨ ymɨj́ɨty jeꞌ caꞌydɨ Dios 
yꞌayucnajtzcapxɨɨybɨ huɨdi jecyꞌajty 
tzɨnay. 27

 Jeꞌ jada je jäy huɨdi Dios 
ñigapxyp ma ñecy ma Dios jaduꞌn 
ymɨnañ:

Cham nguejxyɨch ɨɨch 
nguexyöybɨ jayɨjp ma miich, 
jeꞌ yajꞌoyɨḧuɨp je jäy ajcxy 
yjot yhuinmaꞌñ mɨɨd ɨɨch 
ycɨxp, tɨm jaduꞌn nipaady nej 
jɨhuɨÿ jäy tüꞌaa yajꞌoyɨÿ co rey 
yminaꞌñ yjädaꞌñ.

28
 Ɨɨch miich ajcxy yam nɨmaayb 

co huɨdijaty ajcxy töxyjäydɨjc 
yajpiꞌcꞌajtpy, caꞌ ji ni tüg Dios 
yꞌayucnajtzcapxɨɨybɨ huɨdibɨ jacnïgɨ 
ymɨ ́jɨty caꞌydɨ Juan, je Bautista. 

Chi jadaꞌ je jac mutzpɨ huɨdi jiiby 
tzajpjoty yajpaatp ma Dios yꞌaneꞌmy, 
jacmɨj jeꞌ caꞌydɨ Juan.

29
 Co ajcxy je mayjäy jaduꞌn mɨdoy 

nañ jaduꞌn je yajcogüejtpɨdɨjc ajcxy 
huɨdi anajty nɨɨbéjtcɨxy ma Juan, 
chi ajcxy mɨnañ co Dios ytudägyɨty. 
30

 E je fariseos ajcxy etz je escribas 
ajcxy huɨdi anajty caꞌ nɨɨbéjtcɨxy 
ma Juan, caꞌ ajcxy mɨjpɨdacy huɨdi 
anajty Dios ytunamy mɨɨd jeꞌ ajcxy 
ycɨxpɨ. 31

 Chi je Huindzɨn Jesús 
ymɨnañ:
―¿Ti mɨɨd nyajquipxɨḧuɨbɨch 

jadayaabɨ jäy huɨdi tzɨnayb ma 
jadachambɨ tiempo? ¿Huɨdi mɨɨd 
nyajtügɨḧuɨbɨch? 32

 Jaduꞌn nej 
piꞌctɨjc huɨdi ajcxy ɨyɨɨyb ma 
jäy yjuygɨxy ytooccɨxy. Mɨjhuan 
mɨjjɨhuɨɨygɨxy ymɨgügtɨjc: “Tɨ 
njayajxüxɨch flauta e ni caꞌ tɨ 
mꞌéjtzcɨxy; tɨ njaꞌɨɨhuɨ ajcxy ɨɨy 
jotmaymɨɨdpɨ, e caꞌ tɨ myaaxcɨxy.” 
33

 Chi Juan je Bautista ymiiñ, e 
jeꞌ caꞌ anajty cay, ni caꞌ vino ügy, 
chi miich ajcxy mɨnaangɨxy co 
Juan ymɨɨd caꞌoybɨ. 34

 Chi ɨɨch, je 
jäy huɨdi tzoon tzajpjoty, nmiñɨch, 
chi caaybɨch uucpɨch, e miich 
ajcxy mɨnaangɨxy: “Ijxcɨx, cha tüg 
yëydɨjc janch cax janch vino uucp, 
huɨdi mɨgügꞌajtpy yajcuëjtpɨdɨjc 
etz pocyjäydɨjc.” 35

 Je tɨyꞌajt ji jeꞌ 
ñiguëxɨg̈y ma je pɨnjaty nigapxp 
nimɨydaacp tɨyꞌajt.

Jesús ma Simón je fariseojäy ytɨjc
36

 Chi tüg fariseojäy mayꞌajt 
pɨjctzoy, co Jesús anajty mɨɨd 
ycayaꞌñ. Chi Jesús ytɨgɨɨy ma je 
fariseojäy ytɨjc, chi ɨñayꞌahuɨɨy ma 
mesa. 37

 Chi jɨm anajty tüg töxyjäy 
huɨdibɨ anajty jɨbɨc tzɨnaayb jɨbɨc 

jugyꞌajtp ma je jɨmbɨ cajp. Co jeꞌ 
nejhuɨɨy jiiby Jesús ma fariseojäy 
ytɨjc ɨñäy ma mesa, chi mɨmiiñ 
tüg quiig aceite huɨdibɨ ooy oy 
xuugy, chi mɨdɨgɨɨy tɨgoty. 38

 Chi 
ypɨguetzꞌahuɨy ma Jesús ytecy 
ymɨjc, e chi yajxoocɨ Jesús ytecy 
mɨɨd huinnɨɨ e yajpöt mɨɨd ycöhuay, 
chi yajjaaxy je aceite huɨdi ooy oy 
xuugy. 39

 Co jaduꞌn ijxy je fariseojäy, 
jeꞌ huɨdibɨ anajty tɨ huoy Jesús, chi 
jotꞌajtɨ ymɨnañ:
―Co ixyipy jada Jesús yꞌocjëjɨty 

Dios ytɨyꞌajtmɨɨdpɨ, yꞌijxcajpy 
ixyipy pɨn jäy nejpy jäy yɨ töxyjäy 
huɨdibɨ nïdoonɨp co yɨꞌ yjɨbɨctzɨnäy 
yjɨbɨcjugyꞌaty.

40
 Chi Jesús ymɨnañ:

―Simón, cham ɨɨch tüg ayuc 
nmɨɨ́dɨdyɨch huɨdi nyajnɨmähuamy.

Chi jeꞌ yꞌadzooy:
―Yajnɨmaaygɨch, Huindzɨn.
41

 Chi Jesús ymɨnañ:
―Tüg comeeñyjäy ymɨɨd anajty 

metz jäy huɨdi tɨ ñuucxy. Tüg jäy 
anuucxy mɨgoox mɨgoꞌpx denario 
meeñ, e je jadügpɨ anuucxy 
huixchɨguiꞌpx majc. 42

 Com jeꞌ ajcxy 
caꞌ anajty mɨɨdɨty ti mɨɨd cuedɨp, 
chi je comeeñyjäy huinmecxy 
nimetz. Miich ocnɨmaaygɨch, ¿je 
metzpɨ jäy huɨdi nuucxy, huɨdibɨ jeꞌ 
nïgɨ chojpy?

43
 Chi Simón yꞌadzooy:

―Hueꞌ nꞌaꞌɨxɨɨyɨch je tɨɨbɨ 
huinmecxy jacꞌanaxy.

Chi Jesús ymɨnañ:
―Tɨ mdɨygapxy.
44

 Chi Jesús niꞌijxhuimbijty je 
töxyjäy, e nɨmay Simón:
―¿Nej mꞌijxyp jadayaabɨ töxyjäyɨ? 

Co ndɨgɨɨyɨch ma mdɨjc, caꞌ miich 
nɨɨ xymooyɨch co ndecy nbújɨbɨch. 

Jadayaabɨ töxyjäy ɨɨch ndecy 
tɨ xypújɨp mɨɨd yhuinnɨɨ, e tɨ 
xyméexyɨch ndecy mɨɨd ycöhuay. 
45

 Caꞌ ɨɨch miich tɨ xychücxy. Jada 
töxyjäy jaduꞌn nej tɨ ytɨjc tɨgɨÿ, 
xychücxtɨɨyb ɨɨch ndecy. 46

 Ɨɨch 
miich caꞌ aceite mbɨdägy ma ɨɨch 
ngohuajc. Jada töxyjäy tɨ xyajjaaxɨ 
ndecyɨch aceite huɨdi ooy oy xuugy. 
47

 Paady ɨɨch miich nyajnɨmäy 
co jada töxyjäy huinmeecxɨ yɨꞌ 
ymaybocy, co tɨɨbɨ oyhuinmaꞌñ 
yajtuñ cɨxyjot huinɨjot. Pɨnjaty 
hueenɨ ypocy yajhuinmecxɨ, hueenɨ 
yɨꞌ chójcɨn yajniquëxɨg̈y.

48
 Chi Jesús je töxyjäy nɨmay:

―Tɨ miich mbocy yajhuinmecxtäy.
49

 Pɨnjaty anajty ɨñaayb ma je 
mesa ñayñɨmáayɨgɨxy miñ xyɨpy:
―¿Pɨn jäy jada jadaꞌ co nañ 

yhuinmeecxɨpy jäy ypocy?
50

 Chi Jesús nɨmay je töxyjäy:
―Tɨ mꞌalma ñïdzögy co tɨ 

xymɨbɨcyɨch. Nɨcx jotcujc.

Töxyjäydɨjc huɨdibɨ 
anajty Jesús pubejtp

8  Co jaduꞌn yjajtɨ, chi Jesús 
ñɨcxy ma tügꞌócɨy je mɨj cajp 

etz mutz cajp, capxhuäcxy je oybɨ 
ayuc maabɨ Dios yꞌanéꞌmɨn. Je 
nimajmetzpɨ ydiscípulos ajcxy mɨɨd 
ñɨcxy. 2-3

 Etz nañ ymɨɨdnɨcx nijëjɨty 
töxyjäydɨjc huɨdi anajty Jesús tɨ 
yajtzögy huɨdi caꞌoybɨ anajty ymɨɨd 
etz jac tijaty paꞌm. Hueꞌ jeꞌ ajcxy 
anajty je María je töxyjäy huɨdi 
anajty xɨɨ́jɨp Magdalena, je huɨdibɨ 
Jesús yajpɨdzɨmɨ huɨxtujc caꞌoybɨ 
ma jeꞌ; etz Juana, je huɨdibɨ ñäy 
anajty xɨɨjɨp Chuza, e je Chuza hueꞌ 
jeꞌ je rey Herodes ytungmɨɨdpɨ; etz 
Susana, etz jacjadyii ajcxy huɨdi 

anajty ajcxy pubejt Jesús mɨɨd tijaty 
anajty ajcxy ymɨɨd.

Je niipɨ yꞌijxpejt
4

 Co mayjäy ooy ñayyöymujc ma 
Jesús yhuinduu huɨdi tzoon ma tüg 
tüg cajp, chi Jesús nɨmay je mayjäy 
ajcxy:

5
 ―Cha tüg ayuc 

nyajnɨmähuaangɨxy. Jaduꞌn jäy 
tüg choñ niipɨ, ñɨcxy trigo tɨɨm 
huɨjpɨ. Co je trigo tɨɨm huɨjy, chi 
nijëjɨty ypajc oy ycäy mɨjtügujc, chi 
je jäy ajcxy yajhuägpejty, e huɨdi 
caꞌ yajhuägpejty, chi joon piihuɨg̈y. 
6

 Chi nijëjɨty trigo pajc oycäy ma 
tzaa nïcx. Co ymujxy chi jeꞌ ytɨɨch, 
jeꞌ co anajty naax caꞌ yxoogɨty. 
7

 Chi nijëjɨty trigo pajc oycäy ma 
apyjot, chi ymujxy quipxy mɨɨd 
apyꞌung, chi yꞌujtzꞌoꞌctay. 8 Chi 
nijëjɨty trigo pajc oycäy ma je naax 
oybɨ huinnätzcujc, chi ymujxy, chi 
yeectzooñ, ytɨɨmꞌajty oyjaty, tüg 
trigo pajc mɨgoꞌpx oycoꞌity.

Co Jesús je mɨydägɨɨ yajmay chi 
yjactɨmcapxcoty, ymɨnañ:
―Pɨn mɨdohuamb jada ayuc, huen 

mɨdooy.

Nej yhuimbɨdzɨmy je niipɨ yꞌijxpejt
9

 Chi je discípulos ajcxy 
yꞌamɨdooy:
―¿Nej jada jaduꞌmbɨ jɨhuimbit 

ayuc yhuimbɨdzɨmy?
10

 Chi Jesús ymɨnañ:
―Miich ajcxy jaydëbɨ 

mnejhuɨḧuɨpy huɨdi Dios ñigapxpy 
ñimɨydacpy coyüchꞌamy ma 
yꞌanéꞌmɨn ycötújcɨn. Jacjadyiibɨ 
jäy jɨhuimbitꞌamy nyajnɨmayɨch, 
jaydëbɨ pɨnjaty huɨdi ijxp caꞌ ajcxy 

yꞌixɨpy, etz pɨnjaty mɨdoob, caꞌ 
ajcxy mɨdoꞌmbɨgɨpy.

Jesús capxtɨc̈xy je niipɨ yꞌijxpejt
11

 Jaduꞌn je jɨhuimbit ayuc 
yhuimbɨdzɨmy: Je trigo pajc Dios jeꞌ 
yꞌayuc. 12

 Je trigo pajc tɨɨbɨ tügujc 
ycäy, jeꞌ jeꞌ jaduꞌn nej jäy huɨdi 
mɨdoob Dios yꞌayuc, chi mɨcꞌamy 
ñiminyii je caꞌoybɨ, e piibɨdzɨmdäy 
je Dios yꞌayuc ma yjot yhuinmaꞌñ, 
caꞌydɨ mɨbɨc etz caꞌydɨ yꞌalma 
yajnïdzögyii. 13

 Je trigopajc huɨdi 
cähuɨ ma tzaajot, jeꞌ yɨꞌ ajcxy huɨdi 
je ayuc mɨdoob, chi cöbɨcy jotcujc, 
chi jeꞌ caꞌ ytictztɨgɨÿ, tzojccɨx́y 
yꞌocmɨbɨcy, co agapxɨɨyb paaty chi 
ixmajtznɨ. 14

 Je trigo pajc huɨdi tɨ 
cähuɨ apyꞌagujc, jeꞌ jeꞌ ajcxy huɨdibɨ 
mɨdoob, chi co ñɨcxnɨ jäydɨgooyñɨ 
Dios yꞌayuc mɨɨd jotcujcꞌájtɨn 
tzɨnaayɨn etz jugyꞌájtɨn etz 
comeeñꞌájtɨn, e chi caꞌ Dios yꞌayuc 
yhuɨꞌmy ma yjot yhuinmaꞌñ. 15

 Je 
trigo pajc huɨdi cähuɨ ma oyñaax 
huinnätzcujc, jeꞌ ajcxy huɨdi oy 
etz tudägy yjot yhuinmaꞌñ mɨɨdɨty. 
Chi je Dios yꞌayuc mɨdohuɨꞌmy, e 
oñdägyꞌamy Dios yꞌayuc ymayɨÿ ma 
yjot yhuinmaꞌñ.

Je lámpara ñiꞌijxpejt
16

 Co jäy ajcxy jɨɨndɨcxɨꞌñ 
nöctzoy, chi caꞌ ajcxy cöjupy mɨɨd 
tuꞌtz, nañ caꞌ huaad pɨdägy cɨjx 
pätcɨꞌpy, hueꞌ janchtɨy pɨdaaccɨxy 
ma jɨɨndɨcxpejt, co pɨn ytɨgɨÿ jëbɨ 
ixy je jɨɨn. 17

 Caꞌ ni pɨn ayüch 
tunɨpy e nɨcxy ycayajnejhuɨÿ, caꞌ 
ni pɨn ti tunɨpy ameech e nɨcxy 
ycaniquëxɨg̈y. 18

 Paady miich ajcxy 
mɨdoogɨx yajxon co pɨn tijaty mɨɨd, 

jacyajmöhuɨp yɨꞌ. Pɨn ti camɨɨd, 
yajpɨgɨpy jeꞌ huɨdi anajty yjamɨɨd.

Jesús ytaj etz je jugymɨgüg
19

 Chi Jesús ytaj etz yꞌuch ajcxy 
ñimiinɨ, caꞌ ajcxy nimejch Jesús 
yajxon mɨɨd mayjäy ycɨxpɨ. 20

 Chi 
Jesús yñɨmaayɨ:
―Cheeby mdaj etz mꞌuch ajcxy 

tɨbaꞌy, miich ajcxy xyjamɨgapxam.
21

 Chi Jesús ymɨnañ:
―Yɨ jäy ajcxy huɨdibɨ Dios ayuc 

mɨdoohuɨpy etz cuyduunɨp, yɨꞌ ɨɨch 
ndajꞌájtypɨch etz nꞌuchꞌájtypɨch.

Jesús yajxemy je poj etz je 
nɨɨ co anajty chachpɨdɨg̈y

22
 Chi tüg tecy yjajtɨ Jesús 

ytɨgɨɨy ma tüg barco mɨɨd 
ydiscípulos ajcxy, chi Jesús 
ymɨnañ:
―Tzoc jɨmꞌamy ñɨɨnaxy nájxɨm.
Chi ajcxy chooñ. 23

 Chi nɨɨgujc 
anajty nɨćxcɨxy co Jesús ymɨꞌögy. 
Chi tüg mɨc poj miñ ma je mejy. 
Chi je barco ñɨɨ yajtɨgɨyɨɨyɨ, janch 
yinjaty jahueenjaty ycaquiiñ. 24

 Chi 
ajcxy Jesús nimɨjhuägy, tijyücxy 
ajcxy nɨmaaygɨxy:
―¡Huindzɨn! ¡Huindzɨn! Cham ajt 

nꞌocquiinɨm.
Co Jesús oy ymäyhuijy, chi 

jɨjpcogapxɨɨy je poj etz je mejy co 
anajty chachmɨjjëtzpety ma barco. 
Chi je poj yhuäcxɨjptay, yꞌamoonday. 
25

 Chi Jesús ymɨnañ:
―¿Ma miich ajcxy je mmɨbɨj́cɨn?
Chi ajcxy yjanchchɨgɨygoty janch 

yhuinmay ajcxy ñayñɨmáayɨgɨxy 
miñ xyɨpy:
―Pɨn yëydɨjc jada jadaꞌ co je poj 

etz nɨɨ jɨɨguexy, etz yajhuäcxɨpy, etz 
ycapxycöbɨgyii.

Je Gadarajäy huɨdibɨ 
anajty caꞌoybɨ mɨɨd

26
 Chi ajcxy ymejch ma je 

gadarenos naaxjot, huɨdi huɨꞌm 
jɨmꞌamy ñɨɨnaxy ma je Galilea 
mɨjlaguunbaꞌ. 27

 Co Jesús ñɨɨbɨdzɨmy, 
chi jɨjpcobadɨy tüg yëydɨjc huɨdi 
anajty tɨ choñ ma je Gadara cajp. 
Jeꞌ anajty ymɨɨd caꞌoybɨ, tɨ anajty 
yjejcnɨ maabɨ ypadyii. Caꞌ jeꞌ anajty 
huit yajtuñ, nañ ni caꞌ anajty 
chɨnäy ma ytɨjc, öcpɨjut anajty 
yajtzɨnähuɨɨyb. 28

 Co jeꞌ ixpaty Jesús, 
chi yaaxqueecy, e ycoxtɨnayꞌahuɨɨy 
ma Jesús yhuinduu, ymɨnañ janch 
mɨc:
―¿Ti ɨɨch miich co xyñimiiñɨch, 

Jesús, tügpajc mɨjpɨ Dios 
yꞌung? Tun mayꞌajt caꞌ nijot 
xychachchaachytúñɨch.

29
 Jaduꞌn mɨnañ com co anajty 

Jesús ixquexy je caꞌoybɨ ma je jäy, tɨ 
anajty yjejcnɨ ma je caꞌoybɨ anajty 
tzachꞌaneꞌmy je jäy. Coxoch anajty 
ymɨgügtɨjc ymɨɨdꞌadyii mɨɨd cadena. 
Janch ypojtpy cadena, chi caꞌoybɨ 
anajty yajnɨcxyii mɨjtɨgɨd̈uum. 
30

 Chi Jesús yꞌamɨdooy je locɨjäy:
―¿Ti miich mxɨɨ?
Chi je caꞌoybɨ ymɨnañ:
―Ɨɨch nxɨɨ Legión (hueꞌ 

yhuimbɨdzɨmy nimay).
Jaduꞌn mɨnañ com nimay anajty 

caꞌoybɨ tɨ ytɨgɨɨygɨxy ma je jäy. 
31

 Chi je caꞌoybɨ mayꞌajt pɨjctzoy 
ma Jesús co caꞌydɨ yquexyii ma 
ayoodactuuby. 32

 Jɨm anajty tüg 
quepy ɨdzɨm chachjɨɨcxcɨxy ma 
je ujtzjot. Chi je caꞌoybɨ mayꞌajt 
pɨjctzoy co huen yajtɨgɨyɨḧuɨpy jeꞌ 
ɨdzɨm. Chi Jesús niꞌadzooy. 33

 Co 
je caꞌoybɨ ypɨdzɨmy ma je jäy, chi 

ytɨgɨɨy ma je mayꞌɨdzɨm. Huinꞌit 
je mayꞌɨdzɨm ñayñajtzjɨbibɨydaayɨ 
ajcxy ma tüg ahuoc, chi oy ajcxy 
ycädäy nɨɨjoty, chi yꞌögtay.

34
 Chi je ɨdzɨm cuendꞌajtpɨ ajcxy 

co ixy jaduꞌn nej tɨ yjadyii mɨɨd 
ajcxy yꞌɨdzɨm, chi ajcxy yqueecy, 
oy nimɨydaaccɨxy cajpjoty etz 
majaty tundac. 35

 Chi mayjäy ajcxy 
chooñ oy íjxcɨxy jaduꞌn nej anajty 
tɨ ytunyii tɨ jadyii, oyjaꞌtcɨxy ma 
Jesús. Chi je mayjäy ajcxy paty 
je yëydɨjc, tɨɨbɨ anajty caꞌoybɨ 
ñïbɨdzɨmyii ycöbɨdzɨmyii, ɨñäy 
ma Jesús yhuinduu, huit mɨɨd etz 
huijy quejy, chi ooy je jäy ajcxy 
chɨgɨɨy. 36

 Chi pɨnjaty ajcxy ijx mɨɨd 
mɨydacy jaduꞌn nej yɨꞌ choocy, je jäy 
huɨdi anajty caꞌoybɨ mɨɨd. 37

 Huinꞌit 
tügꞌócɨy je mayjäy ma gadarenos 
naaxjot etz jadyii cajp huinduy 
agonbɨ, chi ajcxy mayꞌajt pɨjctzoy 
ma Jesús co huen jɨhuägy ma jeꞌ 
ajcxy, co anajty ooy chɨgɨɨygɨxy. 
Chi Jesús ytɨgɨɨyñɨ barcojoty 
yhuimbijtnɨ. 38

 Chi je jäy tɨɨbɨ anajty 
caꞌoybɨ ñïbɨdzɨmyii ycöbɨdzɨmyii 
pɨjctzoy mayꞌajt co mɨɨdꞌidan Jesús. 
Chi Jesús mɨɨd capxycɨj́xy, nɨmay:

39
 ―Nihuimbit mdɨjc, etz 

nimɨydäg jada mɨjpɨ tung huɨdibɨ 
Dios tɨ tuñ mɨɨd miich ycɨxpɨ.

Chi jeꞌ ñɨcxy capxhuäcxy je 
tɨyꞌajt cajp cajp jaduꞌn nej anajty 
mɨjhuinmaꞌñ Jesús tɨ tuñ mɨɨd jeꞌ 
ycɨxpɨ.

Je Jairo ñɨɨx etz je töxyjäy 
huɨdibɨ Jesús yhuitpaꞌ nïdonɨ

40
 Jaduꞌn yjajtɨ co Jesús 

yhuimbijty co chooñ Galilea, chi 
je jäy ajcxy cöbɨjcy Jesús janch 
agujc jotcujc, com nidügꞌócɨy anajty 

ooy jɨjpꞌíjxcɨxy. 41
 Chi tüg yëydɨjc 

huɨdi anajty yxɨɨ Jairo huɨdibɨ 
anajty mɨjtungmɨɨd ma judíojäy 
ñaymujctac ymiiñ ma Jesús, chi 
mɨnucxtacy Jesús pɨjctzoy mayꞌajt 
co huen nɨcxy ma jeꞌ ytɨjc. 42

 Jairo 
ymɨɨd anajty tügpajc ñɨɨx, hueꞌ 
anajty yjɨmɨjt majmetz, janch tɨm 
ögaanɨp anajty. Co Jesús ñɨcxy 
mɨɨd jeꞌ, chi janch mayjäy anajty 
chachꞌadijɨÿii chachꞌagodɨÿii.

43
 Chi tüg töxyjäy huɨdi anajty 

yxɨɨ yboꞌ, caꞌ anajty yꞌoc-huäcxɨjpnɨ, 
mɨmajmetz jɨmɨjt anajty cujc jaduꞌn 
mɨꞌijtnɨ. Tɨ anajty ymeeñ yajtundäy 
ma je tzoydumbɨ ajcxy, etz ni 
pɨn anajty ycayajtzögyii. 44

 Chi je 
töxyjäy nimɨjhuägy je Jesús, chi 
nïdonɨ yhuitpä. Janch mɨc mɨc je 
yxɨɨ yboꞌ oy yhuäcxɨpy.

45
 Chi Jesús ymɨnañ:

―¿Pɨn xyñïdoñ ɨɨch nhuit?
Chi ajcxy yꞌadzooy co caꞌ pɨn. Chi 

Pedro etz tügꞌócɨy mɨɨd jeꞌ ymɨnañ:
―Huindzɨn, jäy tɨ xyꞌadijɨÿ tɨ 

xyꞌabodɨÿ etz miich mɨnaꞌñ: “¿Pɨn tɨ 
xyñïdoñɨch?”

46
 Chi Jesús ymɨnañ:

―Nidügtɨ tɨ xyñïdoñɨch. 
Nnejhuɨɨ́ybɨch co mɨɨd nmɨcꞌájtɨch 
tɨ nyajtzögyɨch pɨnjaty.

47
 Co je töxyjäy jɨhuɨɨy co caꞌ 

coyüch yhuɨꞌmaꞌñ, chi nimiiñ 
janch tzɨyuuyb. Chi yhuindacy ma 
Jesús yhuinduu, chi capxpɨdzɨmy 
mayjäyꞌagujc ti ycɨxpɨ anajty co tɨ 
nïdoonɨ Jesús yhuitpaꞌ, e co anajty 
mɨcꞌamy tɨ chögy. 48

 Chi Jesús 
nɨmay je töxyjäy:
―Töxyjäy, tɨ mdzögy co tɨ 

xymɨbɨcyɨch, nɨcx jotcujc.
49

 Yam Jesús anajty ycapxpy, 
co ymiiñ tüg jäy huɨdi anajty tɨ 

chooñ ma Jairo ytɨjc; je Jairo 
nihuindzɨnꞌajtp anajty je judiojäy 
naymujctac, chi nɨmaayɨ:
―Tɨ yꞌögy miich mnɨɨx, caꞌ 

mjacꞌamayɨÿ nïgɨ yɨ Huindzɨn Jesús.
50

 Co Jesús jaduꞌn mɨdooy, chi 
ymɨnañ:
―Caꞌ mdzɨgɨÿ, mɨbɨjcɨch janchtɨy, 

etz tzögɨp yɨ mnɨɨx.
51

 Co Jesús ytɨgɨɨy ma je tɨjc, chi 
caꞌ aꞌɨxɨɨy nɨcxy ytɨgɨÿ hueñypɨńɨty 
mɨɨd jeꞌ. Jëyɨ Pedro, Jacobo, Juan 
etz je töxyꞌanäg ytaj yteedy ytɨgɨɨy 
mɨɨd Jesús. 52

 Chi tügꞌócɨy je mayjäy 
ajcxy janch yaaxp, janch ñéꞌmgɨxy 
mɨɨd je töxyꞌanäg ycɨxpɨ. Chi Jesús 
ymɨnañ:
―Caꞌ myaaxcɨxy, caꞌ yɨꞌ ögɨty, 

maab yɨꞌ.
53

 Chi nɨgoob ajcxy nɨxiicy com 
tɨ anajty nejhuɨɨygɨxy co tɨ yꞌögnɨ. 
54

 Chi Jesús majch je töxyꞌanäg ma 
ycɨꞌ, chi mɨgapxy mɨc, ymɨnañ:
―Töxyꞌanäg pɨdɨg̈.
55

 Chi jeꞌ yjugypɨjcy, e mɨcꞌamy 
ypɨdɨg̈y. Chi Jesús ymɨnañ co huen 
yajcaaygɨxy yajꞌuuccɨxy. 56

 Chi ytaj 
yteedy ajcxy ooy chɨgɨɨy yjɨhuɨɨy. 
Chi Jesús nɨmay co caꞌ huaad 
pɨnjaty mɨɨdmɨydägɨpy jaduꞌn nej tɨ 
ytuñyii yjadyii.

Jesús quejxy ayuccapxhuäcxp je 
nimajmetzpɨ ydiscípulos ajcxy

9  Co Jesús yajyöymujctay je 
ni majmetzpɨ ydiscípulos 

ajcxy, chi moy je mɨcꞌajt jaydëbɨ 
yajtzögɨpy paꞌmjäy, etz moy ajcxy 
nañ jaduꞌn cötújcɨn co ajcxy 
ixquexɨpy je caꞌoybɨ. 2 Chi quejxy jeꞌ 
ajcxy ñɨcxy capxhuäcxcɨxy jaduꞌn 
nej Dios yꞌaneꞌmy, etz yajtzooccɨxy 
paꞌmjäy. 3 Chi Jesús ymɨnañ:

―Caꞌ ni ti tüꞌamgɨxpɨ 
mmɨnɨćxcɨxy; ni mgamɨnɨćxɨp 
mdajc, ni mmorral, ni mgaagy, ni 
meeñ, e ni mgamɨnɨćxcɨxɨpy ajcxy 
metz mhuit. 4 Huen tɨm huɨdi 
tɨjc ma anajty mdɨgɨɨygɨxy, jɨm 
ajcxy huɨꞌ́mgɨxɨpy, e jɨm ajcxy 
nayyöyhuäcxɨɨyb. 5 Hueñymaꞌamyɨty 
ma caꞌ jäy xycöbɨj́ccɨxy, co 
ajcxy mbɨdzɨḿgɨxɨpy ma jeꞌ cajp 
mhuinnéjpcɨxɨpy mhuinjáaxcɨxɨpy 
je naaxjoc ma mdecy. Jada jeꞌ 
tɨyꞌájtɨp co Dios tzaachytunɨpy yɨ 
jaduꞌmbɨ jäy ajcxy.

6
 Chi ajcxy ñayyöyhuäcxtaayɨ, 

ñɨcxy ajcxy cajp cajp capxhuäcxcɨxy 
je oybɨ ayuc, etz yajtzooccɨxy 
paꞌmjäy hueñytɨmmaꞌámyɨty.

Co Juan el Bautista yꞌögy
7

 Je rey Herodes co nejhuɨɨy jaduꞌn 
nej Jesús anajty mɨjhuinmaꞌñ tuñ, 
chi ooy anajty tzachnejhuɨḧuaꞌñ pɨn 
jeꞌ anajty. Com nijëjɨty jäy anajty 
ymɨnaangɨxy co tɨ Juan jugypɨcy. 
8

 Chi jacnaagɨty ymɨnaangɨxy co 
Elías tɨ ñayguëxɨg̈yii, e jacnaagɨty 
ymɨnaangɨxy co tüg Dios 
yꞌayucnajtzcapxɨɨybɨ jeꞌ tɨ yjugypɨcy 
huɨdi jecyꞌajty octzɨnaybɨ. 9 Chi 
Herodes ymɨnañ:
―Ɨɨch yɨꞌ niꞌaneꞌmdɨy co 

huen ajcxy Juan ycohuajc 
yajmɨnajcɨ. ¿Pɨn jada jadaꞌ 
huɨdi ɨɨch nmɨdooybɨch co 
tzachnimɨydaaccɨxy?

Herodes ooy anajty jaꞌixaꞌñ Jesús.

Jesús yajcay mɨgoox mil jäy
10

 Co je apóstoles ajcxy yhuimbijty, 
chi yajmɨɨdmɨydactay ajcxy Jesús 
tügꞌócɨy tɨɨbɨ anajty túngɨxy. Chi ac jëyɨ 
ydiscípulos mɨɨdꞌajty Jesús mɨjtɨgɨd̈uum 

huingon ma tüg cajp huɨdi yxɨɨ 
Betsaida. 11

 Co je mayjäy ajcxy nejhuɨɨy, 
chi ajcxy panɨcxy Jesús. Chi Jesús je 
mayjäy cöbɨjctay etz yajmɨɨdmɨydacy 
ajcxy Dios yꞌayuc ytɨyꞌajt nej anéꞌmɨn 
cötújcɨn mɨɨdɨty. Jesús nañ yajtzöcpy 
anajty huɨdijaty yajtzoyɨḧuaam.

12
 Co oy chuꞌɨɨyñɨ, chi ymɨjhuägy 

je nimajmetzpɨ ydiscípulos ajcxy 
ma Jesús, chi ajcxy nɨmay:
―Capxycɨjxnɨ mɨɨd jadayaabɨ 

mayjäy ajcxy, jaydëbɨ ajcxy ñɨcxɨpy 
ma yɨ cajp huɨdi huinduy agon 
yajpaatpɨ, huen nɨcxy ixtaaygɨxy 
jättac etz jɨm ajcxy paadɨpy caayɨn 
uucɨn. Com hueꞌ jada it ma ɨɨch ajt 
yam nyajpaatɨm mɨjtɨgɨd̈uum.

13
 Chi Jesús ymɨnañ:

―Mooygɨx miich yɨꞌ ajcxy ycaayɨn 
yꞌuucɨn.

Chi jeꞌ ajcxy yꞌadzooy:
―Jëyɨ ɨɨch ajcxy nmɨɨdɨdyɨch 

mɨgoox tzajcaagy e mejtz acx, nɨgo 
co caꞌ ɨɨch ajcxy njuy caayɨn uucɨn 
mɨɨd jadayaab mayjäy.

14
 Hueꞌ anajty oy nimɨgoox mil je 

jäy. Chi Jesús nɨmay je discípulos:
―Yajꞌixtaaccɨx ajcxy yɨ mayjäy.
15

 Chi ajcxy jaduꞌn cuyduuñ, 
yajꞌixtactay ajcxy je mayjäy. 16

 Chi 
Jesús conɨg̈y je mɨgooxpɨ tzajcaagy, etz 
je metzpɨ acx, chi ypaꞌtꞌijxy tzajpcɨx́y 
conuucxy je tzajcaagy etz acx, huinꞌit 
tujc-huäcxy moy jeꞌ ydiscípulos ajcxy, 
huen yajhuäcxcɨxy ma tügꞌócɨy mayjäy. 
17

 Chi ajcxy ycay cüxyɨ, huinꞌit ajcxy 
yajmujcy je tzajcaagy yconaxy etz je 
acx yconaxy majmetz cach.

Pedro capxypɨdzɨmy co 
Jesús yɨꞌ jeꞌ je Cristo

18
 Chi jaduꞌn yjajtɨ co Jesús 

anajty ycapxtägy ahuingujc mɨɨd jeꞌ 

ydiscípulos ajcxy, chi Jesús jeꞌ ajcxy 
yꞌamɨdoy:
―¿Pɨn ɨɨch jäy xytijy?
19

 Chi ajcxy yꞌadzooy:
―Nijëjɨty jäy xytijy co miich 

je Juan je Bautista; nijëjɨty 
ymɨnaangɨxy co miich jeꞌ Dios 
yꞌayucnajtzcapxɨɨybɨ huɨdi jecyꞌajty 
tzɨnay e tɨ yjugypɨcy.

20
 Chi Jesús ymɨnañ:

―¿Miich ajcxy, pɨn ɨɨch miich 
ajcxy xytíjcɨxy?

Chi Pedro yꞌadzooy:
―Dios yCristo.

Jesús capxypɨdzɨmy co yꞌögaꞌñ
21

 Chi Jesús pɨdacy anéꞌmɨn 
etz cötújcɨn co caꞌ ajcxy ni pɨn 
yajnɨmähuɨp co yɨꞌ jeꞌ Cristo. 22

 Chi 
Jesús ymɨnañ:
―Ooy ycopɨćyɨty co ɨɨch, je 

jäy huɨdi tzoon tzajpjoty, canaag 
nax ayoꞌn nbáadɨbɨch, caꞌ 
xymɨjpɨdägɨbɨch je mɨjjäydɨjc, je 
teedy tungmɨɨdpɨ, etz jeꞌ ajcxy 
huɨdi yajꞌixpɨcy Dios ñecy, e co 
nꞌögɨp njugypɨgɨṕyɨch codugɨɨg xɨɨ.

23
 Chi Jesús nɨmay ajcxy 

nidügꞌócɨy:
―Pen ji pɨn xypanɨcxaꞌñɨch, huen 

jäydɨgoydäy ycɨꞌm tzójcɨn etz huen 
xypanɨcxyɨch jabom jabom, oy 
nej ytɨmyjadɨpy ytɨmyꞌayoohuɨpy, 
tɨm nipaady nej jɨhuɨÿ tɨ cabɨg̈y 
mgruudz jabom jabom etz 
pajamgɨch. 24

 Huen pɨnjäy huɨdibɨ 
caꞌ yegaꞌñ yɨ yjugyꞌájtɨn ma yɨ 
oꞌcɨn mɨɨd ɨɨch ycɨxpɨ, hueꞌ jeꞌ 
yajtɨgoyamy yɨꞌ yjugyꞌájtɨn. E huen 
pɨnjäy huɨdibɨ yegamy yjugyꞌájtɨn 
ma yɨ oꞌcɨn mɨɨd ɨɨch ycɨxpɨ hueꞌ 
jeꞌ ypadamy yɨ jugyꞌájtɨn. 25

 ¿Ti tüg 
jäy ypatpy, pen tɨ paady tügꞌócɨy 

cohuitꞌájtɨn comeeñꞌájtɨn ya 
naaxhuiñ e nayyajtɨgoyii, etz caꞌ 
yꞌalma yajnïdzögy? 26

 Yɨ jäy ajcxy 
pɨnjaty xymɨdzöydúnɨbɨch nꞌayuc, 
ɨɨch jeꞌ je jäy huɨdi tzoon tzajpjoty, 
nañ nmɨdzöydunɨɨybɨch jeꞌ ajcxy co 
anajty nhuimbityɨch ya naaxhuiñ, 
mɨɨd ɨɨch nꞌanéꞌmɨn etz nmɨcꞌajtɨch 
etz nDéedyɨch yꞌaneꞌmꞌajt, etz 
ymɨcꞌajt, etz mɨɨd je ángeles 
ajcxy ymɨcꞌajt huɨdibɨ huädz yjot 
yhuinmaꞌñ. 27

 Janch ɨɨch miich 
ajcxy nɨmäy co ji jäy ma miich 
ajcxy huɨdibɨ ixɨpy Dios yꞌanéꞌmɨn 
jayɨjp caꞌnɨ anajty yꞌögy.

Jesús yajtɨgach je ñinïcx
28

 Chi mɨductujc xɨɨbɨ maabɨ 
anajty jada ayuc jaduꞌn capxy, 
Jesús huodzooñ Pedro, Juan etz 
Jacobo, chi mɨɨdꞌajtpy jɨm ma tüg 
copjɨjp Dios mɨbɨjctzoob. 29

 Yam 
anajty Dios ooy mɨbɨjctzoy, co 
Jesús yhuiñyjɨjp oytɨgach, e je 
yhuit yjajty janch poob janch 
adɨɨcxp. 30

 Chi metz jäy ñayguëxɨc̈ɨ, 
mɨɨdgapxy mɨɨdmɨydägy Jesús, 
Moisés jeꞌ anajty etz Elías. 31

 Huɨdi 
ajcxy naygëxɨc̈ɨ janch jühuɨdityɨ 
anajty ajcxy je tɨɨcxɨn jájɨn mɨɨdɨty, 
nigapxcɨxy nimɨydaaccɨxy je oꞌcɨn 
huɨdi Jesús ypadamy jɨm Jerusalén. 
32

 Pedro, Jacobo etz Juan ooy anajty 
ajcxy chachmähuanɨ, chi ajcxy 
mɨꞌögtɨgooy. Co oy ymäyhuijcɨxy, 
ijxy ajcxy Jesús yꞌadɨɨcxɨn yꞌajajɨn, 
etz nañ jaduꞌn ijxy ajcxy je nimetzpɨ 
jäy ajcxy huɨdi anajty Jesús 
mɨɨdmɨydäcpy. 33

 Jaduꞌn yjajty co 
yɨ jäy ajcxy puyöyduutnɨ Jesús. Chi 
Pedro Jesús nɨmay:
―Huindzɨn, jotcujc ɨɨch ajt ya. 

Tzoc tugɨɨg tɨjc yajꞌoyɨɨ́yɨm, tüg 

miich mjëdɨɨby, jadüg Moisés 
jëdɨɨby, etz jadüg yɨ Elías jëdɨɨby.

Pedro caꞌ anajty nejhuɨɨy ti 
ycapxpy. 34

 Yam nïgɨ anajty ycapxy 
co joc ñaaxcɨdacy huɨdi yajnïdɨgoy 
jeꞌ ajcxy. Chi ajcxy ooy chɨgɨɨy co 
oy joc yajnïdɨgoydáayɨgɨxy. 35

 Chi 
tüg ayuc yajmɨdooy ma je joc 
ymɨnañ:
―Ɨɨch jada nꞌungꞌajtpy, ooy 

ndzocyɨch njɨhuɨÿɨch. Amɨdoꞌijtɨ 
miich ajcxy yɨꞌ yꞌayuc.

36
 Co je ayuc yꞌamoñ, chi ajcxy 

ijxy Jesús naydüg yhuɨꞌmy, chi ajcxy 
nañ jaduꞌn amoñ. Huinꞌit xɨɨ ni caꞌ 
ajcxy mɨydacy mɨɨd ni pɨn jaduꞌn 
nej anajty tɨ yꞌijxcɨxy tɨ ymɨdoogɨxy.

Jesús yajtzögy tüg yeegyꞌanäg 
huɨdibɨ anajty caꞌoybɨ mɨɨd

37
 Com jabom co Jesús, Pedro, 

Jacobo etz Juan ajcxy ymɨnajcy ma 
je copjɨjp, chi ooy mayjäy chooñ 
oyjɨjpcobadɨÿii. 38

 Chi nidügtɨ jäy 
ycapxy janch mɨc, ymɨnañ:
―Huindzɨn tun mayꞌajt ix ɨɨch 

nꞌung, yɨꞌ ɨɨch tügpajc nꞌungꞌajtpy. 
39

 Huen mɨnáajɨty caꞌoybɨ ymachyii, 
chi tɨmetiinɨ yaaxquëgy yajyachyii 
yajquïdyii, etz yajpɨdzɨmy oy 
yhuinꞌopy yꞌaaꞌopy e adzaach 
yꞌixmachyii. 40

 Tɨ ɨɨch mayꞌajt 
nbɨjctzooyɨch ma yɨ mdiscípulos 
ajcxy, co huen yajpɨdzɨmy je caꞌoybɨ, 
per caꞌ yɨꞌ ajcxy tɨ mɨmadägy.

41
 Chi Jesús ymɨnañ:

―¡Miich jäy ajcxy huɨdibɨ caꞌ 
mɨbɨjcp caꞌ ajcxy mmɨjpɨdägaꞌñ yɨ 
tɨyꞌajt! ¿Naag xɨɨ ɨɨch njacꞌidɨpy ma 
miich ajcxy nmɨmecxtújccɨxɨpy? 
Mɨmin mꞌung ya.

42
 Co anajty yhuingoñ, chi je 

caꞌoybɨ yajcɨdaay je yeegꞌanäg, chi 

ooy yajyatzcootɨ. Chi Jesús ixꞌojy 
je caꞌoybɨ, e yajtzoocy je yeegꞌanäg, 
chi yteedy yajcɨd̈ɨgɨɨyñɨ. 43

 Chi 
tügꞌócɨy je mayjäy ajcxy ooy chɨgɨɨy 
mɨɨd je mɨjhuinmaꞌñ huɨdi Dios 
ytuun.

Jesús capxpɨdzɨmy 
jadügꞌoc co yꞌögaꞌñ

Jesús ydiscípulos ajcxy ooy 
jɨhuɨɨygɨxy huinmaaygɨxy co Jesús 
jaduꞌn ymɨnañ:

44
 ―Miich ajcxy yajxon 

mɨdoꞌmbɨj́ccɨx jada ayuc. Ɨɨch jeꞌ 
je jäy huɨdi tzoon tzajpjoty, hueꞌ 
nyajcɨÿegaꞌñɨch ma pocyjäydɨjc 
ajcxy ycɨꞌ̈am.

45
 Jeꞌ ydiscípulos ajcxy ni caꞌ 

anajty huinjɨhuɨɨygɨxy, tzɨgɨɨyb 
anajty ajcxy, paady caꞌ ajcxy jaty 
nej yajꞌamɨdóogɨxɨpy.

¿Pɨn jeꞌ nïgɨ jacmɨj́ɨp?
46

 Chi Jesús ydiscípulos ajcxy 
ytɨgɨɨy huinmayꞌahuɨdijtp, 
nejhuɨḧuaangɨxy pɨn jeꞌ 
jacmɨjꞌidam. 47

 Jesús nejhuɨɨy 
jeꞌ ajcxy yjot yhuinmaꞌñ huɨdi 
nayyajmɨɨdmɨydáacɨp ajcxy, chi 
tüg piꞌcꞌanäg huijtzɨg̈y, ypɨdacy ma 
ymɨjc. 48

 Chi Jesús ymɨnañ:
―Pɨnjaty xycöbɨjcpɨch jaduꞌn nej 

jada piꞌcꞌanäg xycöbɨcyɨch mɨɨd 
ɨɨch nxɨɨ ycɨxpɨ, ɨɨch yɨꞌ anajty 
tɨ xycöbɨcyɨch; je huɨdibɨ ɨɨch 
xycöbɨj́cpɨch, cöbɨgɨɨb je huɨdi 
tɨ xyquexyɨch ya naaxhuiñ. Yɨꞌ 
huɨdibɨ jacmútzɨp ma miich ajcxy, 
yɨꞌ jeꞌ jacmɨjpɨ.

Pɨn ɨɨch ajt caꞌp xymɨjotmaꞌtɨm, 
jeꞌ ajt xymɨjnɨcxpejtɨm

49
 Chi Juan ymɨnañ:

―Huindzɨn, tɨ ɨɨch ajcxy nꞌíjxcɨxy 
co tüg jäy tɨ yajpɨdzɨmy caꞌoybɨ 
mɨɨd miich mxɨɨ miich mmɨcꞌajt. Tɨ 
ɨɨch ajcxy yɨꞌ nyajꞌojyɨch com caꞌ yɨꞌ 
ɨɨch ajt xypahuɨdijtɨm.

50
 Chi Jesús ymɨnañ:

―Caꞌ myajꞌójcɨxy yɨꞌ; pɨnjaty caꞌ 
xymɨdzipꞌajtɨm, ɨɨch ajt yɨꞌ nmɨɨd.

Jesús jɨjpcogapxɨɨy Jacobo etz Juan
51

 Jaduꞌn yjajtɨ co tiempo yhuingonɨ 
mɨna Jesús ñɨćxɨp tzajpjoty, chi 
yhuinmaꞌñ pɨdacy co nɨcxaꞌñ jɨm 
Jerusalén. 52

 Chi Jesús quejxy 
cogapxy jayɨjp jättac pɨjctzoobɨ. Chi 
je cogapxyꞌajtpɨ ñɨcxy ytɨgɨy ma je 
samaritano jäy ajcxy ycajp, jättac 
pɨjctzoobɨ. 53

 Chi jeꞌ samaritano 
jäy ajcxy caꞌ yegaꞌñ jättac, com 
ñejhuɨɨygɨxyp co Jesús etz ymɨgügtɨjc 
ñɨcxy anajty ajcxy jɨm Jerusalén. 54

 Co 
jaduꞌn Jesús ymɨgüg ajcxy nejhuɨɨy co 
je samaritano jäy caꞌ jättac yegaꞌñ, chi 
Jacobo etz Juan nɨmay Jesús:

―Huindzɨn, ¿nej mꞌaꞌɨxɨɨyb ɨɨch ajcxy 
nꞌocniꞌaneꞌmdɨÿɨch huen jɨɨn cäy huɨdibɨ 
tzomb tzajpjoty, jɨgɨx yɨ samaritano jäy 
ajcxy ycɨjxtähuɨpy jaduꞌn nej je profeta 
Elías ytuuñ jecyꞌajty?

55
 Chi Jesús yꞌijxhuimbijty, ojy 

Jacobo etz Juan, nɨmay:
―Miich ajcxy caꞌ mnejhuɨɨygɨxy tɨ jot 

tɨ huinmaꞌñ miich ajcxy mɨɨd. 56
 Ɨɨch, je 

jäy huɨdi tzoon tzajpjoty, caꞌ tɨ nmíñɨch 
ya naaxhuiñ co jäy yjugyꞌajt miñ 
nyajtɨgooyɨch, hueꞌ jánchtɨy tɨ nmiñɨch 
co jäy yjugyꞌajt nyajtzóogɨbɨch.

Chi ajcxy ñɨcxnɨ huingbɨ cajp jättacp.

Je pɨnjaty anajty Jesús panɨcxam
57

 Jaduꞌn yjajtɨ co anajty ñɨćxcɨxy 
ma tüg tüꞌaa, chi tüg jäy Jesús 
nɨmay:

―Huindzɨn, ɨɨch miich 
nbanɨcxaamy oy tɨm maꞌamy miich 
mnɨcxy.

58
 Chi Jesús yꞌadzooy:

―Yɨ huaax ymɨɨd yɨꞌ ajcxy yjut, 
etz yɨ joon ajcxy ymɨɨd ajcxy ypeꞌñ, 
ɨɨch je jäy huɨdi tzoon tzajpjoty caꞌ 
nmɨɨ́dɨdyɨch ma nmähuɨbɨch ma 
nbócxɨbɨch.

59
 Chi Jesús nɨmay jadüg jäy:

―Pajamgɨch.
Chi je jäy yꞌadzooy:
―Huindzɨn, jayɨjp ɨɨch ndeedy 

nꞌocyajnaaxtɨgɨḧuɨpy.
60

 Chi Jesús ymɨnañ:
―Jëbɨ yajnaaxtɨgɨḧuɨpy huɨdibɨ 

caꞌ xypanɨcxaꞌñɨch. Nɨcx miich 
capxhuäcxɨ Dios yꞌayuc yꞌanéꞌmɨn.

61
 Chi jadüg jäy ymɨnañ:

―Huindzɨn, nbanɨcxamy yam. 
Tun mayꞌajt ocnajtzmadzɨɨygɨch 
nɨcxy nꞌocmɨɨdcapxycɨx́yɨch njuugy 
nmɨgügɨch huɨdi jɨm ma ɨɨch ndɨjc.

62
 Chi Jesús ymɨnañ:

―Pɨnjaty yhuinmaꞌñ tɨ pɨdägy 
co Dios ytung tunaanɨ, caꞌ huaad 
ixmach je tung, tɨm jaduꞌn 
nipaady nejɨhuɨɨy tüg jäy tɨ ytɨgɨÿ 
naaxjɨdzijtzpɨ mɨɨd arado, e 
caꞌ huaad yꞌijxhuimbity com co 
huinduum arado nɨcxɨḧuɨpy.

Jesús quejxhuäcxy je 
nidugɨꞌpxmajcpɨ

10  Huinꞌit co jada jaduꞌn tɨ 
ñaxy, chi je Huindzɨn 

Jesús huinꞌijxy jatugɨꞌpxmajc 
yꞌixpɨjcpɨdɨjc, chi quejxɨg̈y cogapxy 
metz metz ma tüg tüg cajp majaty 
ñɨcxaꞌñ. 2 Chi Jesús nɨmay yɨꞌ ajcxy:
―Janch je cosecha ooy tɨ 

yhuindɨɨy, yɨ mɨdumbɨ janchtɨɨy 
hueenɨ. Chojcpy co nbɨjctzóohuɨm 

ma nHuindzɨn Dios co huen quexy 
ytumbɨdɨjc ma yɨ cosecha. 3 Nɨćxcɨx, 
ɨɨch miich ajcxy nguejxpy jaduꞌn 
nej cöbixy yꞌung yhuɨdity paꞌuc 
agujc. 4 Caꞌ mmɨnɨcxcɨxy mbijty, ni 
mxäcxuumy, ni mgɨg̈, e ni pɨn caꞌ 
mgapxpócxcɨxɨpy tüꞌam. 5 Co ajcxy 
mdɨgɨḧuɨpy huenytɨmtitɨj́cɨty, jayɨjp 
ajcxy mɨnáangɨxɨpy: “Ji jotcujcꞌájtɨn 
ma jada tɨjc.” 6 Pen yung naxy 
jeꞌ ajcxy yajpaady, miich ajcxy je 
mgapxpoocxɨn jotcujcꞌajt myegɨpy 
ma jeꞌ ajcxy; pen caꞌ ajcxy yjadúꞌnɨty, 
naadɨgɨꞌ̈adɨp huɨdi anajty tɨ mgápxcɨxy. 
7

 Nañ huɨꞌmgɨx ma je tɨjc, chi ajcxy 
mgayɨpy mꞌügɨpy huɨdi je jäy anajty 
ajcxy xymooyb, com je tumbɨ paatɨp 
jeꞌ je ymujuꞌñ. Caꞌ ajcxy mhuɨdidɨpy 
jayjɨɨn jaydɨjc. 8 Huenytɨmyhuɨdi 
cájpɨty ma anajty mdɨgɨɨygɨxy, pen 
je jäy ajcxy xycöbɨjcp, caaygɨx 
uuccɨx huɨdi anajty jäy ajcxy 
xymooyb. 9 Yajtzóoccɨx yuujäy 
paꞌmjäy huɨdijaty jɨm ma jeꞌ ajcxy 
yajpaady, etz yajnɨmaaygɨx: “Je Dios 
yꞌanéꞌmɨn huingónɨñ yɨꞌ ma miich 
ajcxy.” 10-11

 Huenytɨmyhuɨdicájpɨty 
ma anajty mdɨgɨɨygɨxy, e caꞌ anajty 
jäy xycöbɨgaangɨxy, co ajcxy 
mdzonaanɨp, nɨmaaygɨx: “Yɨ mgajp 
naaxjoc huɨdi tɨ ypety ma ɨɨch ndecy 
nhuinnebáamyɨch, yɨꞌ jeꞌ ijxpejt co 
Dios ajcxy xychaachytunɨpy. Chi 
nejhuɨɨygɨx miich ajcxy jada co je 
Dios yꞌanéꞌmɨn tɨ ymɨhuingonɨ.” 
12

 Ɨɨch miich ajcxy nɨmayb co huinꞌit 
xɨɨ co anajty yajhuaadꞌaty, Dios nïgɨ 
tzaachytunaangɨxy je jäy huɨdi ajcxy 
caꞌ miich ajcxy xycöbɨgaꞌñ, caꞌydɨ 
Sodoma cajpjäy.

Je cajp huɨdijaty caꞌp ycapxymɨdoy
13

 Chi Jesús yjacmɨnañ:

―¡Miich ayoob ajcxy Corozín 
jäy! ¡Miich ayoob ajcxy Betsaida 
jäy! Co jɨm ma je Tiro cajp etz 
Sidón cajp caytunɨ cayjajtɨ je Dios 
ymɨjhuinmaꞌñ huɨdi tɨ ytunyii 
tɨ yjadyii ma miich ajcxy, jécyɨp 
ixyipy ajcxy yjothuimbijtnɨ, etz 
tɨ yajniquëxɨc̈cɨxy ixyipy mɨɨd je 
yhuit ɨñaaygɨxy sacɨ nïjen nïcuyjam 
ixcuyjam (jeꞌ je tɨyꞌajt co ooy 
ytajcɨxy ymaygɨxy mɨɨd ypocy 
ycɨxpɨ). 14

 Janch jaduꞌn yjadɨpy 
co anajty Dios yajnigödugɨÿ, nïgɨ 
oꞌctɨy miich ajcxy ayoꞌn mbaadɨɨyb 
caꞌydɨ jaduꞌn nej Tiro jäy etz Sidón 
jäy. 15

 E miich ajcxy Capernaum jäy 
ajcxy, ¿nej mmɨnaangɨxy mjätcɨxɨpy 
tzajpjotyɨ? Hueꞌ mꞌɨdaaccɨxyp miich 
ajcxy ma yɨ ayoodactuuby.

16
 Je jäy ajcxy huɨdi miich 

ajcxy mꞌayuc xymɨdoohuɨp, nañ 
xymɨdoohuɨɨb yɨꞌ ajcxy ɨɨch nꞌayuc. 
Je jäy ajcxy huɨdibɨ miich ajcxy 
caꞌ xyꞌixaꞌñ, nañ caꞌ jeꞌ ajcxy 
xyꞌixaꞌñɨch; e pɨnjaty caꞌ xyꞌixaꞌñɨch, 
nañ ni caꞌ yɨꞌ ixaangɨxy je Dios je 
huɨdi tɨ xyquexyɨch ya naaxhuiñ.

Chi ajcxy je nidugɨꞌpxmajcpɨ 
yhuimbíjtcɨxnɨ

17
 Chi je nidugɨꞌpxmajcpɨ huɨdi 

Jesús yquejx ayuccapxhuäcxpɨ 
yhuimbijttay ajcxy janch jotcujc, 
ymɨnaangɨxy:
―Ixtɨ je caꞌoybɨ tɨ ɨɨch ajcxy 

xycapxycöbɨj́ccɨxy mɨɨd miich mxɨɨ.
18

 Chi Jesús ymɨnañ:
―Tɨ nꞌixyɨch nej je caꞌoybɨ 

yhuindzɨn tɨ ycäy, jaduꞌn nej jɨhuɨÿ 
tɨ ycäy tɨ ycödɨgɨɨy tzajpcɨx́y, jaduꞌn 
nej tüg huɨdzuc. 19

 Ɨɨch miich ajcxy 
mɨcꞌájtɨn tɨ nmooygɨxy, jaydëbɨ 
caꞌoybɨ caꞌ xymɨmadáaccɨxɨpy, tɨm 

jaduꞌn nipaady nej jɨhuɨÿ tzaꞌñ 
etz caꞌty myajhuäcpéjtcɨxy e caꞌ 
nej mjájtcɨxy. 20

 Nïgɨ miich ajcxy 
jotcujcꞌájtcɨx co ajcxy mxɨɨ yꞌíjtcɨxy 
cojay jiiby tzajpjoty, caꞌydɨ co ajcxy 
caꞌoybɨ xycapxymɨdoogɨxy.

Chi ooy Jesús yjotcugɨy
21

 Huinꞌit Jesús yjotcugɨɨy mɨɨd je 
Dios yjɨhuɨꞌñ ymɨcꞌajt, ymɨnañ:
―Nyajnajxypɨch Dioscojuyip 

ma miich, Dios Teedy, tzajpjotypɨ 
Huindzɨn etz je naaxhuiñybɨ 
Huindzɨn, co tɨ myüch jada 
mɨjhuinmaꞌñ ma yɨ cohuinmaꞌñ 
jäydɨjc, etz tɨ myajnejhuɨÿ je jäy 
huɨdi caꞌ yꞌixpɨćyɨty. Dios Teedy, 
jaduꞌn miich tɨ mduñ com jaduꞌn 
miich tɨ mjäygɨdacy.

22
 Ndéedyɨch tɨ xyajcɨd̈ɨgɨydäyɨch 

tügꞌócɨy tijaty mɨcꞌajt oyꞌajt. Ni pɨn 
caꞌ ijxcajp pɨn jeꞌ Dios yꞌungꞌajtpy, 
jëyɨ nDéedyɨch tügpajcɨ pɨn 
xyꞌijxcajpɨch. Ni pɨn caꞌ ijxcapy pɨn 
jeꞌ nDéedyꞌájtypɨch, jëyɨ je Dios ung 
tügpajcɨ huɨdi ijxcajp, etz jacjadyii 
ma je ung yajniguëxɨg̈aꞌñ.

23
 Chi Jesús niꞌijxhuimbijty yɨꞌ 

ydiscípulos ajcxy, ahuingujc ajcxy 
nɨmay:
―Jotcujc ajcxy je jäy ajcxy huɨdi 

ijxcɨxp jaduꞌn nej miich ajcxy tɨ 
mꞌíjxcɨxy. 24

 Ɨɨch miich ajcxy nɨmayb 
co ooy may Dios yꞌayucnajtzcapxɨɨyb 
etz rey ajcxy jaꞌixaꞌñ huɨdibɨ miich 
ajcxy mꞌijxpy, e ni caꞌ ajcxy ixy; etz 
jamɨdooꞌidaꞌñ huɨdi miich ajcxy 
mɨdooyb, e ni caꞌ ajcxy mɨdooy.

Ijxpejt ma tüg samaritano oyjäybɨ
25

 Chi tüg jäy huɨdi yajꞌixpɨjcp 
Dios ñecy ytɨnaayꞌahuɨɨy jotꞌixy 
huinmaꞌñꞌixy Jesús, chi yꞌamɨdooy:

―Huindzɨn, ¿ti huaad ndunɨpɨch 
co ɨɨch jugyꞌajtɨn huinɨxɨɨbɨ 
nbáadɨbɨch?

26
 Chi Jesús yꞌadzooy:

―¿Ti jaybétyɨp ma yɨ Dios ñecy? 
¿Nej mhuinjɨhuɨÿ co mnecycapxy?

27
 Chi je ley huindzɨn yꞌadzooy:

―Mdzogɨpy mjɨhuɨḧuɨpy 
mHuindzɨn Dios mɨɨd tügꞌócɨy mꞌaa 
mjot, mɨɨd tügꞌócɨy mꞌalma, mɨɨd 
tügꞌócɨy mmɨjaa, etz mɨɨd tügꞌócɨy 
mjot mhuinmaꞌñ, e mdzogɨpy yɨ 
mɨjɨɨn mɨdɨjc jaduꞌn nej miich cɨꞌm 
naychogyii.

28
 Chi Jesús yꞌadzooy:

―Tɨ ooy yajxon mꞌadzooy. Tun yɨꞌ, 
e mdzɨnähuɨp huinɨxɨɨ.

29
 E jeꞌ nañ jaduꞌn tɨm tɨy 

ñejhuɨḧuaꞌñ, nɨmay Jesús:
―¿Pɨn ɨɨch nmɨdɨjcꞌajtpy?
30

 Chi Jesús yꞌadzooy:
―Tüg jäy choñ jɨm Jerusalén 

ycɨdägy anajty jɨm Jericó, chi oy 
meetzpɨ mɨnaybadyii. Chi ajcxy 
tügꞌócɨy yhuit e tijaty yɨꞌ anajty 
ymɨɨd pɨjctaayɨ. Chi ajcxy ooy 
huinhuojpy jɨjphuojpy huingojxy 
jɨjpcojxy, chi ajcxy ixmach 
jahueengɨ ögy, chi ajcxy ñɨcxnɨ. 
31

 Tüg judío teedy ymɨnagɨɨy 
ma je jɨmbɨ tüꞌaa. Co yꞌijxy je 
tzaachɨj̈äy, chi jüyöyñajxy. 32

 Nañ 
jaduꞌn ymɨnagɨɨy ma je jɨmbɨ tüꞌaa 
tüg levita jäy huɨdi tuumb ma 
Dios ytɨjc, co jɨm yjäty mɨhuingon 
je tzaachɨj̈äy, co oy ixy, nañ chi 
jüyöyñajxy (caꞌ paꞌayooy). 33

 Chi 
tüg samaritano jäy anajty jɨm 
naxɨÿ, co mɨhuingoñ je tzaachɨj̈äy, 
co oy ixy, huinꞌit ooy paꞌayogooty 
je tzaachɨj̈äy. 34

 Chi jeꞌ nimɨjhuägy, 
chi pujɨ e xojtzɨ je chaachɨꞌ̈au, nañ 
tzoyɨɨyɨ chaachɨꞌ̈au mɨɨd aceite etz 

vino. Chi yajꞌɨyujcpety, e yajnɨcxy 
jɨm ma yjättac, e jɨm cuendꞌajty. 
35

 Com jabom co anajty ñɨcxaanɨ, 
chi yajpɨdzɨmy mejtz denario meeñ, 
moy je codɨjc nɨmay: “Cuendꞌat 
jadayaabɨ tzaachɨj̈äy, jaduꞌn 
nej anajty mjacmeeñyajtuñ, co 
ɨɨch anajty nhuimbityɨch huinꞌit 
nmɨgüedɨpy.” 36

 ¿Ma je nidugɨɨgpɨ 
jäy pɨn je oybɨ tɨ tuñ mɨɨd je 
jäy huɨdi anajty je meetzpɨ tɨ 
ymeechyii tɨ yajtzaachɨÿii?

37
 Chi je jäy huɨdi Dios ñecy 

yajꞌijxpɨjcp Jesús yꞌadzooy:
―Je huɨdi tɨ yajtuñ je paꞌayoꞌñ.
Chi Jesús ymɨnañ:
―Nɨcx miich, e tun nañ jaduꞌn 

paꞌayoꞌn.

Jesús yajpaady ma Marta 
etz María ytɨjc

38
 Chi jaduꞌn yjajty co Jesús anajty 

ytüyöy, chi ytɨgɨɨy ma tüg mutz 
cajp. Jɨm anajty tüg töxyjäy huɨdi 
anajty yxɨɨ Marta, yɨꞌ yajjättacɨ 
ma ytɨjc. 39

 Je Marta ymɨɨd anajty 
tüg yꞌuch töxyjäybɨ huɨdi anajty 
yxɨɨ María, chi jeꞌ yꞌixtacy ma 
Jesús ymɨjc, amɨdooꞌijtɨ jeꞌ yꞌayuc. 
40

 Chi je Marta ooy anajty jɨm 
chachjottɨgoy tuñ anajty tigatii 
ma ytɨjc, chi nimɨjhuaꞌcy je Jesús 
nɨmay:
―Huindzɨn, ¿caꞌ nej mnayjɨhuɨÿiijɨ 

co ɨɨch naydüg yam tzach 
nayyajtuñyiijɨchɨ? Nɨmaꞌ yɨ María 
co huen xypubétyɨch.

41
 Chi Jesús ymɨnañ:

―Marta, Marta, yɨ maytung miich 
mdzachmɨjottɨgooyb. 42

 Tügpajc ji, 
huɨdibɨ ooy ycopɨćyɨp. Yɨ María tɨ 
yɨꞌ huinꞌixy je oybɨ huɨdi ni pɨn caꞌ 
ypɨgɨɨyb.

Jesús yajꞌixpɨjc nej jëbɨ 
mɨbɨjctzoohuɨm Dios

11  Jaduꞌn yjajtɨ co Jesús anajty 
Dios mɨbɨjctzoy ma tüg it 

lugar, co yajmay, chi tüg discípulo 
ñɨmaayɨ:
―Huindzɨn, yajniꞌixɨɨygɨch ajcxy 

tzajcapxycapxɨɨ, jaduꞌn nej Juan 
yajniꞌixɨɨy yɨꞌ ydiscípulos ajcxy.

2
 Chi Jesús ymɨnañ:

―Co ajcxy Dios mmɨbɨjctzohuɨpy, 
jaduꞌn mɨnáangɨxɨpy:

Dios Teedy, miich huɨdi 
tzajpjoty tzɨnaayb, huindzɨgɨÿ 
miich mxɨɨ yꞌity. Huen miñ 
ya miich yɨ mꞌanéꞌmɨn. Huen 
mdzójcɨn yajcuyduñ ma je 
jäy yjot yhuinmaꞌñ jaduꞌn nej 
yajcuyduñ jiiby tzajpjoty.

 3 Mooygɨch ajcxy ngaayɨn nꞌuucɨn 
jabom jabom.

 4 Méecxɨbɨch ajcxy nbocy 
ngaydey huɨdibɨ ɨɨch ajcxy 
ndundɨgooyb, jaduꞌn nej ɨɨch 
ajcxy nmeecxyɨch huɨdibɨ 
ajcxy xymɨdundɨgooybɨch. 
Caꞌ mꞌaꞌɨxɨÿ co ɨɨch ajcxy 
huinmaꞌñ tɨgoyɨpɨch. 
Yajnïhuaatzcɨch ajcxy ma yɨ 
jɨbɨcpɨ.

5
 Chi Jesús yjacmɨnañ:

―Pɨnjaty ji ma miich ajcxy huɨdi 
tüg ymɨgüg mɨɨd, co ninɨćxɨpy 
mɨjcoodz e mnɨmähuɨpy: “Mɨgüg, 
tun mayꞌajt yajpɨjctzoogɨch tugɨɨg 
mdzajcaagy. 6 Tüg ɨɨch nmɨgüg 
tɨ xyñimiñɨch huɨdi tüyöyp, etz 
caꞌ nmɨɨ́dɨdyɨch ti nmöhuɨbɨch.” 
7

 Chi je jäy yꞌadzooy jiiby tɨgoty, 
ymɨnañ: “Caꞌ xyꞌamayɨÿɨch. Tɨ ɨɨch 
ndɨjc nꞌagɨɨyñɨ, etz nꞌungɨch yam 
nmɨɨdɨch cɨjxꞌam; caꞌ njatyɨch nej 

nbɨdɨg̈ɨbɨch etz nmöhuɨpy huɨdi 
mbɨjctzooyb.” 8 Ɨɨch miich nɨmaayb, 
oy caꞌ tzojc nipɨdɨg̈aꞌñ ymöhuamy 
huɨdi pɨjctzou co mɨgügꞌadyii, 
hueꞌ ymöhuamy jaydëbɨ caꞌydɨ 
yjacꞌamayɨÿii, chi yegɨpy tügꞌócɨy 
huɨdi yajmayjajtpy. 9 Ɨɨch miich 
ajcxy nɨmaayb: Pɨjctzóogɨx, e 
myajmöhuɨpy ajcxy. Ixtaaygɨx, e 
mbaadɨpy ajcxy; cogapxɨɨygɨx, 
ahuädzɨp ajcxy mdɨjcꞌaguu. 
10

 Tügꞌócɨy jeꞌ pɨn pɨjctzoob 
tijaty ma Dios, cɨd̈ɨgɨḧuɨɨb; pɨn 
yꞌixtaayb, ypaadɨpy; pɨn cogapxɨɨyb, 
yajꞌahuatzɨɨb ytɨjcꞌaguu.

11
 ¿Pɨn ungdeedy ji ma miich 

ajcxy pen yꞌung ypɨjctzoob 
tzajcaagy, nej mmöhuɨpy tüg 
tzaajɨ? ¿E pɨn ypɨjctzooyb acx, 
nej jëbɨ mmöhuɨpy tüg tzaꞌñɨ? 
12

 ¿Pen ypɨjctzoyb tzeydüty, nej 
jëbɨ mmöhuɨpy caꞌty? 13

 Pen 
miich jɨbɨcjäy ajcxy mnejhuɨɨyb 
nej oybɨ mꞌung móoygɨxɨpy, ¿nej 
caꞌ mdijy yjánchɨty co mDios 
Teedy tzajpjotypɨ xymóoygɨxɨpy 
je Espíritu Santo, pen miich ajcxy 
mmɨbɨjctzohuɨpy?

Yajnïbɨjccɨxy Jesús co 
mɨɨdɨty mujcuꞌ ymɨcꞌajt

14
 Chi Jesús anajty yajpɨdzɨmy 

tüg caꞌoybɨ ma tüg jäy huɨdi anajty 
uumɨp. Jaduꞌn yjajty co je caꞌoybɨ 
ypɨdzɨmy, chi je uum ycapxɨg̈y. 
Chi je mayjäy ooy jɨhuɨy huinmay. 
15

 Nijëjɨty jäy ymɨnaangɨxy:
―Jesús mɨjhuinmaꞌñ ytumyb 

mɨɨd je Beelzebú ymɨcꞌajt, je 
caꞌoybɨ yhuindzɨn, paady caꞌoybɨ 
yajpɨdzɨmdäy.

16
 Jacjaydiibɨ jäy ajcxy co 

jotꞌixaangɨxy huinmaꞌñꞌixaangɨxy 

Jesús, pɨjctzooy ajcxy Dios 
tüg ymɨjhuinmaꞌñ. 17

 Co Jesús 
nejhuɨɨy nej jeꞌ ajcxy jotꞌadyii 
huinmaꞌñꞌadyii, chi nɨmay:
―Co tüg gobierno ñaybɨjc-

huäcxyii, chi ñaychiptúnɨgɨxy 
miñ xyɨpy; ñayyajcɨj́xɨgɨxy 
ñayyajtɨgóoyɨgɨxy; co tüg quëx 
jäy ñaybɨjc-huäcxyii, nañ jaduꞌn jeꞌ 
ñayyajcɨj́xɨgɨxy ñayyajtɨgóoyɨgɨxy. 
18

 Pen je mujcuꞌ ajcxy ñaybɨjc-
huäcxɨp, ¿nej jada je mujcuꞌ 
yꞌanéꞌmɨn yjacꞌidɨpy? Miich ajcxy 
mɨnamb co ɨɨch mɨɨd ndúñɨch je 
Beelzebú ymɨcꞌajt co ɨɨch caꞌoybɨ 
nyajpɨdzɨmy. 19

 Pen jaduꞌn yɨꞌ, ¿pɨn 
je mɨcꞌajt mooyb huɨdi miich 
ajcxy xypahuɨdijtp co yajpɨdzɨmy 
je caꞌoybɨ? Paady yɨꞌ ajcxy cɨꞌm 
yajniquëxɨc̈p co miich ajcxy 
mdundɨgooygɨxy mgapxtɨgooygɨxy. 
20

 Pen ɨɨch mɨɨd Dios yꞌanéꞌmɨn 
nyajpɨdzɨmyɨch caꞌoybɨ, janch jada 
co Dios yꞌanéꞌmɨn tɨ yjäty ma miich 
ajcxy.

21
 Co tüg mɨcjäybɨ mɨɨdɨty 

maydujt, e ñaycuendꞌadyii yajxon, 
caꞌ jeꞌ ytɨgoyɨpy tijaty ymɨɨd. 22

 Co 
yjäty jadüg jäy jacmɨcpɨ caꞌydɨ 
jeꞌ, chi ymɨmadägyii, e ypɨjctäyii 
tügꞌócɨy ytujt huɨdi anajty ooy 
jotꞌamɨjꞌadyii, e yajhuäcxɨpy tijaty 
anajty ymɨɨd.

23
 Pɨnjaty caꞌ xymɨjnɨcxpétyɨch, 

nmɨdzipɨch yɨꞌ. Pɨnjaty caꞌ ytuñ 
mɨɨd ɨɨch co jäy nyajꞌixpɨcyɨch 
Dios ytɨyꞌajt, hueꞌ jeꞌ ajcxy jäy 
yajhuinmaꞌñydɨgooyb.

Je caꞌoybɨ co jadügꞌoc yhuimbijty
24

 Co je caꞌoybɨ ypɨdzɨmy ma je jäy, 
chi jeꞌ ñɨcxy jɨm tɨẗznaax ijxtägy 
co ypocxaꞌñ. Co caꞌ paty ypocxtac, 

huinꞌit ymɨnaꞌñ: “Huimbidaambɨch 
ma je jäy yjot yhuinmaꞌñ ma ɨɨch tɨ 
nꞌoctzombɨ.” 25

 Co je caꞌoybɨ yjaꞌty 
ma anajty tɨ chɨnäy, chi paady je jäy 
yhuinmaꞌñ janch yhuädzɨty janch 
ooy jaduꞌn nej tüg tɨjc huɨdi janch 
huädz pedɨg̈ɨty. 26

 Chi je caꞌoybɨ 
ñɨcxy, e mɨɨd miñ jahuixtujc caꞌoybɨ 
jacjɨbɨcpɨ caꞌydɨ jeꞌ; chi ajcxy ytɨgɨɨy 
ma je jäy yjot yhuinmaꞌñ, e chɨnay 
ajcxy jiiby; huinꞌit je jäy jacꞌoꞌctɨy 
oy yjajtnɨ caꞌydɨ jaduꞌn nej anajty 
jayɨjpꞌaty.

Huɨdi ajcxy janch jotcújcɨp
27

 Co Jesús jaduꞌn anajty ymɨnaꞌñ, 
chi tüg töxyjäy mayjäy agujc mɨc 
ymɨnañ:
―Jotcujc je töxyjäy huɨdi tɨ 

xyajpiꞌcꞌaty etz huɨdi xyajyeegy.
28

 Chi Jesús ymɨnañ:
―Jeꞌ jacjotcujc pɨnjaty Dios yꞌayuc 

mɨdoohuɨp etz cuyduunɨp.

Jɨbɨcjäydɨjc pɨjctzoogɨxy tüg 
tɨyꞌajt mɨjhuinmaꞌñybɨ

29
 Co je mayjäy ajcxy jübigɨɨy, chi 

Jesús ymɨnandacy:
―Jadachambɨ jäy ooy ajcxy 

yjɨbɨcjäyɨty, ypɨjctzooyb ajcxy 
mɨjhuinmaꞌñ ijxpejt. Ni camɨna 
Dios ajcxy ycamöhuɨɨyb ijxpejt, jëyɨ 
tügpajc Jonás yꞌijxpejt yajmöhuɨp. 
30

 Com jaduꞌn nej je Jonás jecyꞌajty 
ijxpejt yejcy ma je Nínive jäy, nañ 
jaduꞌn ɨɨch, je jäy huɨdi tzoon 
tzajpjoty, nyegaamyɨch ijxpejt 
jadachambɨ tiempo mɨɨd jäy ycɨxpɨ. 
31

 Je töxyjäy reina huɨdi tzɨnay 
jecyꞌajty ma madzäcruudz ypɨdzɨmy, 
yɨꞌ jeꞌ xɨd̈ähuam jadachambɨ tiempo 
jäy co anajty Dios tɨydunaꞌñ mayjäy, 
etz yajpocycähuɨpy ajcxy. Ixtɨ ma 

naaxhuiñybɨ ycogɨxɨÿ jɨm je reina 
chooñ co anajty amɨdoꞌidanɨ je 
rey Salomón ycapxy yꞌayuc. Ji 
naaxhuiñ jadachambɨ tüg Dios 
ytɨyꞌajtmɨɨdpɨ jacnïgɨ ymɨj́ɨty caꞌydɨ 
Salomón anajty. 32

 Co anajty Dios 
tɨydunaꞌñ yɨ may naaxhuiñyjäy, chi 
je jäy ajcxy huɨdibɨ anajty cogajpɨp 
jɨm Nínive pɨdɨg̈aangɨxy etz 
yajpocycähuaangɨxy jadachambɨ 
naaxhuiñyjäy. Com je Nínive jäy 
jothuimbijt jeꞌ ajcxy co Jonás Dios 
yꞌayucnajtzcapxɨɨyɨ. Ji jadachambɨ 
tüg Dios yꞌayucnajtzcapxɨɨybɨ 
jacnïgɨ ymɨj́ɨty caꞌydɨ jaduꞌn nej 
anajty je Jonás.

Je tɨyꞌajt huɨdibɨ nipaady nej 
lámpara ma ajt nninïcx

33
 Ni pɨn caꞌ yüch je jɨɨn huɨdi tɨ 

nögpɨty, ni caꞌ pɨdägy jiiby cajón 
paꞌtcɨꞌpy, jëyɨ janchtɨy pɨdägy je jɨɨn 
ma jɨɨndɨcxpejt, jaydëbɨ co pɨnjaty 
ytɨgɨḧuɨpy tɨgoty, codɨcxɨɨb je jɨɨn. 
34

 Je jɨɨn ma miich ajcxy mninïcx 
jeꞌ yɨꞌ miich ajcxy mhuiin. Pen oy 
miich ajcxy mhuiin, nañ jaduꞌn 
tügꞌócɨy miich ajcxy mninïcx ymɨɨd 
yɨꞌ tɨɨcxɨn. Pen caꞌ yꞌóyɨty mhuiin, 
nañ jaduꞌn ajcxy yɨ mninïcx yajpaty 
agootztuum. 35

 Cuendꞌájtcɨx yɨ 
tɨyꞌajt huɨdi miich ajcxy mɨɨd, caꞌ 
mgoyützcɨxy, com co jaduꞌn nɨcxy 
yꞌahuimbity nej cootzpɨ. 36

 Pen 
miich mdɨyꞌajt codɨɨcxy yꞌity mɨɨd 
Dios ytɨyꞌajt, tügꞌócɨy quëxɨg̈tähuaꞌñ 
janch huädz.

Jesús caꞌp jäygɨdacɨ je fariseos 
etz je escribas ajcxy yhuinmaꞌñ

37
 Co Jesús ycapxtay, chi tüg 

fariseojäy mayꞌajt pɨjctzoy huen 
nɨcxy mɨɨd cayii. Co Jesús 

ytɨjctɨgɨɨy, chi yꞌixtacy ma 
je caybejt. 38

 Co je fariseojäy 
ijxy jaduꞌn nej Jesús ytuñ, chi 
ooy huinmay nej co Jesús caꞌ 
ñayyajpocyhuächyii mɨɨd nɨɨ 
jayɨjpnɨ ma anajty caꞌnɨ ycaayñɨ. 
39

 Chi je Huindzɨn Jesús ymɨnañ:
―Miich ajcxy fariseojäy, ooy 

mnaybɨdaaccɨxy tudägyjäy ma jäy 
ajcxy yhuinduu e caꞌ yjánchɨty; 
chi jadaꞌ ma mjot mhuinmaꞌñ 
miich ajcxy ooy mꞌadzocy, etz 
mɨɨd ajcxy jɨbɨc-huinmaꞌñ; tɨm 
jaduꞌn nipaady nej myajhuäch 
ajcxy yɨ tasɨ ninïcx, yɨ texyñinïcx 
e chi ajcxy yajhuɨꞌ́mgɨxy jɨbɨcpɨ 
je tasɨjoty je texyjoty. 40

 ¡Miich 
ajcxy caꞌ Dios yꞌayuc huinjɨhuɨɨybɨ! 
¿Caꞌ mnejhuɨɨygɨxy co yɨ pɨn 
tɨ texyñinïcx yajcojy nañ tɨ 
yajcojy texyjot? 41

 Tun miich 
ajcxy oyjäyꞌájtɨn, huinꞌit janchtɨy 
anajty ajcxy mhuädzɨty ma mjot 
mhuinmaꞌñ.

42
 ¡Ay miich ayoobɨ ajcxy 

fariseojäy! Com mbɨdaaccɨxy abɨcy 
tüg pɨcy je majcpɨ mɨɨd yɨ Dios 
ycɨxpɨ ixtɨ yɨ tzajnɨmang, yɨ ruda, 
etz tügꞌócɨy aay ujtz. Chi jadaꞌ caꞌ 
mduñ je oyjäyꞌájtɨn etz tɨyꞌájtɨn 
jaduꞌn nej Dios tzocy. Hueꞌ jeꞌ oy 
mduñ co tijaty abɨcy mbɨdägy mɨɨd 
Dios ycɨxpɨ, nañ jaduꞌn copɨcy 
oyjäyꞌájtɨn mdunɨpy etz Dios ytɨyꞌajt 
mguydunɨpy.

43
 ¡Ay miich ayoobɨ fariseojäy 

ajcxy! Co ooy mꞌadzójccɨxy 
je ɨñaybejt huɨdi cöduum ma 
naymujctac, etz ooy mꞌadzójccɨxy 
co huen jäy ajcxy xycapxpoocxcɨxy 
oy huindzɨgɨÿ mayjäy agujc.

44
 ¡Ay miich ayoobɨ ajcxy 

huɨdi yajꞌijxpɨjcp Dios yley 

etz miich fariseojäy ajcxy! Oy 
mjanaybɨdáacɨgɨxy oyjäy e caꞌ 
yjánchɨty, caꞌ mguydungɨxy Dios 
ytɨyꞌajt, jaduꞌn nipaady miich ajcxy 
nej öcpɨ jut huɨdi caꞌ yquëxɨg̈y, chi 
jäy yöy nïgɨx, com co caꞌ ñiguëxɨg̈y.

45
 Chi tüg jäy huɨdibɨ yajꞌixpɨjcp 

Dios yꞌayuc ymɨnañ:
―Huindzɨn, co jaduꞌn miich 

mɨnaꞌñ, nañ jaduꞌn ɨɨch ajcxy ooy 
jɨbɨc nayjɨhuɨɨ́yɨgɨxy.

46
 Chi Jesús ymɨnañ:

―¡Ay ayoob miich ajcxy Dios 
yꞌayuc huindzɨn! Miich ajcxy 
mgójcɨxyp canaag costumbre huɨdi 
je jäy ajcxy caꞌ mɨmadägaꞌñ, e caꞌ 
ajcxy mbaꞌayoogɨxy, tɨm jaduꞌn 
nipaady nej jɨhuɨÿ tüg tzɨmy tɨ 
mmooygɨxy jemxypɨ huɨdi caꞌ je 
jäy ajcxy mɨmadägaꞌñ, e miich 
ajcxy ni caꞌ mgɨḧuäx jëdaꞌajty 
mgayajpadaangɨxy je tzɨmy.

47
 ¡Ay miich ayoob ajcxy! com 

myajcojcɨxy je ögpɨ jut ma je Dios 
ayucnajtzcapxɨɨybɨ naaxtɨgɨy, je 
huɨdi mꞌap mdeedy ajcxy yajꞌoꞌc. 
48

 Jaduꞌn yajhuinjɨhuɨÿ nej jɨhuɨÿ 
miich ajcxy ooy mjäygɨdägy jaduꞌn 
nej ajcxy mꞌap mdeedy ytundɨgoy. 
Janch yɨꞌ ajcxy yajꞌögy Dios 
yꞌayucnajtzcapxɨɨybɨ, e miich ajcxy 
myajcoj je öcpɨ jut ma ajcxy jeꞌ 
ñaaxtɨgɨɨy.

49
 Paady yɨ Dios jaduꞌn huinmay, 

e mɨnañ: Nyajniguexɨpyɨch 
miich ajcxy profetas etz 
yꞌayuccapxhuäcxpɨ, e miich ajcxy 
myajꞌögɨp nijëjɨty, etz jacnaagɨty 
mbahuɨdijttáccɨxɨpy. 50

 Dios 
yajcomɨdohuɨpy jadachambɨ tiempo 
jäy ajcxy je ypocy huɨdi yꞌap yteedy 
ajcxy ytuñ, com maabɨ naaxhuiñ 
chondägy, yɨꞌ ajcxy yajꞌögy Dios 

ytɨyꞌajtmɨɨdpɨ. 51
 Janch nɨmaaybɨch 

miich ajcxy co Dios yajcomɨdohuɨpy 
jadachambɨ tiempo jäy ajcxy je yꞌap 
yteedy ypocy co ajcxy yajꞌoꞌcy Dios 
ytɨyꞌajtmɨɨdpɨ chondägy ma Abel, 
ixtɨ Zacarías huɨdi jäy yajꞌoꞌc ma 
Dios ytɨjc tɨbaꞌgujc.

52
 ¡Ay miich ayoob ajcxy Dios 

yꞌayuc huindzɨn! Caꞌ miich ajcxy 
mꞌixpɨgaꞌñ Dios ytɨyꞌajt, nañ caꞌ 
mdzocy co yɨ jäy ajcxy ixpɨgɨpy; 
tɨm jaduꞌn nipaady nejjɨhuɨÿ tɨ 
mbɨcy je tɨjc ahuaast e caꞌ miich 
ajcxy mdɨgɨḧuaꞌñ, e ni mgatzojccɨxy 
co huingbɨ nɨcxy ytɨgɨÿ.

53
 Co Jesús anajty jadayaab ayuc 

yajnɨmaaygɨxy, chi je Dios yꞌayuc 
huindzɨn etz yɨ fariseojäy ajcxy 
jotmätcooty chi yajꞌamɨdogoty 
ajcxy may ayuc. 54

 Ñayñɨmáayɨgɨxy 
miñ xyɨpy co huen amɨdoꞌijt Jesús 
yꞌayuc, jɨgɨx jëb páatcɨxɨpy huɨdi 
jëb mɨɨd xɨg̈ɨxɨpy.

Jesús yajꞌixpɨcy co caꞌ huaad pɨnjaty 
naybɨdaacɨ oyjäy pen caꞌ yjánchɨty

12  Chi je mayjäy ooy nimujcy 
Jesús, janch jaduꞌn 

ñayꞌadijɨy ñayꞌagodɨɨ́yɨgɨxy, chi 
Jesús nɨmaydacy jeꞌ ydiscípulos 
jayɨjp:
―Nigüendɨ mɨɨd yɨ fariseojäy 

ajcxy nej ajcxy yjäyyajꞌixpɨj́ccɨxy. 
Yajxon yɨꞌ ajcxy ycapxy ymɨydägy, 
chi caꞌ cuydungɨxy. 2 Caꞌ ji ti huɨdi 
ijtp ayüch nɨcxy ycayajnejhuɨÿ, 
nañ ni caꞌ ji ti huɨdi ijtp ameech 
nɨcxy ycaniguëxɨg̈y. 3 Huen huɨdi 
ayuc miich ajcxy ameech mgapxy, 
yajnejhuɨḧuɨp yɨꞌ. Huen huɨdibɨ 
ayuc huɨdi tɨ mnayyajnɨmáayɨgɨxy 
ameech jiiby tɨgoty, mɨc 
yajcapxhuäcxɨp tɨjc nïgɨx́y.

Pɨn jëbɨ huaad ndzɨgɨɨyɨm
4

 Chi Jesús yjacmɨnañ:
―Miich ajcxy nmɨgügtɨjc, ɨɨch 

miich ajcxy nɨmaayb co caꞌ 
mdzɨgɨɨygɨxy yɨ jäy ajcxy huɨdibɨ 
ninïcx yajꞌoꞌcp, com caꞌ jac ni 
ti ajcxy tunɨpy. 5 Ɨɨch miich 
ajcxy nyajniꞌixɨḧuɨpy pɨn huaad 
jëbɨ mdzɨgɨɨygɨxy. Yɨꞌ janch 
mdzɨgɨɨygɨxy yɨ Dios huɨdibɨ 
jugyꞌajt pɨjcp, e huinꞌit mɨɨd jeꞌ 
ymɨcꞌajt jëbɨ quexɨpy mꞌalma ma je 
mɨj jɨɨn. Yɨꞌ janch mdzɨgɨɨygɨxy yɨꞌ.

6
 ¿Nej caꞌ jäy ajcxy ytoogyii 

mɨgoox joon mɨɨd metz 
piꞌcmeeñ? Dios ni tüg yɨꞌ ajcxy 
caꞌ jäydɨgooyɨty. 7 Ixtɨ mgöhuay 
ajcxy ac mɨchoy Dios mɨɨdɨty. Caꞌ 
mdzɨgɨɨygɨxy, jactzou nïgɨ miich 
ajcxy ma Dios caꞌydɨ piꞌcjoon ajcxy.

Je pɨnjaty caꞌp mɨdzöyduñyii 
Jesús mayjäyjoty

8
 Ɨɨch miich ajcxy nɨmaayb co 

pɨnjaty ma miich ajcxy huɨdi 
capxpɨdzɨmp mayjäyjoty co 
xymɨbɨćyɨch xymɨjpɨdägyɨch, 
ɨɨch, je jäy huɨdi tzoon tzajpjoty, 
ngapxpɨdzɨmɨpyɨch co tɨ ngöbɨcyɨch 
jaduꞌmbɨ jäy ma Dios yꞌángeles 
ajcxy yhuinduu. 9 Pɨnjaty caꞌ 
xycöbɨcyɨch mayjäyꞌagujc, nañ 
jaduꞌn ɨɨch yɨꞌ caꞌ ngöbɨgɨpyɨch jiiby 
ma Dios yꞌángeles ajcxy yhuinduu.

10
 Tügꞌócɨy jäy huɨdi jaduꞌn ɨɨch, je 

jäy huɨdi tzoon tzajpjoty, xyñigapxp 
xyñiꞌojɨɨybɨch Dios huinmecxɨɨb. 
Chi jadaꞌ pɨnjaty nigapxp niꞌojɨɨyb 
jeꞌ Dios yjɨhuɨꞌñ (je Espíritu Santo), 
yɨꞌ janchtɨy Dios caꞌ yhuinmecxɨɨyb.

11
 Co mmɨdzip ajcxy xyajnɨćxɨp 

ma naymujctac, ma codungdɨjc, 

etz tungmɨɨdpɨ yhuinduu, caꞌ 
mdájɨp mmáyɨp nej mꞌadzóogɨxɨpy, 
e caꞌ mhuinmayɨpy nej ajcxy 
mꞌadzohuɨpy. 12

 Com je Dios yjɨhuɨꞌñ 
huinꞌítɨy ajcxy xyajniꞌixɨḧuɨp nej 
huaad mꞌadzoogɨxy.

Naygüendꞌajtɨgɨxy caꞌp 
adzojccɨxy comeeñꞌ adɨɨ

13
 Chi nidügtɨ je mayjäy ymɨnañ:

―Huindzɨn, nɨmaꞌ nꞌajchɨch co 
huen yajhuäcxy mɨɨd ɨɨch huɨdi 
ndaj ndeedyɨch ñidungɨy.

14
 Chi Jesús ymɨnañ:

―Yëydɨjc, caꞌ ɨɨch ni pɨn tɨ 
xypɨdägyɨch aneꞌmbɨ ma miich 
ajcxy etz yajhuäcxpɨ.

15
 Chi Jesús nɨmay je jäy ajcxy:

―Ijxcɨx naygüendꞌájtɨgɨx, caꞌ 
mꞌadzojccɨxy comeeñꞌadɨɨ, com 
je mꞌalma yjugyꞌájtɨn caꞌ jeꞌ 
nïdzoocɨnꞌadyii huɨdijaty miich 
ajcxy mɨɨd.

16
 Chi ajcxy yajnɨmay tüg ayuc, 

ymɨnañ:
―Jɨm anajty tüg comeeñyjäy 

huɨdibɨ anajty ooy mɨj ypɨdägy 
yajpɨdɨg̈y. 17

 Je comeeñyjäy 
anajty ooy cɨꞌm huinmay ma 
yjot yhuinmaꞌñ, ymɨnañ: “¿Ti 
nꞌoctunɨpɨch com caꞌ nmɨɨ́dɨdyɨch 
ma nyajnïgɨdägɨbɨch yɨ tɨɨbɨ 
yꞌity?” 18

 Chi ymɨnañ jotjoty 
huinmaꞌñyjoty: “Nyajpɨdɨc̈nɨbɨch 
ndzëx, e ngójɨbɨch jacmɨjpɨ, chi 
tügꞌócɨy jiiby nbɨdactähuɨbɨch tɨɨbɨ 
yꞌity.” 19

 Co jaduꞌn ndunɨpyɨch, chi 
jëbɨ jotcujc ndzɨnähuɨbɨch, com ooy 
anajty nmɨɨ́dɨdyɨch pɨdägy yujcpɨcy, 
jëbɨ canaag jɨmɨjt niboocxyɨch 
etz jëbɨ ngay nꞌügyɨch jotcujc. 
20

 Chi Dios nɨmay je comeeñyjäy: 
“Ooy jɨbɨc-huinmaꞌñ miich 

mɨɨdɨty. Cham coodz ɨɨch miich 
nibɨjctzohuɨḧuaanɨy yɨ mꞌalma 
(mꞌögɨp), e co anajty tɨ mꞌögy 
yɨ huɨdibɨ tɨ myujcpɨcy, ¿pɨn yɨꞌ 
jeꞌadɨɨb?” 21

 Jaduꞌn yjajty yɨꞌ ajcxy 
huɨdibɨ ymeeñꞌidɨꞌñ cɨꞌm yujcpɨjcp, 
caꞌ yɨꞌ ajcxy jiiby ycomeeñyɨty ma 
Dios yhuinduu.

Dios ycuendꞌajtpy yꞌung yꞌanäg
22

 Chi Jesús nɨmay je 
yꞌixpɨjcpɨdɨjc:
―Paady ajcxy nɨmaaygɨxy co 

caꞌ huaad mjottɨgooygɨxy ma yɨ 
mdzɨnáayɨn yɨ mjugyꞌájtɨn, huɨdi 
mjɨɨ́cxcɨxɨpy mgáaygɨxɨpy, huɨdi 
mɨɨd mninïcx mxójxcɨxɨpy. 23

 Yɨ 
jugyꞌajt jacnïgɨ tzou yɨꞌ, caꞌydɨ yɨ 
caayɨn uucɨn, etz je mninïcx jacnïgɨ 
choohuɨty caꞌydɨ huit. 24

 Ijxcɨx yɨ 
joogy ni caꞌ ñïpy, ni caꞌ chijccɨxy, 
ni ca mɨɨdɨty ytɨjc ni chëx, e 
Dios yɨꞌ ajcxy mooyɨpy huɨdi 
yjɨɨcxcɨxyp, ¿nej cayjacnïgɨ miich 
ajcxy mdzoohuɨty caꞌydɨ joon ajcxy? 
25

 Caꞌ ji ni pɨn ma miich ajcxy pɨn 
jadɨpy nej ñayjɨjptzomɨḧuɨɨb jadüg 
cɨn̈uux. 26

 Pen caꞌ mjajtcɨxy nej 
mdúngɨxɨpy huɨdi hueen huinmaꞌñ, 
¿nej co mdzachmɨjottɨgooygɨxy yɨ 
tzɨnaayɨn yɨ comeeñꞌájtɨn?

27
 Ijxcɨx yɨ aaybɨjy nej xóxyɨty, caꞌ 

ytaaccɨxy ni caꞌ yxuuygɨxy. Ɨɨch 
miich ajcxy nɨmaayb, co ni je rey 
Salomón mɨɨd tügꞌócɨy ymeeñ caꞌ 
ñayxojxɨ jaduꞌn nej jada aaybɨjy 
ujtzpɨjy. 28

 Pen jaduꞌn Dios xoxy 
yɨ aay yɨ ujtz huɨdibɨ cham jajtɨp 
ma yɨ tungop, e com jabom tɨ 
anajty ñiicxnɨ, Dios xypubedɨpy 
xypudɨgɨḧuɨpy nïgɨ miich ajcxy 
huɨdi hueen mɨbɨjcp. 29

 Caꞌ miich 
ajcxy mhuinmayꞌahuɨdíjtcɨxɨpy 

ajcxy ti mgáaygɨxɨpy mꞌúuccɨxɨpy. 
30

 Yɨ naaxhuiñyjäy ajcxy 
ymɨjottɨgoyb anaxy tügꞌócɨy 
caayɨn uucɨn, huit etz tijaty. Miich 
ajcxy huɨdi mɨjpɨdacp Dios, Dios 
Teedy ñejhuɨɨyb co copɨcy ajcxy 
mɨɨdꞌadɨpy caayɨn uucɨn etz huit 
tucxy. 31

 Jayɨjp mɨjottɨgooygɨx 
Dios yꞌayuc ytɨyꞌajt, chi jadaꞌ 
tügꞌócɨy huɨdi ajcxy myajmayjajty 
mbáatcɨxɨpy yɨꞌ.

Jugyꞌájtɨn mɨjpɨ jiiby tzajpjoty
32

 Chi Jesús yjacmɨnaañ:
―Caꞌ miich ajcxy mdzɨgɨɨygɨxy, 

miich ajcxy mnihueeñɨty, per 
mDios Teedy yegaꞌñ aneꞌmdac 
tzajpjoty mɨɨd miich ajcxy ycɨxpɨ. 
33

 Tooccɨx tijaty miich ajcxy mɨɨd, 
nimooygɨx ayoobɨtɨjc. Yajꞌoyɨɨygɨx 
meeñꞌidɨꞌñ huɨdi caꞌ yꞌamɨjɨḧuɨpy 
ni camɨna. Yajꞌoyɨɨygɨx tüg pɨdägy, 
janch mɨj e janch oy, jiiby tzajpjoty 
huɨdi caꞌ ycɨxɨpy ytɨgoyɨpy, ma caꞌ 
meetzpɨ huaad ytɨgɨÿ, ni ucxytɨng 
caꞌ yajhuindɨgoyɨpy. 34

 Pen miich 
ajcxy mɨɨd mgomeeñꞌájtɨn ya 
naaxhuiñ, yaayɨ je mjot mhuinmaꞌñ 
ajcxy. Pen mdzojcpy ajcxy je 
oybɨ huɨdibɨ Dios yegamy, nañ 
mɨɨdꞌájtcɨxy jɨm jabom jabom mjot 
mhuinmaꞌñ ajcxy ma Dios.

Tzoc íjtɨm niꞌixɨꞌ
35

 Chi Jesús yjacmɨnañ:
―Niꞌixɨɨygɨx mjot mhuinmaꞌñ 

jaduꞌn nej jɨhuɨÿ mhuit 
myujcꞌameetcɨxy co mdunaangɨxy, 
etz jaduꞌn nej jɨhuɨÿ lámpara 
mnögpɨjccɨxy co mdzumnaxaangɨxy 
mꞌahuixaangɨxy je huindzɨn. 
36

 Niꞌixɨꞌ̈ijtcɨx jaduꞌn nej jäy huɨdi 
yhuindzɨn ahuijxp, co anajty 

yhuimbity co anajty tɨ yꞌoy ma 
jäy tɨ ypɨcy, chi co anajty minɨpy 
ycogapxɨÿ, mɨcꞌamy myajꞌahuädzɨty 
ytɨjc. 37

 Jotcujc ajcxy je tumbɨ 
co je yhuindzɨn anajty yjädy, e 
paady chumnajx juugy. Janch 
nɨmaaybɨch miich ajcxy co je tumbɨ 
ajcxy yhuindzɨn anajty yjädy, chi 
yhuit yujcꞌameedɨpy, chi ajcxy 
yajꞌixtägɨpy ma caybejt, yajcayɨpy 
yajꞌügɨpy. 38

 Oy miinɨpy je huindzɨn 
mɨjcoodz o moñyɨ, e páadɨp je 
tumbɨdɨjc ajcxy jɨm chumnájxcɨxy 
juugy, jotcujc jeꞌ ajcxy je jaduꞌmbɨ 
tumbɨdɨjc. 39

 Nejhuɨɨygɨx jada 
co je codɨjc ixyipy nejhuɨḧuɨpy 
ti hora yminaꞌñ je meetzpɨ, chi 
juugy ixyipy chuumnaxaꞌñ, e 
caꞌ cɨÿegɨpy ytɨjc nɨcxy jäy tɨgoty 
ymeech. 40

 Miich ajcxy nañ jaduꞌn 
íjtcɨxy niꞌixɨꞌ, mɨna anajty caꞌ ti 
mhuinmaaygɨxy, huinꞌit miinaꞌñɨch 
ɨɨch, je jäy huɨdi tzoon tzajpjoty.

Je tumbɨ tudägypɨ etz je 
tumbɨ caꞌpɨ ytudägyɨty

41
 Chi Pedro Jesús nɨmay:

―¿Pɨn jada tɨ myajnɨmaayb jada 
ayuc huɨdi tɨ mgapxy, ɨɨch ajcxy, o 
nidügꞌócɨy jäy?

42
 Chi je Huindzɨn Jesús ymɨnañ:

―Huɨdibɨ tumbɨ jeꞌ ya huɨdi 
tumb mɨɨd yhuindzɨn janch cɨxyjot 
huinɨjot huɨdi mɨɨd yhuijyꞌajt 
ycujcꞌajt huɨdi je yhuindzɨn 
mooyɨp anéꞌmɨn ma ytɨjc, huɨdi 
yajnigɨdägɨɨyb tumbɨdɨjc nej 
ypaadyii. 43

 Jotcujc je tumbɨ co 
anajty jeꞌ yhuindzɨn yhuimbity e 
padɨɨyb tɨ cuyduñ jaduꞌn nej anajty 
tɨ ñɨmäyii. 44

 Janch ɨɨch miich 
ajcxy nɨmäy co je tumbɨ huindzɨn 
yajmɨhuɨꞌmdähuɨpy jada ytumbɨ 

tügꞌócɨy pɨdägy huɨdi ymɨɨd. 45
 Pen 

je tumbɨ yhuinmaayb jotjoty 
huinmaꞌñyjoty co je yhuindzɨn 
yhuäcxɨjpnɨ mɨna ymiinaꞌñ, chi 
mɨdziptzoonɨ jacjadyii tumbɨdɨjc 
ajcxy, huojpnɨ, cojxnɨ, nañ ytɨgɨɨyñɨ 
caayb uucp anaxy etz ymügyii. 
46

 Chi je tumbɨ yhuindzɨn miinɨpy 
ma je xɨɨ hora anajty caꞌ jɨjpꞌixy 
e ni canejhuɨy anajty, e huinꞌit 
ooy tzaachytunɨpy yɨ tumbɨ e chi 
pɨdägɨpy ma je huɨdi ajcxy caꞌ 
ytudägyɨty.

47
 Je tumbɨ huɨdi nejhuɨɨyb nej 

yhuindzɨn chójcɨn, e caꞌ cuyduñ, 
ni caꞌ ycapxymɨdoy, ni caꞌ niꞌixɨꞌ 
ity co yhuindzɨn anajty yhuimbity, 
jeꞌ jeꞌ nïgɨ yajtzaachytunɨp. 48

 Je 
tumbɨ huɨdi caꞌ yajxon huinjɨhuɨÿ 
nejjɨhuɨÿ yhuindzɨn chójcɨn, 
hueenɨ jeꞌ yajtzaachytunɨpy. 
Huenpɨńɨty huɨdi may yajmooyb, 
may yɨꞌ yajmɨbɨjctzohuɨɨyb; etz 
huenpɨńɨty huɨdi tɨ mɨhuɨꞌmy ooy, 
yajmɨbɨjctzohuɨɨb nïgɨ.

Jesús ycɨxpɨ ñaybɨjc-huäcxyii jäy
49

 Chi Jesús yjacmɨnañ:
―Ɨɨch tɨ nmiiñɨch ya naaxhuiñ 

co jɨɨn nbɨdägɨbɨch. ¡Ooy 
njadzocyɨch ji ixyipy ñitooyñɨ! 
50

 Nyajnaxɨpyɨch tüg tzaachypɨ, e 
¡ooy ndajy nmayɨch ixtɨ mabaad 
yajcuydundäy! 51

 ¿Nej miich ajcxy 
mdijy co tɨ nmiiñɨch ya naaxhuiñ 
co nyajcɨxɨpyɨch je tzipɨ? Ɨɨch miich 
ajcxy nɨmaayb co caꞌ. Hueꞌ janchtɨy 
nyajnaybɨjc-huäcxáanɨbɨch jäy ajcxy. 
52

 Jadachambɨ etz yjacnɨcxnɨ xɨɨ 
tiempo ji mɨgoox tüg quëxjäydɨjc 
huɨdibɨ ajcxy ñaybɨjc-huäcxɨɨb, 
tugɨɨg mɨɨd je metzpɨ, e metzpɨ 
mɨɨd je tugɨɨgpɨ. 53

 Je ungdeedy 

tziptunɨp mɨɨd ymang etz je 
mang mɨɨd yteedy. Nañ je ungdaj 
tziptunɨp mɨɨd yñɨɨx etz je nɨɨx mɨɨd 
ytaj. Nañ jaduꞌn je xecy tziptunɨp 
mɨɨd yxecy.

Je xɨɨ tiempo ytɨyꞌajt
54

 Chi Jesús nɨmay je mayjäy ajcxy:
―Co ajcxy mꞌixy je joc ypɨdɨg̈y 

ma xɨɨ ycɨdägy, chi mɨnaangɨxy co 
tühuaam, e janch jaduꞌn yjadyii. 
55

 Co ymiiñ je jɨɨnboj, chi miich 
ajcxy mɨnaangɨxy co ambɨgaamb, 
chi janch jaduꞌn yjadyii. 56

 ¡Miich 
jɨbɨc jäy ajcxy! Ooy mjajtcɨxy nej 
myajcapxcɨxy yɨ xɨɨ tiempo huɨdi 
ajcxy mꞌijxpy tzajpcɨx́y etz ya 
naaxhuiñ: ¿Nej co caꞌ mjajtcɨxy nej 
myajcápxcɨxɨpy xɨɨ tiempo ymiñ 
ycɨdägy?

Naymɨꞌoyɨḧuɨ mɨɨd mɨdzip
57

 ¿Nej co miich ajcxy caꞌ cɨꞌm 
mnaydɨydúunɨgɨxy nej ytudägyɨty 
je tɨyꞌajt? 58

 Co mnɨćxɨpy ma yɨ 
codung mɨɨd yɨ mmɨdzip jacꞌoy co 
mnayyajꞌoyɨḧuɨpy mɨɨd yɨ mmɨdzip 
tüꞌam, caꞌydɨ mɨɨd mjädɨp ma yɨ 
codung, e chi je codung xycɨÿegɨpy 
ma je xueetz, e je xueetz xypɨdägɨp 
pujxtɨgoty. 59

 Ɨɨch miich nɨmaayb 
co caꞌ jiiby mbɨdzɨmɨpy, ixtɨ coonɨ 
mgüejttähuɨpy tügꞌócɨy.

Ooy ycopɨćyɨty nyajtɨgajtzɨm 
nhuinmaꞌñ

13  Huinꞌit jäy mɨɨdmɨydacy 
Jesús jaduꞌn nej je 

gobernador Pilato yajꞌögy nijëjɨty 
jäy jɨm Galilea, chi tem huɨdijtɨ 
ajcxy ñɨꞌpy mɨɨd ɨyujc ñɨꞌpy huɨdi jeꞌ 
ajcxy mɨɨd huindzɨgɨꞌñ tuuñ. 2 Chi 
Jesús yꞌadzooy nɨmay ajcxy:

―¿Nej mdijy, nïgɨ anajty 
ypocymɨɨdɨty je galileojäy ajcxy 
huɨdi jaduꞌn ayoꞌn patp, caꞌydɨ 
nidügꞌócɨy galileojäy? 3 Ɨɨch miich 
ajcxy nɨmaayb co caꞌ. Pen miich ajcxy 
caꞌ mjothuimbíjtcɨxy ma Dios etz 
nayꞌadzɨgɨɨ́yɨgɨxy ma Dios, nidügꞌocɨy 
miich ajcxy mgɨjxtähuɨp mdɨgoydähuɨp. 
4

 E jeꞌ ajcxy je majmocxtugɨɨgpɨ huɨdi 
je mɨjtɨjc jɨm Siloé nïgɨdaagoottɨ, 
yajꞌöcɨ ajcxy. ¿Nej mdijy nïgɨ ajcxy 
ypocymɨɨdɨty, caꞌydɨ nidügꞌócɨy je jäy 
huɨdi tzɨnayb jɨm Jerusalén? 5 Ɨɨch 
miich ajcxy nɨmaayb co caꞌ. Pen 
miich ajcxy caꞌ mjothuimbijtcɨxy, nañ 
mgɨjxtähuɨp mdɨgoydähuɨp miich ajcxy 
nidügꞌócɨy, jaduꞌn nej jeꞌ ajcxy.

Ijxpejt ma je higuerɨ caꞌpɨ 
anajty ytɨɨmꞌaty

6
 Chi Jesús yajnɨmay ajcxy jada ayuc:

―Tüg jäy anajty mɨɨdɨty higuerɨ 
cojy ma yꞌaguemy, chi ñɨcxy jiiby 
ma yꞌaguemy higuerɨ tɨɨm ijxtaaybɨ, 
ni caꞌ paty. 7 Chi nɨmay jeꞌ ytumbɨ: 

“Cham mɨdugɨɨg jɨmɨjt miiñɨch ya 
higuerɨ tɨɨm ijxtayb ma jada higuerɨ 
cop, ni tüg ngapaadyɨch. Huen 
yajpujxcɨday jada higuerɨ cop, nej 
co nɨgoobɨ ñaaxnihuaꞌñ.” 8 Chi 
jeꞌ ytumbɨ yꞌadzooy: “Huindzɨn, 
ocꞌixmatz. Huen jadüg jɨmɨjt jëyɨ 
ocjactɨnäy, octajyɨch jayɨjp yɨ naax 
jühuɨdityɨ, etz ocꞌabonɨjɨÿɨch. 9 Pen 
tɨɨmꞌajt caꞌ nyajpuxɨpy,pen caꞌ 
ytɨɨmꞌaty jëbɨ nbújxɨgɨpy.”

Jesús yajtzögy pocxxɨɨduum 
tüg töxyjäy jɨgojojpyɨ

10
 Chi Jesús anajty yajꞌixpɨcy ma 

tüg naymujctac pocxxɨɨduum. 11
 Jɨm 

anajty tüg töxyjäy huɨdi anajty 
mɨmajmocxtugɨɨg jɨmɨjt cujc mɨꞌijtnɨ 

yjɨɨbojpaꞌm, agojojy anajty yöy, ni nej 
anajty ycaꞌoyɨÿ nej ytɨnaaygugɨḧuɨpy. 
12

 Co Jesús ijxy, chi yaaxɨ, e nɨmay:
―Töxyjäy, tɨ mdzögy.
13

 Chi ycɨꞌ cɨjxxajy ma je töxyjäy 
yjɨɨx, e chi jeꞌ yjɨɨx ytɨɨy, huinꞌit 
ytɨgɨɨy Dios ojadajtpɨ. 14

 Huinꞌit je 
naymujctac huindzɨn ooy yjotmäty 
mɨɨd co anajty Jesús jäy tɨ tzoyɨÿ 
pocxxɨɨduum. Chi je naymujctac 
huindzɨn nɨmay ajcxy je mayjäy:
―Jëyɨ tudujc xɨɨ jäy huaad 

ytuñ, huen miñ semaanjoty pɨn 
yajtzoyɨḧuam, caꞌ ypocxxɨɨduumɨty.

15
 Chi je huindzɨn Jesús ymɨnañ:

―¡Miich ajcxy naybɨdaacɨp 
nej tudägyjäy, e caꞌ yjanchɨty! 
¿Nej caꞌmiich ajcxy mmɨguejɨÿ 
mhuajyuubɨ, etz mburro ma 
ypëcxtac pocxxɨɨduum, e myajnɨcxy 
ajcxy nɨɨꞌucpɨ? 16

 E jada Abraham 
yꞌap yꞌoc huɨdi Satanás caꞌ 
yꞌixmachii majmocxtugɨɨg jɨmɨjt, 
¿nej caꞌ ypadyii nyajtzögɨbɨch 
pocxxɨɨduum?

17
 Co Jesús jaduꞌn yꞌadzoy, chi 

yajtzöyduuñ ymɨdzip. Chi tügꞌócɨy 
cajpjäy oy ajcxy yjotcugɨɨygɨxy mɨɨd 
je oybɨ huɨdi Jesús ytuun.

Ijxpejt ma je mostaza pájc
18

 Chi Jesús ymɨnañ:
―¿Nej mꞌocꞌaꞌɨxɨɨygɨxy yɨ 

Dios yꞌanéꞌmɨn? ¿Huɨdi mɨɨd 
nꞌocyajquipxɨḧuɨbɨch? 19

 Jaduꞌn Dios 
yꞌanéꞌmɨn nipaady nej mostaza pajc 
huɨdibɨ tüg jäy ñiip ma yꞌaguemy, 
chi ymujxy etz yeegy ooy janch mɨj, 
chi je joon ajcxy oy ypeꞌñ pɨdaaccɨxy 
ma je mostaza quipy aacxy.

Ijxpejt ma je levadura caꞌp óyɨty
20

 Chi Jesús jadügꞌoc ymɨnañ:

―¿Huɨdibɨ mɨɨd 
nꞌocyajquipxɨḧuɨbɨch yɨ Dios 
yꞌanéꞌmɨn? 21

 Jaduꞌn Dios 
yꞌanéꞌmɨn ni paady nej levadura 
huɨdi tüg töxyjäy ytijhuɨdijt mɨɨd 
tugɨɨg quipxɨꞌñ harina ixtɨ coonɨ 
yajxunday je harina.

Je tüꞌaa xützpɨ
22

 Co Jesús anajty ñɨcxy jɨm 
Jerusalén, chi yajꞌixpɨcy anajty 
Dios yꞌayuc ytɨyꞌajt cajp cajp majaty 
ñaxy. 23

 Chi tüg jäy Jesús amɨdoy:
―Huindzɨn, ¿nej hueenɨ yɨ jäy 

ajcxy huɨdi yꞌalma nïdzögɨp?
Chi Jesús yꞌadzooy:
24

 ―Mɨjpɨdaaccɨx Dios ytɨyꞌajt 
amuumdügjot, jëbɨ ajcxy mꞌalma 
ñïdzögɨpy, jaduꞌn nipaady 
nej jäy ajcxy ñaymɨcꞌíjxɨgɨxy 
co ytɨgɨḧuaangɨxy ma je tɨjc 
aguu xützpɨ. Jaduꞌn ɨɨch miich 
nɨmaayb co mayjäy ooy jaꞌaꞌɨxɨÿ 
ytɨgɨḧuaangɨxy ma Dios yꞌaneꞌmy 
e caꞌ ajcxy jadɨpy nej ytɨgɨɨ́ygɨxɨpy. 
25

 Co je codɨjc ypɨdɨg̈ɨpy etz 
agɨɨyñɨp ytɨjc, huinꞌit miich ajcxy 
pɨnjaty tɨbäy huɨꞌm, chi jiiby 
tɨbäy miich ajcxy mmɨnandägɨpy: 

“Huindzɨn, yajꞌahuädz”, e chi je tɨjc 
huindzɨn miich ajcxy xyꞌadzohuɨpy: 

“Caꞌ ɨɨch miich ajcxy nejhuɨÿɨch ma 
miich ajcxy mdzoongɨxy.” 26

 Chi 
huinꞌit miich ajcxy mɨnandägɨpy: 

“Mɨɨd ɨɨch ajcxy miich tɨ 
nmɨɨdgaaygɨxy tɨ nmɨɨdꞌuuccɨxy, 
e miich tɨ myajꞌixpɨcy ma ɨɨch 
ajcxy ngajp.” 27

 Chi je Huindzɨn 
yꞌadzohuɨpy ajcxy: “Ɨɨch miich 
ajcxy nɨmayb co caꞌ nnejhuɨÿɨch ma 
miich ajcxy mdzoongɨxy. Jɨhuäccɨx 
ma ɨɨch nhuinduu, miich ajcxy 
pocy ytumbɨ.” 28

 Chi miich ajcxy 

jɨm ooy mdájcɨxɨpy mmáygɨxɨpy, 
myáaxcɨxɨpy mdɨɨtzquéetcɨxɨpy, 
co miich ajcxy mꞌixɨpy Abraham, 
Isaac, Jacob etz tügꞌócɨy yɨ Dios 
yꞌayucnajtzcapxɨɨybɨ jiiby ma 
Dios yꞌaneꞌmy, e miich ajcxy tɨbäy 
anajty tɨ mhuɨꞌmgɨxy. 29

 Minɨp 
yɨ jäy ajcxy huɨdibɨ tzoomb ma 
xɨɨ ypɨdzɨmy, ma xɨɨ ycɨdägy, ma 
jayhuixtujc ypɨdzɨmy, etz cham ma 
madzäcruudz ytɨnaayꞌahuɨÿ, chi 
yꞌixtáaccɨxɨpy ma je caydac jiiby ma 
Dios yꞌaneꞌmy. 30

 Paady ji jäy ajcxy 
huɨdi cham axamꞌajtp, jeꞌ ajcxy 
jayɨjpꞌadɨp, etz ji jäy ajcxy huɨdibɨ 
cham jayɨjpꞌajtp, etz jeꞌ ajcxy 
axamꞌadɨp.

Jesús taj may mɨɨd Jerusalén ycɨxpɨ
31

 Chi nijëjɨty fariseojäy nɨmay 
Jesús:
―Quëg ya com yɨ rey Herodes 

xyajꞌögaam.
32

 Chi Jesús yꞌadzooy:
―Nɨcx nɨmaaygɨx yɨjiibɨ huaax 

co nyajpɨdzɨmybɨch caꞌoybɨ etz 
nyajtzoocypɨch jäy cham etz 
jabom, codugɨɨg xɨɨ tɨ ndung 
mayíijɨch. 33

 Ooy ycopɨcyɨty co 
ɨɨch njactüyöyɨbɨch cham, jabom 
etz huixtɨc. Com ypaadyii co Dios 
yꞌayuccapxhuäcxpɨ yꞌögɨp ajcxy jɨm 
Jerusalén.

Chi Jesús yjacmɨnaañ:
34

 ―¡Jerusalén jáy! ¡Jerusalén 
jäy! huɨdibɨ yajꞌoꞌcp Dios 
yꞌayucnajtzcapxɨɨyb ajcxy, etz 
ycögädz ajcxy je jäy huɨdibɨ Dios tɨ 
xyajniguéjx ajcxy. Janch canaagꞌoc 
ɨɨch miich ajcxy njahuijtzmugaꞌñ 
jaduꞌn nej tzeydaj yꞌung yajmucy 
queecpätcɨp̈y, chi ni caꞌ jaduꞌn tɨ 
mꞌaꞌɨxɨɨygɨxy. 35

 Chi jadaꞌ ijxcɨx 

cuendɨtungɨx, com jadachambɨ 
mgajp yhuɨꞌmy najtzꞌixɨꞌ. Ɨɨch miich 
ajcxy nɨmayb co caꞌ xyꞌixɨpyɨch 
jadügtecy, ixtɨ coonɨ anajty tiempo 
paaty mɨna mmɨnáangɨxɨpy: 

“Capxpaaty jeꞌ huɨdi miimb mɨɨd 
Huindzɨnꞌájtɨn Dios ycɨxpɨ.”

Jesús yajtzögy tüg yëydɨjc 
quïxypaꞌmmɨɨdpɨ

14  Chi jaduꞌn yjajtɨ co tüg 
pocxxɨɨduum Jesús ytɨgɨy 

ycayaꞌñ anajty ma tüg fariseojäy 
ytɨjc, hueꞌ anajty judío tungmɨɨdpɨ. 
Chi yɨ judío ixpɨcytɨjc ajcxy 
tzachꞌixꞌijtcɨxy Jesús, amɨdooꞌijtcɨxy 
Jesús yꞌayuc. 2 Huinꞌit tüg jäy 
huɨdibɨ ymɨɨd anajty quïxypaꞌm 
miiñ ma Jesús yhuinduu. 3 Chi 
Jesús ymɨgapxɨ jeꞌ ajcxy huɨdibɨ 
yajꞌixpɨjc Dios ñecy etz yɨ fariseojäy 
ajcxy, nɨmay:
―¿Nej je Dios ytɨyꞌajt ymɨnañ? 

¿Huaad o caꞌ huaad chögy jäy 
pocxxɨɨduum?

4
 Chi ajcxy yꞌamonday. Huinꞌit 

Jesús cɨn̈ïxajɨɨy je paꞌm jäy, chi 
yajtzoocy. 5 Chi Jesús nɨmay je 
fariseos ajcxy:
―¿Nej miich ajcxy pen nɨɨjutcögäp 

ajcxy mhuajyuubɨ o mburro 
pocxxɨɨduum, nej caꞌ mɨcꞌamy nɨcxy 
yajpɨdzɨmgɨxy oy ypocxxɨɨduumɨ?

6
 Chi caꞌ ajcxy jajty nej 

yꞌadzohuimbíjtcɨxɨpy.

Je pɨnjaty huodzooñyɨp ma 
je pɨjcpɨ yajnixɨɨduñyɨ

7
 Co Jesús ijxy jaduꞌn nej yɨꞌ 

ajcxy jacꞌoybɨ ɨñaybejt huinꞌijxcɨxy 
jɨm ma je caybejt, chi ajcxy tüg 
ayuc yajnɨmaayɨ, je tɨɨbɨ anajty 
yajhuomiingɨxy:

8
 ―Co miich myajhuoohuɨpy ma 

pɨjcpɨ yajnixɨɨduñ, caꞌ mꞌixtägɨpy 
ma je ɨñaybejt cödumbɨ, caꞌ jécyɨty 
co yajhuoomiñ huɨdi jeꞌ ɨñaaybejt 
ymɨhuaad. 9 Chi jadaꞌ xyñɨmähuɨpy 
je huɨdibɨ anajty tɨ xyhuoomiñ: 

“Moꞌ jada mɨgüg jada ɨñaaybejt 
cödumbɨ.” Chi miich tzöyduꞌn 
mɨɨd mnɨcxpy ma jeꞌ ɨñaybejt 
axambɨ. 10

 Co jäy xyhuohuɨpy 
ma je pɨj́cɨn yajnixɨɨduñ, jɨm 
mꞌixtägɨp ma je axambɨ ɨñaybejt, 
e co yminɨpy je huɨdibɨ anajty 
tɨ xyhuomiñ, chi xyñɨmähuɨpy: 

“Mɨgüg, nax ma yɨ ɨñaybejt 
cödumbɨ.” Huinꞌit capxpaady 
mꞌidɨpy ma jeꞌ ajcxy huɨdibɨ anajty 
ɨñayb ma caybejthuinduu mɨɨd 
miich. 11

 Pɨnjaty cɨꞌm naygömáyɨp, 
tzöyduꞌnbaadɨp jeꞌ. Pɨnjaty 
naybɨdaacɨp nicy xeemy jeꞌ jeꞌ 
capxpaady yꞌidɨp.

12
 Chi Jesús nɨmay pɨnjaty huɨdi 

anajty tɨ yhuoomiñyii:
―Co miich mxɨɨduunɨpy caꞌ 

mhuoohuɨpy je jäy ajcxy huɨdibɨ 
ooy mɨɨd mnaymɨgügꞌájtɨgɨxy, 
ni mmɨdügquëx, ni mꞌajuugy 
mꞌamɨgüg, ni mmɨdɨjc comeeñybɨ, 
caꞌ jécyɨty co nañ jaduꞌn 
xyhuohuɨpy, e chi anajty jac mɨj 
yejc-huimbijty. 13

 Co mxɨɨdunɨpy, 
chi huoohuɨpy ayoobɨtɨjc, tzaachɨj̈äy 
ajcxy, tecymätpɨ ajcxy, etz 
jäy huiintzpɨ. 14

 Huinꞌit miich 
mjotcujcꞌadɨpy co yɨꞌ ajcxy caꞌ 
jadɨpy nej yejc-huimbidɨpy. Jiinɨ 
Dios xymɨgüedɨpy co anajty 
yajjugypɨcy je tudägypɨ jäy ajcxy.

Je ijxpejt ma tüg adzuuꞌájtɨn mɨjpɨ
15

 Tüg jäy huɨdi anajty ɨñaayb 
mɨɨd Jesús ma caybejt huinduu 

co mɨdooy nej Jesús ymɨnañ, chi 
nɨmay Jesús:
―Jotcujc je jäy ajcxy huɨdi cayɨp 

jiiby ma Dios yꞌaneꞌmy.
16

 Chi Jesús yꞌadzooy:
―Tüg jäy may anajty jäy 

yajꞌadzuꞌadaꞌñ, chi jayɨjpnɨ 
oy mayjäy nɨmay co anajty 
yajꞌadzuuꞌadaꞌñ. 17

 Co je adzuuꞌɨb̈ɨ 
paty, chi quejxy tüg cogapxy huen 
nɨcxy huoogɨxy je tɨɨbɨ anajty ajcxy 
yajnɨmäy, nɨmay ajcxy: “Jámgɨx, 
tɨ jɨm yajniꞌixɨÿ je caayɨn uucɨn.” 
18

 Chi ajcxy nidügꞌócɨy ymɨnandacy: 
“Tun mayꞌajt meecxcɨch, caꞌ yꞌoyɨÿ 
nej nyajnɨćxɨbɨch.” Chi jeꞌ jayɨjp 
jäy yꞌadzoy: “Tɨ njuyɨch tüg 
rancho jeꞌ copɨcy jayɨjp nɨcxy 
nꞌixyɨch, paady caꞌ nɨcxaꞌñɨch; 
tun mayꞌajt meecxcɨch.” 19

 Chi 
jadüg jäy ymɨnañ: “Tɨ njuyɨch 
mɨgoox par huaj yuubɨ, nɨcxy 
nꞌocꞌijxmadzaꞌñɨch jayɨjp, paady 
caꞌ yꞌoyɨÿ nej nɨćxɨbyɨch, tun 
mayꞌajt meecxcɨch.” 20

 Chi jadüg 
jäy ymɨnañ: “Tɨm chamnɨ nbɨcyɨch, 
paady caꞌ oyɨÿ nej nɨćxɨbyɨch.” 
21

 Co je cogapxy yhuimbijty, chi 
yajnɨmay jeꞌ yhuindzɨn jaduꞌn nej 
je jäy ajcxy yꞌadzooy huɨdi anajty 
oy tɨ huoy. Huinꞌit je huindzɨn 
ooy yjotmätcoty, chi nɨmay je 
ytumbɨ: “Nɨcx tzojcyɨ cajpjoty ma 
yɨ jäy ajcxy yöygɨxy ñajxcɨxy etz 
ma yɨ mɨj tü, e chi huomiinɨpy 
pɨn mdɨmypaatyp ayoobɨtɨjc, yɨ 
tzaachɨj̈äy etz huiintzpɨ.” 22

 Chi 
jeꞌ ytumbɨ ymɨnañ: “Huindzɨn, tɨ 
nduñɨch jaduꞌn nej tɨ xyñɨmäyɨch, 
etz jac chiinɨ ɨñaybejt.” 23

 Chi je 
huindzɨn nɨmay jeꞌ ytumbɨ: “Nɨcx 
ma yɨ mɨj nɨɨ mɨj tü yajmin je jäy 
ajcxy adzip, huen ɨɨch ndɨjc uch. 

24
 Chi ɨɨch miich nɨmäy co ni tüg yɨ 

jäy ajcxy huɨdi jayɨjp yajnɨmay, caꞌ 
ajcxy yꞌadzuuꞌadɨpy mɨɨd ɨɨch.”

Nej ooy chípɨty co Cristo nbanɨcxɨm
25

 Chi may anajty jäy ñɨcxy mɨɨd 
Jesús, chi Jesús yhuäc-huimbijty, 
nɨmay ajcxy:

26
 ―Pen ji pɨn xypamiiñɨch, e 

ooy nïgɨ tzocy yɨꞌ ytaj yteedy, 
yɨꞌ ytöxyɨjc, yɨꞌ yꞌung, yꞌajch o 
chɨꞌ, etz nañ ooy nïgɨ tzocy yɨꞌ 
yjugyꞌájtɨn, caꞌ ɨɨch yɨꞌ huaad 
ndiscípuloꞌadyiijɨch. 27

 Yɨ jäy 
ajcxy huɨdi xypamiimbɨch 
huɨdi ɨɨch ndiscípuloꞌadaanɨp, 
copɨcy yajnaxɨpy ajcxy ayoꞌn, 
jaduꞌn nipaady nejjɨhuɨÿ 
ycruudz tɨ cabɨc̈cɨxy e nɨcxy 
yajcruudzpedaꞌñyii. 28

 Co miich 
ajcxy mmɨjtɨjc mgojaꞌñ, chi 
miich ajcxy jayɨjp mꞌixtaaccɨxy 
e mꞌaꞌɨxɨɨygɨxy jaduꞌñyɨ 
meeñydunaangɨxy, nej pen 
mɨɨd ajcxy huɨdi jëbɨ mɨɨd 
myajmaaygɨxy je mmɨjtɨjc, o 
penɨ caꞌ. 29

 Caꞌ yjécyɨty co anajty 
je tɨjc tɨ yajpojtzɨg̈y, chi anajty 
caꞌ mꞌocjajtnɨ nej myajmayɨpy, e 
pɨnjaty anajty tɨ xyꞌixy, chi ooy 
xyñɨxïgɨpy xyajxïgɨpy. 30

 Chi jäy 
ajcxy ymɨnaꞌnɨp: “Jadayaabɨ yëydɨjc 
nɨgoo tɨ yajtzondägy tɨjc poch, e 
caꞌ tɨ ocyajmaayñɨ.” 31

 O huɨdi rey ji 
co chonaꞌñ tziptumbɨ mɨɨd huingbɨ 
rey, ¿caꞌ jayɨjp huinmayɨpy pen 
jëbɨ chiptuñ mɨɨd majc mil jäy, pen 
je ymɨdzip miimb mɨɨd iipx mil 
jäy? 32

 Caꞌ yjécyɨty co je tügpɨ rey 
jɨguemnɨ anajty miiñ, chi quexɨpy 
tüg huingapxpɨ pɨjctzohuɨpy 
mayꞌajt caꞌydɨ yɨ tzip yjadyii. 
33

 Hueñypɨńɨty ma miich ajcxy pen 

caꞌ mꞌixmájtzcɨxy tügꞌócɨy tijaty 
miich ajcxy mmɨɨd, caꞌ ɨɨch yɨꞌ 
huaad ndiscípuloꞌadyii.

Co je caan ytamtzꞌajt ytɨgooyñɨ
34

 Yɨ caan ooy yɨꞌ yꞌóyɨty pen 
ymɨɨd ytamtzꞌájtɨn. Co je caan 
ytɨgoy ytamtzꞌájtɨn caꞌ ji ni ti 
xücxꞌájtɨn yegɨpy. 35

 Yɨ caan 
huɨdi tɨ ytɨgoy ytamtzꞌájtɨn ni 
caꞌ yꞌoybɨdägnɨty ma je naax, ni 
ma je püx huɨdi aboonꞌajtp. Hueꞌ 
janchtɨy yajꞌixjɨdejtp tɨbäy. Pɨnjaty 
ɨɨch nꞌayuc xymɨdohuaanɨp huen 
mɨdoꞌmbɨcy.

Ijxpejt ma je cöbixy huɨdibɨ tɨgooy

15  Chi ajcxy je yajcuejtpɨdɨjc 
etz pocyjäydɨjc 

nimɨjhuägtay ajcxy Jesús 
tzachꞌamɨdooꞌidaanɨ ajcxy jeꞌ 
yꞌayuc. 2 Chi ajcxy huɨdi ooy 
tzachmɨjpɨdägy judíojäy ytɨyꞌajt 
etz huɨdi ajcxy yajꞌixpɨjc Dios ñecy 
ameech nigapxcɨxy niꞌojɨɨygɨxy je 
Jesús, chi ajcxy ymɨnañ:
―Yɨ Jesús pocyjäydɨjc ajcxy 

ymɨgügꞌajtpy, e yɨꞌ mɨɨd ycaaygɨxy.
3-4

 Chi Jesús jadayaabɨ ayuc ajcxy 
yajnɨmay:
―Huɨdi jäy ji ma miich ajcxy pen 

ymɨɨd mɨgoꞌpx cöbixy co ytɨgoy 
nidügtɨ, ¿nej caꞌ yajhuɨꞌmɨpy je 
madaꞌpx majmocx mɨdaaxpɨ jɨm 
ma chɨnaaydac, chi nɨcxy ixtäy 
huɨdi anajty tɨ ytɨgoy ixtɨ coonɨ 
paadɨp? 5 Co paadɨp, chi mɨcꞌamy 
pɨdägɨp ma quejycop janch jotcujc. 
6

 Co yajjädɨp ma ytɨjc, chi huomucy 
ymɨgügtɨjc etz ymɨjɨɨn ymɨdɨjc, 
nɨmähuɨpy ajcxy: “Jotcugɨɨygɨx 
mɨɨd ɨɨch, tɨ ɨɨch ngöbixy nbaady 
huɨdi anajty tɨ ytɨgooy.” 7 Ɨɨch 

miich ajcxy nɨmaayb co nañ jaduꞌn 
tzajpjoty ooy jotcujcꞌájtɨn nïgɨ mɨɨd 
co tüg pocyjäy yjothuimbity, caꞌydɨ 
mɨɨd madaꞌpx majmocx madaax 
tudägypɨ jäy huɨdi caꞌ ytundɨgoy.

Ijxpejt ma je meeñ huɨdibɨ tɨgoy
8

 Chi Jesús yjacmɨnañ:
―¿Huɨdi töxyjäy ji pen ymɨɨd 

majc ymeeñ, co ytɨgooy tüg 
meeñ, nej caꞌ jɨɨn nöctzohuɨpy, e 
ytɨgɨḧuɨpy pedɨg̈pɨ ixtähuɨpy ymeeñ 
oñydägy ixtɨ coonɨ paadɨpy? 9 Co 
paady, chi huomucy ymɨgügtɨjc etz 
ymɨjɨɨn ymɨdɨjc, e chi nɨmähuɨpy: 

“Xondaaccɨx mɨɨd ɨɨch, tɨ ɨɨch 
nmeeñ nbaty huɨdibɨ ɨɨch anajty 
tɨ nyajtɨgoy.” 10

 Jaduꞌn ɨɨch miich 
ajcxy nɨmäy co nañ jaduꞌn Dios 
yꞌángeles ajcxy ooy yjotcújcɨty co 
yjothuimbity tüg pocyjäy.

Ijxpejt ma je ung huɨdibɨ 
ymeeñ yajtɨc̈xtay

11
 Nañ jaduꞌn Jesús yjacmɨnañ:

―Tüg yëydɨjc ymɨɨd anajty metz 
ymang. 12

 Chi je jacmutzpɨ nɨmay 
yteedy: “Tat, mooygɨch yɨ pɨdägy 
huɨdi xypaatpɨch.” Chi jeꞌ yteedy 
je pɨdägy yajhuäcxy. 13

 Hueenɨ 
anajty xɨɨ tzuu cujc ñɨcxy, co jeꞌ 
ymang mutzpɨ yajmujctay tügꞌócɨy 
huɨdi yɨ yjëꞌajtpy, chi chooñ ñɨcxy 
huingnaax huinggajp. Chi jɨm 
mɨcꞌamy yajtunday yajtɨgoyday 
tügꞌócɨy huɨdi anajty ymɨɨd. 14

 Co 
anajty ymeeñ tügꞌócɨy yajtundäy, 
chi miiñ tüg mɨj yuu ma je cajp. Chi 
ooy je mang mutzpɨ caayɨn uucɨn 
huit meeñ jayajmayjajtnɨ. 15

 Chi jeꞌ 
ninɨcxy tüg jäy ma je jɨmbɨ naaxjot 
ymɨdunaꞌñ anajty. Chi yquejxɨ ma 
yrancho ɨdzɨm cuendꞌajtpɨ. 16

 Ooy 

anajty janijotꞌaty ycüxaꞌñyii mɨɨd je 
pëtztɨɨm huɨdi anajty ɨdzɨm yꞌojcpy. 
Chi ni pɨn anajty ni ti ycamöyii. 
17

 Co yhuinmaꞌñ yajmejch, chi 
ymɨnañ ma yjot yhuinmaꞌñ: “Jɨm 
janch maytumbɨ ma ɨɨch ndeedy 
ytɨjc, ymɨɨd ajcxy jɨɨcxy pɨcy janch 
mayꞌamy. Ɨɨch ya tzachꞌayoob 
mɨɨd yuu xɨɨ. 18

 Tzonaambɨch 
ya, nɨcxaꞌñɨch ma ɨɨch ndeedy, 
nɨmähuɨbɨch: Tat, tɨ ndundɨgóyɨch 
mɨɨd Dios tzajpjotypɨ etz mɨɨd 
miich. 19

 Cham caꞌ ypadyii miich 
mɨnaꞌnɨp co miich xyꞌungꞌadyíijɨch. 
Yajtungɨch jaduꞌn nej mdumbɨdɨjc.” 
20

 Chi jeꞌ choñ, ñɨcxy ma yteedy. 
Jeguëgyñɨ anajty ymiñ co yteedy 
yꞌijxpaatɨ. Chi yteedy ypaꞌayogotɨ, 
e ñɨcxy poyɨg̈y oy jɨjpcobadɨÿ. Chi 
yögmɨnennajxy etz tzücxy. 21

 Chi je 
ung ymɨnañ: “Tat, tɨ ndundɨgooyɨch 
mɨɨd Dios tzajpjotypɨ etz mɨɨd 
miich. Cham caꞌ ypadyii nɨcxy 
miich mɨnaꞌñ co ɨɨch miich 
xyꞌungꞌadyii.” 22

 Chi je ungdeedy 
nɨmay jeꞌ ytumbɨ: “Yajpɨdzɨm je 
huit oybɨ, mɨcꞌamy yajnïjenɨɨygɨx 
jada nꞌungɨch, chi mooygɨx yɨ cɨj̈iitz 
etz ycɨg̈. 23

 Nɨcx yajtzoongɨx yɨ huaj 
mang nïcxpɨ, yajꞌöccɨx, chi ngaayɨm 
nꞌuucɨm e nxɨɨduunɨm. 24

 Jada 
nꞌungɨch jaduꞌn nipaady nejjɨhuɨÿ 
anajty tɨ yꞌögy, e chi tɨ yjugypɨcy. 
Tɨgooy yɨꞌ anajty e tɨ yjädy.” Chi 
ajcxy ooy yjotcugɨɨy.

25
 Chi je ymang mɨjpɨ camjoty 

jeꞌ anajty. Co yjaꞌty mɨhuingon je 
ytɨjc, chi mɨdoy co jäy ooy yxüxy 
etz yꞌech. 26

 Chi yaaxɨ tüg ytumbɨ 
yꞌamɨdooy: “¿Ti yɨꞌ túnɨp jájtɨp?” 
27

 Chi je tumbɨ yꞌadzooy: “Tɨ yjädy 
mꞌuch, tɨ mdeedy yajꞌögy tüg huaj 
nïcxpɨ, co ymang tɨ huimbity juugy.” 

28
 Chi je unggoob ooy yjotmäty, caꞌ 

anajty ytɨgɨḧuaꞌñ tɨgoty. Huinꞌit je 
yteedy ñibɨdzɨmɨ, ycohuanɨɨyɨ co 
huen tɨgɨÿ tɨgoty. 29

 Chi jeꞌ yꞌadzooy, 
nɨmay yteedy: “Janch mɨcanaag 
jɨmɨjt ɨɨch miich mɨɨd nduñ, ni caꞌ 
ngapxhuimbityɨch. Caꞌ chambaad 
miich ni xycamooyɨch tüg 
piꞌccöbixy jaydëb njotcujcꞌadɨpyɨch 
nxɨɨdunɨpyɨch mɨɨd nmɨgügtɨjcɨch. 
30

 Per co yɨ mmang tɨ yjädy huɨdi oy 
tɨ yajtundäy yɨ ymeeñ mɨɨd jɨbɨc-
huinmaꞌñ mɨɨd jɨbɨc töxyjäydɨjc 
ajcxy, chi tɨ myajꞌögy huaj mang 
nïcxpɨ mɨɨd yɨꞌ ycɨxpɨ.” 31

 Chi je 
ungdeedy nɨmay jeꞌ ymang: “Miich 
ung huinɨxɨɨ ya mɨɨd nꞌity. Tügꞌócɨy 
huɨdi nmɨɨdɨch miich yɨꞌ mjeꞌ. 
32

 Ooy ycopɨćyɨty co nxɨɨduunɨm 
etz njotcugɨɨyɨm, co yɨ mꞌuch jaduꞌn 
anajty nej tɨ yꞌögnɨ, e jadachambɨ tɨ 
yjugypɨcy, tɨ anajty ytɨgoy, e cham 
tɨ yajpaady.”

Je ijxpejt ma je mayordomo huɨdibɨ 
caꞌ yhuindzɨn mɨduñ tudägy

16  Nañ jaduꞌn Jesús nɨmay yɨꞌ 
ydiscípulos:

―Jɨm anajty tügjäy comeeñybɨ, 
ymɨɨd tüg ytumbɨ huɨdi yɨꞌ ypɨdägy 
cuendꞌájtɨp. Chi oy nɨmäyii co tüg 
je ytumbɨ nɨgoo anajty tzachyajtuñ 
je meeñ ma ycapaadyii. 2 Chi je 
huindzɨn oy yajhuoyii jeꞌ ytumbɨ, 
chi nɨmay: “¿Nej jada co ɨɨch 
jaduꞌn nɨmäyiijɨch mɨɨd miich 
ycɨxpɨ? Ya yɨ cuentɨ cɨm̈oydaaygɨch 
nej tɨ mduñ, etz caꞌ ɨɨch miich 
nꞌocjactumbɨꞌadaanɨn.” 3 Chi je 
pɨdägy cuendꞌajtpɨ jotꞌajtɨ: “¿Ti 
ndunɨpɨch? co yɨꞌ nhuindzɨn 
xyajpɨdzɨmaꞌñɨch ma yɨ ytung. 
Juttajɨɨ caꞌ njatyɨch, co limosna 

nbɨjctzohuɨpyɨch tzöydúmbɨch. 
4

 Nejhuɨɨybɨch ti ndunɨpɨch jaydëb 
jäy ajcxy xycöbɨgɨpyɨch ma ajcxy 
ytɨjc.” 5 Chi tüg tüg huoy pɨn anajty 
mɨnuucxꞌajtp jeꞌ yhuindzɨn; chi 
yꞌamɨdooy je jayɨjpɨ: “¿Jaduꞌñyɨ 
miich mɨnuucxyꞌadyii ɨɨch 
nhuindzɨn?” 6 Chi jeꞌ yꞌadzooy: 

“Mɨgoꞌpx garafón aceite.” Chi 
nɨmay: “Matz mnecy, ɨñaꞌ mɨcꞌamy, 
e cojayɨꞌ huixchiguïpxmajc.” 
7

 Chi jadüg nɨmay: “¿Miich 
jaduꞌñɨ mmɨnuucxyꞌadyii?” Chi 
jeꞌ yꞌadzooy: “Mɨgoꞌpx quipxɨꞌñ 
trigo.” Chi nɨmay: “Matz mnecy, 
cojayɨꞌ mɨdaꞌpx.” 8 Chi je pɨdägy 
huindzɨn capxpaaty je jɨbɨcjäybɨ 
huɨdi cuendꞌajtp yɨꞌ ypɨdägy co 
oy yhuinmaꞌñybaady mɨj; co 
jadachambɨ naaxhuiñyjäy huɨdi caꞌ 
mɨbɨcy Dios, nïgɨ ajcxy ypëgyɨty 
mɨɨd yhuinmaꞌñ, caꞌydɨ yɨ jäy ajcxy 
huɨdi huinjɨhuɨɨyb Dios ytɨyꞌajt.

9
 Ɨɨch miich ajcxy yam nɨmaayb 

mɨgügꞌájtɨgɨxy yɨ jäy ajcxy mɨɨd yɨ 
meeñ huɨdibɨ caꞌ ytɨmytiijyɨty, jɨgɨx 
co je meeñ anajty myajmayjajtcɨxy 
ji pɨn miich ajcxy xycöbɨgɨp ma 
jugyꞌajttac huinɨxɨɨbɨ.

10
 Jeꞌ jäy ajcxy huɨdibɨ yajxon 

cuydunam je anéꞌmɨn huɨdi hueenɨ, 
nañ ycuydunamy je anéꞌmɨn 
huɨdibɨ mɨjɨp. Je jäy ajcxy huɨdibɨ 
caꞌ cuydunaangɨxy je anéꞌmɨn huɨdi 
hueenɨ, nañ caꞌ cuydunaangɨxy je 
mɨjpɨ anéꞌmɨn. 11

 Pen caꞌ mjajtcɨxy 
nej mgüendꞌájtcɨxɨpy yɨ jugyꞌájtɨn 
huɨdibɨ ya naaxhuiñ yajpatp, ¿pɨn 
miich ajcxy mꞌocyajmɨhuɨꞌmamy 
je jugyꞌájtɨn je riqueza oybɨ 
janchypɨ? 12

 Pen caꞌ mjájtcɨxy nej 
mgüendꞌájtcɨxɨpy tɨɨbɨ mɨhuɨꞌ́mgɨxy 
huɨdi huingjäy yjeꞌajtpy, ¿pɨn miich 

SAN LUCAS 15 ,  16

El Nuevo Testamento en el mixe de Coatlán © La Liga Bíblica 1976, 2009



162

ajcxy xymöhuɨp huɨdibɨ ajcxy 
yjëꞌajtpy?

13
 Ni tüg tumbɨ caꞌ jëbɨ ytuñ mɨɨd 

metz yhuindzɨn; com tüg jeꞌ ixtijɨpy 
etz jadüg mɨjnɨcxpedɨpy; o tüg 
huɨdi ycapxycöbɨgɨpy, etz jadüg caꞌ. 
Miich ajcxy caꞌ huaad mɨjpɨdägɨpy 
Dios etz nañ jaduꞌn mɨjpɨdägɨpy yɨ 
comeeñꞌájtɨn.

14
 Nañ jaduꞌn mɨdooy jada ayuc 

yɨ fariseojäy ajcxy, com ooy anajty 
ajcxy meeñ adzójccɨxy. Chi ajcxy 
ooy nɨxiicɨ yajxiicɨ Jesús yꞌayuc. 
15

 Chi Jesús ymɨnañ:
―Miich ajcxy fariseojäy jaduꞌn 

mnaybɨdáacɨgɨxy ma jäy ajcxy 
yhuinduu nejjɨhuɨÿ ajcxy ooy 
mꞌoyjäyɨty. Dios ñejhuɨɨydaayb co 
miich ajcxy mɨɨd jɨbɨcpɨ ma mjot 
mhuinmaꞌñ. Tijaty huinmaꞌñ huɨdi 
jäy ya naaxhuiñ yꞌoyꞌijxyp, Dios caꞌ 
yɨꞌ oyꞌixy.

Je Dios ycötújcɨn etz je 
Dios yꞌaneꞌmdac

16
 Chi Jesús yjacmɨnañ:

―Je taabɨ je Juan anajty yjiijɨty, 
jiiꞌajtp anajty Moisés ycötújcɨn 
etz je yꞌayucnajtzcapxɨɨybɨ ajcxy 
yꞌixpɨj́cɨn. Huinꞌit tiempo etz ixtɨ 
jadachambɨ jaduꞌn yajnajtzcapxɨÿ 
je Dios yꞌanéꞌmɨn, e mayjäy ooy 
ñaybɨdáacɨgɨxy co ytɨgɨḧuaangɨxy 
ma Dios yꞌaneꞌmy.

17
 Caꞌchípɨty co je tzajp etz 

naaxhuiñybɨ ñajxtähuɨpy, pero je Dios 
ycuydundähuamy tügꞌócɨy jaduꞌn nej 
ñecy ymɨnaꞌñ. Ni tügɨ letra oy mabaad 
ymúdzɨty nɨcxy ycayajcuyduñ.

Jesús capxtɨc̈xy nej ypöcyɨty 
co jäy ytöxyɨjc ixmach

18
 Chi Jesús yjacmɨnañ:

―Huenpɨnjäyɨty co ytöxyɨjc 
ixmach etz ypɨcy mɨɨd huingbɨ 
töxyjäy, ooy anajty mɨj pocy 
tuñ. Nañ huenpɨnjäyɨty huɨdibɨ 
pɨjcp mɨɨd je töxyjäy huɨdi ñäy 
tɨ yꞌixmachyii, nañ mɨj anajty 
ypocytuñ.

Je comeeñyjäy etz je Lázaro
19

 Chi Jesús yjacmɨnañ:
―Ji anajty tüg jäy comeeñybɨ 

ñayxoxyii anajty janch ooy 
mɨɨd oyjatypɨ huit, etz janch oy 
ycay yꞌügy jabom jabom. 20

 Nañ 
ji anajty tüg ayoobɨ jäy huɨdi 
limosna pɨjctzoob, hueꞌ anajty 
yxɨɨ Lázaro. Lázaro jabom jabom 
anajty ycögnäy ma je comeeñyjäy 
ytɨjcꞌaguu, janch nïbuutzp anajty 
ooy. 21

 Lázaro ooy anajty janiꞌixy 
cayaꞌñ je cayduc tzütztuc huɨdibɨ 
cäb ma je comeeñyjäy ycaybejt. Oy 
uc anajty ymiiñ yhueyii je ñïbüdz. 
22

 Chi jaduꞌn yjajtɨ co oy yꞌoꞌcnɨ je 
jäy huɨdi limosna pɨjctzoob, chi 
je ángeles ajcxy yajnɨcxy Lázaro 
ma je Abraham yajpaady. Chi je 
comeeñybɨ nañ jaduꞌn yꞌoꞌcnɨ, e oy 
yajnaaxtɨgɨÿii. 23

 Chi je comeeñybɨ 
jiiby caꞌoydactuuby tzaachypɨ 
anajty jɨhuɨÿ, chi mɨjꞌijxy jɨguëgy 
je Abraham etz je Lázaro. 24

 Chi 
je comeeñybɨ ycapxy janch mɨc, 
ymɨnañ: “Apteedy Abraham, ɨɨch 
paꞌayoog. Tun mayꞌajt quex Lázaro, 
huen yɨꞌ ycɨḧuäx yajxoogy mɨɨd 
nɨɨ etz xyajtɨj́tzɨbɨch ndootz, co 
ɨɨch ooy ayoꞌn nbaadyɨch ma jada 
mɨj jɨɨn.” 25

 Chi Abraham yꞌadzooy: 
“Ocꞌungɨch, ajɨhuɨḧuɨɨ co tɨ mdzɨnäy 
tɨ mjugyꞌaty mɨɨd mhuit mmeeñ 
agujc jotcujc, e yɨ Lázaro ooy 
ayoꞌn paty. Jadachambɨ Lázaro 

yjotcujcꞌaty, etz miich jiiby mbatpy 
tzaachypɨ. 26

 E jadügnax, ji tüg mɨj 
huoc ma ɨɨch ajcxy etz miich ajcxy. 
Pen ɨɨch jɨmꞌamy janaxam ma miich, 
caꞌ njadɨpyɨch, nañ jaduꞌn miich 
ajcxy ni pɨn caꞌ jadɨpy nej ñaxɨpy 
ma ɨɨch nyajpaadyɨch.” 27

 Chi je 
comeeñybɨ jacnɨmay Abraham: 

“Apteedy Abraham, tun mayꞌajt 
quex yɨ Lázaro ma ɨɨch ndeedy 
ytɨjc. 28

 Jɨm ma ɨɨch ndeedy ytɨjc 
jɨm mɨgoox mɨguëx nmɨɨ́dɨdyɨch, 
huen nɨcxy yajmɨɨdmɨydaaccɨxy, 
caꞌydɨ jeꞌ ajcxy nañ jaduꞌn ya 
minɨpy ma jada ayoodac.” 29

 Chi 
Abraham yꞌadzooy: “Yɨꞌ ajcxy 
ymɨɨd necy huɨdibɨ Moisés etz Dios 
yꞌayucnajtzcapxɨɨybɨ ycojaay, huen 
cuydungɨxy.” 30

 Chi je comeeñybɨ 
ymɨnañ: “Janch jaduꞌn apteedy 
Abraham. Pen nidüg yɨ ögpɨ ñɨcxy 
ma jeꞌ ajcxy, jothuimbidɨp yɨ ajcxy.” 
31

 Chi Abraham ymɨnañ: “Pen caꞌ 
jeꞌ ajcxy mɨjpɨdägy Moisés yꞌayuc 
je jécyɨp etz huɨdi ajcxy jecyꞌajt 
Dios yꞌayucnajtzcapxɨɨy, nañ ni 
caꞌ mɨbɨj́ccɨxɨpy pen nidüg ögpɨ 
yjugypɨcy.”

Huɨdibɨ ooy ycodzɨgɨj̈ɨty co 
nꞌagänájxɨm ma pocy

17  Chi Jesús nɨmay yɨꞌ 
ydiscípulos:

―Janch tɨyꞌajt jaduꞌn co 
yminɨp jäy ajcxy huɨdi 
yajhuinmaꞌñydɨgoyɨp yɨ mayjäy 
ajcxy mɨɨd aanɨɨ. ¡Ay yɨꞌ 
ayoob ajcxy! pɨnjaty jäy ajcxy 
yajhuinmaꞌñydɨgoyaangɨxy. 2 Nïgɨ 
yꞌóyɨty co ixyipy yajyoꞌcxodzɨÿii 
tüg tzaa janch mɨjpɨ, e chi 
yajcöjɨbijpnaxɨpy mejyjoty, 
caꞌydɨ co yajhuinmaꞌñydɨgoyɨpy 

jada jäy ajcxy huɨdibɨ ixpɨj́cɨn 
hueenɨ mɨɨd ma Dios ytɨyꞌajt. 
3

 Naygüendꞌájtɨgɨx miich ajcxy co caꞌ 
mgapxtɨgóoygɨxɨpy.

Co mꞌuch xymɨdundɨgooyɨpy, e 
chi mgapxhuíjɨp, e pen jothuimbijt, 
chi mbocymeecxɨpy. 4 Pen mꞌuch 
huixtujcꞌoc xymɨdundɨgooy tüg xɨɨbɨ, 
nañ huixtujc oc xyñimiiñ tüg xɨɨbɨ, 
e ymɨnaꞌnɨpy: “Tɨ njothuimbityɨch”, 
huinmeecxɨpy miich yɨꞌ, chi jadaꞌ 
miich huixtujcꞌoc mbocymeecxɨp.

Je mɨbɨj́cɨn ymɨcꞌajt
5

 Chi je apóstoles ajcxy nɨmay je 
Huindzɨn Jesús:
―Yajyeeg ɨɨch ajcxy nmɨbɨj́cɨn.
6

 Chi je Huindzɨn Jesús yꞌadzooy:
―Co ixyipy miich ajcxy mmɨbɨcy 

Dios jaduꞌn nej tüg piꞌc mostaza 
pajc, e mnɨmaꞌ ixyipy jada paadzɨm 
quipy: “Nayyajpɨdɨg̈ɨɨ, nɨcx tɨnaꞌ 
mejyjoty, e xycapxymɨdohuɨp yɨꞌ.”

Ti huaad tuñ je pɨn yajcaayb yajꞌuuc
7

 Pen ji miich ajcxy nidüg pɨn 
ymɨɨd tüg ytumbɨ huɨdi tumb 
ñaaxjɨdzitzɨɨ o yhuaj cuendꞌaty, co 
yjaꞌty ma mdɨjc, ¿nej jëbɨ nɨmay: 

“Tɨgɨꞌ, ixtäg ma mesa etz adzuꞌat?” 
8

 Hueꞌ janchtɨy mnɨmähuɨpy: 
“Yajꞌoyɨɨ́yɨgɨch nꞌadzuuꞌɨb̈ɨ, coꞌamedɨꞌ 
mhuit, e xymooygɨch ngaayɨn 
nꞌuucɨn. E huinꞌit miich mgayɨpy 
mꞌügɨpy.” 9 ¿Nej yajnaxɨpy jeꞌ 
Dioscojuyip mɨɨd co jeꞌ anajty tɨ tuñ 
huɨdibɨ yajꞌaneꞌmy? Ɨɨch mɨnamb 
co caꞌ. 10

 Nañ jaduꞌn miich ajcxy co 
tɨ mguydungɨxy tügꞌócɨy tɨɨbɨ Dios 
xyajꞌaneꞌmgɨxy, chi mmɨnáangɨxɨpy: 

“Jeꞌ ɨɨch ajcxy je tumbɨ huɨdibɨ caꞌp 
ycapxpaadyɨty, jëyɨ tɨ ndúngɨxɨch 
huɨdibɨ ɨɨch ajcxy huaad ndungɨxy.”

Jesús yajtzögy majc jäy 
jɨbɨc pützpaꞌmmɨɨdpɨ

11
 Nɨcxp jɨm Jerusalén anajty 

Jesús, chi ñaxɨy ma Samaria etz 
Galilea ñaymɨdzɨbaꞌnꞌájtɨgɨxy. 
12

 Co anajty mɨhuingoñ tüg 
cajp, chi jɨjpcoyöyɨɨy majc jäy 
pützpaꞌmmɨɨdpɨ. Chi ajcxy 
yhuäcxɨjpy jɨguëgyñɨ. 13

 Chi ajcxy 
mɨc ycapxcoody ymɨnaangɨxy:
―Huindzɨn Jesús, paꞌayoog ɨɨch 

ajcxy.
14

 Co Jesús jeꞌ ajcxy ijxy, chi 
nɨmay ajcxy:
―Nɨcx nayguëxɨc̈ɨgɨx ma yɨ teedy 

ajcxy.
Chi jaduꞌn yjajtɨ, co ajcxy 

ñɨcxy, chi tüyöyjoty oy chooccɨxy. 
15

 Nidügtɨ jeꞌ ajcxy co ñayꞌijxɨ co 
tɨ anajty chögy, chi nihuimbijty 
Jesús, ooy Dios jäymech cömay 
janch cɨxyjot huinɨjot. 16

 Chi 
jeꞌ ycojxtɨnayꞌahuɨɨy ma Jesús 
ytecymɨjc, chi pɨdacpy yhuiñyjɨjp 
naaxcɨx́y yajnaxy Dioscojuyipy. 
Samaritanojäy jeꞌ anajty. 17

 Chi 
Jesús ymɨnañ:
―¿Nej caꞌ nimajc miich ajcxy 

huɨdi tɨ mdzooccɨxy? ¿Ma ajcxy 
jeꞌ janidaxtujcpɨ? 18

 ¿Nej caꞌ pɨn 
jac yhuimbijty miiñ jäymedzaꞌñ 
cömayaꞌñ Dios, jëyɨ tügpajc tɨ 
yhuimbity jada samaritanojäy?

19
 Chi Jesús nɨmay je jäy:

―Pɨdɨg̈, nɨcxnɨ. Yɨ mmɨbɨj́cɨn tɨ 
xyajtzögy.

Nej jeꞌ yminɨpy Dios yꞌanéꞌmɨn
20

 Chi je fariseojäy ajcxy 
yꞌamɨdooy Jesús mɨna anajty 
yɨ Dios ya miñ ya naaxhuiñ 
yꞌaneꞌmaꞌñ. Chi Jesús yꞌadzooy:

―Je Dios yꞌanéꞌmɨn caꞌ jeꞌ yminɨpy 
jaduꞌn nej ti yajꞌixy o yajmɨdoy. 
21

 Ni mgamɨnáangɨxɨpy co cha jeꞌ o 
jɨmꞌamy jeꞌ. Dios yꞌanéꞌmɨn ya jeꞌ 
cham ma miich ajcxy.

22
 Chi Jesús nɨmay yɨꞌ ydiscípulos 

ajcxy:
―Miim je xɨɨ je tiempo 

ma miich ajcxy anajty ooy 
xyjamɨɨdꞌidáangɨxɨch tüg xɨɨ, e 
caꞌ ɨɨch miich ajcxy xyꞌixɨpy, ɨɨch 
je jäy huɨdi tzoon tzajpjoty. 23

 Chi 
jäy ajcxy ymɨnáꞌnɨp: “Chaaꞌamy 
jeꞌ, je Cristo”, o “Chɨmꞌamy jeꞌ.” Caꞌ 
miich ajcxy yɨꞌ mninɨćxcɨxɨpy, e 
ni mgabanɨćxcɨxɨpy. 24

 Co anajty 
nmiñɨch jadügtecy ya naaxhuiñ, 
ɨɨch, je jäy huɨdi tzoon tzajpjoty, 
co ɨɨch anajty nmɨmiñ nꞌanéꞌmɨn, 
jaduꞌn jeꞌ yjadɨpy nej huɨdzuc co 
yꞌaaꞌan ma tüg tzajpꞌɨjx e nañ jaduꞌn 
yꞌaaꞌan jadüg tzajpꞌɨjx. 25

 Nañ ooy 
ycopɨćyɨty co jayɨjp ocpáadɨbɨch 
ayoꞌn, e chi jada xycaꞌixaꞌnɨbɨch 
xycatzogaꞌnɨbɨch yɨ jäy ajcxy huɨdi 
tzɨnaayb jugyꞌajtp jadachambɨ 
tiempo. 26

 Com jaduꞌn nej yjajtɨ 
jecyꞌajty, co je Noé chɨnaay, nañ 
jaduꞌn yjadɨpy co anajty ɨɨch, je 
jäy huɨdi tzoon tzajpjoty, co anajty 
nxɨɨ ndiempo paty mɨna anajty 
nmiñɨch aneꞌmbɨ. 27

 Janch caayb 
janch uucp anajty je jäy ajcxy 
agujc jotcujc co je Noé ytɨgɨɨy 
ma ymɨjcajoon. Chi je ayoꞌnduu 
ymiñ huɨdi cɨjx yajꞌögtɨgoydäy je 
mayjäy. 28

 Nañ jaduꞌn yjajtɨ jecyꞌajty 
co Lot chɨnaay. Je jäy ajcxy jɨm 
Sodoma etz Gomorra ycaaygɨxy 
yꞌuuccɨxy yjuuygɨxy ytooccɨxy, 
etz ytɨjccojcɨxy. 29

 Huinꞌit xɨɨ co 
Lot choonɨ jɨm Sodoma, chi ycäy 
tzajpjoty jɨɨn etz huɨdi jɨndzaa mɨɨd 

conhuɨdity ytoy, chi cajp ytɨgoyday. 
30

 Jaduꞌn nej ayoꞌn yjajtɨ taabɨ 
chɨnaay Noé etz Lot ya naaxhuiñ, 
nañ jaduꞌn yjadɨɨyb ayoꞌn co anajty 
nmiiñɨch jadügꞌoc ya naaxhuiñ, ɨɨch 
je jäy huɨdi tzoon tzajpjoty.

31
 Je huinꞌit xɨɨ huinꞌit tiempo 

pɨn anajty ɨñaayb ma ytɨjccop, e 
ymɨɨd anajty ypɨdägy jiiby tɨgoty, 
caꞌ nimɨnagɨpy nɨcxy ti yajpɨdzɨmy, 
e huɨdi jäy anajty jɨm camjoty 
nañ ni caꞌ yhuimbidɨpy ma ytɨjc. 
32

 Ajɨhuɨɨygɨx jaduꞌn nej Lot ytöxyɨjc 
ayoꞌn paty. 33

 Tügꞌócɨy jäy ajcxy 
pɨnjaty yjugyꞌajt tzögam, tɨgoyɨpy 
yjugyꞌajt. Tügꞌócɨy jäy ajcxy pɨnjaty 
yjugyꞌajt tɨgooyb (mɨɨd ɨɨch ycɨxpɨ), 
hueꞌ jeꞌ yjugyꞌajt ypaadɨpy chögɨpy.

34
 Ɨɨch miich ajcxy nɨmaayb co 

je huinꞌit coodz nimetz jäy anajty 
ajcxy ma cɨjx, tüg yajnɨcxɨɨyb etz 
jadüg yajhuɨꞌmɨɨyb. 35

 Nimetz töxyjäy 
anajty yjɨjtzcɨxy, tüg yajnɨcxɨɨyb, 
etz jadüg yajhuɨꞌmɨɨyb. 36

 Nimetz 
yëydɨjc anajty ytungɨxy camjoty, tüg 
yajnɨcxɨɨyb etz jadüg yajhuɨꞌmɨɨyb.

37
 Chi je jäy ajcxy huɨdi ixpɨjcp 

Jesús yꞌayuc ymɨnañ ajcxy:
―¿Ma jaduꞌn yjadɨɨyb nej miich tɨ 

mɨnaꞌñ, Huindzɨn?
Chi Jesús ymɨnañ:
―Ma anajty je ögpɨ yajpaady, jɨm 

yɨ luud ajcxy ñïmugaꞌñ.

Je ijxpejt ma je ayoobɨtöxyjäy 
etz je juez

18  Chi Jesús yajnɨmay ajcxy 
tüg ayuc huɨdijaty ixpɨjcp 

ma yɨꞌ co ooy ycopɨćyɨty Dios 
nmɨbɨjctzoohuɨm jabom jabom, ni caꞌ 
nmɨdzijpɨm. 2 Chi Jesús ymɨnañ:
―Ji anajty tüg juez ma tüg cajp, 

ni Dios anajty caꞌ tzɨgɨÿ, etz ni jäy 

ajcxy anajty caꞌ huindzɨgɨÿ. 3 Nañ 
ma je cajp jɨm anajty tüg coꞌögy 
ytöxyjäy. Jeꞌ anajty yminög janam 
jadzojc ma je juez, nɨmäy anajty: 

“Nihuaangɨch ma je nmɨdzipɨch.” 
4-5

 Chi je codung caꞌ coꞌadzoy caꞌ 
aꞌɨxɨy tzojc. Chi je juez jotꞌajtɨ, 
ymɨnañ jotjoty huinmaꞌñyjoty: 

“Oy Dios caꞌ ndzɨgɨÿɨch, ni 
jäy caꞌ nhuindzɨgɨÿɨch, per 
com jada coꞌögytöxyjäy nïgɨ 
xychachꞌamayɨÿɨch, miñ 
nꞌocnihuaꞌñɨch, caꞌydɨ jadügꞌoc 
ymiñ e xyajcɨjxɨch anajty 
nmecxtújcɨn.”

6
 Chi je Huindzɨn Jesús ymɨnañ:

―Mɨdoꞌmbɨc miich ajcxy nej je 
juez jɨbɨcjäybɨ tɨ nihuañ je töxyjäy 
co anajty tɨ yajtzibyii. 7 ¿Nej 
caꞌ Dios ñihuaanɨp yɨ huɨdibɨ tɨ 
huinꞌixy, huɨdibɨ mɨbɨjctzoob xɨɨm 
tzuum? ¿Huäcxɨbɨp, nɨcx caꞌ tzojc 
adzooyɨ? 8 Ɨɨch miich ajcxy nɨmaayb 
co Dios ñihuänamy mɨcꞌamy yɨꞌ 
yjäy. Co anajty nhuimbity ya 
naaxhuiñ, ɨɨch, je jäy huɨdi tzoon 
tzajpjoty, ¿nej nbáadɨbɨch mɨbɨj́cɨn 
ya naaxhuiñ?

Je ijxpejt ma je fariseo etz 
ma je yajcogüejtpɨ

9
 Jesús ñimɨydac je jäy ajcxy 

huɨdi cɨꞌm ooy ñaygömayyii co ooy 
yꞌoyjäyɨty, etz pejxy yɨ jacjadyiibɨ 
jäy ajcxy, chi yajnɨmay ajcxy tüg 
jɨhuimbit ayuc:

10
 ―Mejtz jäy ajcxy ytɨgɨɨy ma 

Dios ytɨjc capxtacpɨ. Tüg hueꞌ jeꞌ 
fariseojäy, e jadüg yajcogüejtpɨ. 11

 Chi 
je fariseojäy ytɨnayꞌahuɨɨy ycapxtägy, 
chachmɨnaꞌñ jaduꞌn: “Dios Teedy, 
Dioscojuyip yajnajxpɨch com co caꞌ 
ɨɨch nbocytuñɨch jaduꞌn nej jacjadyii 

jäy ypocytúnngɨxy, caꞌ nmeechɨch, 
caꞌ njɨbɨcjäyɨdyɨch, caꞌ nmɨgapxɨch 
huingjäy ytöxyɨjc, caꞌ nbocytuñɨch 
jaduꞌn nej jada yajcogüejtpɨ. 12

 Mejtz 
xɨɨ nꞌityɨch jaygay tügpɨ semaan. Chi 
huen ytɨm ti nmɨɨdɨch ngüejtpyɨch 
ma Dios majcjaty.” 13

 Per je 
yajcogüejtpɨ jɨguem ytɨnayꞌahuɨɨy, 
ni ycapätꞌixy tzajpcɨjx, jëyɨ 
ycaachtzachcoxy ymɨnaꞌñ: “Dios 
Teedy, paꞌayoogɨch, ɨɨch pocyjäyɨch.” 
14

 Ɨɨch miich ajcxy nɨmaayb co jada 
yajcogüejtpɨ yꞌidacy ma ytɨjc tɨ 
anajty yajhuinmecxy ypocy, e je 
fariseojäy caꞌ yajpocyhuinmecxy. 
Huenpɨńɨty huɨdi cɨꞌm naygömayɨpy, 
Dios yajtzöydunɨɨb; e pɨnjaty caꞌ 
ñaygömayyii cɨꞌm, Dios ycömayɨɨb.

Jesús conucxy je piꞌctɨjc ajcxy
15

 Chi jäy ajcxy mɨɨdmiñ piꞌcꞌanäg 
ma Jesús huen nïdoñyii. Co jeꞌ 
ydiscípulos ajcxy ijxy, chi ajcxy 
ojy ungdaj. 16

 Chi Jesús yaaxɨ 
ymɨgügtɨjc nɨmay ajcxy:
―Ixmatz, huen yɨ piꞌctɨjc 

xyñimiñɨch, caꞌ ajcxy 
mjɨjpcogapxɨɨygɨxy, com yɨ jäy ajcxy 
huɨdibɨ yajpatp ma Dios yꞌanéꞌmɨn, 
jaduꞌn ajcxy nipaady nej piꞌctɨjc. 
17

 Janch ɨɨch miich ajcxy nɨmäy co 
hueñypɨńɨty huɨdi caꞌ cöbɨjcɨ yɨ 
Dios yꞌayuc ytɨyꞌajt jaduꞌn nej yɨ 
piꞌctɨjc ajcxy cöbɨjcy Dios yꞌayuc 
ytɨyꞌajt, caꞌ yɨꞌ ajcxy ytɨgɨḧuɨpy ma 
Dios yꞌanéꞌmɨn.

Tüg comeeñꞌanäg ymɨydägy mɨɨd Jesús
18

 Chi tüg mɨcjäy yꞌamɨdooy Jesús, 
nɨmay:
―Miich oyjäybɨ Huindzɨn, ¿ti 

huaad nduñɨch co ɨɨch nꞌalma 
nïdzoocɨn paadɨpy?

19
 Chi Jesús yꞌadzooy:

―¿Nej co xytíjɨch oyjäy? Ni 
pɨn ya ycaꞌoyjäyɨty, jeꞌyɨ Dios 
tügpajc yꞌoyjäyɨty. 20

 Miich 
mnejhuɨɨyb yɨ Dios ycötújcɨn. Caꞌ 
mmɨgapxtɨgoyɨpy huingbɨ töxyjäy, 
caꞌ jäyyajꞌögɨpy, caꞌ mmeedzɨp, caꞌ 
mmɨgüg nïhuambedɨpy, yajmɨjꞌat 
mdaj mdeedy.

21
 Chi jeꞌ yꞌadzooy:

―Tɨ tügꞌöcɨy nguydundäyɨch jada 
cötújcɨn maabɨ nyeecpɨdzɨmyɨch.

22
 Co Jesús jaduꞌn mɨdooy, chi 

nɨmay:
―Tɨgoyꞌijtnɨ ja tüg huɨdi caꞌ 

mduñɨ. Tooctaꞌ tügꞌócɨy tijaty miich 
mɨɨd, e moꞌ je meeñ ayoobtɨjc, 
huinꞌit mgomeeñꞌadɨpy jiiby 
tzajpjoty; miin, e pajamgɨch.

23
 Co je comeeñybɨ jaduꞌn ayuc 

mɨdoy, chi ooy yjottɨgoygoty com 
ooy anajty ycomeeñɨty. 24

 Co Jesús 
ijxy co je comeeñybɨ anajty tɨ 
yjotmaybɨcy, chi mɨnañ:
―Ooy chachchípɨty ytɨgɨḧuɨpy 

tüg comeeñyjäy ma Dios yꞌanéꞌmɨn. 
25

 Jac caꞌ chípɨty co ñaxɨpy tüg 
camello ma yɨ xuꞌñ yxútɨty, caꞌydɨ 
co tüg comeeñyjäy ytɨgɨḧuɨpy ma 
Dios yꞌanéꞌmɨn.

26
 Chi je jäy ajcxy anajty tɨɨbɨ 

ajcxy mɨdoogɨxy Jesús yꞌayuc, 
ymɨnaangɨxy:
―¿Pɨn jadaꞌ jëbɨ yꞌalma paadɨpy 

nïdzoocɨn?
27

 Chi Jesús yꞌadzooy:
―Huɨdibɨ naaxhuiñyjäy ajcxy 

caꞌ jaty nej yajꞌoyɨḧuɨpy, Dios jëbɨ 
yajꞌoyɨÿ.

28
 Chi Pedro ymɨnañ:

―Ɨɨch ajcxy tɨ nbɨdägy 
nꞌixmajtztaaygɨxy, co 
nbanɨcxaangɨxy.

SAN LUCAS 18

El Nuevo Testamento en el mixe de Coatlán © La Liga Bíblica 1976, 2009



167

29-30
 Chi Jesús yꞌadzooy:

―Janch ɨɨch miich ajcxy 
nnɨmaaygɨxy co yɨ jäy ajcxy 
huɨdi ytɨjc ixmajtz etz ytaj yteedy, 
ymɨguëx, etz yꞌung yꞌanäg mɨɨd 
Dios yꞌanéꞌmɨn ycɨxpɨ, ypáadɨpy 
ajcxy ya naaxhuiñ nïgɨ oyꞌájtɨn, etz 
ypaadɨpy ajcxy tzajpjoty tzɨnaayɨn 
huɨdi caꞌ ycɨxɨpy ytɨgoyɨpy nimɨna.

Jesús capxypɨdzɨmy 
jadügꞌoc co yꞌögaꞌñ

31
 Chi Jesús huodzon je 

nimajmetzpɨ, nɨmay ajcxy:
―Jadachambɨ tzoc jámɨm jɨm 

Jerusalén. Nguydunaamyɨch 
tügꞌócɨy jaduꞌn nej yɨ Dios 
yꞌayucnajtzcapxɨɨybɨ ajcxy jaybejty 
jecyꞌajty mɨɨd ɨɨch ycɨxpɨ, ɨɨch, je 
jäy huɨdi tzoon tzajpjoty. 32

 Chi 
nyajcɨÿegaꞌñɨch ma je romano 
gobernador, xycamɨjꞌixɨpy 
xycamɨjpɨdägɨbɨch ajcxy. Xyꞌójɨbɨch 
xyhuindzújɨbɨch xyjɨjptzújɨbɨch 
ajcxy. 33

 Xychaachytunɨpyɨch ajcxy, 
xyajꞌögɨbɨch ajcxy, e codugɨɨg xɨɨ 
njugypɨgɨpyɨch jadügꞌoc.

34
 Chi yɨ majmetzpɨ ajcxy ni 

jaduꞌñyɨ caꞌ huinjɨhuɨɨy ajcxy nej 
yhuimbɨdzɨmy Jesús yꞌayuc. Yüch 
anajty jada ayuc mɨɨd yɨꞌ ajcxy 
ycɨxpɨ, paady caꞌ huinjɨhuɨɨy nej 
anajty yajnɨmaaygɨxy.

Jesús yajhuindɨcxɨg̈y tüg 
huintzpɨ jɨm Jericó

35
 Chi jaduꞌn yjajtɨ co Jesús 

mɨhuingoñ je cajp huɨdi yxɨɨ Jericó, 
chi tüg huintzpɨ anajty ɨñäy tübaꞌáy 
pɨjctzoy anajty limosna. 36

 Co 
mɨdooy mayjäy ñaxy, chi jeꞌ yajtɨy:
―¿Pɨn yɨꞌ ñajxp?

37
 Chi ajcxy nɨmay co Jesús 

nazareno najxp. 38
 Huinꞌit je 

huintzpɨ mɨc ymɨnañ:
―Jesús, David yꞌap yꞌoc, ɨɨch 

paꞌayoog.
39

 Je jäy ajcxy huɨdi anajty jayɨjp 
nɨcxp ooy ojy je huintzpɨ, nɨmay 
co huen amoñ. E jeꞌ nïgɨ mɨc 
ymɨnanꞌɨdɨc̈h:
―David yꞌap yꞌoc, ɨɨch paꞌayoog.
40

 Chi Jesús ytɨnayxɨjpy oy 
yajhuoyii. Co jeꞌ jɨm ymejch, chi 
amɨdoy, nɨmay:

41
 ―¿Ti mdzojcpy ndunɨpyɨch 

mɨɨd miich?
Chi jeꞌ yꞌadzooy:
―Huindzɨn, yajhuindɨcxɨc̈cɨch.
42

 Chi Jesús mɨnañ:
―Huindɨcxɨg̈, yɨ mmɨbɨj́cɨn tɨ 

xyajtzögy.
43

 Chi je huintzpɨ mɨcꞌamy yhuin 
yꞌijxɨg̈y, chi panɨcxy Jesús, chi ooy 
jäymejch cömay yɨ Dios. Cham 
tügꞌócɨy je cajp jäy co ajcxy jaduꞌn 
ijxy, nañ ycömay yjäymejtz yɨ ajcxy 
Dios.

Jesús mɨɨd Zaqueo

19  Co Jesús ytɨgɨɨy jɨm Jericó, 
ñajxy cajpcujc anajty. 2 Chi 

jaduꞌn yjajty jɨm anajty tüg jäy hueꞌ 
anajty yxɨɨ Zaqueo. Hueꞌ jeꞌ anajty 
yajcogüejtpɨ huindzɨn, e comeeñ 
anajty. 3 Ooy yɨꞌ anajty tzachꞌixaꞌñ 
Jesús, nejhuɨḧuaꞌñ pɨn jäy jeꞌ, chi 
caꞌ jajty nej ixɨpy, jeꞌ co anajty 
ñaxɨty, etz co anajty ooy mayjäy 
jɨm. 4 Chi jeꞌ ñɨcxy poyɨg̈y jayɨjp, 
chi ypejty ma tüg sicómoro quipy, 
ycoꞌijxnaxaꞌñ co anajty Jesús jɨm 
ñaxy. 5 Co Jesús jɨm ymejch, chi 
pätꞌijxy je Zaqueo, e nɨmay:

―Zaqueo, tzojc mɨnac, com copɨcy 
co nɨcxy njättägaꞌñɨch ma mdɨjc.

6
 Chi jeꞌ ymɨnajty janch jottɨgoy, 

e jotcujc cöbɨjcy Jesús. 7 Co jaduꞌn 
ijxy, chi je mayjäy ajcxy nigapxy 
niꞌojɨɨygɨxy Jesús, ymɨnaangɨxy:
―Tɨ ñɨcxy jättacpɨ ma tüg pocyjäy 

ytɨjc.
8

 Chi Zaqueo ytɨnayɨg̈y, nɨmay 
Jesús:
―Huindzɨn Jesús, cha jeꞌ je 

njugyꞌajtɨch huɨdi cup nbɨjc-
huäcxaamyɨch nmöhuaꞌñɨch 
ayoobɨtɨjc. Pen tɨ ɨɨch nyajcuejtnaxy, 
nyajhuimbidɨpyɨch mɨdaax jaduꞌñyɨ.

9
 Chi Jesús ymɨnañ:

―Jadachambɨ jada jäy ma 
jadayaabɨ tɨjc tɨ yꞌalma ñïdzögy, 
com co yɨꞌ nañ jaduꞌn Abraham 
yꞌapꞌadyii yꞌocꞌadyii. 10

 Ɨɨch, je jäy 
huɨdi tzoon tzajpjoty, tɨ nmiiñɨch 
ya naaxhuiñ co nꞌixtähuɨbɨch etz 
nyajnïdzögɨbɨch tɨɨbɨ anajty ytɨgooy.

Je ijxpejt ma je majcɨ meeñ
11

 Co je jäy ajcxy mɨdooy jaduꞌn, 
chi Jesús jacyajnɨmay ajcxy tüg 
ayuc, com ytɨmymɨhuingónɨp 
anajty Jerusalén, etz je jäy ajcxy 
tzachhuinmaaygɨxy co Jesús 
mɨcꞌamy anajty pɨdägaꞌñ yꞌanéꞌmɨn. 
12

 Chi Jesús ymɨnañ:
―Tüg mɨcjäy, comeeñyjäy 

anajty, ñɨcxy ma tüg naaxjot 
jɨguembɨ, nɨcxy anajty ytungbɨcy 
co yreyꞌadaꞌñ, e chi anajty 
yhuimbidaanɨ. 13

 Chi je mɨcjäy 
mɨjhuooy nimajc ytumbɨ, chi moy 
ajcxy majc meeñ nidüg nidüg, chi 
ajcxy nɨmay: “Meeñ yajꞌungꞌájtcɨx ji 
ixtɨ coonɨ ɨɨch anajty nhuimbityɨch.” 
14

 Chi je ymɨgogajp ajcxy caꞌ anajty 
ixaꞌñyii ajcxy je comeeñybɨ, chi 

ajcxy yajpaguejxy huingapxpɨ ma 
anajty je comeeñybɨ ñɨcxy, chi 
je huingapxpɨ ymɨnañ: “Caꞌ ɨɨch 
ajcxy ndzocy co jada comeeñyjäy 
reyꞌadɨpy ma ɨɨch ajcxy.” 15

 Chi 
jaduꞌn yjajty co je comeeñyjäy 
yhuimbijty tɨ anajty yreytɨgɨÿ. 
Chi oy yajhuoyii je ytumbɨ 
ajcxy, je huɨdi anajty je meeñ 
tɨ yajmɨhuɨꞌmgɨxy, nejhuɨḧuaꞌñ 
anajty jaduꞌñɨ tɨ yajꞌungꞌajtcɨxy je 
meeñ nidüg nidüg. 16

 Chi tüg jayɨjp 
ymiñ ymɨnañ: “Huindzɨn, yɨ meeñ 
majcjaduꞌñɨ tɨ nyajꞌungꞌatyɨch.” 
17

 Chi je rey yꞌadzooy: “Ooy 
miich oy mduñ. Jaduꞌn nej tɨ 
mgapxycöbɨcy mɨɨd huɨdi hueenɨ, 
cham mꞌanéꞌmɨpy majc ciudad.” 
18

 Chi je mɨmetzpɨ ymiiñ, ymɨnañ: 
“Huindzɨn, yɨ mmeeñ mɨgoox 
jaduꞌñyɨ tɨ nyajꞌungꞌatyɨch.” 19

 Chi 
je rey nɨmay je mɨmetzpɨ: “Cham 
mꞌaneꞌmɨpy mɨgoox ciudad.” 
20-21

 Chi je mɨdugɨɨgpɨ ymiñ, 
ymɨnañ: “Huindzɨn, cha je mmeeñ 
huɨdi tɨ nmɨꞌityɨch, tɨ nyujcpɨcyɨch 
ma tüg paayɨ. Ndzɨgɨɨybɨch 
miich co miich mjäyꞌaty ahuaꞌñ, 
myajpɨdɨg̈täy huɨdi caꞌ mjëꞌadyii, 
nañ mdzijcpy huɨdi caꞌ tɨ mnïpy.” 
22

 Chi je rey ymɨnañ: “Miich 
jɨbɨc tɨ mduñ, cham ndɨydunaꞌñ 
mɨɨd mgɨꞌmꞌayuc ycɨxpɨ. Miich 
mnejhuɨyb co nyajpɨdɨg̈yɨch huɨdi 
caꞌ njëꞌadyiijɨch, e ndzicyɨch huɨdi 
caꞌ tɨ nnïbyɨch. 23

 ¿Nej co caꞌ tɨ 
mbɨdägy ɨɨch nmeeñ ma je banco, 
jɨgɨx co ixyipy nhuimbityɨch, may 
meeñ ixyipy xycɨd̈ɨgɨÿɨch mɨɨd 
meeñꞌung?” 24

 Chi je rey nɨmay 
huɨdi anajty ajcxy jɨḿɨp: “Pɨjcɨ 
ajcxy yɨꞌ ymeeñ, etz mooygɨxy 
yɨꞌ tɨɨbɨ meeñ yajꞌungꞌaty majc 

jaduꞌñyɨ.” 25
 Chi je jäy ajcxy 

yꞌadzooy: “Huindzɨn, ymɨɨd yɨꞌ 
cham majc jaduꞌñyɨ meeñ.” 26

 Chi 
je rey yꞌadzooy: “Ɨɨch mɨnaam co 
tügꞌócɨy pɨnjaty mɨɨd, jacyajmöhuɨp; 
e huɨdi caꞌ ti mɨɨdɨty, oy jamɨɨdɨty 
yajpɨjctähuɨp huɨdi ymɨɨd. 27

 Nañ 
jaduꞌn ajcxy je nmɨdzipɨch huɨdi 
caꞌ anajty tzojccɨxy co ɨɨch 
nreyꞌadɨpyɨch ma yɨꞌ ajcxy, 
yajmiingɨx ya, yoꞌcpujxtutaaygɨx 
ma ɨɨch nhuinduu.”

Jesús ytɨgɨɨy Jerusalén
28

 Co Jesús jaduꞌn ymɨnanday, chi 
choñ jɨm, ñɨcxy Jerusalén. Jesús 
jayɨjp anajty ytüyöy ma je mayjäy. 
29-30

 Jaduꞌn yjajty co jɨm yjaꞌty 
mɨhuingon Betfagé etz Betania ma 
je cop huɨdi yxɨɨ Olivos, chi Jesús 
quejxy metz ydiscípulos, nɨmay 
ajcxy:
―Nɨćxcɨx ma yɨjiibɨ cajp huɨdi ji 

huingon. Co ajcxy mgajptugɨḧuɨp 
mbáatcɨxɨpy tüg burro mang 
ycoxochɨty, huɨdi caꞌ ni pɨn 
yajꞌɨñaayñɨ. Mgoguejtúutcɨxɨpy, 
etz mmɨmíingɨxɨpy. 31

 Pen jɨm pɨn 
xyꞌamɨdoogɨxy, ¿nej co yɨ burro 
mgoguejtüdy? Chi ajcxy jaduꞌn 
mꞌadzohuɨpy: “Je nhuindzɨnɨch jɨm 
tzojcp.”

32
 Chi jeꞌ ajcxy ñɨcxy huɨdi Jesús 

yquejx. Chi ajcxy paty je burro 
jaduꞌn nej Jesús anajty ajcxy tɨ 
ñɨmäyii. 33

 Jɨm anajty ajcxy je burro 
mang coguejtuutcɨxy, co ñihuindzɨn 
ñɨmaayɨ ajcxy:
―¿Nej co yɨ burro mang 

mgoguejtuutcɨxy?
34

 Chi jeꞌ ajcxy yꞌadzooy:
―Je nhuindzɨnɨch jɨm tzojcp.

35
 Chi ajcxy huijtz miñ je burro 

ma Jesús. Chi ajcxy jɨbeꞌñ mɨɨd 
yhuit, chi ajcxy Jesús yajburrɨpejty. 
36

 Co Jesús anajty ytüyöy, chi 
je mayjäy ajcxy yhuit yéꞌpcɨxy 
tügujc. 37

 Co ajcxy mɨhuingoñ 
je mɨnac ma je cop huɨdi yxɨɨ 
Olivos, chi tügꞌócɨy je mayjäy 
yjotcugɨyday, e ytɨgɨɨy ajcxy ooy 
alabanza ɨɨbɨ Dios ojadajtpɨ mɨɨd 
je mɨj huinmaꞌñ ycɨxpɨ co anajty 
tɨ íjxcɨxy huɨdi anajty Jesús tɨ tuñ. 
38

 Chachmɨnaangɨxy:
―¡Capxpaady je rey huɨdi miimb 

mɨɨd Huindzɨn Dios yxɨɨ ycɨxpɨ! 
¡Jotcujcꞌajt jiiby tzajpjoty etz 
cömáyɨn ma Dios!

39
 Huinꞌit nijëjɨty fariseojäy huɨdi 

anajty ajcxy jiiby jäy agujc nɨmay 
ajcxy je Jesús:
―Oj yɨ mjäy ajcxy.
40

 Chi Jesús yꞌadzooy:
―Ɨɨch miich ajcxy nɨmaayb pen yɨꞌ 

ajcxy amomb, yɨ tzaa tɨgɨḧuɨp mɨc 
capxp.

41
 Co Jesús yjaꞌty jɨm mɨhuingon 

Jerusalén cajp, e co ijxy, chi yaaxy 
mɨɨd je cajpjäy ycɨxpɨ. 42

 Chi Jesús 
ymɨnañ:
―¡Pen mhuinjɨhuɨɨyb ixyipy miich 

ajcxy nej mbáatcɨxɨpy mjotcujcꞌájtɨn 
jadachambɨ xɨɨ tiempo! Yüch jada 
tɨyꞌajt cham ity ma miich ajcxy, caꞌ 
huaad mꞌíjxcɨxy. 43

 Minɨp je xɨɨ je 
tiempo ma miich ajcxy je mmɨdzip 
ajcxy xyajjüdugɨpy mgajp mɨɨd 
tzaamacxy, e tziptunɨpy ajcxy 
mɨɨd miich, yajxon xyajcoꞌadugɨpy 
ajcxy jühuɨdity ma je mgajp. 
44

 Xyñigɨdaagoodɨp mdzaaboch 
niꞌung niꞌanäg, ni caꞌ yhuɨꞌ́mɨp 
tzaagop tzaamacxy, jaduꞌn yjadɨpy 

com miich ajcxy caꞌ mnejhuɨÿ je 
tiempo mɨna je Dios xyñigɨdägy.

Jesús yajpɨdzɨmy je 
jɨbɨcjäydɨjc ma Dios ytɨjc

45
 Chi Jesús ytɨgɨɨy ma Dios ytɨjc 

yajpɨdzɨmday tügꞌócɨy jäy huɨdi 
anajty jiiby ajuuyb adoocp. 46

 Chi 
Jesús nɨmay je jäy ajcxy:
―Jaduꞌn mɨnaꞌñ ma jaybétyɨty: 

“Ɨɨch ndɨjcɨ tzajpcapxycapxtägɨꞌñ 
yɨꞌ.” E miich ajcxy hueꞌ mhuaangɨxy 
jaduꞌn nej meetzpɨ yꞌang.

47
 Jesús anajty yajꞌixpɨjc jabom 

jabom ma Dios ytɨjc, chi je teedy 
tungmɨɨdpɨ, etz huɨdi ajcxy 
yajꞌixpɨjcp anajty Dios ñecy, etz 
mɨjjäydɨjc ajcxy nihuinmayɨɨygɨxy 
co yajꞌögaangɨxy Jesús. 48

 Chi ajcxy 
caꞌ ni nej mɨhuinmaꞌñybaty nej 
yajꞌöccɨxy, com tügꞌócɨy jäy anajty 
ooy tzachꞌamɨdooꞌijt Jesús yꞌayuc.

Jesús ycötújcɨn

20  Chi jaduꞌn yjajty tüg xɨɨ 
anajty Jesús yajꞌixpɨcy je 

cajpjäy ma Dios ytɨjc, capxhuäcxy 
anajty oybɨ ayuc. Chi ñimiinɨ 
je teedy tungmɨɨdpɨ ajcxy etz 
huɨdi ajcxy yajꞌixpɨjc Dios ñecy 
etz mɨjjäydɨjc ajcxy. 2 Chi ajcxy 
mɨgapxy Jesús nɨmay:
―Yajnɨmaaygɨch, ¿ma cötújcɨn tɨ 

mbaady co jäy myajꞌixpɨcy ya ma 
Dios ytɨjc? ¿Pɨn jeꞌ tɨɨbɨ xycötujc 
möy?

3
 Chi Jesús yꞌadzooy:

―Ɨɨch nañ jaduꞌn 
nyajꞌamɨdohuamy ɨɨch miich ajcxy 
tüg ayuc, e mꞌadzóogɨxɨp. 4 Co Juan 
(je Bautista) jäy yajnɨɨbejty, ¿pɨn jeꞌ 
cötújcɨn moy, je Dios tzajpjotypɨ o 
jäy ajcxy?

5
 Chi ajcxy ytɨgɨɨy 

huinmayꞌahuɨdijtpɨ ñayñɨmáayɨgɨxy 
miñ xyɨpy:
―Pen mɨnaanɨm co tzajpjoty 

choñ je Juan ycötújcɨn, Jesús 
xyñɨmaayɨmɨp ya: “¿Nej co 
caꞌ miich ajcxy mɨjpɨdacy yɨꞌ 
yꞌayuc?” 6 Pen mɨnaanɨm ajt co jäy 
cötújcɨn moy je Juan, chi tügꞌócɨy 
cajpjäy tzojc xycögädzɨm, com 
ymɨbɨjcpy ajcxy co yɨ Juan, Dios yɨꞌ 
yꞌayucnajtzcapxɨɨybɨ.

7
 Chi ajcxy yꞌadzooy co caꞌ ajcxy 

nejhuɨɨygɨxy pɨn Juan tɨ quexyii. 
8

 Chi Jesús nɨmay jeꞌ ajcxy:
―Ɨɨch nañ jaduꞌn caꞌ nigapxaꞌñɨch 

pɨn tɨ xycötujcmöyɨch.

Je ijxpejt ma je tumbɨdɨjc 
ajcxy jɨbɨcjäybɨ

9
 Chi Jesús ymɨnandacy yajnɨmay 

tügꞌócɨy je jäy ajcxy tüg ayuc, 
ymɨnañ:
―Tüg jäy pɨdacy tüg camuuxy 

ycam, chi yajpɨjctzoy ytumbɨdɨjc, 
co anajty chonaꞌñ ñɨcxaꞌñ jɨguem 
jecy jecy. 10

 Co cosecha paty, 
chi quejxy tüg ytumbɨ ma je 
ytumbɨdɨjc, huen cɨm̈öyii huɨdibɨ 
jeꞌ anajty paatɨp. Chi je ytumbɨdɨjc 
huinhuojpy jɨjphuojpy je quejxyöybɨ 
yajhuimbijty caꞌ ni ti mooy. 11

 Chi 
huingbɨ ytumbɨ quejxy, nañ jaduꞌn 
ajcxy jeꞌ tuñ, huinꞌojy jɨjpꞌojy 
ajcxy, yajhuimbijty ajcxy, caꞌ ajcxy 
ni ti mooy. 12

 Chi mɨdugɨɨgpɨ 
ytumbɨ quejxy, nañ jaduꞌn ajcxy jeꞌ 
yajtzaachɨɨy etz yajhuimbijty ajcxy.

13
 Huinꞌit je camuuxycam 

huindzɨn ymɨnañ: “¿Ti ndunɨpyɨch? 
Ocquejxyɨch nmang huɨdibɨ ooy 
ndzocyɨch. Caꞌ jécyɨty co ajcxy 
ixɨpy nmangɨch, yajmɨjꞌadɨpy ajcxy.” 

14
 Chi je ytumbɨdɨjc co ajcxy ijxy 

jeꞌ yhuindzɨn ymang, chi ajcxy 
huinmaygoty nayñɨmáayɨgɨxy miñ 
xyɨpy: “Tɨ ymiñ je cogam ymang, 
yɨꞌ jeꞌ jada cam jëdaanɨp. Tzoc 
yajꞌoꞌcɨm jɨgɨx ɨɨch ajt jada cam 
njëꞌajtɨm.” 15

 Chi ajcxy je cogam 
ymang yajpɨdzɨmɨ camjoty, chi 
ajcxy yajꞌoꞌcy.

Chi Jesús yꞌamɨdooy:
―¿Ti jadaꞌ ytunɨpy je cam 

huindzɨn? 16
 Minɨp jeꞌ, miñ 

yajtɨgoydäy je ytumbɨdɨjc ajcxy, e 
chi jeꞌ je ycam yegɨpy mɨɨd huingbɨ 
tumbɨ.

Co je jäy ajcxy jaduꞌn mɨdoy, chi 
ajcxy ymɨnañ:
―Ni catzogɨpy Dios, nɨcxy jaduꞌn 

njajtɨm.
17

 Chi Jesús huindɨcxpejty je 
mayjäy nɨmay ajcxy:
―¿Ti tijamy huɨdi yjaybétyɨp ma 

Dios ñecy?
Jaduꞌn:

Je yëydɨjc huɨdi je jäy ajcxy 
caꞌ anajty tzocy, tɨ Dios 
pɨdacy mɨjꞌaneꞌmbɨ. Tɨm 
jaduꞌn nipaady nejɨhuɨÿ je 
tzaa oyjatypɨ huɨdibɨ je 
pojtzpɨdɨjc ajcxy caꞌ yajtunaꞌñ, 
jeꞌ oy tɨ yhuɨꞌmnɨ ma anajty 
yjaccopɨćyɨty.

18
 Pɨnjaty caꞌ cöbɨgaꞌñ jada mɨjꞌaneꞌmbɨ, 

ayoꞌn ypadamy, tɨm jaduꞌn nipaady 
nej jɨhuɨÿ jɨm ycɨjxcɨday ma je tzaa 
nïcx e tɨjhuïtz yjajtähuɨpy; e pen je 
tzaa nïgɨdagoty, jeꞌ ajcxy janch jaam 
püx nɨcxy yjajtcɨxy.

Yajnidɨɨygɨxy pen jëbɨ 
cogüéjtɨn yajyecy o pen caꞌ

19
 Je teedy tungmɨɨdpɨ etz huɨdi 

ajcxy yajꞌixpɨjc Dios ñecy ooy anajty 

nihuinmayɨɨygɨxy madzaangɨxy je 
Jesús mɨcꞌamy, co ajcxy huinjɨhuɨy 
co Jesús nimɨydáacɨgɨxy mɨɨd je 
jɨhuimbit ayuc, e chɨgɨɨyb anajty 
ajcxy je cajp jäy. 20

 Chi ajcxy 
chachhuinmaꞌñꞌixtaaygɨxy nej 
huaad xɨg̈ɨxy Jesús, chi quejxy 
ajcxy ijxꞌijtpɨ ma Jesús yajpaady 
huɨdi naybɨdaacɨp janch ypaat 
tudägyjäy; chi amɨdooꞌíjtcɨxy Jesús 
yꞌayuc huɨdi mɨɨd xɨḧuaangɨxy, chi 
cɨÿegaangɨxy ma je gobernador. 
21

 Chi je ijxꞌijtpɨ ajcxy yꞌamɨdooy 
Jesús nɨmay ajcxy:
―Huindzɨn, nejhuɨɨyb ɨɨch ajcxy 

co miich mꞌayuc ooy yꞌóyɨty, etz 
myajꞌixpɨcy yajxon, caꞌ huinꞌixpety 
jäy myajꞌixpɨcy, etz myajꞌixpɨcy 
Dios ytɨyꞌajt nej jäy jëbɨ huaad 
chɨnaaygɨxy. 22

 ¿Nej copɨcy ɨɨch 
ajcxy mɨgüedɨpy je César je 
romanojäy mɨjꞌaneꞌmbɨ, o caꞌɨjɨ?

23
 Chi Jesús huinjɨhuɨɨy yɨꞌ ajcxy 

yjɨbɨc-huinmaꞌñ, paady ajcxy nɨmay:
―¿Ti co miich ajcxy xyjotꞌixy 

xyhuinmaꞌñꞌíxyɨch? 24
 Yajꞌijxcɨch 

tüg meeñ. ¿Pɨn yꞌahuɨnax etz pɨn 
yxɨɨ mimb ma jada meeñ?

Chi ajcxy yꞌadzooy:
―Yɨ César.
25

 Chi Jesús nɨmay ajcxy:
―Cuet ma César huɨdi César 

paatɨp, e ma Dios huɨdi Dios paatɨp.
26

 Caꞌ mɨmadacy ajcxy nej 
tzuꞌíjxcɨxy ma mayjäy yhuinduu. 
Chi ajcxy ooy huinmaay jaduꞌn nej 
anajty Jesús tɨ yꞌadzóohuɨgɨxy, chi 
ajcxy amoñyɨ.

Yajnidɨɨygɨxy je jugyꞌájtɨn ycɨxpɨ
27

 Chi ñijaꞌttɨ Jesús tüg saduceojäy, 
e yɨ saduceojäy ajcxy ymɨnañ co jäy 
ögy caꞌ yꞌocjuyujcnɨ. Chi jeꞌ yajtɨy:

28
 ―Huindzɨn, Moisés jaybety 

ma yɨꞌ ñecy, je jécyɨp, co tüg 
yëydɨjc ytöxyɨjc yajhuɨꞌmy ixꞌögp, 
e caꞌ ymang tɨ paatcɨxy. Jëbɨ je 
yëydɨjc yꞌuch mɨɨdtzɨnäy je töxyjäy 
jaydëbɨ yajꞌungꞌixɨp mɨɨd yꞌajch 
ycɨxpɨ. 29

 Jaduꞌn anajty tügpɨcy jäy, 
nihuixtujc ajcxy ytügquëxꞌájtcɨxy, 
ac yëydɨjc ajcxy. Je mɨjpɨ mɨɨdtzɨnay 
töxyjäy, chi ixꞌoꞌcy, e caꞌ ymang 
paty. 30

 Chi je mɨmetzpɨ ypɨjcy mɨɨd 
je töxyjäy, e ni caꞌ ajcxy ung paty. 
31

 Chi je mɨdugɨɨgpɨ ypɨjcy mɨɨd je 
töxyjäy, e jaduꞌn je nihuixtujcpɨ 
mɨɨdtzɨnay ajcxy je töxyjäy, ixꞌoꞌcy 
ajcxy, ni caꞌ ajcxy ung paty. 32

 Chi 
nañ jaduꞌn je töxyjäy yꞌögnɨ. 33

 Co 
anajty je nihuixtujcpɨ jugypɨjccɨxy, 
¿huɨdi jadaꞌ octöxɨjcꞌadɨɨyb je 
töxyjäy? Com nihuixtujc ajcxy tɨ 
töxyɨjcꞌájtɨgɨxy.

34
 Chi Jesús yꞌadzooy:

―Jadachambɨ jäy pɨj́ccɨxp, 
ñaymooyɨgɨxy yꞌung huen pɨj́ccɨxy. 
35

 Je jäy ajcxy huɨdibɨ paatɨp anajty 
chɨnähuɨp ma je tiempo huɨdi 
mimb co ögpɨ yjugypɨj́ccɨxɨpy, ni 
caꞌ ajcxy ypɨgɨpy, ni caꞌ ajcxy 
ñaymóoyɨgɨxɨpy yꞌung huen 
pɨj́ccɨxy. 36

 Co jäy ajcxy yjugypɨcy, 
chi caꞌ huaad yꞌögcɨxy jadügꞌoc, 
quipxyjaty ajcxy mɨɨd je ángeles 
ajcxy, e Dios yɨꞌ ajcxy ungꞌadɨɨb co 
yjugypɨgɨpy mɨɨd jemybɨ jugyꞌájtɨn. 
37

 Janch co yɨ ögpɨ yjugypɨgɨpy, 
jëbɨ mbaadɨp je tɨyꞌajt ma Moisés 
ñecy ma jaduꞌn yjaybétyɨty, je taab 
anajty aayꞌujtz ytoy, co je Huindzɨn 
Dios mɨgapxy Moisés, nɨmay: “Ɨɨch 
Abraham yDios, Isaac yDios, Jacob 
yDios.” 38

 Je ögpɨ caꞌ mɨɨdɨty Dios. 
Je jäy ajcxy huɨdi juugyɨp janchtɨy 
ajcxy ymɨɨd Dios, com co mɨɨd Dios 

ycɨxpɨ tügꞌócɨy jäy ajcxy ymɨɨd 
yjugyꞌajt.

39
 Chi jäy ajcxy huɨdi yajꞌixpɨjcp 

Dios ñecy nɨmay Jesús:
―Oy tɨ mꞌadzoy, Huindzɨn.
40

 Caꞌ ajcxy ocjajtnɨ nej jac 
nɨmáaygɨxɨpy.

Pɨn jeꞌ yꞌung je Cristo
41

 Chi Jesús jeꞌ ajcxy nɨmay:
―¿Nej co miich ajcxy mɨnaꞌñ co 

Cristo David yꞌap yꞌoc? 42
 David cɨꞌm 

mɨnaꞌñ ma je Salmo necy:
Yɨ Huindzɨn Dios nɨmay ɨɨch 

nHuindzɨn: “Iñaꞌ ya aꞌoyꞌamy 
ma ɨɨch.

 43 Ixtɨ coonɨ anajty miich mmɨdzip 
tɨ nmɨmadactäyɨch, jaduꞌn 
nej jɨhuɨÿ tɨ nbɨdägyɨch 
yɨ mmɨdzip ma miich 
mdecypocxpejt.”

44
 Co David yxɨɨmoy Cristo ɨɨch 

nHuindzɨn, ¿nejtz yɨꞌ co yꞌapꞌadyii 
yꞌocꞌadyii?

Jesús xɨÿ je escribas ajcxy
45

 Chi tügꞌócɨy cajpjäy jɨm anajty 
yꞌamɨdoꞌijtcɨxy co Jesús nɨmay jeꞌ 
ydiscípulos ajcxy:

46
 ―Naygüendꞌájtɨgɨx mɨɨd yɨꞌ 

escribas ajcxy ydiscípulos, co ajcxy 
ooy tzojccɨxy yhuɨdidaangɨxy mɨɨd 
yhuit oyjatypɨ, ooy ajcxy tzojccɨxy co 
huen capxpocxyii ma jäy yꞌamugɨÿ, 
e ooy ajcxy tzojccɨxy yɨ cödumbɨ 
ɨñaybejt ma naymujctac, etz ooy 
ajcxy tzojccɨxy cödumbɨ ɨñaybejt ma 
jäy ajcxy yxɨɨdungɨxy. 47

 Chi ajcxy 
yajcɨjxtayɨ yɨ coꞌögytöxyjäy ypɨdägy, 
e tungɨxy ooy jecy tzajpcapxycapxɨɨ 
ma jäy yhuinduu. Yɨ jaduꞌmbɨ jäy 
ajcxy nïgɨ ajcxy Dios chaachytunɨɨyb 
mɨɨd ypocy ycɨxpɨ caꞌydɨ jacnipɨn.

SAN LUCAS 20

El Nuevo Testamento en el mixe de Coatlán © La Liga Bíblica 1976, 2009



173

Je ayoobɨtöxyjäy coꞌögypɨ yꞌofrenda

21  Jiiby anajty Jesús ma Dios 
ytɨjc co ijxy comeeñyjäy 

mayꞌamy ofrenda pɨdaaccɨxy ma 
meeñygaax. 2 E nañ ijxy co tüg 
coꞌögytöxyjäy pɨdägy anajty metz 
piꞌcmeeñ. 3 Chi Jesús ymɨnañ:
―Janch ɨɨch miich ajcxy nɨmäy co 

jadayaabɨ coꞌögytöxyjäy ayoob jac 
anaxy jada, tɨ pɨdägy ofrenda caꞌydɨ 
jacnipɨn. 4 Tügꞌócɨy comeeñydɨjc 
ajcxy ypɨdacyp ma ofrenda je 
meeñ huɨdi conajxp. Jadayaabɨ 
coꞌögytöxyjäy tɨ pɨdägy huɨdi anajty 
ñigayamy.

Jesús ymɨnañ co je Dios 
ytɨjc yhuindɨgoyaꞌñ

5
 Nijëjɨty jäy co ytɨgɨɨy ma Dios 

ytɨjc nimɨydacy ajcxy co Dios ytɨjc 
ooy chachꞌoyꞌoydúñɨty mɨɨd tzaa 
oyjatpyɨ, e mɨɨd tɨɨbɨ jiiby yojxcɨxy. 
Chi Jesús ymɨnañ:

6
 ―Tügꞌócɨy jada huɨdi ajcxy 

mꞌijxpy ma Dios ytɨjc, minɨp xɨɨ 
tiempo mɨna jada nɨcxy yhuɨꞌmy taj 
xit jada tzaa, caꞌ ma pochycop.

Je tɨyꞌajt ma caꞌnɨ naaxhuiñybɨ 
ycɨxaꞌñɨ ytɨgoyaꞌñɨ

7
 Chi ajcxy yꞌamɨdooy Jesús:

―Huindzɨn, ¿mɨna jada jaduꞌn 
ytunɨɨyb yjadɨɨyb nej miich tɨ 
mmɨnañ? ¿Ti tɨyꞌajt ji yajꞌixɨp 
co jada anajty jaduꞌn ytunaꞌñyii 
yjadaꞌñyii?

8
 Chi Jesús yꞌadzooy:

―Ix mgayajhuinꞌɨɨngɨx. Ooy 
mayjäy yminaꞌñ ñaybɨdägáanɨgɨxy 
co jeꞌ ajcxy je Cristo, ymɨnaꞌñ 
ajcxy: “Ɨɨch jeꞌ je Cristo; huingóniñ 
anajty je xɨɨ je tiempo mɨna je 

naaxhuiñybɨ ycɨxaꞌñ ytɨgoyaꞌñ.” 
Caꞌ ajcxy axam mbanɨcxɨpy. 
9

 Co miich ajcxy ayuc mɨdohuɨpy 
co jäy chachchiptungɨxy, e 
ñayñibɨdɨc̈ɨgɨxy, caꞌ mdzɨgɨɨ́ygɨxɨpy, 
com ooy ycopɨćyɨty co jada jaduꞌn 
jayɨjp ytunɨɨyb yjadɨɨyb, caꞌnan hueꞌ 
jeꞌ anajty tɨm cɨjxp tɨm tɨgooyb (je 
naaxhuiñybɨ).

10
 Chi Jesús yjacmɨnañ:

―Nayñibɨdägɨɨb naax cajp mɨɨd 
huingbɨ naax huingbɨ cajp. 11

 E 
minɨp mɨcꞌujx, etz mɨj yuu mɨj paꞌm 
xɨɨ yaa. E jadɨɨb mɨjꞌadzɨgɨꞌñ, etz 
ooy ijxpejt huɨdi qüexɨg̈ɨp tzajpcɨx́y.

12
 Ma caꞌnɨ anajty jaduꞌn 

jadyii, xypahuɨdijtcóotcɨxɨpy 
jäy, xymájtzcɨxɨpy, xycɨÿéjcɨxɨpy 
ma judíojäy ñaymujctac. Chi 
jäy ajcxy xypɨdägɨpy pujxtɨgoty, 
xyajnɨćxcɨxɨpy mach ma rey etz 
ma gobernador ajcxy yhuinduu. 
Jaduꞌn jäy ajcxy jɨbɨc xytunɨpy 
mɨɨd miich ajcxy com co anajty 
tɨ xymɨjpɨdáaccɨxyɨch. 13

 Miich 
ajcxy tɨyꞌajt myegɨpy mɨɨd ɨɨch 
nxɨɨ ycɨxpɨ. 14

 Co jäy ajcxy 
yxɨḧuɨpy ma codungdɨjc, caꞌ ni 
nej ajcxy mjotꞌadɨɨyb, ni caꞌ ajcxy 
mhuinmayɨpy nej mꞌadzóogɨxɨpy. 
15

 Nyegɨpyɨch ayuc etz tɨyꞌajt nej 
huaad mmɨdzip mꞌadzoogɨxy. 
Caꞌ mmɨdzip ajcxy jadɨpy nej 
xyꞌadzóogɨxɨpy, e nej xyjacxɨg̈ɨxɨpy. 
16

 Miich ajcxy mgɨꞌmdeedy, 
mgɨꞌmꞌuch, mgɨꞌmꞌajch, etz mgɨꞌm 
ajuugy amɨgüg xycɨÿéjcɨxɨpy 
ma cötujctac. Nijëjɨty miich 
ajcxy mꞌögɨpy mɨɨd co anajty 
tɨ mmɨjpɨdaaccɨxy ɨɨch nꞌayuc. 
17

 Mayjäy ajcxy caꞌ xyꞌixaanɨpy 
xychogaanɨpy mɨɨd co anajty tɨ 
mmɨjpɨdaaccɨxy ɨɨch nxɨɨ. 18

 Ni tüg 

miich ajcxy mgöhuay caꞌ ytɨgoyɨpy. 
19

 Pen ooy ajcxy mmecxtucy, chi 
mꞌalma ñïdzögɨpy huinɨxɨɨ.

20
 Co ajcxy mꞌixɨpy Jerusalén 

anajty tɨ ñaducy mɨɨd ymɨdzip, 
huinꞌit ajcxy mnejhuɨḧuɨpy 
co huingon jeꞌanajty ma 
yhuindɨgoyaanɨ. 21

 Huinꞌit tiempo 
je jäy ajcxy huɨdi jɨm Judea naaxjot 
yquéeccɨxɨpy ñɨćxcɨxɨpy ajcxy 
yuugjoty, etz je jäy ajcxy huɨdi 
jɨm Jerusalén queegɨpy ajcxy, 
etz je jäy ajcxy huɨdi camjoty 
caꞌ huaad yꞌoccajptɨgɨɨyñɨ ma je 
Jerusalén cajp. 22

 Je tiempo mɨna 
yjadɨɨyb ayoꞌn mɨɨd co anajty 
judío jäy tɨ ytundɨgooygɨxy, jeꞌ 
jada yajcuydundaayb jaduꞌn 
nej yjaaybétyɨty ma Dios ñecy. 
23

 ¡Ayoob yɨ töxyjäy ajcxy huɨdi 
anajty ung tzɨmꞌijtp huinꞌit xɨɨ, etz 
huɨdi anajty mɨɨd yꞌungmaꞌxung! 
Ooy jadɨɨb mɨj ayoꞌn ya naaxhuin 
etz tzip éjcɨn ma jada cajp. 
24

 Nijëjɨty ajcxy yꞌögɨpy tzipjoty, 
e nijëjɨty yajnɨcxɨp tzumy mach 
ma huingbɨ cajp huingbɨ naax. E 
Jerusalén naxmɨhuägɨydähuɨɨb yɨ 
jäy huɨdi caꞌ yjudiojäyɨty, minɨpy je 
tiempo mɨna anajty Dios yajcɨxaanɨ 
yajtɨgoyaanɨ yɨꞌ ajcxy yꞌanéꞌmɨn.

Nej jadaꞌ yminɨpy je Dios yꞌung
25

 Huinꞌit xɨɨ huinꞌit tiempo 
quëxɨg̈ɨp ijxpejt ma xɨɨ poꞌ etz 
ma yɨ madzaꞌ, ya naaxhuiñ ooy 
jäy ajcxy jotmay mɨɨꞌidɨpy. Je jäy 
ajcxy ooy chɨgɨḧuɨpy yjɨhuɨḧuɨpy 
yhuinmayꞌahuɨdidɨpy ajcxy 
ooy, mɨɨd je mejy ycɨxpɨ co 
anajty chachpɨdɨg̈y chachnögy 
chachmɨnaꞌñ. 26

 Yɨ jäy ajcxy 
anucxɨꞌñ yajcɨdahuɨɨb co anajty 

ajcxy ixy nej yjadyii huinduꞌmybɨ 
naaxhuiñ; e huɨdijaty mɨcꞌajt 
yajpatp jiiby tzajpjoty yücxtähuɨpy 
yɨꞌ. 27

 Huinꞌit miich ajcxy 
xyꞌixɨpyɨch, ɨɨch je jäy huɨdi tzoon 
tzajpjoty, nmiiñɨch jocjoty mɨɨd 
je nmɨcꞌajtɨch, nmiiñɨch mɨɨd 
ɨɨch ngötújcɨn etz ɨɨch nꞌoyꞌájtɨn 
mɨjpɨ. 28

 Co je ayoꞌn tiempo jaduꞌn 
yjatzondägɨpy, chi mbaꞌtꞌíjxcɨxɨpy 
com huingoniñ anajty mɨna Dios 
xyñihuáangɨxɨpy xycohuáangɨxɨpy.

29
 Chi Jesús yajnɨmay ajcxy tüg 

ayuc, ymɨnañ:
―Ijxcɨx yɨ higuerɨ etz tügꞌócɨy 

quipy, 30
 co yhuamɨg̈y huinꞌit miich 

ajcxy nejhuɨÿ co tɨ yhuingonɨ mɨna 
ypottɨgɨɨyñɨ. 31

 Tɨm jaduꞌn nej miich 
ajcxy ijxpejt mbɨcy ma higuerɨ 
quipy co pottiempo ytɨgɨɨyñɨ, nañ 
jaduꞌn co miich ajcxy mꞌixɨpy je 
ijxpejt tzajpcɨx́y jaduꞌn nej yam 
nyajnɨmaaygɨxy, mnejhuɨḧuɨpy 
ajcxy co huingónɨp je tiempo mɨna 
Dios yꞌaneꞌmaꞌñ ya naaxhuiñ.

32
 Janch nɨmaaybɨch miich 

ajcxy co jaduꞌn yjadɨɨyb ytunɨɨyb 
jayɨjp, caꞌ anajty oꞌctäy je jäy ajcxy 
huɨdibɨ tzɨnaayb jugyꞌájtcɨxyp 
jadachambɨ xɨɨ tiempo. 33

 Yɨ tzajp 
etz naaxhuiñybɨ naxɨp tɨgoyɨp yɨꞌ. 
Ɨɨch nꞌayuc caꞌ ñaxɨpy ytɨgoyɨpy ni 
camɨna.

34
 Naygüendꞌájtɨgɨx miich ajcxy 

caꞌ mnijotꞌájtcɨxy yɨ jocnɨɨ yɨ mügɨɨ, 
etz yɨ tzɨnaayɨn jugyꞌájtɨn, jɨgɨx 
caꞌ ajcxy xyniminɨpy jotcömoñyɨ 
je ayoꞌn xɨɨ je ayoꞌn tiempo. 
35

 Tɨmetiinɨ minɨpy je ayoꞌn tiempo 
mɨɨd jäy ajcxy ycɨxpɨ huɨdi ya 
tzɨnaayb ma tügꞌócɨy naaxhuiñybɨ. 
Tɨm jaduꞌn nej tüg ɨyujc ayoꞌnbaady 
co tɨmetiinɨ yajtüxuuch. 36

 Niꞌixɨꞌ 

SAN LUCAS 21

El Nuevo Testamento en el mixe de Coatlán © La Liga Bíblica 1976, 2009



175

ijtcɨx, mɨbɨjctzoogɨx Dios, caꞌydɨ 
ayoꞌn ajcxy mbaatcɨxy huɨdi 
jadaanɨp, jɨgɨx jiiby myajpáatcɨxɨpy 
tzajpjoty ma ɨɨch nhuinduu, ɨɨch, je 
jäy huɨdi tzoon tzajpjoty.

37
 Xɨɨm anajty Jesús yajꞌixpɨcy ma 

Dios ytɨjc, e coodz anajty chooñ 
ñɨcxy jɨm ma cögop huɨdi yxɨɨ 
Olivos. 38

 Jabom jabom jopy jopy 
ñiminyii tügꞌócɨy cajpjäy jiiby ma 
Dios ytɨjc tɨbäy co yꞌamɨdooꞌidaanɨ 
ajcxy Jesús yꞌayuc.

Xiicyöygɨxy capxyöygɨxy nej 
huaad Jesús májtzcɨxy

22  Huingon anajty je xɨɨ mɨna 
jäy tzajcaagy caaygɨxy 

huɨdi caꞌ ylevadura mɨɨdɨty, huɨdi 
jäy ytijpy pascua xɨɨ. 2 Chi je teedy 
mɨjtungmɨɨdpɨ etz je escribas 
yhuinmaꞌñꞌixtaaygɨxy nej ajcxy 
ocyajꞌögɨpy Jesús. Chɨgɨɨyb anajty 
ajcxy je cajpjäy.

3
 Chi je mujcuꞌ ytɨgɨɨy ma Judas 

yjot yhuinmaꞌñ. Je Judas hueꞌ 
anajty ymɨmetz xɨɨ Iscariote, jeꞌ 
nidügtɨ je majmetzpɨ discípulos. 
4

 Chi Judas ñɨcxy oy mɨgapxy je 
teedy mɨjtungmɨɨdpɨ etz tzajptɨjc 
soldado huindzɨn, e ycapxytuñ 
mɨɨd jeꞌ ajcxy nej jëbɨ cɨÿecy Jesús. 
5

 Huinꞌit je Jesús ymɨdzip ooy ajcxy 
yxoondaccottay. Chi ajcxy ñaygapxɨ 
co meeñ möhuangɨxy je Judas. 
6

 Chi Judas cöbɨjcy je meeñ, chi 
yhuinmaꞌñꞌixtay nej jëbɨ cɨÿegɨpy 
Jesús ma caꞌp mayjäy yꞌixyii 
yhuindɨɨcxyii.

Je huindzɨn Dios yꞌadzuꞌájtɨn
7

 Chi paty je xɨɨ mɨna jäy cay 
je tzajcaagy huɨdi caꞌ ylevadura 
mɨɨdɨty com huinꞌit anajty ajcxy 

yajꞌögy cöbixy ymang pascua 
xɨɨgɨxp. 8 Chi Jesús quejxy Pedro etz 
Juan, nɨmay:
―Nɨcx miich ajcxy yajꞌoyɨꞌ je 

pascua adzuꞌɨb̈ɨ, jaydëbɨ ajt 
ngaayɨm.

9
 Chi ajcxy yꞌamɨdooy:

―¿Ma mdzocy co nyajꞌoyɨḧuɨbɨch 
ajcxy?

10
 Chi Jesús ymɨnañ:

―Co mdɨgɨḧuɨpy ajcxy cajpjoty, 
mbaadɨpy tüg yëydɨjc huɨdi 
yajnɨcxp tüg majt nɨɨ. Mbanɨcxyp 
ajcxy je yëydɨjc coonɨ yjädɨpy ma 
ytɨjc. 11

 Co miich ajcxy mjädɨpy ma 
je jäy ytɨjc, chi ajcxy mnɨmähuɨpy 
je codɨjc: “Nhuindzɨnɨch jaduꞌn 
mɨnaam: ¿Ma yajꞌahuädz yajpaady 
ma ngayɨpyɨch je pascua adzuꞌɨb̈ɨ 
mɨɨd ɨɨch ndiscípulotɨjcɨ?” 12

 Je 
codɨjc miich ajcxy xyajniꞌixɨḧuɨp 
tüg cuarto ma mɨmejtzpɨ piso. 
Niꞌixɨꞌ jɨm je adzuꞌɨb̈ɨ. 13

 Chi Pedro 
etz Juan ñɨcxy, chi paty jaduꞌn 
nej anajty tɨ ñɨmäyii, e jɨm ajcxy 
niꞌixɨɨy je pascua caayɨn uucɨn.

14
 Co je hora paty, chi Jesús 

yꞌixtacy ma je mesa mɨɨd jeꞌ 
ydiscípulos ajcxy. 15

 Chi Jesús 
ymɨnañ:
―Tɨ ooy nijotꞌatyɨch co 

nmɨɨdgayaangɨxy jada pascua 
adzuꞌɨb̈ɨ ma caꞌnɨ nꞌögyñɨch. 16

 Ɨɨch 
miich ajcxy jaduꞌn nɨmaayb co ɨɨch 
ni mɨna caꞌ njaccayɨpyɨch jadügꞌoc 
je pascua adzuꞌɨb̈ɨ, ixtɨ coonɨ 
yajcuydundähuɨpy je pascua xɨɨ 
ytɨyꞌajt ma Dios yꞌanéꞌmɨn.

17
 Chi Jesús conɨg̈y je ügy co 

Dioscojúyip yajnaxy, huinꞌit 
ymɨnañ:
―Uccɨx jada ügy, naymóoyɨgɨxy 

miich ajcxy. 18
 Cham ɨɨch miich 

ajcxy nɨmäy co jaduꞌn nej 
yjacnɨcxaꞌñ xɨɨ tiempo caꞌ vino nɨɨ 
ügaꞌñɨch ixtɨ coonɨ Dios yꞌanéꞌmɨn 
yminɨpy ya naaxhuiñ.

19
 Nañ yconɨg̈y Jesús tüg tzajcaagy 

co mɨbɨjctzooy Dios, huinꞌit tujc-
huäcxy moy discípulos ajcxy, e chi 
ajcxy nɨmay:
―Jada tzajcaagy ɨɨch 

nninïcxꞌajtpyɨch huɨdi ngɨÿejcpyɨch 
ma yɨ oꞌcɨn mɨɨd miich ajcxy mbocy 
ycɨxpɨ. Jada ijxpejt miich ajcxy 
mɨɨꞌidɨpy oy jäymech mɨɨd ɨɨch 
ycɨxpɨ.

20
 Co anajty tɨ ycaydaaygɨxy, chi 

Jesús conɨg̈y je ügy jadügꞌoc, chi 
ymɨnañ:
―Jada vino jeꞌ jada Dios yꞌayuc 

ytɨyꞌajt jemybɨ jaduꞌn yɨꞌ nej ɨɨch 
nnɨꞌpy huɨdi temam yogam mɨɨd 
miich ajcxy ycɨxpɨ.

21
 Jadachambɨ yɨ jäy huɨdi 

xycɨÿegaambɨch ma nmɨdzipɨch, 
ya jeꞌ cham mɨɨdꞌɨñäyɨch ma jada 
mesa. 22

 Janch jaduꞌn njadaꞌñ 
nꞌayoohuaꞌñɨch jaduꞌn nej tɨ 
nyajnigodugɨÿiijɨch. ¡Ayoꞌn padamy 
je jäy ayoob huɨdi xycɨÿegaamyɨch 
ma nmɨdzipɨch!

23
 Chi je nimajmetzpɨ ajcxy 

ñayñɨmaayɨ miñ xyɨpy:
―¿Pɨn jadaꞌ yɨꞌ ma ɨɨch ajt huɨdi 

jaduꞌn tundɨgoyam?

Yajcapxcójcɨxy pɨn jadaꞌ 
jacnïgɨ ymɨj́ɨty

24
 Chi je nimajmetzpɨ huɨdi 

Jesús anajty tɨ huinꞌixy caꞌ ajcxy 
ñayꞌayuc-huinjɨhuɨɨyɨ pɨn jadaꞌ jac 
mɨjpɨ ocꞌidɨpy. 25

 Chi Jesús nɨmay 
ajcxy:
―Yɨ reyes ajcxy yꞌaneꞌmyb 

ajcxy naax cajp jaduꞌn nej tüg 

huindzɨn, yɨꞌ ajcxy huɨdibɨ aneꞌmb 
yajtíjycɨxy co ooy oytuungɨxy. 
26

 Mɨɨd miich ajcxy caꞌydɨ yjadúꞌnɨty. 
Hueꞌ janchtɨy je mɨjpɨ ma miich 
ajcxy huen ñaybɨdägyii nej jɨhuɨÿ 
ymútzɨty. E je huɨdi nigohuajcꞌajtp 
huen ñaybɨdägyii nej jɨhuɨy jeꞌ jeꞌ je 
tumbɨ. 27

 ¿Pɨn jeꞌ jacmɨj́ɨp? ¿Huɨdi 
ɨñaybɨ ma mesa, o huɨdi niꞌixɨɨyb 
aꞌɨxɨɨyb caayɨn uucɨn? Yɨꞌ jeꞌ 
jacmɨj́ɨp huɨdi ɨñaayb ma mesa. Per 
ɨɨch ijtpɨch mɨɨd miich ajcxy jaduꞌn 
nej huɨdi niꞌixɨɨyb aaꞌɨxɨɨyb caayɨn 
uucɨn.

28
 Mɨɨch ajcxy tɨ mꞌíjtcɨxy 

mɨɨd ɨɨch ma anajty ayoꞌn tɨ 
nyajnaxyɨch. 29

 Paady ɨɨch miich 
ajcxy tüg anéꞌmɨn nmooyb, jaduꞌn 
nej ɨɨch ndeedy tɨ xymöyɨch. 
30

 Jaydëbɨ miich ajcxy mgáaygɨxɨpy 
mꞌuuccɨxɨpy ma ɨɨch nmesa jiiby ma 
ɨɨch nꞌanéꞌmɨn e mꞌɨñähuɨpy ajcxy 
ma je aneꞌmdac, e mdɨydúngɨxɨpy 
mꞌanéꞌmgɨxɨpy je nimajmetz pɨcy 
Israel ñaax ycajp.

Jesús capxpɨdzɨmy co Pedro 
ymɨnaꞌnaꞌñ co caꞌp Jesús ixyꞌadyii
31

 Nañ jaduꞌn je huindzɨn Jesús 
ymɨnañ:
―Simón, Simón, jadachambɨ 

je mujcuꞌ xyjotꞌixaangɨxy 
xyhuinmaꞌñꞌixaangɨxy jaduꞌn nej jäy 
trigo huimbojy co yajhuätzaangɨxy. 
32

 Per ɨɨch Dios nmɨbɨjctzooyɨch 
mɨɨd miich ycɨxpɨ, jɨgɨx miich 
caꞌydɨ mmɨbɨj́cɨn ytɨgoyꞌity. Mɨna 
anajty miich tɨ mjothuimbity, 
jotmɨc mɨgápxɨpy yɨ mmɨgügtɨjc 
ajcxy.

33
 Chi Pedro ymɨnañ:

―Huindzɨn, jotcujc ɨɨch 
nnɨcxaꞌñɨch mɨɨd miich oy 

pujxtɨgótyɨty, etz oy ndɨmyꞌögɨbɨch 
mɨɨd miich.

34
 Huinꞌit Jesús nɨmay Pedro:

―Ɨɨch miich nɨmaayb co caꞌnɨ 
anajty tzey yaxɨg̈y jabom jopy co 
miich mɨnáꞌnɨp tugɨɨgꞌoc co miich 
caꞌ xyꞌixꞌadyiijɨch.

Huingomb horɨ ma Jesús 
yꞌocyajꞌijxmadzaꞌñ

35
 Chi Jesús nɨmay ydiscípulos ajcxy:

―Co ɨɨch miich ajcxy jayhuin 
nguejxy, ni mmoral, ni caꞌ 
mmeeñydɨjc, ni mgɨg̈ tɨ mmɨꞌoygɨxy, 
¿nej myajtɨgoyꞌijt ajcxy ti jatyɨ?

Chi ajcxy yꞌadzooy:
―Ni ti.
36

 Chi Jesús ymɨnañ:
―Jadachambɨ pɨn ymeeñydɨjc etz 

ymorral mɨɨd, huen mɨnɨcx; nañ pɨn 
caꞌ mɨɨdɨty yꞌespada, huen toogy 
yjocx huit, chi juyɨpy yꞌespada. 37

 Ɨɨch 
miich ajcxy nɨmaayb co copɨcy jada 
yajcuydunɨpy huɨdibɨ mimb jaybety 
mɨɨd ɨɨch ycɨxpɨ ma Dios ñecy ma 
jaduꞌn ymɨnañ: “Yajꞌamɨchomujc (je 
Cristo) mɨɨd yɨꞌ ajcxy huɨdi jɨbɨcjäyɨp.” 
Tügꞌócɨy mimb jaybéty ma Dios ñecy 
mɨɨd ɨɨch ycɨxpɨ, yajcuydunɨpy yɨꞌ.

38
 Chi Jesús ydiscípulos ajcxy ymɨnañ:

―Huindzɨn, cha metz espada.
Chi Jesús yꞌadzooy:
―Huen mɨɨd yɨꞌyɨ.

Jesús Dios mɨbɨjctzoy jɨm Getsemaní
39

 Chi Jesús jɨm choñ ñɨcxy ma je cop 
huɨdi yxɨɨ Olivos, com jɨm anajty nɨcxy 
coodz coodz, chi jeꞌ ydiscípulos ajcxy 
ypanɨcxɨ. 40

 Co ajcxy yjaꞌty ma je cop, 
chi Jesús ymɨnañ:
―Mɨbɨjctzoogɨx Dios huen 

xypubedɨpy xypudɨgɨḧuɨpy ajcxy 
caꞌydɨ mdɨgɨɨygɨxy jɨbɨc tuum.

41
 Chi Jesús huinhuäctuty je 

discípulos ajcxy tüg tzaagäch 
yjɨguëgyɨty, chi ycoxtɨnayꞌahuɨɨy 
ytɨgɨɨy Dios mɨbɨjctzoob. 42

 Chi 
Jesús ymɨnañ:
―Dios Teedy, pen miich mꞌaꞌɨxɨɨyb 

pɨj́cɨgɨch jada tzaachypɨ, caꞌ ɨɨch 
huaad nyajnaxyɨch, per caꞌ ɨɨch 
huaad ngɨꞌmdzójcɨn nguyduñɨch, 
miich mdzójcɨn huen myajcuyduñ.

43
 Chi ñayguëxɨc̈ɨ tüg ángel tzajpjoty 

chooñ, jotmɨc mɨgapxy je Jesús. 44
 Yam 

anajty Jesús ooy ytaj ymay, chi Dios 
mɨbɨjctzooyb jacmɨctägy. E je yxɨbitnɨɨ 
ypɨdzɨmy janch jaduꞌn yɨꞌ anajty nej 
nɨꞌpy janch mɨjjaty yꞌocnajtztaꞌcxɨɨyñɨ.

45
 Co ypɨdɨg̈y ma anajty Dios 

mɨbɨjctzoy, chi nihuimbijty jeꞌ 
ydiscípulos ajcxy, chi oy paatcɨxy 
maab anajty ajcxy mɨɨd jotmay. 
46

 Chi Jesús nɨmay ymɨgügtɨjc ajcxy:
―¿Ti co mdzachmaagɨxy? Pɨdɨc̈cɨx 

mɨbɨjctzoogɨx Dios, caꞌydɨ jɨbɨc 
tuum mdɨgɨɨygɨxy.

Yajnɨcxcɨxy mach je Jesús
47

 Jɨm Jesús anajty ymɨgügtɨjc ajcxy 
mɨɨdcapxy mɨɨdmɨydägy, co je mayjäy 
oy yjäty. Jayɨjp anajty ymiñ je huɨdi 
anajty xɨɨjɨp Judas, yɨꞌ jeꞌanajty nidügtɨ 
ma je nimajmetzpɨ Jesús ydiscípulos 
ajcxy. Chi Judas mɨhuingoñ Jesús co 
anajty tzücxaꞌñ. 48

 Chi Jesús ymɨnañ:
―Judas, ¿nej mɨɨd tüg tzücxɨn 

mgɨÿecy ma ymɨdzip, je jäy huɨdi 
tzoon tzajpjotyɨ?

49
 E jeꞌ ajcxy huɨdi anajty Jesús 

ymɨɨd, co ajcxy ijxy jaduꞌn nej 
ytuñyii yjadyii, chi ajcxy ymɨnañ:
―Huindzɨn, ¿tzoc ajt 

mɨhuimbijtɨm?
50

 Chi nidüg jeꞌ ajcxy yajtzaachɨɨyɨ 
je teedy mɨjtungmɨɨdpɨ tüg ytumbɨ, 

quejtzpujxɨ tüg ytätzꞌac aꞌoyꞌamybɨ. 
51

 Huinꞌit Jesús ymɨnañ:
―Ixmajtzcɨx, huen jaduꞌñyɨ.
Chi nïdonɨ je jäy ytätzꞌac, e jaduꞌn 

yajtzoocy. 52
 Chi Jesús nɨmay ajcxy 

huɨdi nimiinɨ, yɨ teedy tungmɨɨdpɨ 
ajcxy, yɨ Dios ytɨjc policía huindzɨn 
etz mɨjjäydɨjc:
―¿Nej co xyñimíingɨxyɨch mɨɨd 

pujx etz mguipyjɨjpxuꞌñ jaduꞌn nej 
jɨhuɨÿ ɨɨch tüg meetzpɨ? 53

 Jiiby ɨɨch 
anajty jabom jabom ma Dios ytɨjc, e 
caꞌ miich ajcxy ti tɨ mduñ mɨɨd ɨɨch. 
Per cham jëduꞌn je tiempo mɨna 
miich ajcxy xyꞌaneꞌmyɨch etz je 
jɨbɨcpɨ xymɨmadägyɨch.

Pedro ymɨnañ co caꞌ ixyꞌadyii Jesús
54

 Chi ajcxy majch je Jesús, 
yajnɨcxy ajcxy, e pɨdacy ma teedy 
mɨjtungmɨɨdpɨ ytɨjc. Je Pedro 
jɨguëgyjɨhuɨꞌ anajty ypanɨcxyii. 
55

 Jɨm ajcxy jɨɨn yajmɨjɨy tɨbägujc 
chi ajcxy yꞌixtactay nidügꞌócɨy. 
Pedro yꞌixtacy nañ jaduꞌn ma je 
jäy ajcxy. 56

 Huinꞌit tüg pödumbɨ 
ijxy Pedro ɨñäy ma jɨɨmbaꞌ, chi 
huindɨcxpejty nɨmay:
―Jada yëydɨjc nañ ymɨɨd anajty 

Jesús.
57

 Chi Pedro caꞌ cöbɨjcy, ymɨnañ:
―Töxyjäy, caꞌ ɨɨch yɨꞌ nꞌixyꞌadyii.
58

 Nañ jahueengɨ huinꞌit jadüg jäy 
Pedro yhuindɨcxpejtɨ, ñɨmaayɨ:
―Miich, yɨ Jesús ajcxy anajty 

mɨɨd mꞌity.
Chi Pedro ymɨnañ:
―Caꞌ nꞌɨɨchɨty.
59

 Tɨ anajty tüg horɨ nïnaxnɨ co oy 
huingbɨ ymɨnandägy:
―Janch co jada yëydɨjc yɨꞌ anajty 

mɨɨd yꞌity Jesús. Com nañ galileojäy 
yɨꞌ.

60
 Chi Pedro ymɨnañ:

―Caꞌ ɨɨch nhuinjɨhuɨÿ nej miich 
mmɨnaꞌñ.

Capxnɨ anajty je Pedro co tzey oy 
yaaxɨg̈y. 61

 Chi je Huindzɨn Jesús 
niꞌijxhuimbijty je Pedro. Huinꞌit 
Pedro jäymetzcoottɨ jeꞌ ayuc nej 
anajty yHuindzɨn Jesús tɨ ñɨmäyii: 

“Ni caꞌnɨ anajty tzey yaaxɨg̈y 
cham coodz co miich tugɨɨgꞌoc 
xycoyüdzɨbyɨch.” 62

 Chi Pedro 
ypɨdzɨmy tɨbäy, oy jiiby yäxy mɨɨd 
tájɨn máyɨn.

Nɨxiiccɨxy yajxiiccɨxy yɨ Jesús
63

 Je jäy ajcxy huɨdi anajty 
Jesús cuendꞌajtp, ooy ajcxy 
nɨxiicy nɨyaaxy, etz nañ ooy ajcxy 
huingojxy jɨjpcojxy. 64

 Chi ajcxy 
huiingoxodzɨy, e cojxy ajcxy ma 
yhuiñyjɨjp, nɨmaaygɨxy:
―Octɨygapx, ¿pɨn tɨ xycoxy?
65

 E ooy anajty mɨɨd yjɨbɨc ayuc 
cɨxy cuety nɨmaaygɨxy.

Jesús mɨjjuntajoty yajpaady
66

 Co yxɨɨmɨɨy, chi yöymujcy 
yɨ teedy mɨjtungmɨɨdpɨ ajcxy, yɨ 
mɨjjäydɨjc ajcxy, etz yɨ escribas 
ajcxy, chi ajcxy yꞌamɨdooy:

67
 ―Nɨmaaygɨch ajcxy ¿nej miich 

jeꞌ je Cristo?
Chi Jesús yꞌadzooy:
―Co ixyipy nnigapxɨch, caꞌ miich 

ajcxy mɨbɨgɨpy. 68
 E pen ɨɨch miich 

ajcxy nꞌamɨdooyb, caꞌ miich ajcxy 
xyꞌadzohuɨpyɨch, etz canan huinꞌit 
xyñajtzmadzɨḧuɨbɨch miich ajcxy. 
69

 Jadachambɨ e ñɨcxaꞌñɨ ɨɨch, je jäy 
huɨdi tzoon tzajpjoty, nꞌixtägaꞌñɨch 
aꞌoyꞌamy ma Dios mɨcꞌajtmɨɨdpɨ.

70
 Chi nidügꞌócɨy jeꞌ ajcxy 

yꞌamɨdooy:

―¿Nej janch co miich Dios 
xyꞌungꞌadyii?

Chi Jesús yꞌadzooy:
―Miich ajcxy jaduꞌn mɨnamb co 

ɨɨch njëjɨty.
71

 Chi ajcxy ymɨnañ:
―¿Ti ajt njac-huáanɨm testigo? 

Tɨ ajt yam cɨꞌm nmɨdoohuɨm nej 
mɨnaꞌñ.

Jesús ma Pilato yhuinduu

23  Chi tügꞌócɨy je mayjäy 
ajcxy ypɨdɨg̈y, chi yajnɨcxy 

ajcxy Jesús ma je gobernador 
Pilato. 2 Chi ajcxy ytɨgɨɨy xɨb̈ɨ 
ymɨnaangɨxy:
―Jada jäy naax cajp 

yajꞌixpɨjcp huɨdi caꞌ ytɨyꞌájtɨty. 
Yɨꞌ adujctähuam co caꞌ huaad 
nmɨgüéjtɨm César, e ymɨnaꞌñ cɨꞌm 
co yɨꞌ jeꞌ je Cristo huɨdi reyꞌajtpɨ.

3
 Chi Pilato yꞌamɨdooy Jesús:

―¿Nej miich jeꞌ judío jäy 
xyreyꞌajtp?

Chi Jesús yꞌadzooy:
―Miich jaduꞌn mɨnamb.
4

 Chi Pilato nɨmay je teedy 
tungmɨɨdpɨ ajcxy etz je mayjäy:
―Caꞌ ɨɨch ti pocy nbaadyɨch ma 

jadayaabɨ yëydɨjc.
5

 Chi Jesús ymɨdzip nïgɨ anajty 
ajcxy ymɨnanꞌadɨɨtzcɨxy:
―Jada Jesús naax cajp 

tzachyajqueec-huäcxtaayb 
je judíojäy mɨɨd yɨꞌ yꞌayuc. 
Yajtzondacy Galilea, e jadachambɨ 
ya Judea jaduꞌn ɨdɨc̈h.

Jesús ma Herodes yhuinduu
6

 Co Pilato mɨdoy Jesús ymɨdzip 
ajcxy nigapxy Galilea, chi 
yꞌamɨdooy pen galileojäy je Jesús 
anajty. 7 Chi mɨcꞌamy huinjɨhuɨy 

co yɨꞌ jɨm anajty yajpaady ma 
Herodes yꞌaneꞌmy, chi jɨm quejxy 
ma Herodes huɨdi nañ jaduꞌn 
anajty yajpatp jɨm Jerusalén huinꞌit 
xɨɨ. 8 Co Herodes ijxy Jesús, chi 
oy jotcugɨɨy com tɨɨyɨp anajty 
ooy jaꞌixaꞌñ, tɨ anajty may ayuc 
mɨdoohuɨ, e ahuixy anajty co 
mɨjhuinmaꞌñ tunɨpy. 9 Janch may 
ayuc ooy jayajꞌamɨdoy, e Jesús 
ni tügꞌaa caꞌ yꞌadzooy. 10

 Jɨm 
anajty teedy mɨjtungmɨɨdpɨ etz je 
escribas ajcxy, tzachnïgɨb̈éjtcɨxy 
mɨctägy. 11

 Chi Herodes mɨɨd yjäy 
ooy nɨxiicy yajxiicy Jesús, caꞌ 
mɨjꞌijxy mɨjpɨdacy. Chi xojxy mɨɨd 
oyhuit etz quejxhuimbijty jɨm ma 
Pilato. 12

 Huinꞌit xɨɨ Herodes etz 
Pilato ajcxy ñaymɨgügpɨjcɨ, com 
naymɨjotmaꞌtɨp anajty ajcxy huinꞌit 
tiempo.

Jesús yajmoy ysentencia co yꞌögɨpy
13

 Chi Pilato huomujcy yɨ teedy 
mɨjtungmɨɨdpɨ, yɨ cajptungmɨɨdpɨ, 
etz yɨ naax cajp. 14

 Chi ajcxy nɨmay:
―Tɨ miich ajcxy xyajnimíngɨxyɨch 

jadayaabɨ yëydɨjc, jaduꞌn miich 
ajcxy mɨnamb co ooy jäy yajqueec-
huäcxtay. Tɨ ɨɨch yɨꞌ jatɨyduñɨch 
ma miich ajcxy mhuindu, caꞌ ɨɨch 
yɨꞌ ni ma ypocy tɨ nbaatɨ, jaduꞌn 
nej miich ajcxy mxɨg̈ɨxy. 15

 Nañ ni 
caꞌ Herodes ti pocy tɨ paady ma 
jada jäy, com tɨ njayajniquexyɨch, 
ni ti pocy jada Jesús caꞌ tɨ tuñ 
huɨdi huaad nyajcoꞌögɨÿɨch. 
16

 Miñ nꞌoctzaachytuñɨch, jaydëbɨ 
nnajtzmadzɨḧuɨbɨch.

17
 Jaduꞌn je gobernador anajty 

costumbre mɨɨdɨty co najtzmadzɨÿ 
tüg machyjäy mɨjxɨɨjoty. 18

 Chi je 
mayjäy tügmucy ajcxy ymɨnaandacy:

―¡Yajꞌög jadayaab Jesús! 
¡Najtzmadzɨꞌ yɨ Barrabás!

19
 Je Barrabás anajty pujxtɨgoty tɨ 

ypɨdägyii co anajty tɨ nibɨdɨg̈y je 
gobierno, nañ tɨ anajty yjäyyajꞌögy. 
20

 Chi Pilato nɨmay ajcxy jadügꞌoc 
co najtzmadzɨḧuaꞌñ Jesús. 21

 Chi je 
mayjäy janch mɨc ymɨnañ:
―¡Yajcruudzpet miich yɨꞌ! 

¡Yajcruudzpet miich yɨꞌ!
22

 Chi Pilato ymɨnañ je 
mɨdugɨɨgꞌocpɨ:
―¿Ti Jesús tɨ tundɨgoy? 

Caꞌ yɨꞌ ma ypocy nbaatɨch. 
Miñ nꞌoctzaachytuñɨch, e 
najtzmadzɨḧuɨbɨch.

23
 Je jäy ajcxy nïgɨ anajty 

ymɨnaanꞌadɨɨtzcɨxy janch mɨc, 
co huen yajcruudzpejty. Chi 
ajcxy jaduꞌn mɨmadacy Jesús co 
chachneꞌmgɨxy je teedy tungmɨɨdpɨ, 
etz je cajpjäy ajcxy. 24

 Chi jadaꞌ 
Pilato cuyduñ jaduꞌn nej je jäy 
ajcxy anajty pɨjctzoy. 25

 Chi Pilato 
najtzmadzɨɨy je Barrabás huɨdi 
anajty pujxtɨgótyɨp, co anajty chach 
jäy yajqueec-huäcxy, etz yjäyyajꞌögy, 
jeꞌ huɨdi yɨ jäy ajcxy ypɨjctzou. Chi 
Pilato cɨÿejcy Jesús ma yɨꞌ ajcxy 
huen tungɨxy nej tzojccɨxy.

Jesús yajcruudzpejtɨ
26

 Chi je judíojäy ajcxy yajnɨcxy 
Jesús. Jɨm tüꞌam ajcxy mɨnaybaatɨ 
tüg jäy huɨdi anajty tɨ chooñ 
camjoty, huɨdi anajty yxɨɨ Simón, e 
ycogájpɨty anajty Cirene. Chi adzip 
ajcxy Simón yajquejcycabɨy Jesús 
ycruudz, e yajpanɨcxy ajcxy Jesús.

27
 Jacꞌaxam anajty naax cajp 

panɨcxcɨxy, etz nañ may töxyjäydɨjc 
ajcxy chachyaaxcɨxy mɨɨd jotmay 
mɨɨd yɨꞌ ycɨxpɨ. 28

 Chi Jesús 

niꞌijxhuimbijty je töxyjäydɨjc ajcxy, 
chi nɨmay ajcxy:
―Miich Jerusalén töxyjäydɨjc 

ajcxy, caꞌ xyñiyáaxcɨxɨch. 
Nayñiyaaxɨgɨx miich ajcxy cɨꞌm etz 
mꞌung ajcxy ycɨxpɨ. 29

 Chi ypaadɨpy 
tiempo co jäy ajcxy ymɨnaꞌnɨpy: 

“Jotcujc je töxyjäy ajcxy huɨdi caꞌ 
yꞌung ixy, huɨdi caꞌ tɨ yꞌungtzɨmɨg̈y, 
etz huɨdi caꞌ tɨ yꞌung yajtzïtzcɨxy.” 
30

 Chi je jäy ajcxy nɨmaydägɨpy 
mɨjtun mɨjcop: “Nïgɨdagótcɨch 
ajcxy”; etz je mutztun mutzcop: 

“Yajtɨgooygɨch ajcxy.” 31
 Pen jäy 

ajcxy tzaachypɨ ayoꞌn mooyb 
Dios yꞌung, nïgɨ ajcxy jacjiinɨ 
ytundɨgoyaꞌñ mɨɨd Dios yjäy, tɨm 
jaduꞌn nipaady nej pɨn puxam tzuxy 
quipy nañ puxamy quipy tɨẗzpɨ.

32
 Nañ jɨm anajty yajnɨcxcɨxy mɨɨd 

Jesús jametz pocyjäy. Túꞌcɨy mɨɨd 
Jesús anajty yajꞌögaangɨxy. 33

 Co 
ajcxy oyjäty jɨm ma tüg it huɨdi jäy 
ytijpy ögpɨ cohuajc, chi ajcxy jɨm 
Jesús yajcruudzpejty mɨɨd metz 
pocyjäy: tüg pocyjäy aꞌoyꞌamy, 
jadüg anajtyꞌamy. 34

 Chi Jesús 
ymɨnañ:
―Dios Teedy, mecxɨ ajcxy ypocy, 

com caꞌ nejhuɨɨygɨxy ti ytungɨxyp.
Co je soldados anajty ajcxy 

yajhuäcxaanɨ ac jeꞌy Jesús yhuit, chi 
ajcxy ijxy suerte pɨn ocjëdɨɨb. 35

 Jɨm 
je cajpjäy anajty yhuindɨɨcxcɨxy, 
yam je tungmɨɨdpɨ nɨxïgy yajxïgy 
Jesús, ymɨnañ ajcxy:
―Jada Jesús huingjäy tɨ yajtzögy, 

huen cham cɨꞌm nayyajtzögyii, pen 
yɨꞌ jeꞌ je Cristo, je huɨdi Dios tɨ 
huinꞌixyɨ.

36
 Nañ jaduꞌn je soldados ajcxy 

nɨxiiccɨxy yajxiiccɨxy Jesús, 
nimɨjhuägy ajcxy möhuaangɨxy 

anajty vino taꞌmbɨ. 37
 Chi je 

soldados ajcxy ymɨnañ:
―Pen miich Reyꞌajt ma yɨ judíojäy 

ajcxy, nayñihuänɨɨ cɨꞌm.
38

 Ma Jesús ycödu jɨm anajty 
yjaayɨty griegoꞌamy, latinꞌamy, etz 
hebreoꞌamy: JADA JEꞌ YƗ JUDIOJÄY 
AJCXY YREY.

39
 Chi tüg pocyjäy huɨdi anajty 

cruudzcɨx́y ooy nɨxiicy yajxiicy 
Jesús ymɨnañ:
―Pen miich jeꞌ je Cristo, 

naygohuänɨɨ cɨꞌm, e cohuaangɨch 
ɨɨch ajcxy nañ jaduꞌn.

40
 Chi je jadügpɨ pocyjäy oy 

yꞌadzooy, ojy ymɨgüg, nɨmay:
―¿Nej caꞌ miich Dios mdzɨgɨÿ. Caꞌ 

mꞌixy co túꞌcɨy tɨ nbócycähuɨm? 
41

 Ɨɨch ajt janch paatɨp jaduꞌn, co 
jaduꞌn jada ngöbɨj́cɨm tzaachypɨ 
je tɨɨbɨ ndundɨgooyɨm. Jadayaabɨ 
Jesús janch ni ti jɨbɨcpɨ jada tɨ catuñ.

42
 Chi je pocyjäy nɨmay Jesús:

―Tun mayꞌajt xyjäymedzɨpɨch co 
anajty mjäty jiiby ma mꞌaneꞌmdac.

43
 Chi Jesús oy yꞌadzooy:

―Janch ɨɨch miich yam nɨmäy co 
cham ɨɨch miich mɨɨdꞌíjtnɨpy ma je 
oybɨ it.

Jesús yꞌoꞌcnɨ
44

 Co cujcxɨɨbɨ paty, chi oy 
ycoodzɨÿ tügꞌócɨy naaxhuiñ ixtɨ 
mɨnacyxɨɨnɨ. 45

 Chi xɨɨ caꞌ yꞌocꞌanɨ. 
Chi je huit oy ycɨɨtzhuäcxy huɨdi 
anajty adɨɨydujcp je Dios yꞌit jiiby 
ma Dios ytɨjc. 46

 Huinꞌit Jesús mɨc 
ypätcapxy ymɨnañ:
―Dios Teedy, cham nyajcɨd̈ɨgɨÿ 

ɨɨch nꞌalma.
Co Jesús jaduꞌn ymɨnañ chi yꞌögy.
47

 Co je soldado huindzɨn ijxy 
jaduꞌn nej anajty tɨ ytunyii tɨ 

yjadyii, chi ooy jäymejch yɨ Dios 
ymɨnañ:
―Janch co jadayaabɨ yëydɨjc 

anajty tudägy yjäyɨty.
48

 Chi je mayjäy tɨɨbɨ anajty jɨm 
yöymújccɨxy yhuindɨɨcxcɨxy, co 
ajcxy ijxy jaduꞌn nej ytuunɨ yjajtɨ, 
chi ajcxy huimbijttaayñɨ cajpjoty 
yam ycaach tzachcójxcɨxy mɨɨd 
jotmay ycɨxpɨ. 49

 Cham tügꞌócɨy 
Jesús ymɨgügtɨjc ajcxy huɨdi 
anajty mɨɨd ñayꞌixyꞌadyii, etz 
töxyjäydɨjc ajcxy huɨdi anajty Jesús 
tɨ ypadzonyii jɨm Galilea, jɨguëgy jeꞌ 
anajty ajcxy yhuindɨɨcxcɨxy.

Yajnaaxtɨgɨÿ ajcxy Jesús
50

 Jɨm anajty tüg yëydɨjc 
huɨdi anajty yxɨɨ José, hueꞌ 
anajty ycogájpɨty Arimatea ma 
Judea naaxjot. Jeꞌ anajty judío 
mɨjtungmɨɨdpɨ, e jeꞌ ooy anajty 
chachꞌoyjäyɨty etz ytudägyjäyɨty. 
51

 Jeꞌ nañ yjɨjpꞌijxy anajty co 
yminɨpy je Dios yꞌanéꞌmɨn, e caꞌ jeꞌ 
anajty jɨjptɨgɨyɨÿ mɨɨd jacnaagɨty 
mɨjtungmɨɨdpɨ co ajcxy yajꞌögy 
Jesús. 52

 Chi José ñɨcxy ma Pilato 
oy pɨjctzoohuɨ Jesús ñinïcx. 53

 Chi 
yajmɨnajcy ma cruudz, e moꞌñ mɨɨd 
tüg sábana, chi pɨdacy ma ögpɨ jut, 
ma tüg tzaahuinguetzmɨjc ma caꞌnɨ 
anajty ni tüg ögpɨ jiiby yajpɨdägyp. 
54

 Jeꞌ anajty ajcxy niꞌɨxɨɨyb aꞌɨxɨɨyb 
je pascua xɨɨ e jeꞌ anajty tɨm 
tzondägan je pócxɨn xɨɨ.

55
 Chi je töxyjäydɨjc huɨdi anajty 

tɨ ypadzoñyii Jesús jɨm Galilea, 
panɨcxy ajcxy je José axam. Chi 
ajcxy nañ jaduꞌn ijxy je ögpɨ jut, etz 
je ninïcx jaduꞌn nej jiiby yajpɨdacy. 
56

 Chi ajcxy yhuimbijttay cajpjoty. 
Chi ajcxy yajꞌoyɨɨy ujtz xuucpɨ, 

tzoy, etz ungüento, chi amayꞌajty je 
pocxɨnxɨɨ, jaduꞌn nej anajty cötújcɨn 
yꞌaneꞌmy.

Co Jesús yꞌögy chi yjugypɨjcy

24  Co je semaan yꞌixtɨgɨɨy 
janch tɨm tɨcxɨc̈p je 

töxyjäydɨjc ajcxy ymiiñ ma je 
oꞌcpɨ jut, chi mɨmiiñ ajcxy ujtz 
xuucpɨ, etz tzoy huɨdibɨ anajty tɨ 
yajꞌoyɨɨygɨxy. Nañ jaduꞌn mɨɨdjadyii 
töxyjäydɨjc miiñ. 2 Chi ajcxy paty 
je tzaa tɨ anajty yjɨdɨguegyii 
ma je oꞌcpɨ jutꞌaguu. 3 Co ajcxy 
ytɨgɨɨy jutjoty, chi caꞌ ajcxy paty je 
Huindzɨn Jesús ñinïcx. 4 Chi jaduꞌn 
yjajty, jiiby anajty ajcxy jutjoty 
huinmaaygɨxy, co ñayguëxɨg̈ɨ ma 
ajcxy ymɨjc metz yëydɨjc janch 
adɨcxp anajty yhuit. 5 Chi ajcxy ooy 
chɨgɨy, chi ajcxy yhuindactay, chi je 
metzpɨ yëydɨjc ymɨnañ:
―¿Naꞌamy co mꞌixtaaygɨxy yɨ 

jugypɨ ma yɨ tɨɨbɨ yꞌögy? 6-7
 Caꞌ jeꞌ 

ya, tɨ jeꞌ yjugypɨcy. Jäyméjtzcɨx 
jaduꞌn nej mɨnaꞌñ jɨm Galilea, co 
ymɨnañ:
―Ooy ycopɨćyɨty co ɨɨch, je 

jäy huɨdi tzoon tzajpjoty, 
nyajcɨÿegɨpy pocyjäy cɨꞌ̈am. Yɨꞌ 
ajcxy xyajcruudzpedɨpyɨch, chi 
njugypɨgɨpyɨch codugɨɨg xɨɨ.

8
 Chi ajcxy oy jäymejtzcooty nej 

anajty Jesús tɨ ymɨnaꞌñ. 9 Chi je 
töxyjäydɨjc ajcxy yhuimbijttay 
ma oꞌcpɨ jut. Chi ajcxy 
yajmɨɨdmɨydactay jaduꞌn nej anajty 
tɨ íjxcɨxy tɨ mɨdoogɨxy mɨɨd Jesús 
ydiscípulos ajcxy je nimajmetzpɨ etz 
jacjadyii jäy huɨdi yajpaatp ma jeꞌ 
ajcxy. 10

 Je töxyjäy ajcxy huɨdi ooy 
ma Jesús ñaaxtɨgɨɨy, jeꞌ jeꞌ anajty 
ajcxy: María Magdalena, Juana, 

etz María Jacobo ytaj, e cham 
jacnaagɨty ymɨdöxyjäydɨjc. 11

 Chi 
Jesús ydiscípulos caꞌ ajcxy tɨm 
mɨjpɨdacy je töxyjäydɨjc ajcxy ayuc, 
hueꞌ ajcxy tijy nɨgo yꞌoccapxcɨxy 
yꞌocmɨydaaccɨx, paady caꞌ ajcxy 
mɨbɨjcy.

12
 Chi Pedro ypɨdɨg̈y ñɨcxy poyɨg̈yɨ 

ma anajty Jesús tɨ ñaaxtɨgɨÿ. Chi 
Pedro ycoꞌixɨɨy ma je oꞌcpɨ jut, chi 
ijxy co caꞌ jiiby ni ti, jëyɨ Jesús 
yhuit abɨcy yꞌooxnäy. Chi Pedro 
yhuimbijty ma ytɨjc jɨhuɨɨy ooy 
jaduꞌn nej tɨ ytuñyii yjadyii.

Ma Emaús tüꞌaa
13

 Huinꞌit xɨɨ metz Jesús 
ydiscípulos ajcxy ñɨcxy ma tüg 
cajp mutzpɨ hueꞌ anajty yxɨɨ je 
cajp Emaús, hueꞌ yjɨguemyɨty mɨɨd 
Jerusalén tugɨꞌpx estadios (majmetz 
kilómetro). 14

 Chi amɨydaacɨp 
anajty ajcxy ñɨcxy. Nigapxcɨxy 
nimɨydaaccɨxy nej Jesús tɨ yjaty tɨ 
yꞌayoy. 15

 E jaduꞌn yjaty ma anajty 
ycapxcɨxy ymɨydaaccɨxy je nimetzpɨ, 
chi Jesús cɨꞌm nimɨjhuaꞌcy je 
metzpɨ, chi mɨɨd ñɨcxy ajcxy 
yquipxyɨ. 16

 Oy anajty jaꞌijxcɨxy, caꞌ 
ajcxy tuñcuend pɨn jeꞌ anajty. 17

 Chi 
Jesús yꞌamɨdooy jeꞌ ajcxy:
―¿Ti miich ajcxy mɨydacpy ma 

yam mdüyöygɨxy? ¿Nej co mdájcɨxy 
mmáygɨxy?

18
 Chi tüg huɨdi anajty yxɨɨ 

Cleofas yꞌadzooy:
―Janch tügꞌócɨy mayjäy 

nejhuɨydäy je ayoꞌn tɨ ytunyii 
tɨ yjadyii. ¿E miich naydüg jɨm 
jättac Jerusalén, e jaduꞌn tijy caꞌ 
mnejhuɨÿ?

19
 Chi Jesús jeꞌ ajcxy nɨmay:

―¿Ti tɨ ytuñyii tɨ yjadyii?

Chi jeꞌ ajcxy ymɨnañ:
―Jesús Nazaretpɨ, huɨdi Dios 

yꞌayucnajtzcapxɨɨyɨp, yɨꞌ anajty mɨj 
jánchɨp ma yɨ ayuc etz huinmaꞌñ 
ma Dios yhuinduu, etz cham ma 
tügꞌócɨy naax cajp. 20

 Chi yɨꞌ ajcxy 
je teedy mɨjtungmɨɨdpɨ etz ɨɨch ajt 
ndungmɨɨdpɨ Jesús yajcɨd̈ɨgɨɨy je 
gobernador co huen yajꞌögyii. Chi 
ajcxy yajcruudzpejty. 21

 Hueꞌ ɨɨch 
ajcxy anajty ndzachꞌahuijxyp 
co yɨꞌ jeꞌ huɨdi Israeljäy ajcxy 
cohuänaam ma ymɨdzip. Jadachambɨ 
jadaꞌ ymɨdugɨɨgxɨɨ ma jaduꞌn tɨ 
ytunyii tɨ yjadyii. 22

 Cham ɨɨch 
ajcxy ndöxyjäydɨjc ajcxy ooy 
xyꞌadzɨgɨɨ́ygɨxyɨch. Tɨ yꞌoygɨxy janch 
tɨcxɨc̈p ma oꞌcpɨ jut. 23

 E com caꞌ 
ajcxy paaty je ñaaxnïcx, chi ajcxy 
yhuimbijtnɨ ymɨnaangɨxy co tɨ íjxcɨxy 
yɨ ángeles ajcxy, hueꞌ je ángeles ajcxy 
ymɨnañ co Jesús yjuugyɨty. 24

 Huinꞌit 
nijëjɨty nmɨgügtɨjcɨch ooy ma oꞌcpɨ 
jut, paty ajcxy janch jaduꞌn nej 
töxyjäydɨjc anajty ymɨnaangɨxy. Caꞌ 
jeꞌ ajcxy ijxy Jesús.

25
 Chi Jesús ymɨnañ:

―¡Miich jäy ajcxy ooy ajcxy 
mꞌaajuuñɨty mjotjuuñɨty, caꞌ ajcxy 
tɨ mdzojcmɨbɨjccɨxy co ajcxy 
mjamɨbɨgáꞌnɨp huɨdibɨ yꞌayuc 
najtzcapxɨɨybɨ ajcxy ycapxy! 26

 ¿Nej 
caꞌ anajty ycopɨćyɨty co je Cristo 
ayoꞌn paadɨp, e huinꞌit ytɨgɨḧuɨp 
tzajpjoty ma yɨꞌ yꞌit oybɨ?

27
 Chi Jesús yajnɨmaay ajcxy Dios 

ytɨyꞌajt, chondägy ma Moisés ñecy, 
etz tügꞌócɨy jacjadyii necy huɨdi 
Dios yꞌayucnajtzcapxɨɨybɨ yjaay, 
yajxon ajcxy yajniꞌixɨyday jaduꞌn nej 
yjaybétyɨty mɨɨd je Cristo ycɨxpɨ.

28
 Chi ajcxy mɨhuingoñ je mutz 

cajp ma anajty ñɨćxcɨxy, je Jesús 

jaduꞌn ñaybɨdaacɨ jaduꞌn nej jɨhuɨÿ 
jacjɨguem ñɨcxy. 29

 Huinꞌit ajcxy 
nɨmay adzip:
―Huɨꞌm miich mɨɨd ɨɨch ajcxy, 

nïgɨ jada chuuꞌɨɨyꞌadɨc̈h.
Chi Jesús ytɨgɨɨy cajpjoty yhuɨꞌmy 

mɨɨd jeꞌ ajcxy. 30
 Chi jaduꞌn yjajty 

co anajty tɨ yꞌixtaaccɨxy caaybɨ, 
chi Jesús tüg tzajcaagy conɨg̈y, 
e yajnajxy Dios cojuyip, huinꞌit 
tujc-huäcxy moy ajcxy. 31

 Huinꞌit 
ajcxy ijxcajpy Jesús. Chi Jesús 
mɨc mɨćɨy yajꞌijxtɨgoy. 32

 Chi ajcxy 
ñayñɨmaayɨ:
―¿Nej caꞌ yjánchɨty co ɨɨch ajt 

ooy njɨhuɨɨyɨm jotjoty huinmaꞌñjoty 
co anajty ajt jɨm xymɨɨdmɨydacɨm 
tüꞌam, etz co ajt xyñajtzcapxɨɨyɨm 
je huidi jaybety ma Dios ñecy?

33
 E tɨm huinꞌítɨy ajcxy tübɨj́ccɨxy, 

chi ajcxy nɨćxcɨxnɨ jɨm Jerusalén. 
Niꞌamugɨꞌ ajcxy paty je majctügpɨ 
Jesús ydiscípulos ajcxy e jacjadyii 
jäy ajcxy. 34

 Chi ajcxy mɨnaangɨxy:
―Janch yɨꞌ co tɨ yjugypɨcy 

je Huindzɨn Jesús, com tɨ oy 
ñayguëxɨg̈yii ma Simón.

35
 Chi Cleofas nimɨydacy 

jaduꞌn nej tüꞌay anajty ajcxy tɨ 
ñaybáatɨgɨxy mɨɨd Jesús, etz jaduꞌn 
nej ajcxy Jesús ijxcajpy co tzajcaagy 
tɨ tujc-huäcxy.

Jesús ñayguëxɨc̈ɨ ma 
jeꞌ ydiscípulos ajcxy

36
 Jiiby anajty ajcxy 

tzachnimɨydaaccɨxy co Jesús oy 
ñayguëxɨg̈yii ma jeꞌ ajcxy. Chi 
ytɨnayꞌahuɨɨy cujcꞌamy ma jeꞌ ajcxy, 
chi ymɨnañ:
―Jotcugɨꞌ miich ajcxy.
37

 Chi jeꞌ ajcxy ooy ñayꞌadzɨgɨyɨ 
ooy huinmaaygɨxy, hueꞌ ajcxy tijy 

ijxmañɨɨyb. 38
 Chi Jesús nɨmay jeꞌ 

ajcxy:
―¿Naꞌamy co mjot mhuinmaꞌñ 

tɨ ytɨgoydaaygɨxy? ¿Nej co 
mꞌaaꞌájtɨgɨxy mjotꞌájtɨgɨxy pɨn ɨɨch? 
39

 Ijxcɨx miich ajcxy ɨɨch ngɨꞌ ɨɨch 
ndecy, ɨɨch jënɨ ɨɨch. Nïdongɨch 
etz íjxcɨch ajcxy. Tüg espíritu caꞌ 
mɨɨdɨty chüch ni ypajc, jaduꞌn nej 
mꞌijxcɨxy ɨɨch nmɨɨdɨty.

40
 Co Jesús jaduꞌn ymɨnañ, chi 

ajcxy yajꞌijxy ycɨꞌ ytecy. 41
 Per caꞌnɨ 

ajcxy mɨbɨjcy mɨɨd co anajty ajcxy 
chachjotcújcɨty, chi Jesús ajcxy 
nɨmaayɨ:
―¿Mɨɨd ajcxy ti ii mgayɨpy?
42

 Chi ajcxy moy Jesús acxtzäy, 
etz tüg jɨɨdy serpäg. 43

 Chi cöbɨjcy, 
chi ycaay yꞌuucy jɨm ma jeꞌ ajcxy 
yhuinduu. 44

 Huinꞌit Jesús ymɨnañ:
―Huɨdi mꞌijxyp cham jeꞌ jeꞌ 

huɨdi nyajnɨmay jayhuin, co ɨɨch 
miich ajcxy anajty mɨɨdꞌijtcɨxy, co 
copɨcy nguydundähuɨbɨch jaduꞌn 
nej yjaybétyɨty ma je Moisés 
ñecy je jëcyɨp, etz jacjadyii Dios 
yꞌayucnajtzcapxɨɨybɨ ñecy, etz yɨ 
salmo necy.

45
 Huinꞌit jeꞌ ajcxy yjot 

yhuinmaꞌñ ymiiñ ymejch, jaydëbɨ 
huinjɨhuɨɨ́ygɨxɨpy huɨdi jaybétyɨp. 
46

 Chi Jesús yjacmɨnañ:
―Jaduꞌn jaybety yꞌity ma Dios 

ñecy co copɨcy co je Cristo paadɨp 
ayoꞌn e yjugypɨgɨpy codugɨɨg 
xɨɨ, maabɨ anajty yꞌögy. 47

 Huen 

ajcxy yajcapxhuäcxy Dios ytɨyꞌajt 
huinduꞌmy naaxhuiñ, chondägɨp 
Jerusalén, co ooy ycopɨćyɨty huen 
jäy ajcxy jothuimbijtcɨx jaydëbɨ 
ajcxy paadɨp pocyhuinmeecxɨn. 
48

 Miich ajcxy nidɨyꞌajtꞌadɨpy 
tügꞌócɨy jaduꞌn nej cham tɨ 
mꞌijxcɨxy tɨ mnejhuɨɨygɨxy. 
49

 Jadachambɨ nguexɨpyɨch ma 
miich ajcxy je huɨdi nDeedyɨch 
tɨ xyajꞌahuanɨɨygɨxy. Huɨꞌmgɨx 
ya Jerusalén ixtɨ coonɨ ajcxy 
xyñïdɨgɨḧuɨp xycödɨgɨḧuɨp je Dios 
yjɨhuɨꞌñ ymɨcꞌajt huɨdi tzonam 
tzajpjoty.

Jesús ypaꞌttɨgɨɨyñ tzajpjoty
50

 Huinꞌit xɨɨ Jesús mɨɨd tzoñ 
jeꞌ ydiscípulos ajcxy, chi ajcxy 
ycajppɨdzɨmy, ñɨcxy ajcxy 
mɨhuingon je Betania. Chi Jesús 
xajhuäcxy ycɨꞌ mɨbɨjctzoy Dios 
mɨɨd je ymɨgügtɨjc ajcxy ycɨxpɨ. 
51

 Chi jaduꞌn yjajty ma anajty 
Dios mɨbɨjctzoy mɨɨd yɨꞌ ajcxy 
ycɨxpɨ, chi abɨcy yajhuɨꞌmnɨ 
jeꞌ ajcxy e jeꞌ ypättɨgɨɨyñɨ jiiby 
tzajpjoty. 52

 Chi yɨꞌ ajcxy jɨm 
yjac-huäcxɨjpy Dios ojadajtcɨxy. 
Chi ajcxy yhuimbijttaayñɨ 
jɨm Jerusalén janch jotcujc. 
53

 Chi ajcxy jabom jabom 
anajty ñɨcxcɨxy ma Dios ytɨjc 
chajpcapxycapxcɨxy, ojadajtcɨxy 
jäymejtzcɨxy yɨ Dios, Janch 
jaduꞌn jada. Amén. 

Dios yꞌung huɨdibɨ yꞌoy ya 
naaxhuiñ yejcɨ Dios yꞌayuc tɨyꞌajt

1  Co naaxhuiñybɨ ogaꞌn 
chondacy jiiyɨm anajty Dios 

yꞌung, e yɨꞌ yajnejhuɨɨy jäy ajcxy 
Dios yꞌayuc ytɨyꞌajt. Dios yꞌung 
túꞌcɨy anajty yajpaady ma Dios. 2 Jeꞌ 
tɨm ogaꞌnꞌaty anajty yajpatp ma 
Dios. 3 Tügꞌócɨy huɨdijaty yajꞌijxp 
yajpatp ya naaxhuiñ, yɨꞌ yajꞌoyɨyday 
yajcojtay. Tügꞌócɨy huɨdijaty Dios 
yajcojy, túꞌcɨy ytuñ mɨɨd yꞌung. 
4

 Dios yꞌung yɨꞌ jugyꞌajtyejctaayb 
ma tügꞌócɨy naaxhuiñyjäy. Mɨɨd 
co jugyꞌajtyejctäy ma tügꞌócɨy 
naaxhuiñyjäy, jeꞌ jeꞌ tɨyꞌajt co 
Dios yꞌung ymɨɨd Dios ymɨcꞌajt. 
Jaduꞌn nipaady nej tüg jɨɨn huɨdibɨ 
jäy codɨɨcxp. 5 Ya naaxhuiñ 
yajpaady anɨɨ. Yɨ anɨɨ jaduꞌn yɨꞌ nej 
coodzpɨ. Yɨ Dios yꞌung tɨ mɨmiñ 
ya naaxhuiñ Dios yꞌayuc ytɨyꞌajt. 
Jaduꞌn Dios yꞌayuc ytɨyꞌajt ma 
jäy yjot yhuinmaꞌñ nej tüg jɨɨn 
ytɨɨcxy agoodztuuyb. Yɨ anɨɨ caꞌ 
ñaygodɨgɨÿii mɨɨd Dios ytɨyꞌajt.

6
 Maꞌxungꞌajt tüg yëydɨjc huɨdibɨ 

Dios anajty tɨ yajnïbɨcy. Hueꞌ anajty 
yxɨɨ Juan. 7 Yɨꞌ ogaꞌn tɨyꞌajt yejc co 

Dios ymɨcꞌajt etz ytɨyꞌajt yajpaady 
ma Dios yꞌung, jɨgɨx tügꞌócɨy je jäy 
ajcxy camɨbɨjctähuɨpy je Dios yꞌung. 
Dios yꞌung jaduꞌn nipaady nej tüg 
jɨɨn huɨdibɨ codɨɨcxp ma jäy ytüyöy. 
8

 Je Juan caꞌ jeꞌ anajty yjëjɨty je 
Cristo, je huɨdibɨ capxhuäcxp Dios 
yꞌayuc ytɨyꞌajt. Hueꞌ janchtɨy je 
Juan ñidɨyꞌajtꞌajt je Cristo. 9 Je 
Dios yꞌung hueꞌ jeꞌ maꞌxungꞌajty 
ya naaxhuiñ. Jeꞌ jeꞌ anajty je Dios 
ymɨcꞌajt etz ytɨyꞌajt ymɨɨd, je 
janchypɨ, ma jëb tügꞌócɨy jäy ya 
naaxhuiñ patcɨxy Dios ytɨyꞌajt.

10
 Je Dios yꞌung ya anajty yhuɨdity 

naaxhuiñygɨx́y. E jada naaxhuiñ yɨꞌ 
yajꞌoyɨyday. E may je naaxhuiñyjäy 
caꞌ ajcxy ijxcajpy. 11

 Je ymɨgügtɨjc, 
je judiojäy, jeꞌ ajcxy nimiinɨ, e 
may ajcxy je ymɨgügtɨjc caꞌ 
ajcxy ycöbɨjcɨ. 12

 Tügꞌócɨy je jäy 
ajcxy pɨnjaty mɨjpɨdac yɨꞌ yxɨɨ yɨꞌ 
ymɨcꞌajt, yɨꞌ ajcxy yajmoy Dios 
ymɨcꞌajt, e jaduꞌn nipaty nejjɨhuɨÿ 
ajcxy Dios yꞌungꞌadyii. 13

 Canan 
hueꞌ jeꞌ co naydijɨɨyb Dios yꞌung 
co tɨ ymaꞌxungꞌaty jaduꞌn nej 
jäy ajcxy yꞌocmaꞌxungꞌaty. Nañ 
ni caꞌ yjaduꞌnɨty nej jäy tijy, nej 
jäy jɨjpꞌixy, ni canan jäy jaduꞌn tɨ 

huinmay. Hueꞌ janchtɨy Dios jaduꞌn 
tɨ huinmay.

14
 Je Dios yꞌung ya naaxhuiñ 

jeꞌ ymaꞌxungꞌajty mɨɨd ñinïcx 
etz chɨnay mɨɨd naaxhuiñyjäy. E 
ɨɨch ajcxy nꞌijxɨch yɨꞌ yꞌoyꞌajt etz 
ymɨcꞌajt, jaduꞌn nej Dios Teedy 
yꞌung tügpajc oyꞌajt etz mɨcꞌajt 
mɨɨdɨty. 15

 Juan ñidɨyꞌajtꞌajt je Dios 
yꞌung, e chi capxypɨdzɨmy, e jaduꞌn 
ymɨnañ:
―Jada jeꞌ je jäy huɨdibɨ ɨɨch jaduꞌn 

nimɨydaacɨch ma miich ajcxy. Je 
huɨdibɨ miimb jacꞌaxam ma ɨɨch, 
jac mɨcꞌajt mɨɨd yɨꞌ caꞌydɨ ɨɨch, com 
jacjayɨjp yɨꞌ jugyꞌajt paty caꞌydɨ ɨɨch.

16
 Je Dios yꞌung oy xychojcɨm 

xyjɨhuɨɨyɨm mɨjcajee, paady jeꞌ tuuñ 
mayꞌajt oyꞌajt mɨjcajee mɨɨd ɨɨch 
ajt ycɨxpɨ. 17

 Com Dios yꞌanéꞌmɨn 
ycötujcɨn mɨcpɨ hueꞌ Dios yajniguejx 
je Moisés. Co Dios quejxy Jesucristo 
ya naaxhuiñ, chi mayꞌajt oyꞌajt 
tuñ mɨɨd je jäy ajcxy ycɨxpɨ, e nañ 
jeꞌ ytɨyꞌajt yajniguejx je Jesucristo. 
18

 Je Dios ni camɨnaabɨ pɨn caꞌixyñɨ 
, je yꞌung tügpajcɨ yajpatp ma 
Dios Teedy ity. Je Dios yꞌung tɨ 
xyajnejhuɨɨyɨm nej Dios yajpaady.

Juan el Bautista jeꞌ tɨyꞌajt yejc 
co Jesús jeꞌ anajty Dios yꞌung

19
 Jadaabɨ jeꞌ je tɨyꞌajt huɨdibɨ 

Juan yejc, co judío jäy ajcxy quejxy 
nijëjɨty teedytɨjc etz tzajptɨjc 
tungmɨɨdpɨ. Jɨm ajcxy chooñ 
Jerusalén nɨcxy ma anajty Juan 
yajpaady, chi ajcxy yꞌamɨdooy:
―¿Mbɨn miich? ¿Nej miich jeꞌ je 

Cristo huɨdibɨ Dios yquexamy?
20

 Jeꞌ ñigapx je tɨyꞌajt, caꞌ 
ñaygoyützɨ, chi ymɨnañ:
―Caꞌ ɨɨch njëjɨty je Cristo.

21
 Chi ajcxy jacꞌamɨdoy:

―¿E pɨn miich mnaydijyii? Pen caꞌ 
mjëjɨty je Cristo. ¿Nej miich jeꞌ je 
Elías?

Chi Juan yꞌadzooy:
―Caꞌ jeꞌ nꞌɨɨchɨty.
Chi ajcxy jacꞌamɨdooy:
―¿Nej miich jeꞌ je Dios 

yꞌayuccapxhuäcxpɨ, je huɨdibɨ 
ñigapxy ma Dios ñecy co ymiinañ 
ya naaxhuiñ?

Chi Juan yꞌadzooy:
―Caꞌ.
22

 Chi yꞌamɨdooy ajcxy jadügꞌoc:
―¿Mbɨn miich? Jɨgɨx ɨɨch ajcxy 

tɨyꞌajt nyajnɨćxɨbɨch ma yɨ tɨɨbɨ 
ɨɨch ajcxy xyquexyɨch. ¿Ti miich 
nayxɨɨgoyäxyii?

23
 Chi Juan ymɨnañ:

―Ɨɨch jeꞌ je jäy huɨdibɨ Dios 
yꞌayuccapxhuäcxɨp ma tüg 
mɨjtɨgɨd̈uum, tɨm jaduꞌn nej jiiby 
jaybety ymiiñ ma Isaías ñecy, nañ 
tɨm jaduꞌn ɨɨch nmɨnaꞌñɨch co 
copɨcy nayñiꞌixɨɨ́yɨgɨx ma yɨ mjot 
yɨ mhuinmaꞌñ, jëbɨ naybáatɨgɨxy 
mɨɨd mHuindzɨn Dios. Jaduꞌn nej 
jäy ixyipy tüꞌaa yajꞌoyɨÿ co tüg 
huindzɨn ymiinaꞌñ.

24
 Je teedytɨjc etz tzajptɨjc 

tungmɨɨdpɨ huɨdibɨ oy mɨgapxy 
Juan, hueꞌ anajty ajcxy fariseojäy tɨ 
yquexyii. 25

 Chi ajcxy jactɨmꞌamɨdoy 
Juan:
―¿Ti miich co mjäyyajnɨɨbety? 

Penɨ caꞌ miich mjëjɨty je Cristo, 
ni mgajëjɨty je Elías, ni mgajëjɨty 
huɨdibɨ Dios yꞌayuc najtzcapxɨɨyɨp.

26-27
 Chi Juan yꞌadzooy:

―Ɨɨch hueꞌ jäy nyajnɨɨbetyɨch 
mɨɨd nɨɨ. Ya naaxhuiñ ji tüg jäy 
huɨdibɨ miich ajcxy caꞌ mꞌixyꞌadyii. 
Jeꞌ huɨdibɨ jacꞌaxam mimb ma ɨɨch, 

je huɨdibɨ caꞌ mɨhuaadɨty nɨcxy 
yɨꞌ xytumbɨꞌadyiijɨch, nɨcxyɨch 
ycɨg̈huin nguejɨch.

28
 Jaduꞌn ytunɨ yjajtɨ jɨm Betábara, 

jɨmꞌamy ahuin ma Jordán mɨj 
nɨɨ, jɨm anajty Juan jäy yajnɨɨbety. 
Juan tɨyꞌajt yejc co Jesús jeꞌ anajty 
yjugyꞌajt yegam mɨɨd ɨɨch ajt nbocy 
ycɨxpɨ.

Jesús nayyajhuindzɨgɨḧuaanɨp ma 
Dios mɨɨd jäy ajcxy ypocy ycɨxpɨ

29
 Chi je com jabom co ijxy Jesús 

anajty ñimiñyii, chi Juan nɨmay je 
jäy ajcxy:
―Cha jeꞌ ymiñ je Dios yjäy huɨdibɨ 

Dios nayyajhuindzɨgɨḧuaanɨp mɨɨd 
naaxhuiñyjäy ajcxy ypocy ycɨxpɨ. 
Tɨm jaduꞌn nej judíojäy ajcxy Dios 
huindzɨgɨÿ mɨɨd ypocy ycɨxpɨ. 
30

 Jada jeꞌ huɨdibɨ ɨɨch nnigapxypɨch 
co jacꞌaxam ymiinaꞌñ ma ɨɨch tüg 
yëydɨjc huɨdibɨ nïgɨ Dios ymɨcꞌajt 
yꞌoyꞌajt mɨɨdɨty caꞌydɨ ɨɨch. Com 
jiiyɨm anajty yɨꞌ yjugyꞌaty co 
ogaꞌn naaxhuiñybɨ chondacy. 31

 Oy 
ɨɨch anajty caꞌ yɨꞌ nꞌixyꞌadyiijɨch 
huingɨx́y jɨjpcɨx́y, nyajnɨɨbejtɨch jäy, 
jɨgɨx yɨ judíojäy nejhuɨḧuɨp ajcxy co 
ji yajpaady je Cristo je huɨdibɨ Dios 
ymɨcꞌajt mɨɨd.

32
 Chi Juan nigodɨyꞌajtꞌajty je 

Cristo co ymɨnaꞌñ:
―Ɨɨch tɨ nꞌixyɨch yɨ Espíritu Santo 

jiiby choñ tzajpjoty, jaduꞌn yquëxɨg̈y 
nej tüg muuxy, e chi yꞌixtacy ma 
Jesucristo. 33

 Tɨydudägy caꞌ ɨɨch 
anajty nꞌixyꞌadyiijɨch. Je Dios 
huɨdibɨ xyquejxɨch jäy yajnɨɨbejtpɨ, 
jeꞌ ɨɨch anajty jaduꞌn tɨ xyñɨmäyɨch 
co je jäy ma anajty nꞌixyɨch je 
Espíritu Santo ñigɨdägyii anajty etz 
yhuɨꞌmy ma jeꞌ. Jeꞌ jeꞌ jaduꞌn anajty 

huɨdibɨ yꞌadɨgɨḧuɨpy yjottɨgɨḧuɨpy 
Dios yjɨhuɨꞌñ ymɨcꞌajt ma je jäy 
ajcxy. 34

 Cham nnïgapxpetyɨch co 
ɨɨch tɨ nꞌixyɨch je jäy, e nyejcpyɨch 
tɨyꞌajt co jeꞌ jeꞌ je Dios yꞌung.

Jesús yhuinꞌijx nijëjɨty jäy huɨdibɨ 
anajty ydiscípuloꞌandaanɨpy

35
 Chi je com jabom jopy jɨm 

anajty Juan yajpaady mɨɨd metz jäy 
huɨdibɨ ixpɨjcp ma yɨꞌ. 36

 Chi anajty 
ajcxy tzachhuindɨcxy Jesús co 
anajty jɨm ñaxy, chi Juan nɨmay je 
metzpɨ jäy:
―Ocꞌijxcɨx ocnejhuɨɨygɨx, 

cha je jäy huɨdibɨ Dios 
nayyajhuindzɨgɨḧuaanɨp mɨɨd 
naaxhuiñyjäy ypocy ycɨxpɨ.

37
 E je metzpɨ jäy huɨdibɨ anajty 

ajcxy ixpɨjcp ma Juan, co jaduꞌn 
ajcxy mɨdoy nej Juan ymɨnañ, chi 
ajcxy Jesús padzooñ. 38

 Chi Jesús 
yꞌijxhuimbijty, chi ijxy co anajty 
ajcxy ypanɨcxyii, chi jadaꞌ nɨmay 
ajcxy:
―¿Ti ajcxy mꞌixtaayb?
Chi ajcxy yꞌadzooy:
―Huindzɨn, ¿ma tɨɨyɨ tɨ mjaꞌttägy?
39

 Chi Jesús yꞌadzooy:
―Miingɨx, jɨgɨx ajcxy mꞌixɨpy ma 

tɨ njaꞌttägyɨch.
Chi jadaꞌ ajcxy panɨcxy, e chi 

ajcxy ijxy ma anajty tɨ yjaꞌttägy. 
Je huinꞌit xɨɨmbɨ chi jɨm jeꞌ mɨɨd 
yhuɨꞌmɨy, com mɨjmɨnacyxɨɨ anajty 
co ajcxy jɨm ymejch.

40
 Andrés, je Simón Pedro 

ymɨguëx, jeꞌ anajty tüg tzoonɨp 
huɨdibɨ nimetz ajcxy mɨdou jaduꞌn 
nej Juan ymɨnañ, etz jeꞌ anajty 
ajcxy tɨ padzooñ Jesús. 41

 Chi jadaꞌ 
Andrés oy ixtäy yꞌuch Simón tɨm 
jayɨjp, chi nɨmay:

―Tɨ ɨɨch ajcxy nbaady je 
Mesías ―jaduꞌn je ayuc Mesías 
yhuimbɨdzɨmaꞌñ Cristo.

42
 Chi Andrés mɨɨdnɨcxy Simón 

ma Jesús, e chi Jesús huindɨcxpejty, 
nɨmay:
―Miich jeꞌ Simón, Jonás miich 

xyꞌungꞌajtp. Miich jeꞌ mxɨɨꞌadɨɨyb 
Cefas ―huɨdibɨ ayucꞌamy 
huimbɨdzɨmb tzaa.

Jesús jeꞌ yhuinꞌijx Felipe etz Natanael
43

 Chi com jabom Jesús chooñ 
ñɨcxy jɨm Galilea, chi mɨnaybaatɨ 
Felipe, chi jaduꞌn nɨmay:
―Pajamgɨch.
44

 Felipe jɨm anajty ycogajpɨty 
Betsaida, nañ jeꞌ jeꞌ je cajp ma 
anajty ajcxy ycogajpɨty Andrés etz 
Pedro. 45

 Chi Felipe mɨnaybaatɨ je jäy 
huɨdibɨyxɨɨ Natanael, chi jaduꞌn nɨmay:
―Tɨ ɨɨch ajcxy jeꞌ nbaadyɨch je jäy 

huɨdibɨ yajnigapxp yajnimɨydacp 
ma Moisés ñecy, etz yɨ Dios 
yꞌayucnajtzcapxɨɨybɨ ñecy. Yɨꞌ jeꞌ je 
Jesús, José yꞌung huɨdibɨ cogajpɨp 
jɨm Nazaret.

46
 Chi Natanael yꞌadzohuimbijty:

―¿Nej jɨm Nazaret tɨ choñ tüg 
oyjäyɨ? Com ac jaduꞌn jäy ymɨnaꞌñ 
co ac jɨbɨcjäydɨjc jɨm tzɨnaayb.

Chi Felipe ymɨnañ:
―Jam cɨꞌm octɨmꞌix.
47

 Co Jesús ijxy co Natanael 
ñimiñyii, chi jaduꞌn ymɨnañ:
―Cha tüg judíojäy huɨdibɨ caꞌ pɨn 

huinꞌɨɨnɨpy.
48

 Chi Natanael ymɨnañ:
―¿Nej miich tɨ xyꞌijxcapyɨch pɨn 

jäy ɨɨch?
Chi Jesús nɨmay Natanael:
―Caꞌnɨ anajty Felipe xyñɨmaayñɨ: 

“Jam íjxɨm je Jesús” co anajty miich 

jiibyꞌemy ma je higuerɨ quipypaꞌt, 
huinꞌit ɨɨch miich tɨ nꞌijxcapy.

49
 Chi Natanael yꞌadzooy:

―Huindzɨn, miich jeꞌ Dios yꞌung. 
Miich jeꞌ Reyꞌadam ma je judíojäy 
ajcxy.

50
 Chi Jesús yꞌadzooy:

―Mɨɨd co tɨ nnɨmäy co 
jiibyꞌemy anajty miich ma je 
higuerɨ quipypaꞌt co ɨɨch miich tɨ 
nꞌijxcapy. ¿E tɨ mdɨmjanimɨbɨcy? 
Jactɨmmɨjhuinmaꞌñ etz 
jactɨmmɨjꞌoyꞌajt mꞌixamyb 
mbadamyb.

51
 Chi Jesús jaduꞌn ymɨnañ:

―Janch tɨm tɨy ɨɨch miich ajcxy 
yam jaduꞌn nɨmäy co mꞌixɨpy 
ajcxy yɨ tzajp yꞌahuäch etz Dios 
yꞌángeles ajcxy chooñ tzajpjoty 
xyñigɨdägyɨch, e ypaꞌttɨgɨɨygɨxy 
jadügꞌoc tzajpjoty. Choongɨxy 
yjaꞌtcɨxy ma ɨɨch je jäy huɨdibɨ 
tzoon tzajpjoty.

Jesús yꞌoy ma anajty jäy 
nixɨɨduñ tüg pɨjcɨn jɨm Caná

2  Mɨdugɨɨgxɨɨbɨ anajty maabɨ 
ajcxy Jesús mɨnaymɨgápxɨgɨxy, 

ma je cajp huɨdibɨ yxɨɨ Caná 
ma je Galilea naaxjot jɨm anajty 
huinxɨɨdungɨxy tüg jäy huɨdibɨ 
anajty tɨ ypɨcy. E jɨm anajty nañ 
jaduꞌn Jesús ytaj. 2 Chi Jesús mɨɨd 
jeꞌ ydiscípulos ajcxy yajhuooy jɨm 
ma je xɨɨ anajty ytuñyii yjadyii. 
3

 Tɨ anajty vino ycɨjxtaayñɨ,̃ huinꞌit 
Jesús ytaj ñɨmayñɨ:
―Caꞌp ajcxy mɨɨdɨñ vino.
4

 Chi Jesús yꞌadzooy ytaj nɨmay:
―Caꞌ ti jotmay nmɨɨdɨdyɨch mɨɨd 

miich töxyäy. Ɨɨch nhorɨ caꞌnɨ paady 
mɨna jäy ajcxy nyajnejhuɨḧuɨbɨch 
pɨn ɨɨch.

SAN JUAN 1 ,  2

El Nuevo Testamento en el mixe de Coatlán © La Liga Bíblica 1976, 2009



189

5
 Chi je ytaj nɨmay je tumbɨdɨjc 

ajcxy:
―Mdúngɨxɨpy nej anajty ajcxy 

Jesús xyñɨmaaygɨxy.
6

 Jɨm anajty tudujc tzaaduꞌtz ma 
anajty nɨɨ yꞌity. Je nɨɨ anajty ajcxy 
yajtumyb co anajty ajcxy ycɨb̈ujcɨxy 
jaduꞌn nej ypocy ixpujcɨxy, jaduꞌn 
anajty ajcxy judíojäy costumbre 
mɨɨdɨty. Tügpɨ tzaaduꞌtz ymɨɨd 
anajty yjot metz majt tugɨɨg majt 
nɨɨ. 7 Chi Jesús nɨmay je tumbɨdɨjc 
ajcxy:
―Yajꞌujtzcɨx yɨ tzaaduꞌtz mɨɨd nɨɨ.
E chi ajcxy yajꞌujtztay mabaat 

yꞌaꞌujtznaxy je tzaaduꞌtz. 8 Chi Jesús 
ymɨnañ:
―Yajpɨdzɨmgɨx cham yɨ nɨɨ, e 

yajnɨcxcɨx jiiby ma huɨdibɨ aneꞌmb 
ma yɨ caydac uuctac.

Chi ajcxy yajnɨcxy je nɨɨ. 9 Co 
jadaꞌ je aneꞌmbɨ jɨhuɨymajch je nɨɨ 
tɨ anajty yvinocojy, chi mɨjhuoy 
je yëydɨjc huɨdibɨ anajty tɨ ypɨcy. 
Je aneꞌmbɨ caꞌ anajty nejhuɨÿ ma 
anajty je vino tɨ choñ. Jëyɨ anajty je 
ytumbɨdɨjc ñejhuɨɨyb co nɨɨ anajty 
ajcxy yajpɨdzɨmgɨxy ma je tzaaduꞌtz. 
10

 Chi je aneꞌmbɨ nɨmay je huɨdibɨ 
anajty tɨ ypɨcy:
―Tügꞌócɨy jäy ajcxy huɨdibɨ 

xɨɨdumb, hueꞌ ajcxy yajtumyb jayɨjp 
je vino oybɨ. E co jäy ajcxy ooy 
yxondaacnɨ, chi oyñihuɨdibɨ vino 
nɨɨ jacyajtungɨxy. Miich janchtɨy, 
tɨ mꞌamayꞌaty yɨ vinonɨɨ oybɨ ixtɨ 
chamnɨ myajtuñ.

11
 Jeꞌ jeꞌ je ogaꞌnɨbɨ mɨjhuinmaꞌñ 

huɨdibɨ Jesús ytuun jɨm Caná ma 
Galilea ñaaxjot. Chi yajniguëxɨg̈y je 
ymɨcꞌajt etz yꞌoyjäyꞌajt. E je huɨdibɨ 
anajty ajcxy yajꞌixpɨjcpy, chi ajcxy 
ooy mɨbɨjcy mɨjpɨdacy je Jesús.

12
 Co jaduꞌn tügꞌócɨy ytunɨ yjajtɨ, 

chi Jesús yꞌɨdacy jɨm ma je cajp 
huɨdi yxɨɨ Capernaum mɨɨd ytaj 
etz yꞌuch ajcxy, etz huɨdibɨ anajty 
yajꞌixpɨjcpy. Jɨm ajcxy yhuäcxɨjpy 
tüg xɨɨ mejtz xɨɨ.

Jesús yajpɨdzɨm ajuuybɨ 
adoocpɨ ma Dios ytɨjc

13
 Tɨm huingon anajty je pascua 

xɨɨ huɨdibɨ judío ajcxy ytumy jɨm 
Jerusalén, paady Jesús ñɨcxy jɨm. 
14

 Jɨm ma Dios ytɨjc Jesús paty 
jeꞌ huɨdibɨ anajty ajcxy ajuuybɨ 
adoocpɨ, jaduꞌn nej ma ymiiñ 
huaj, borregɨ, etz muuxy (huɨdibɨ 
jäy ajcxy Dios yajhuindzɨgɨɨyb). 
Nañ jɨm meeñyhuingogombɨdɨjc 
anajty ajcxy yꞌɨñaaygɨxy ma ymesa. 
15

 Chi Jesús yajꞌoyɨɨy tüg cochac 
huojp. E chi ixhuojppɨdzɨmday je 
ajuuybɨ adoocpɨ ajcxy ma Dios 
ytɨjc ñihuaj etz ñiborrego. Chi yɨ 
meeñyhuingogombɨdɨjc ymeeñ 
cöxijtnajxtayɨ, e chi ymesa 
tijhuimbijttaayɨ. 16

 Chi nɨmay je 
muuxytoocpɨdɨjc ajcxy:
―Yajpɨdzɨmgɨx jada muuxy ya. 

Caꞌ ɨɨch nDeedy ytɨjc yhuaanɨ ajcxy 
ajuydac adooctac.

17
 Jeꞌ ajcxy huɨdibɨ anajty Jesús 

yajꞌixpɨjcpy chi ajɨhuɨygootɨ ajcxy 
je ayuc, jaduꞌn nej jaybety ymiñ ma 
Dios ñecy: “Ooy ndzocy njɨhuɨÿɨch 
Dios ytɨjc, paady ooy nnijottɨgoyɨch 
Dios ytɨjc.”

18
 Chi je judío ixpɨcytɨjc ajcxy 

yꞌamɨdooy Jesús:
―¿Ti mɨjhuinmaꞌñ miich 

xyꞌocyajꞌixambɨch ajcxy nej tüg 
ijxpejt, pen janch mɨɨdɨty cötujcɨn 
co mꞌixhuojppɨdzɨmdäy yɨ ajuuybɨ 
adoocpɨ ajcxy?

19
 Chi Jesús yꞌadzooy:

―Yajhuindɨgooygɨx jada Dios 
ytɨjc, e codugɨɨg xɨɨ ɨɨch yɨꞌ jadügꞌoc 
nyajpɨdɨg̈ɨpy.

20
 Chi jadaꞌ je judío ixpɨcytɨjc 

ajcxy yꞌadzooy:
―Huixchɨguïpx tudujc jɨmɨjt 

yhuäcxɨjpy co jäy cojy jada Dios 
ytɨjc. ¿E miich tijy myajpɨdɨg̈amy 
codugɨɨgxɨɨjɨ?

21
 Per caꞌ jeꞌ anajty nigapxy je 

Dios ytɨjc. Hueꞌ jeꞌ anajty cɨꞌm 
ñayñigapxyii co anajty yꞌögaꞌñ, etz 
co yjugypɨgɨpy jadügꞌoc codugɨɨg 
xɨɨ. 22

 Chi jadaꞌ co Jesús yjugypɨjcy 
codugɨɨg xɨɨ maabɨ anajty yꞌögy, je 
huɨdibɨ anajty ajcxy tɨ yajꞌixpɨcy, 
ajɨhuɨygootɨ ajcxy huɨdibɨ Jesús 
anajty tɨ yajnɨmäyiigɨxy. Chi jadaꞌ 
ajcxy mɨbɨjcy ooy jaduꞌn nej anajty 
ycojaayɨty ma Dios ylibro, etz com 
nañ jaduꞌn anajty Jesús tɨ ymɨnaꞌñ.

Jesús ñejhuɨɨy nej jäy ajcxy 
yjot yhuinmaꞌñ mɨɨdɨty

23
 Co anajty Jesús yjɨmɨty 

Jerusalén pascua xɨɨjoty, mayjäy 
ooy ymɨbɨjcɨ co ajcxy ijxy je 
mɨjhuinmaꞌñ huɨdibɨ anajty ytumyb. 
24

 Jesús caꞌ anajty yjaty ñaygɨÿegyii 
ma je mayjäy ajcxy (hueꞌ anajty 
ajcxy chachyajreyꞌadamy). 25

 Com 
Jesús ñejhuɨydaayb anajty nej jäy 
ajcxy nidüg nidüg yjot yhuinmaꞌñ 
mɨɨdɨty caꞌ tzocy pɨn yajnɨmähuɨɨyb 
ti anajty ajcxy ytunamy, com 
ñejhuɨydaayb nej jäy ajcxy yjot 
yhuinmaꞌñ mɨɨdɨty.

Nicodemo oy ytɨyꞌajtpɨcy ma Jesús

3  Jɨm anajty tüg yëydɨjc, 
fariseojäy yꞌixpɨjcɨn 

anajty yajtuunɨpy. Hueꞌ anajty 

yxɨɨ Nicodemo. Jeꞌ anajty 
ñigohuajcꞌajtyp ma je judíojäy ajcxy 
ymiiñ. 2 Chi jadaꞌ Nicodemo ymiñ 
coodz ma Jesús anajty yꞌity, chi 
nɨmay:
―Huindzɨn, nejhuɨɨyb ɨɨch ajcxy 

co miich tüg huindzɨn huɨdibɨ 
tzomb ma Dios. Com caꞌ ni pɨn jaty 
nej tunɨpy je mɨjhuinmaꞌñ huɨdibɨ 
miich mdumyb, pen caꞌ Dios 
ymɨcꞌajt mɨɨdɨty.

3
 Chi Jesús yꞌadzooy:

―Janch janch ɨɨch miich yam 
jaduꞌn nɨmäy, co caꞌ ni pɨn 
ixɨpy Dios yꞌit, pen caꞌ jadügꞌoc 
ymaꞌxungꞌajttɨgach.

4
 Chi Nicodemo yajtɨy:

―Per, ¿nej tüg jäy 
tɨɨbɨ ymɨjꞌanäccɨɨyñɨ 
yꞌocnimaꞌxungꞌajttɨgájtzpɨty 
jadügꞌoc? ¿Nej jëbɨ jadügꞌoc 
ytɨgɨÿ ma ytaj yꞌaa yjot, e chi 
ymaꞌxungꞌadɨty jadügꞌoc?

5
 Chi Jesús yꞌadzooy:

―Janch janch ɨɨch miich 
yam jaduꞌn nɨmäy pen caꞌ jäy 
yjothuimbity etz ñɨɨbety, pen caꞌ 
Dios yjɨhuɨꞌñ ymɨcꞌajt yꞌadɨgɨÿii 
yjottɨgɨÿii, caꞌ jëbɨ ytɨgɨÿ ma 
Dios chɨnäy. 6 Je jäy huɨdibɨ ajcxy 
maꞌxungꞌajtp ma töxyjäy, ymɨɨd 
ajcxy ñinïcx yjugyꞌajtɨn. Je jäy 
ajcxy huɨdibɨ Dios yjɨhuɨꞌñ ymɨcꞌajt 
adɨgɨɨyɨpy jottɨgɨɨyɨpy ymɨɨd 
ajcxy Dios yjugyꞌajtɨn. 7 Caꞌ nej 
mnayjɨhuɨḧuɨɨyb co tɨ nnɨmäy 
co copɨcy mmaꞌxungꞌadɨpy 
huinjemy, co Dios yjɨhuɨꞌñ 
ymɨcꞌajt xyꞌadɨgɨḧuɨpy 
xyjottɨgɨḧuɨpy. 8 Com je poj 
miinɨɨyb hueñytɨmymaꞌamyɨty, 
e nmɨdoohuɨm co yꞌaꞌɨɨch, e 
caꞌ nnejhuɨɨyɨm ma choñ e ma 

ñɨcxy. Jaduꞌn nej je poj ypojy e 
nganejhuɨɨyɨm ma choñ, nañ tɨm 
jaduꞌn yjaty mɨɨd je Espíritu Santo, 
caꞌ nejhuɨɨyɨm nej yjaty co adɨgɨÿ 
jottɨgɨÿ jäy.

9
 Chi Nicodemo yajtɨhuimbijty:

―¿Nej tijy co yjaduꞌnɨty? Caꞌ 
nhuinjɨhuɨÿɨch.

10
 Chi Jesús yꞌadzooy:

―Miich huindzɨnꞌajtp ma yɨ 
judíojäy, ¿ti co caꞌ mhuinjɨhuɨÿ 
jadayaabɨ tɨyꞌajt? 11

 Janch janch ɨɨch 
miich yam jaduꞌn nnɨmäy co ɨɨch 
etz nDeedɨch ngapxyp yɨ huɨdibɨ 
nejhuɨɨ́ygɨxypɨch, e nyejcpyɨch 
ajcxy tɨyꞌajt yɨ huɨdijaty ɨɨch tɨ 
nꞌíjxcɨxyɨch. Miich ajcxy judío 
ixpɨcytɨjc caꞌ ajcxy mgöbɨjccɨxy 
ɨɨch ajcxy ndɨyꞌajt. 12

 Pen caꞌ miich 
ajcxy mɨbɨjccɨxy jada tɨyꞌajt huɨdibɨ 
njanimɨydacypɨch huɨdibɨ yajpatp 
ya naaxhuiñ, caꞌ ajcxy mmɨbɨgɨpy 
co njanimɨydägɨbɨch yɨ tɨyꞌajt 
huɨdibɨ tzajpjoty yajpatp.

13
 Caꞌ ni pɨn tɨ yꞌoy tzajpjoty, 

ɨɨch je jäy tügpajc huɨdibɨ tɨ 
ndzoñɨch tzajpjoty, tɨ ngɨdägyɨch 
ya naaxhuiñ. 14

 Jaduꞌn nej Moisés 
yajꞌoyɨy je pujx tzaꞌñ, e chi 
yajcruudzpety jɨm mɨjtɨgɨd̈uum jɨgɨx 
chögɨpy je jäy ajcxy ma je ahuaꞌn 
ɨyujc chüchyii. Nañ tɨm jaduꞌn 
jäy ajcxy xyajcruudzpedaꞌñɨch. 
15

 E tügꞌócɨy jäy ajcxy pɨnjaty 
xymɨjpɨdaacpɨch, caꞌ yɨꞌ jugyꞌajtɨn 
ycɨxy ytɨgooy ni mɨna.

Dios ooy mɨjcajee tzocy 
jɨhuɨÿ yɨ naaxhuiñyjäy

16
 Ooy mɨjcajee Dios tzocy jɨhuɨÿ 

yɨ naaxhuiñyjäy co yecy yꞌung 
tügpajcpɨ mɨɨd jäy ajcxy ypocy 
ycɨxpɨ. Paady pɨnjaty mɨbɨjcp 

mɨjpɨdacp yɨꞌ yꞌung, caꞌ yjugyꞌajtɨn 
ycɨxɨpy ytɨgoyɨpy tüccɨꞌyɨ. Hueꞌ 
janchtɨy yꞌalma ypaadɨpy tüg 
jugyꞌajtɨn huɨdibɨ caꞌ ni mɨna 
ycɨxɨpy ytɨgoyɨpy. 17

 Dios caꞌ quejxy 
yꞌung ya naaxhuiñ co tzaachytunɨpy 
yɨ naaxhuiñyjäy ajcxy mɨɨd ypocy 
ycɨxpɨ. Paady yꞌung quejxy co 
yajpocyñïhuáatzcɨxɨpy.

18
 Je jäy ajcxy pɨnjaty mɨbɨjcp 

mɨjpɨdacp Dios yꞌung, caꞌ ajcxy Dios 
chaachytunɨpy mɨɨd ypocy ycɨxpɨ. 
Je jäy ajcxy pɨnjaty caꞌ mɨbɨcy caꞌ 
mɨjpɨdägy Dios yꞌung, pocycähuɨpy 
ajcxy ma Dios, co caꞌ mɨjpɨdacɨ ajcxy 
Dios yꞌung tügpajcpɨ. 19

 Paady ycɨxpɨ 
Dios tzaachytunaꞌñ mayjäy mɨɨd ypocy 
ycɨxpɨ, com co Dios quejxy yꞌung 
mɨɨd ytɨyꞌajt ya naaxhuiñ, e caꞌ ajcxy 
mɨbɨjcy Dios yꞌung, jaduꞌn jeꞌ anajty nej 
tüg jɨɨn huɨdi codɨɨcxɨp jäy ajcxy ma 
chɨnaayɨn yjugyꞌajtɨn. Per caꞌp ajcxy je 
naaxhuiñyjäy mɨjpɨdacy je jɨɨn, jaduꞌn 
nej jɨhuɨÿ ajcxy anajty yjacjotcujcɨty co 
chɨnaaygɨxy agoodztuuyb, com jeꞌ co 
nïgɨ tzachnijotꞌajtcɨxy jɨbɨc-huinmaꞌñ. 
20

 Com je jäy ajcxy huɨdibɨ jɨbɨc-
huinmaꞌñ tzach nijotꞌajtcɨxp, caꞌ ajcxy 
tzojcɨ Dios ytɨyꞌajt, jaduꞌn nej jɨhuɨÿ 
caꞌ chɨnähuaangɨxy ma jɨɨn ytɨɨcxɨn. 
Caꞌ ajcxy yꞌamɨdooꞌidanɨ Dios yꞌayuc, 
caꞌydɨ ñiguëxɨg̈y je jɨbɨcpɨ huɨdibɨ ajcxy 
ytumyb. 21

 Je jäy ajcxy huɨdibɨ cuydumb 
Dios ytɨyꞌajt, jeꞌ ajcxy ñiminɨpy Dios 
yꞌung ytɨyꞌajt, jaduꞌn nej jɨhuɨÿ jɨɨn 
nimiingɨxy ma ytɨɨcxy, huen jatyɨmy 
niguëxɨg̈y co oy ytungɨxy etz co Dios 
ytɨyꞌajt ajcxy mɨɨdɨty ma yjot yhuinmaꞌñ.

Juan (el Bautista) tɨyꞌajt yejc ma 
jäy ajcxy mɨɨd Jesús ycɨxpɨ

22
 Co jaduꞌn ytunɨ yjajtɨ, chi 

Jesús ñɨcxy jɨm Judea naaxjot 

mɨɨd ydiscípulos ajcxy. Chi ajcxy 
jɨm yhuäcxɨjpy. Jɨm ajcxy jäy 
yajnɨɨbejty. 23

 Nañ jaduꞌn Juan 
anajty yjäyyajnɨɨbety jɨm Enón, 
com jɨm anajty ooy comnɨɨ, e jɨm 
anajty jäy ymingɨxy etz ñɨɨbejtcɨxy. 
24

 Hueꞌ jada jaduꞌn ytunɨ yjajtɨ 
caꞌnɨ anajty je Juan pɨdaaccɨxy 
pujxtɨgoty.

25
 Caꞌ ajcxy ñayꞌayuc-huinjɨhuɨɨyɨ 

nijëjɨty huɨdibɨ anajty Juan 
yajꞌixpɨjcyp etz tüg jäy nej jëbɨ 
huaad ypocy ñayyajnïhuädzɨɨyb 
ajcxy. 26

 Chi jadaꞌ ajcxy Juan 
nidzooñ, oy ajcxy paty, e chi ajcxy 
nɨmay:
―Huindzɨn, je jäy huɨdibɨ anajty 

miich jɨm mɨɨd jɨmꞌamy Jordán 
mɨjnɨɨnaxy, je huɨdibɨ miich anajty 
mnidɨyꞌajtꞌajtpy co jeꞌ jeꞌ je Cristo, 
nañ ooy chachjäyyajnɨɨbety. E janch 
mayjäy yꞌocnimujcɨn.

27
 Chi Juan yꞌadzooy:

―Caꞌ ni pɨn ni ti mɨcꞌajt 
mɨɨdɨty, pen caꞌ Dios ni ti 
mɨcꞌajt ymöyii. 28

 Miich ajcxy 
mnejhuɨɨyb co nmɨnaañɨch co 
ɨɨch caꞌ njëjɨty je Cristo. Hueꞌ 
janchtɨy Dios xyquejxɨch jayɨjp 
co nnidɨyꞌajtꞌadɨpyɨch je Cristo. 
29

 Co jäy ypɨcy je yëydɨjc jeꞌ 
jeꞌ mɨɨdꞌidam je ytöxyɨjc. E je 
töxycapxpɨ huɨdibɨ tɨ yajꞌoyɨÿ je 
pɨjcɨn, caꞌ jeꞌ mɨɨdꞌidaꞌñ je töxyjäy, 
jëyɨ co yjotcugɨÿ co yöcmɨdoohuɨ 
je töxyjäy ñäy co yjädy ma jeꞌ 
ytɨjc co ypɨgaanɨ. Cristo jaduꞌn 
jeꞌ nipaady nej tüg töxyjäy ñäy, e 
je töxyjäy jaduꞌn jeꞌ nipaady nej 
Dios yjäy. Je Cristo ymɨɨdꞌidaanɨpy 
Dios yjäy. Jaduꞌn ɨɨch nipaady 
nej tüg töxycapxpɨ, tɨ Dios yjäy 
nyajniꞌixɨɨyɨch jɨgɨx mɨjpɨdáaccɨxɨpy 

je Cristo. Jotcujcɨch cham co je 
Cristo tɨ ymiñ, e ñɨcxy yɨ jäy ajcxy 
ma yɨꞌ. 30

 Ooy ytɨmycopɨcyɨty co 
Jesús ymɨjꞌajt paatnɨpy, e ɨɨch 
ndung ycɨjxnɨpy ymayñɨpy.

Dios yꞌung tzoon jiiby ma Dios
31

 Chi Juan yjacmɨnañ:
―Je Cristo huɨdibɨ jiiby tzoon 

ma Dios jacmɨj ixpɨjcɨn mɨɨdɨty 
caꞌydɨ naaxhuiñyjäy ajcxy. Je jäy 
ajcxy huɨdibɨ ya naaxhuiñ ijtp, 
ymɨnaaxhuiñyjäy tɨ yajꞌixpɨj́cɨgɨxy, 
e jeꞌ ajcxy ñidɨyꞌajtꞌajtpy je 
naaxhuiñyjäy yꞌixpɨjcɨn. Je Cristo 
tzoon jiiby tzajpjoty, jacmɨjcajee yɨꞌ 
ma yꞌayuc ytɨyꞌajt caꞌdyɨ pɨn. 32

 Je 
Cristo ñigapxyp huɨdibɨ tɨ ixy e tɨ 
mɨdooy, e yɨꞌyꞌayuc ytɨyꞌajt caꞌ jäy 
ajcxy cöbɨgaangɨxy. 33

 Je jäy ajcxy 
huɨdibɨ cöbɨjcp Dios yꞌung yꞌayuc 
ytɨyꞌajt, jeꞌ ajcxy nïgapxpejtyp co 
Dios ytɨyꞌajt janch yɨꞌ. 34

 Je Jesús 
huɨdibɨ Dios yquejx, caꞌpxy Dios 
ytɨyꞌajt nïgapxpejtɨ, com Dios tɨ 
möy yɨꞌ yꞌung yɨꞌ yjɨhuɨꞌñ ymɨccꞌajt 
mɨjcajee. 35

 Dios Teedy chojcyp 
yjɨhuɨɨyb yꞌung, e tügꞌócɨy ymɨcꞌajt 
ytɨyꞌajt yɨꞌtɨ yajmɨgoꞌixɨɨydäy. 36

 Je 
jäy ajcxy pɨnjaty mɨbɨjcp Dios 
yꞌung, ymɨɨdꞌajtpy ajcxy yꞌalma 
je jugyꞌajtɨn huɨdibɨ caꞌ ycɨxy 
ytɨgooy. Je jäy ajcxy pɨnjaty caꞌ 
capxymɨdooy Dios yꞌung, caꞌ ajcxy 
yꞌalma mɨɨdꞌadɨpy je jugyꞌajtɨn 
huɨdibɨ caꞌ ycɨxy ytɨgooy. Jeꞌyɨ 
ypaadɨpy ajcxy Dios chip yꞌejcɨn.

Jesús ñaybaatɨ mɨɨd tüg 
töxyjäy jɨm Samaria

4  Chi je Huindzɨn Jesús ayuc 
mɨdoy jaduꞌn nej anajty 

je fariseojäy ajcxy ycapxcɨxy 

ymɨydaaccɨxy co je Jesús jacmayjäy 
anajty yajꞌixpɨcy etz yajnɨɨbety 
caꞌydɨ Juan. 2 Oy Jesús caꞌ anajty 
jäy yajnɨɨbety cɨꞌm. Hueꞌ janchtɨy 
jeꞌ ydiscípulos anajty ajcxy jäy 
yajnɨɨbejtp. 3 E co Jesús jada 
nejhuɨɨy, chi jɨm Judea chonɨ, 
yhuimbijtnɨ jɨm Galilea.

4
 Co yhuimbijty, hueꞌ anajty 

yjatytɨmyñaxɨḧuaꞌñ jɨm Samaria. 
5

 Chi jadaꞌ yjaꞌty huingon ma je mɨj 
cajp huɨdi xɨɨjɨp Samaria, jɨm ma 
anajty tüg piꞌccajp huɨdi xɨɨjɨp Sicar, 
mɨhuingon je naax huɨdibɨ Jacob 
anajty tɨ möy yꞌung José. 6 Jɨm 
anajty Jesús yajpaady ma je Jacob 
ñɨɨgondac. Com tɨ anajty Jesús 
yꞌanucxɨɨyñɨ mɨɨd je tüyöyɨɨ, chi 
yꞌijxtacy jɨm ma je nɨɨgondac anajty. 
Hueꞌ anajty xɨɨ jɨm cugɨḧuaanɨp. 
7

 Chi jɨm yjaꞌty nɨɨgombɨ tüg töxyjäy. 
Chi Jesús ymɨnañ:
― Ɨɨch yajnɨɨꞌuucc. 8 Com jeꞌ 

ydiscípulos ajcxy huɨdibɨ anajty 
Jesús yjaymɨɨdꞌajtɨp, tɨ anajty 
ñɨcxcɨxy cajpjoty juuyb pɨjcp.

9
 Chi je töxyjäy yꞌadzooy huɨdibɨ 

anajty cogajpɨp Samaria:
―¿Naꞌamy co ɨɨch nɨɨ 

xypɨjctzoohuɨch? com miich hueꞌ 
miich judíojäy, e samariajäy ɨɨch.

(Co yɨ judíojäy etz samariajäy caꞌ 
ajcxy ñaygodɨgɨÿiigɨxy.)

10
 Huinꞌit Jesús yꞌadzooy:

―Co ixyipy mꞌocnejhuɨÿ je oybɨ 
huɨdibɨ Dios yejcyp mɨɨd miich ycɨxpɨ, 
e mꞌocnejhuɨÿ ixyipy nañ jaduꞌn pɨn 
xypɨjctzoohuɨpy yɨ nɨɨ, janch co miich 
ixyipy xyñɨmäyɨch: “Ɨɨch yajnɨɨꞌuucc”. 
E ɨɨch miich ixyipy nmooyb nɨɨ 
huɨdibɨ jugyꞌajt yegɨpy huinɨxɨɨ.

11
 Chi je töxyjäy yꞌadzooy nɨmay 

Jesús:

―Huindzɨn, miich caꞌ mmɨɨdɨty 
ti mɨɨd myajpɨdzɨmɨpy yɨ nɨɨ, 
e yɨ nɨɨjut cɨɨcy yɨꞌ ooy. ¿Ma 
tijy mꞌocpadaꞌñ yɨ nɨɨ huɨdibɨ 
yajjugyꞌajtp? 12

 ¿Nej jacnïgɨ tijy 
miich mɨj mnayyajnaxyii, caꞌydɨ 
ɨɨch ajt nꞌap ndeedy Jacob? Jeꞌjeꞌ 
huɨdibɨ jada nɨɨgop yajꞌoyɨɨy. Jacob 
etz yꞌung yꞌanäg nɨɨꞌuuc ma jada 
nɨɨgop, e nañ jaduꞌn yajnɨɨꞌuucy 
yhuaj yꞌɨyujc ajcxy ya.

13
 Chi Jesús yꞌadzooy nɨmay je 

töxyjäy:
―Tügꞌócɨy pɨnjaty nɨɨꞌuucp 

ma jada nɨɨgop tɨdzɨ ̈huɨɨb ajcxy 
jadügꞌoc. 14

 Yɨ jäy ajcxy pɨnjaty 
nɨɨꞌuucp huɨdibɨ nmooybɨch, caꞌ ni 
mɨna ytɨdzɨḧuɨɨyb, com hueꞌ yɨ nɨɨ 
huɨdibɨ nyejcypɨch, ahuimbidɨpy 
ma je jäy jaduꞌn nej tüg nɨɨgop 
huɨdibɨ yegam jugyꞌajtɨn huɨdibɨ ni 
caꞌ ycɨxy ytɨgoy.

15
 Chi je töxyjäy yꞌadzooy:

―Huindzɨn, ɨɨch mooyg yɨ nɨɨ, 
caꞌydɨ jabom jabom ndɨdzɨÿiijɨch, 
e caꞌydɨ nꞌocjacmíinɨbɨch ma jada 
nɨɨgop nɨɨ yajpɨdzɨmbɨ.

16
 Chi Jesús yꞌadzooy:

―Nɨcx yajtzon mñäy, e mɨɨd miin.
17

 Chi je töxyjäy yꞌadzooy:
―Caꞌ nmɨɨdɨdyɨch nñäyɨch.
Chi Jesús yꞌadzooy:
―Janch tɨyꞌajt jaduꞌn nej miich 

mɨnaꞌñ, co caꞌ mmɨɨdɨty mñäy. 
18

 Com tɨ mɨɨddzɨnäy mɨgoox 
yëydɨjc, e huɨdibɨ cham mmɨɨd, caꞌ 
mñäyꞌadyii. Janch tɨyꞌajt jaduꞌn nej 
tɨ mꞌadzooy.

19
 Chi je töxyjäy ymɨnañ:

―Huindzɨn, cham nhuinjɨhuɨÿɨch 
co miich jeꞌ tüg huɨdibɨ Dios 
yhuijꞌajt ycujcꞌajt mɨɨd. 20

 Ɨɨch 
ajcxy nꞌap ndeedyɨch hueꞌ jeꞌ 

ymɨnañ co jëbɨ ya huaad ɨɨch 
ajcxy nDiosꞌojadájtcɨxyɨch ma 
jadayaabɨ huingombɨ copjɨjp. E 
miich ajcxy judíojäy ymɨnaangɨxy 
co jɨm Jerusalén jeꞌ ma huaad jëbɨ 
nDiosꞌojadajtɨm, caꞌ jac ma.

21
 Chi Jesús yꞌadzooy nɨmay je 

töxyjäy:
―Töxyjäy mɨjpɨdäg ɨɨch nꞌayuc. Co 

ypadamy je xɨɨ je tiempo co ni ya 
ma miich ajcxy mDiosꞌojadajttac, e 
ni jɨm Jerusalén jäy caꞌ ojadadɨpy 
ajcxy yɨ Dios Teedy. 22

 Miich 
ajcxy caꞌ tɨyꞌajt mnejhuɨɨygɨxy nej 
jëbɨ huaad mDiosꞌojadájtcɨxɨpy. 
Ɨɨch ajcxy judíojäy nejhuɨɨybɨch 
ajcxy je tɨyꞌajt nej jëbɨ huaad 
nDiosꞌojadajtɨm. Com tüg judíojäy 
je huɨdibɨ yajnïdzooctähuam 
je jäy ajcxy yꞌalma ma Dios. 
23

 Ypadamy je xɨɨ je tiempo, e 
jada jëduꞌn je tiempo co je huɨdibɨ 
ajcxy tɨydudägy Dios ojadajtp, 
yꞌojadadɨpy ajcxy Dios mɨɨd oyjot 
oyhuinmaꞌñ etz mɨɨd Dios ytɨyꞌajt. 
Com yɨ Dios Teedy yꞌixtaayb yɨ 
jaduꞌmbɨ jäy huɨdibɨ ojadadɨɨb mɨɨd 
oyjot oyhuinmaꞌñ. 24

 Dios caꞌ ñinïcx 
mɨɨdɨty, jaduꞌn jeꞌ nej poj caꞌ yajꞌixy. 
Je jäy ajcxy pɨnjaty ojadajtp Dios, 
copɨcy co huen ojadajtcɨxy mɨɨd 
tudägyjot tudägyhuinmaꞌñ, etz mɨɨd 
Dios ytɨyꞌajt.

25
 Chi je töxyjäy ymɨnañ:

―Ɨɨch nejhuɨɨyb co je Mesías 
yminaꞌñ huɨdibɨ naydijaanɨp 
Cristo, co jeꞌ yminɨpy, huinꞌit 
xyajniꞌixɨḧuaanɨm tügꞌócɨy tɨyꞌajt.

26
 Chi Jesús yꞌadzooy:

―Ɨɨch jëduꞌn je Cristo huɨdibɨ 
miich mɨɨdmɨydacyp.

27
 Chi jadaꞌ yjaꞌty ajcxy Jesús 

ydiscípulos ajcxy. Chi ajcxy 

ooy jɨhuɨy ti anajty co Jesús je 
töxyjäy mɨɨdmɨydägy, e ni pɨn caꞌ 
yajꞌamɨdooy ti anajty chojcyp ti 
anajty yñimɨydacyp mɨɨd yɨ töxyjäy. 
28

 Chi je töxyjäy jɨm ymajt ixmajch, 
chi ñɨcxy cajpjoty oy mayjäy nɨmay:

29
 ―Mingɨx, jam tüg yëydɨjc ijxɨm. 

Tɨ ɨɨch yɨꞌ xyajnɨmaydäyɨch tügꞌócɨy 
tijaty tɨ nduñɨch. ¿Nej caꞌ jadaꞌ yɨꞌ 
jëjɨty je Cristo?

30
 Chi choñ ooy mayjäy cajpjoty, 

ninɨcxy ajcxy Jesús. 31
 Yam 

anajty ajcxy Jesús ydiscípulos 
chachnɨmäyii adzip:
―Huindzɨn, occaay.
32

 Chi Jesús yꞌadzooy:
―Ɨɨch nmɨɨdɨch tüg caayɨn 

uucɨn huɨdibɨ miich ajcxy caꞌ 
mnejhuɨɨygɨxy.

33
 Paady jeꞌ ydiscípulos ajcxy 

tzachhuinmay, ac jëyɨ ajcxy, 
nayñɨmayɨgɨxy miñ xɨpy:
―¿Nej tɨ pɨnjaty yajcayyii 

yajꞌügyii?
34

 Chi Jesús ymɨnañ:
―Jotcujc nayjɨhuɨÿiijɨch co tɨ 

nguydunɨch Dios chojcɨn. Com 
yɨꞌ tɨ xyquexyɨch ya naaxhuiñ, e 
nguydúunɨbɨch yɨꞌ yꞌanéꞌmɨn. 35

 Miich 
ajcxy mɨnaangɨxp co jactɨgoyꞌijtnɨ 
jamɨdaax poꞌ mɨna cosecha 
nyajpɨdɨc̈ɨm. Oc-huinmay miich ajcxy, 
ɨɨch nmɨnaꞌñɨch, jëbɨ nyajpɨdɨc̈ɨm yɨ 
cosecha cham cham. Huindɨɨcxcɨx yɨ 
mayjäy huɨdibɨ xyñigɨdaacɨm chooñ 
cajpjoty. Niꞌixɨ ̈yɨꞌ ajcxy yꞌity co 
amɨdoꞌidaangɨxy Dios yꞌayuc. Jaduꞌn 
ajcxy nipaty nej tügɨ cosecha huɨdibɨ 
tɨ ymɨjaanɨ, jëbɨ nyajpɨdɨc̈ɨm. 36

 E 
pɨnjaty cosecha yajpɨdɨc̈p ypaatyp 
ajcxy ymujuꞌñ. Nañ tɨm jaduꞌn miich 
ajcxy huɨdibɨ myajmɨbɨjcy yɨ jäy 
ajcxy co ɨɨch jeꞌ je Cristo, mbaadɨpy 

ajcxy jotcujcꞌajtɨn, etz huɨdibɨ ajcxy 
xymɨbɨjcpɨch xymɨjpɨdaacpɨch 
ypadamy ajcxy yꞌalma jugyꞌajtɨn 
huɨdibɨ caꞌ ycɨxy ytɨgooy. Tɨm jaduꞌn 
nej je jäy ajcxy huɨdibɨ niip etz huɨdibɨ 
cosecha yajpɨdɨc̈p yjotcugɨɨygɨxy mɨɨd 
co je cosecha tɨ yꞌity, nañ tɨm jaduꞌn 
je jäy ajcxy huɨdi cojaay jecyꞌajty 
jada Dios yꞌayuc etz miich ajcxy 
jotcugɨɨygɨxy aguipxy co yɨ jäy ajcxy 
xymɨjpɨdägyɨch. 37

 Paady tɨyꞌajt je 
ayuc huɨdibɨ mɨnam: “Tüg jäy niip etz 
jadüg jäy cosecha yajpɨdɨc̈p.” 38

 Ɨɨch tɨ 
nguexyɨch miich ajcxy myajmɨbɨgɨpy 
jäy huɨdibɨ tɨ paady Cristo ytɨyꞌajt ma 
Dios ñecy. Yɨ Dios yꞌayuc ycojaaybɨ tɨ 
möy je jäy Dios ytɨyꞌajt, e miich ajcxy 
jeꞌ mbubedɨpy co myajmɨbɨgɨpy co 
ɨɨch jeꞌ je Cristo.

39
 Mayjäy huɨdibɨ cogajpɨp jɨm 

Samaria ymɨjpɨdac ajcxy je Jesús co jeꞌ 
jeꞌ je Cristo, mɨɨd co je töxyjäy anajty tɨ 
ymɨnaꞌñ: “Tɨ yɨꞌ xyajnɨmaydäyɨch tijaty 
ɨɨch tɨ nduñɨch.” 40

 Co je samariajäy 
ajcxy yjädy ma Jesús yhuinduu, chi 
ajcxy cohuanɨɨy huen huɨꞌmy. Chi Jesús 
jɨm yhuɨꞌmɨɨy mejtz xɨɨ. 41

 Janch mayjäy 
ooy nïgɨ mɨbɨjcy mɨjpɨdacy Jesús, co jeꞌ 
jeꞌ je Cristo co ajcxy cɨꞌm mɨdomɨydacy 
je Jesús. 42

 Chi ajcxy nɨmay je töxyjäy:
―Canan jëyɨ co miich tɨ xyajnɨmäy 

ɨɨch ajcxy, paady ycɨxpɨ ɨɨch ajcxy yam 
nmɨbɨcyɨch. Nañ tɨ ɨɨch ajcxy yam 
cɨꞌm nꞌamɨdoꞌityɨch, paady ɨɨch ajcxy 
nejhuɨÿ co janch jada yjëjɨty je Cristo 
huɨdibɨ yajnïdzögam yɨ naaxhuiñyjäy 
ajcxy yꞌalma ma Dios.

Jesús yajtzooc tüg gobierno 
mɨjtungmɨɨdpɨ ymang

43
 Mɨmejtz xɨɨbɨ anajty co Jesús 

chooñ jɨm, nɨcxy jɨm Galilea. 
44

 Jesús cɨꞌm anajty tɨ ymɨnaꞌñ:

―Co jäy ajcxy huɨdibɨ mɨɨd Dios 
yhuijꞌajt ycujcꞌajt yajpaady ma 
ycɨꞌmgajp, caꞌ pɨn yajmɨjꞌadyii. 
45

 Co Jesús yjaꞌty jɨm Galilea 
naaxjot, huɨdi anajty ajcxy jɨmɨp 
agujc jotcujc ajcxy cöbɨjcy Jesús, 
com tɨ anajty ajcxy ijxcɨxy tijaty 
mɨjhuinmaꞌñ anajty tɨ tuñ jɨm 
Jerusalén xɨɨjoty, com nañ tɨ jeꞌ 
anajty ajcxy jɨm yꞌoygɨxy xɨɨꞌajtpɨ.

46
 Chi yhuimbijty Jesús jadügꞌoc 

jɨm Caná ma Galilea ñaaxjot, ma 
je nɨɨ yajvinocojy. Jɨm Capernaum 
anajty tüg rey mɨjtungmɨɨdpɨ 
huɨdibɨ anajty yꞌung pɨj́cɨp. 47

 Co jeꞌ 
nejhuɨy co Jesús anajty tɨ yhuimbity 
Galilea co anajty tɨ y ꞌoy Judea, chi 
ninɨcxy, e chi cohuanɨɨy co Jesús 
huen nɨcxy yꞌung tzoyɨÿii huɨdibɨ 
anajty ögaanɨp. 48

 Huinꞌit Jesús 
ymɨnañ:
―Pen caꞌ ixyipy tɨ mꞌixy 

mɨjhuinmaꞌñ etz tijaty ijxpejt, caꞌ 
ixyipy mmɨbɨcy.

49
 Chi yꞌadzoy je rey 

ymɨjtungmɨɨdpɨ:
―Huindzɨn, tun mayꞌajt ninɨcx 

ɨɨch nꞌung ma caꞌnɨ yꞌoꞌcyñɨ.
50

 Chi Jesús ymɨnañ:
―Huimbit ma mdɨjc, je mꞌung 

jugyꞌajtnɨ jeꞌ.
Chi je yëydɨjc mɨbɨjcy Jesús nej 

anajty tɨ ñɨmäyii, chi ñɨcxy jadügꞌoc 
ma ytɨjc. 51

 Nɨcxnɨp anajty co ytumbɨ 
ajcxy oy yjɨjpcobadɨÿii, e chi ñɨmaayɨ 
co jeꞌ yꞌung tɨ anajty yꞌagɨdägy.

52
 Chi yajꞌamɨdooy ajcxy ti hora 

anajty tɨ yhuaadjɨhuɨÿ, chi ajcxy 
yꞌadzooy:
―Ɨxɨɨy cujc yxɨɨ naxy je toyɨɨ 

yꞌixmajtznɨ.
53

 Paady je ungdeedy jɨhuɨꞌñybɨjcy 
co huinꞌit jeꞌ jadaꞌ je tiempo co 

SAN JUAN 4

El Nuevo Testamento en el mixe de Coatlán © La Liga Bíblica 1976, 2009



196

anajty Jesús tɨ ñɨmäyii: “Je mꞌung 
jugyꞌajtnɨ jeꞌ.” Chi jadaꞌ mɨbɨjcy 
mɨjpɨdacy Jesús mɨɨd tügꞌócɨy jäy 
huɨdijaty anajty yajpat ma yjɨɨn 
ytɨjc.

54
 Jeꞌ jeꞌ je mɨmetzpɨ mɨjhuinmaꞌñ 

mɨjꞌoyꞌajt huɨdibɨ Jesús ytun co 
chooñ jɨm Judea ñɨcxy jɨm Galilea 
ñaaxjot.

Jesús yajtzooc tüg jäy huɨdibɨ 
anajty ycɨꞌ ytecy xuuxy

5  Co jaduꞌn ytunɨ yjajtɨ jɨm 
Jerusalén anajty ajcxy 

judíojäy tungɨxy tüg mɨjxɨɨ. Huinꞌit 
Jesús jɨm ñɨcxy jɨm Jerusalén. 
2

 E jɨm Jerusalén jɨm anajty nɨɨ 
abojtzɨg̈ yꞌity, mɨhuingon je poch 
aguu huɨdi xɨɨjɨp puerta de las 
ovejas. Je it hueꞌ anajty yajtijy 
hebreoꞌamy Betesda, e ymɨɨd anajty 
mɨgoox it yhuinguembetpaꞌt. 3 Ma 
je huinguembetpaꞌt maybaꞌmjäy 
anajty jɨm chachcögnaaygɨxy; je 
huintzpɨ, cɨd̈ucp tecytucpɨ, cɨẍuxy 
tecyxuxypɨ, huɨdibɨ anajty ajcxy 
jɨm tzachꞌahuijxp mɨna je nɨɨ 
yꞌocpuꞌxhuimbity. 4 Com tüg ángel 
anajty yhuimbety yꞌadɨjy ma je nɨɨ 
abojtzɨg̈ yꞌity, chi je nɨɨ yajyücxy. 
E je jäy pɨnjaty anajty jayɨjp jiiby 
nɨɨjoty tɨgɨɨyb co je nɨɨ yücxy, 
huinꞌit anajty ajcxy chooccɨxy, oy 
ixyipy ti paꞌm ajcxy tɨm mɨɨdɨty. 
5

 Jɨm anajty tüg yëydɨjc hueꞌ anajty 
tɨ ypaꞌmgögnäy iipx majmocx tugɨɨg 
jɨmɨjt. 6 Co Jesús ijxy jɨm ycögnäy, 
ijxcajpy co anajty jeꞌ jecyɨp 
chachmɨjtacnɨ, chi nɨmay:
―¿Nej mdzögambɨ?
7

 Chi je paꞌmjäy yꞌadzooy:
―Huindzɨn, caꞌ nmɨɨdɨdyɨch tüg 

yëydɨjc pɨn ɨɨch xypɨdägɨpy jiiby 

nɨɨjoty co anajty nɨɨ yꞌahuɨdijtcoty. 
E paady ycɨxpɨ co oy ɨɨch jɨm 
njamechɨch ma yɨ nɨɨ, tɨ huingbɨ 
ñitɨgɨɨyñɨ.

8
 Chi Jesús ymɨnañ:

―Pɨdɨg̈, yajpɨdɨg̈ yɨ mmaabejt, etz 
tüyöychon.

9
 Chi mɨcꞌamy choocy, chi jeꞌ 

ymaabejt yajpɨdɨg̈y ytɨgɨɨy yöybɨ 
najxpɨ janch mɨc oy. Hueꞌ anajty 
tüg sábado xɨɨ co choocy. 10

 Paady 
je judíojäy ixpɨcytɨjc ajcxy nɨmay je 
huɨdibɨ anajty tɨ chögy:
―Hueꞌ yam sábado xɨɨ, paady 

caꞌ jaduꞌn ñigoꞌaducyɨty jaduꞌn nej 
mꞌɨdɨc̈h co mmaabejt mdzɨmhuɨdity.

11
 Chi yꞌadzooy jeꞌ:

―Je jäy tɨɨbɨ ɨɨch xyajtzögy, yɨꞌ 
ɨɨch jaduꞌn tɨ xyñɨmäy: “Yajpɨdɨg̈ yɨ 
mmaabejt etz tüyöychoon.”

12
 Chi ajcxy yꞌamɨdooy:

―¿Pɨn miich jaduꞌn tɨ xyñɨmäy: 
“Yajpɨdɨ ̈yɨ mmaabejt etz tüyöychoon”?

13
 Per je tɨɨbɨ anajty chögy, caꞌ 

anajty jeꞌ nejhuɨÿ pɨn jeꞌ anajty. 
Com tɨ anajty Jesús niyöydɨgooyñɨ 
ma je mayjäy huɨdibɨ anajty ajcxy 
jɨm tzachjajtɨp ma je it. 14

 Chi jadaꞌ 
jaccomjecy mɨnaybaattɨ Jesús jɨm 
ma Dios ytɨjc, e chi Jesús ymɨnañ:
―Cuentɨpɨc nej tɨ mdzögy, caꞌ 

ni ti bocy mjactunɨpy. Co pocy 
mjactunɨpy caꞌ yjecyɨty co tɨm nïgɨ 
jɨbɨc nɨcxy mjaty.

15
 Chi je yëydɨjc ñɨcxy oy jeꞌ 

yajnɨmäy je judío ixpɨcytɨjc co hueꞌ 
jeꞌ anajty Jesús, je huɨdibɨ anajty tɨ 
yajtzögyii. 16

 Paady ycɨxpɨ je judío 
ixpɨcytɨjc anajty tzachꞌixhuɨdijtcɨxy 
tzachpahuɨdijtcɨxy je Jesús, e 
yajꞌögaangɨxy mɨɨd co anajty jäy 
tɨ yajtzögy sábado xɨɨ. 17

 Chi Jesús 
ymɨnañ:

―Ɨɨch nDeedy tumb jeꞌ cham, 
caꞌ ypoocxy, paady ycɨxp ɨɨch nañ 
jaduꞌn nduñɨch cham ma miich 
ajcxy sábado xɨɨ.

18
 Co Jesús jaduꞌn ymɨnañ, 

paady ycɨxpɨ je judío yꞌixpɨcytɨjc 
ajcxy nïgɨ yjacjtotmaꞌtcoty, ytɨmy 
yajꞌögamy anajty aj y Jesús. Caꞌ 
ajcxy jaduꞌn yjotcujcɨty co anajty 
Jesús caꞌ cuyduñ judíojäy ajcxy 
ytɨyꞌajt nej ajcxy sábado xɨɨ 
yajmɨjꞌajtcɨxy, etz co jaduꞌn ymɨnañ: 

“Dios yɨꞌ nDeedyꞌajtypɨch.” Paady 
ycɨxpɨ ajcxy judío yꞌixpɨcytɨjc 
ymɨnañ co Jesús cɨꞌm anajty 
ytügɨḧuaꞌñ mɨɨd Dios.

Dios ymooy je yꞌung ymɨcꞌajt
19

 Chi Jesús ymɨnañ:
―Janch janch ɨɨch miich ajcxy 

yam jaduꞌn nɨmaaygɨxy co 
ɨɨch Dios nDeedyꞌajtypɨch. Caꞌ 
huaad ti nduñɨch mɨɨd ngɨꞌmjot 
ngɨꞌmhuinmaꞌñɨch. Jëbɨ janchtɨy 
nduñɨch huɨdibɨ nꞌijxpyɨch Dios 
Teedy ytumy. Huɨdibɨ Dios Teedy 
ytumyb, ndumybɨch com Dios yɨꞌ 
nDeedyꞌajtypɨch. 20

 Com yɨ Dios 
Teedy ooy yɨ tzocy jɨhuɨ ̈ycɨꞌmꞌung, 
paady xyajniꞌixɨydaaybɨch 
tügꞌócɨy yɨ huɨdibɨ ytumyb. 
E nañ xyajniꞌixɨḧuaambɨch 
jacmɨjjatypɨ mɨjhuinmaꞌñ, caꞌydɨ 
jadayaabɨ mɨjhuinmaꞌñ nej ajcxy 
tɨ mꞌijxycɨxy nej jada paꞌmjäy 
tɨ chögy, paady ycɨxpɨ nïgɨ 
mhuinmayɨpy ajcxy. 21

 Jaduꞌn nej 
Dios Teedy yajjugypɨcy yɨ oꞌcpɨ, e 
chi yajtzɨnäy jadügꞌoc. Nañ jaduꞌn 
ɨɨch anajty ndɨmymöhuamyb. 
22

 Com je Dios Teedy caꞌ jeꞌ cɨꞌm 
ocyajcɨÿöyaanɨ ocyajtecyyöyaanɨ 
jäy ajcxy ypocy. Hueꞌ tügꞌócɨy 

je ymɨcꞌajt xyajcɨd̈ɨgɨydaayɨch 
co ɨɨch ndɨydunɨpyɨch tügꞌócɨy 
naaxhuiñyjäy, com Dios 
nDeedyꞌajtypɨch. 23

 Hueꞌ tügꞌócɨy je 
ymɨcꞌajt xyajcɨd̈ɨgɨydaayɨch, jɨgɨx 
tügꞌócɨy jäy xyajmɨjꞌadɨpyɨch. Je jäy 
ajcxy huɨdibɨ caꞌ xyajmɨjꞌadaꞌñɨch, 
nañ caꞌ ajcxy yajmɨjꞌadaꞌñ Dios 
Teedy huɨdibɨ xyquejxɨch ya 
naaxhuiñ.

24
 Janch janch ɨɨch miich 

ajcxy yam jaduꞌn nɨmaaygɨxy: 
Co hueñypɨnjäyɨty, pɨnjaty 
xyꞌamɨdoꞌíjtɨbɨch nꞌayuc, e 
ymɨbɨjcyp ymɨjpɨdacyp je tɨɨbɨ 
xyquejxyɨch ya naaxhuiñ, ymɨɨd 
jeꞌje yꞌalma jugyꞌajtɨn huɨdibɨ 
caꞌycɨxɨpy ytɨgoyɨpy, e caꞌ Dios 
Teedy chaachytunaꞌñyii mɨɨd 
ypocy ycɨxpɨ. Hueꞌ janchtɨy co 
yꞌögɨpy, chi janchtɨy jadügtecy 
yjugypɨgɨpy. 25

 Janch janch ɨɨch 
miich ajcxy jaduꞌn nɨmaaygɨxy co 
yɨ xɨɨ tiempo paatnɨpy, e cham 
jëduꞌn tɨ paady, co yɨ jäy ajcxy 
tɨɨbɨ yꞌoꞌccɨxy ymɨdohuɨpy yɨ 
nꞌayucɨch, co anajty ngapxyɨch, 
com Dios yɨ nDeedyꞌajtpyɨch. 
Pɨn jäy anajty mɨdoob nꞌayucɨch 
jugypɨgɨp jadügꞌoc ajcxy. 26

 Com 
yɨ Dios Teedy mɨcꞌajt mɨɨd jëbɨ 
yajjugypɨcy jäy tɨɨbɨ yꞌoꞌccɨxy. 
Nañ Dios tɨ xymöyɨch ymɨcꞌajt 
jëbɨ huaad nyajjugypɨcyɨch jäy 
tɨɨbɨ yꞌoꞌccɨxy, com Dios ɨɨch 
nDeedyꞌajtypɨch. 27

 Tɨ Dios 
xymöyɨch ymɨcꞌajt jëbɨ ndɨyduñɨch 
je jäy ajcxy mɨɨd ypocy ycɨxpɨ, 
com ɨɨch jeꞌ je jäy huɨdibɨ tzoon 
tzajpjoty. 28

 Caꞌ ooy jada ayuc tɨyꞌajt 
mhuinmaaygɨxy. Com ypaadɨpy 
je xɨɨ je tiempo co je huɨdijaty 
ajcxy yajpatp ma naaxtɨgɨydac, 

ymɨdohuɨpy ajcxy nꞌayucɨch co ɨɨch 
anajty nmɨgapxyɨch ajcxy. 29

 Chi 
ypɨdzɨmɨpy ajcxy ma ñaaxtɨgɨy. Jeꞌ 
ajcxy huɨdibɨ anajty oybɨ tɨ tungɨxy, 
jugyꞌadɨp ajcxy yꞌalma jadügꞌoc. 
Jeꞌ ajcxy huɨdibɨ anajty jɨbɨcpɨ tɨ 
tungɨxy ypaadɨpy ajcxy tzaachypɨ 
mɨɨd ypocy ycɨxpɨ.

Dios tɨyꞌajt yejc co Jesús 
ymɨɨd anajty mɨcꞌajt

30
 Caꞌ ni ti huaad nduñɨch mɨɨd 

ngɨꞌmmɨcꞌajtɨch ngɨꞌmꞌayucɨch. Je 
ayuc tɨyꞌajt huɨdibɨ nmɨdooybɨch 
ma Dios Teedy, jada ayuc 
tɨyꞌajt mɨɨd nyajcɨÿöyaꞌñɨch 
nyajtecyyöyaꞌñɨch jäy ajcxy ypocy. 
Jaduꞌn tɨydudägy ndunaꞌñɨch, com 
caꞌ ɨɨch nduñɨch ngɨꞌmdzójcɨnɨch. 
Yɨꞌ ɨɨch ndumyb nej Dios Teedy 
tzocy, yɨ huɨdibɨ xyquejxɨch ya 
naaxhuiñ. 31

 Co ixyipy ɨɨch cɨꞌm 
nayñigodɨyꞌajtꞌadyiijɨch, caꞌ ixyipy 
miich ajcxy mmɨjpɨdägy nꞌayuc 
ndɨyꞌajtɨch. 32

 Com huingbɨ yɨꞌ 
huɨdi xyñigodɨyꞌajtꞌajtpɨch co 
ɨɨch Dios ymɨcꞌajt nmɨɨdɨdyɨch, e 
nejhuɨɨybɨch co janch yɨꞌ huɨdibɨ 
xyñigodɨyꞌajtꞌajtpɨch. 33

 Miich 
ajcxy tɨ mguexy je mɨgügtɨjc ajcxy 
tɨyꞌajtpɨjcpɨ ma Juan. E jeꞌ yejc 
tɨydudägy ayuc tɨyꞌajt janchypɨ pɨn 
ɨɨch. 34

 Co jaduꞌn nmɨnaꞌñɨch co 
Juan xyajnidɨyꞌajtꞌatyɨch co ɨɨch 
jeꞌ je Cristo, caꞌ jaduꞌn nmɨnaꞌñɨch 
co ooy ycopɨcyɨty co tüg jäy 
xyñidɨyꞌajtꞌadɨpyɨch. Com Dios 
cɨꞌm xyñidɨyꞌajtꞌajtpɨch. Jaduꞌn 
ajcxy nyajnɨmäy jada tɨyꞌajt, jɨgɨx 
ajcxy mꞌalma nïdzoocɨn paadɨpy 
ma Dios. 35

 Je Juan mɨctägy ooy 
Dios yꞌayuc najtzcapxiɨyɨ, jaduꞌn 
jeꞌ anajty nej tüg jɨɨn huɨdibɨ tɨɨcxp 

jajp, e miich ajcxy tüg jaxɨg̈yɨ tɨ 
mxondaaccɨxy mɨɨd yɨꞌ yꞌayuc 
ytɨyꞌajt. 36

 Nïgɨ ɨɨch Dios yꞌayuc 
ytɨyꞌajt nmɨɨdɨdyɨch caꞌydɨ Juan. Yɨ 
mɨjhuinmaꞌñ huɨdibɨ ndumybɨch 
mɨɨd Dios Teedy ymɨcꞌajt. yɨꞌ 
xyajniguëxɨg̈ɨbɨch co ɨɨch ya 
naaxhuiñ Dios Teedy xyquejxɨch. 
37

 Yɨ Dios Teedy tɨɨbɨ xyquexyɨch, 
yɨꞌ cɨꞌm yejc tɨyꞌajt co ɨɨch jeꞌ je 
Cristo. E ni camɨnaabi miich ajcxy 
yɨꞌ mgamɨdoohuɨ ycapxɨn, nañ ni 
camɨnaabɨ miich ajcxy Dios Teedy 
yhuiñyjɨjp magaꞌijxɨ. 38

 Ni caꞌ miich 
ajcxy mmɨɨdɨty yɨꞌ yꞌayuc ma 
mjot mhuinmaꞌñ, mɨɨd co miich 
ajcxy caꞌ xymɨjpɨdägyɨch co ɨɨch 
jeꞌ je jäy huɨdibɨ Dios tɨ quexy ya 
naaxhuiñ. 39

 Ijxtaaygɨxy jada tɨyꞌajt 
ma Dios ylibro, com jiiby mdijy 
miich ajcxy mbaadɨpy tɨyꞌajt nej 
jëbɨ ajcxy mjugyꞌadɨpy co anajty 
tɨ mꞌoꞌccɨxy, e yɨ Dios ylibro nañ 
ɨɨch yɨꞌ xyñigapxp. 40

 E caꞌ miich 
ajcxy mgöbɨgaangɨxy ɨɨch nꞌayuc 
ɨɨch ndɨyꞌajt, jɨgɨx ajcxy jugyꞌajtɨ 
mbaadɨpy huɨdibɨ caꞌ ycɨxy ytɨgooy.

41
 Dios xycömayɨpyɨch, caꞌ 

ngöbɨgɨpyɨch co naaxhuiñyjäy ajcxy 
xycömayɨpyɨch. 42

 Nnejhuɨɨybɨch, 
nej miich ajcxy mjot mhuinmaꞌñ 
mmɨɨdɨty, co caꞌ ajcxy Dios 
ytɨyꞌajt mguyduunɨ. Caꞌ ajcxy 
mɨgüg mdzojccɨxy mjɨhuɨɨygɨxy 
jaduꞌn nej Dios tzocy jɨhuɨÿ jäy 
ajcxy. 43

 Ɨɨch tɨ nmiiñɨch mɨɨd 
nDeedyɨch ymɨcꞌajt. Miich ajcxy ni 
caꞌ xycöbɨcyɨch. Pen ji huingbɨ jäy 
ymiiñ mɨɨd ycɨꞌmmɨcꞌajt, caꞌ mɨɨdɨty 
Dios ymɨcꞌajt, jeꞌ janchtɨy miich 
ajcxy ooy mɨjpɨdägaangɨxy. 44

 Caꞌ 
mjájtcɨxɨpy nej ɨɨch miich ajcxy 
xymɨjpɨdägɨbɨch, mɨɨd co ajcxy 

cɨꞌm mdzachnaygömayáanɨgɨxy 
ac miich ajcxy jëyɨ. E co ixyipy 
miich ajcxy xycöbɨgaꞌñɨch, huinꞌit 
ajcxy Dios xycömayɨpy. 45

 Ca 
ajcxy mmɨnaꞌnɨpy co ɨɨch miich 
ajcxy nxɨḧuaamy ma Dios Teedy 
yhuinduu. Je Moisés miich ajcxy 
yxɨḧuam ma Dios, je huɨdibɨ miich 
ajcxy mdzachmɨjpɨdaacɨp ytɨyꞌajt. 
46

 Pen mmɨjpɨdaacyp ixyipy ajcxy 
je Moisés yꞌayuc ytɨyꞌajt, nañ 
jaduꞌn ixyipy ɨɨch miich ajcxy 
xymɨjpɨdägyɨch. Com Moiseś ɨɨch yɨꞌ 
xychachñimɨydaacɨch ma yɨꞌ ñecy. 
47

 Pen caꞌ mmɨjpɨdaaccɨxy Moiseś 
ñecy, caꞌ mjájtcɨxɨpy nej ajcxy 
mɨjpɨdáaccɨxɨpy ɨɨch nꞌayuc.

Jesús ymoy jäy jɨcxy pɨcy mɨgoox mil

6  Co jaduꞌn ytunɨ yjajtɨ, chi 
Jesús ñɨcxy jɨm Galilea mejy 

nïnaxy, huɨdibɨ nañ jaduꞌn xɨɨjɨp 
Tiberias mejy. 2 Janch mayjäy 
anajty Jesús ypanɨcxyii axam co 
anajty ajcxy ixy je mɨjhuinmaꞌñ 
tijaty anajty Jesús ytumyb ma 
maybaꞌmjäy. 3 Chi Jesús ypejty ma 
tüg cögop, chi jɨm yꞌixtacy mɨɨd jeꞌ 
ydiscípulos ajcxy. 4 Tɨm huingonɨp 
anajty je pascuaxɨɨ huɨdibɨ anajty 
judíojäy ajcxy ytumyb. 5 Chi Jesús 
ijxy co janch mayjäy tɨ ypamiinyii, 
chi nɨmay Felipe:
― ¿Ma jadaꞌ caayɨn uucɨn 

nꞌocjuyɨm, ti nyajcaayɨm jada 
mayjäy huɨdibɨ tɨ xypamiinɨm?

6
 Hueꞌ anajty yꞌocꞌijxmadzamy 

nej Felipe yꞌocꞌadzooy. Jesús anajty 
ñejhuɨɨyb yajxon ti anajty ytunamy. 
7

 Chi Felipe yꞌadzooy:
―Ni ycahuaadɨḧuɨp mejtz 

mil peso meeñ, co ixyipy ajt 
nꞌocjuyaanɨm caayɨn uucɨn, e 

nmöhuaanɨm cɨjp tügꞌaa cɨjp 
mejtzꞌaa jëyɨ.

8
 Tüg Jesús ydiscípulo, hueꞌ anajty 

yxɨɨ Andrés, Simón Pedro yꞌuch, jeꞌ 
jaduꞌn nɨmay Jesús:

9
 ―Cha tüg piꞌcꞌanäg huɨdibɨ 

mɨɨd mɨgoox cebada tzajcaagy, e 
mejtz acx ung. E ni ycatiijɨty yɨꞌ yɨ 
mɨgooxpɨ tzajcaagy, etz mejtz acx 
ung mɨɨd jada mayjäy.

10
 Chi Jesús nɨmay jeꞌ ydiscípulos 

ajcxy:
―Yajꞌixtactaꞌ yɨ mayjäy.
Mɨɨyjot anajty ooy ma je it.
Chi ajcxy yꞌixtactay. Hueꞌ jadaꞌ 

anajty ajcxy ñaybadyii mɨgoox mil 
ac yëydɨjctɨjc, abɨcy yɨ töxyjäydɨjc 
etz yꞌung yꞌanäg ajcxy. 11

 Chi Jesús 
je tzajcaagy conɨg̈y, chi yajnajxy 
Dioscojuyip, chi yajnigɨdagɨɨyday 
je jäy ajcxy huɨdijaty anajty jɨm 
ɨñaayb, mooy jaduꞌn nej pɨn tɨm 
tzocy je tzajcaagy etz je acx. 12

 Co 
je mayjäy cayday, chi Jesús nɨmay 
jeꞌ ydiscípulos ajcxy:
― Yajmujctaꞌ ajcxy yɨ cayduc, 

caꞌydɨ huaad ni ti yꞌɨyoy.
13

 Chi ajcxy yajmujctay je cayduc, 
e yajꞌujch ajcxy majmetz mɨjjaty 
cach mɨɨd je tɨɨbɨ anajty yconaxy 
je mɨgooxpɨ tzajcaagy. Jeꞌ anajty 
jaduꞌn tɨ yjacconaxy. 14

 Co ajcxy 
yꞌijxy je mɨjhuinmaꞌñ huɨdibɨ 
anajty Jesús tɨ tuñ, chi je jäy ajcxy 
ymɨnañ:
― Janch jëdɨm jada je yëydɨjc 

huɨdibɨ Dios yꞌoyꞌajt ymɨcꞌajt 
mɨɨd, je huɨdibɨ anajty miinam ya 
naaxhuiñ.

15
 Co Jesús nejhuɨy co ajcxy anajty 

yajreyꞌadaꞌñyii, chi jadaꞌ jadügꞌoc 
huinhuäctuttay je mayjäy. Chi 
ñɨcxy naydüg ma tüg yuugjot.

Jesús yöy nɨɨhuingɨx́y
16

 Co oy chuꞌɨɨyñɨ, chi Jesús 
ydiscípulos ajcxy yꞌɨdaacnɨ ma 
mejypaꞌ. 17

 Chi ajcxy ybarcotɨgɨɨy, 
ñɨcxy ajcxy jɨm Capernaum jadügpɨ 
mejypaꞌ. E tɨ anajty ycoodzɨɨyñɨ, 
e caꞌnɨ anajty Jesús ajcxy 
ñihuimbidyiinɨ. 18

 Chi tüg mɨjpoj 
ymiñ, chi je mejy ytɨgɨɨy oy yücxpɨ. 
19

 Tɨ anajty ajcxy ytüyöy oy mɨgoox 
tudujc kilómetro co ajcxy ijxy Jesús 
yhuingoñ ma je barco, hueꞌ anajty 
ytüyöy mejyhuingɨx́y. Chi ajcxy ooy 
ñayꞌadzɨgɨɨyɨ. 20

 Chi Jesús ymɨnañ:
― Ɨɨch yɨꞌ, caꞌ mdzɨgɨɨygɨxy.
21

 Chi ajcxy jotcujc Jesús 
yajbarcotɨgɨɨy. Chi tɨm mɨcꞌamy 
ajcxy ymejch jɨm ma mejypaꞌ ma 
anajty ajcxy ñɨcxcɨxy.

Mayjäy ixtaay Jesús
22

 Je mayjäy huɨdibɨ anajty ajcxy tɨ 
yhuɨꞌmɨÿ jɨmꞌamy yꞌahuin, yꞌijx ajcxy 
co ac jëyɨ Jesús ydiscípulos ajcxy 
ytɨgɨɨy ma tüg barco, e Jesús caꞌ anajty 
tɨ ytɨgɨÿ barcojoty mɨɨd jeꞌ ajcxy. Ac 
jëyɨ anajty ajcxy tɨ choongɨxy barcojoty. 
23

 Je com jabom nijejɨty barco huɨdibɨ 
anajty jɨm tzomb Tiberias, tɨ anajty 
yjädy mɨhuingon ma je it, ma anajty 
Jesús tɨ yajcaaygɨxy je mayjäy mɨɨd je 
Huindzɨn Dios ymɨcꞌajt, huinꞌit co Dios 
mɨbɨjctzoy. 24

 Chi je mayjäy ajcxy ijxy 
co caꞌ anajty jɨm Jesús, ni caꞌ anajty 
jɨm jeꞌ ydiscípulos ajcxy. Chi ajcxy 
ybarcotɨgɨyday, chi ajcxy oy ixtaaygɨxy 
Jesús jɨm Capernaum.

Jesús ymöhuamy jäy ajcxy jugyꞌajtɨn 
huɨdibɨ caꞌ ycɨxɨpy ytɨgoyɨpy

25
 Co ajcxy mɨnaybaatɨ Jesús mejy 

ñïnaxy, chi ajcxy nɨmay:

―Huindzɨn, ¿mɨna miich ya tɨ 
mmiñ?

26
 Chi Jesús yꞌadzooy nɨmay je 

mayjäy ajcxy:
―Janch janch co ɨɨch miich 

ajcxy yam jaduꞌn nɨmaaygɨxy co 
miich ajcxy xyꞌixtaaybɨch, canan 
yɨꞌ ycɨxpɨ co ajcxy tɨ mꞌocꞌixy yɨ 
mɨjhuinmaꞌñ huɨdibɨ tɨ nduñɨch, 
paady ycɨxpɨ miich ajcxy 
xyꞌixtäyɨch co ajcxy nyajcay cüxyɨ 
mɨɨd tzajcaagy.

27
 Chi Jesús yjacmɨnañ:

―Caꞌ myajjotmaygojcɨxy yɨ 
jɨɨcxy pɨcy huɨdibɨ cɨjxp tɨgooyb. 
Yɨꞌ janchtɨy mɨjottɨgooygɨxy yɨ 
jɨɨcxy pɨcy huɨdibɨ xymöhuɨpy 
yɨ jugyꞌajtɨn huɨdibɨ caꞌ ycɨxɨpy 
ytɨgoyɨpy tüccɨꞌyɨ. Ɨɨch miich ajcxy 
je jugyꞌajtɨn nmöhuɨbɨch huɨdibɨ caꞌ 
ycɨxɨpy ytɨgoyɨpy tüccɨꞌyɨ, com ɨɨch 
jeꞌ je jäy huɨdibɨ tzoon tzajpjoty, e 
Dios Teedy xymɨcꞌajtmooyɨch, jëbɨ 
ɨɨch miich ajcxy nmöy jugyꞌajtɨn 
huɨdibɨ caꞌ ycɨxɨpy ytɨgoyɨpy 
tüccɨꞌyɨ.

28
 Chi ajcxy nɨmay Jesús:

―¿Ti ɨɨch ajcxy jëbɨ huaad 
nduñ, nej jëbɨ ɨɨch ajcxy Dios 
xymɨjotcujcꞌaty?

29
 Chi Jesús yꞌadzooy:

―Dios chojcpy co miich ajcxy 
xymɨbɨcyɨch, com Dios xyquejxɨch 
ya naaxhuiñ.

30
 Chi ajcxy nɨmay Jesús:

―¿Ti ijxpejt mdunamy mɨɨd ɨɨch 
ajcxy, jëbɨ ɨɨch ajcxy nꞌixɨpy Dios 
ymɨcꞌajt etz ɨɨch ajcxy nmɨbɨgɨpy 
co miich jeꞌ je Cristo? ¿Ti 
mɨjhuinmaꞌñ mdunamy? 31

 Ɨɨch ajt 
nmɨjꞌap nmɨjteedy ajcxy jecyꞌajty 
yjɨɨcxy pɨjc ajcxy je maná jɨm ma 
tɨẗznaaxꞌit. Jaduꞌn ymiñ jaybety ma 

jaduꞌn ymɨnaꞌñ: “Dios yejcpy jɨɨcxy 
pɨcy huɨdibɨ tzoon tzajpjoty.”

32
 Chi Jesús yꞌadzooy:

―Janch janch ɨɨch miich ajcxy 
yam jaduꞌn nɨmaaygɨxy co canan 
jeꞌ jeꞌ je Moisés huɨdibɨ miich ajcxy 
xymooyb je jɨɨcxy pɨcy janchypɨ 
huɨdibɨ tzomb tzajpjoty. 33

 Je jɨɨcxy 
pɨcy huɨdibɨ Dios yejcyp huɨdibɨ 
tzomb tzajpjoty, jeꞌ jeꞌ huɨdibɨ 
jugyꞌajtɨn moy je naaxhuiñy-jäy 
huɨdibɨ caꞌ ycɨxɨpy ytɨgoyɨpy 
tüccɨꞌyɨ.

34
 Chi ajcxy nɨmay Jesús:

―Huindzɨn, ɨɨch ajcxy mooyg je 
jɨɨcxy pɨcy janchypɨ jabom jabom 
huinɨxɨɨ.

35
 Chi Jesús ymɨnañ:

―Ɨɨch jëduꞌn je jɨɨcxy pɨcy huɨdibɨ 
miich ajcxy xymöhuɨp jugyꞌajtɨn 
huɨdibɨ caꞌ ycɨxɨpy ytɨgoyɨpy 
tüccɨꞌyɨ. Co jäy ajcxy xyñimiinɨch, e 
xymɨjpɨdägyɨch, huinꞌit caꞌ yɨꞌ ajcxy 
yuböccodaꞌñyii nimɨnaxɨɨ, e co jäy 
ajcxy xymɨbɨcyɨch, caꞌ yɨꞌ ajcxy 
ytɨdzɨḧuaꞌñyii nimɨnaxɨɨ. 36

 Com 
tɨ ɨɨch miich ajcxy nɨmäy, oy ɨɨch 
miich ajcxy tɨ xyjaꞌijxycɨxy, per 
caꞌ mɨbɨjccɨxy. 37

 Tügꞌócɨy pɨnjaty 
ɨɨch nDeedy yquexyp ma ɨɨch, 
xyñimimbɨch yɨꞌ ajcxy. E pɨnjaty 
xyñimimbɨch etz xymɨjpɨdaacpɨch, 
caꞌ ɨɨch yɨꞌ ajcxy nꞌixtijy. 38

 Canan 
paady ycɨxpɨ ɨɨch tɨ ndzooñ 
tzajpjoty ngɨdägɨch ya naaxhuiñ 
co ndunaꞌñɨch ngɨꞌmhuinmaꞌñ. 
Hueꞌ janchtɨy yɨꞌ ndunaamyɨch 
nDeedyɨch yꞌayuc ytɨyꞌajt, com 
yɨꞌ xyquejxɨch ya naaxhuiñ. 39

 Yɨꞌ 
jaduꞌn tzojcp ɨɨch nDeedy huɨdibɨ 
xyquejxɨch ya, co ɨɨch caꞌ ni pɨn 
nyajtɨgoyɨpyɨch, yɨ huɨdijaty 
xymooybɨch. Hueꞌ janchtɨy yɨꞌ ajcxy 

nyajjugypɨgɨpyɨch jadügꞌoc co 
anajty naaxhuiñybɨ tɨ yhuaadꞌajtnɨ 
mɨna ytɨgadzɨpy. 40

 Dios Teedy 
tɨ xyquexyɨch ya naaxhuiñ e yɨꞌ 
jaduꞌn tzojcp co pɨn jäy ɨɨch anajty 
xyꞌijxpɨch, e xymɨjpɨdaacpɨch, 
ymɨɨdꞌadɨpy jeꞌ ajcxy jugyꞌajtɨn 
huɨdibɨ caꞌ tüccɨꞌy ycɨxɨpy ytɨgoyɨpy. 
Hueꞌ janchtɨy nyajjugypɨgɨpyɨch 
ajcxy jadügꞌoc co anajty je 
naaxhuiñybɨ tɨ yhuaadꞌajtnɨ mɨna 
anajty ytɨgadzaꞌñ.

41
 Chi je judíojäy ajcxy ooy 

yajtzibɨɨy yajcapxɨɨy co anajty 
Jesús jaduꞌn tɨ ymɨnaꞌñ: “Ɨɨch jeꞌ je 
jɨɨcxy pɨcy huɨdibɨ tzoon tzajpjoty.” 
42

 Jaduꞌn anajty ajcxy chachmɨnaꞌñ:
―¿Nej caꞌ jeꞌ yjadaajɨty je Jesús, je 

José yꞌung, je huɨdibɨ ajt ytaj yteedy 
nꞌixyꞌajtɨm? ¿Nej co jaduꞌn ymɨnaꞌñ: 

“Ɨɨch tɨ ndzooñɨch tzajpjoty”?
43

 Chi Jesús yꞌadzooy:
―Caꞌ myajtzibɨɨygɨxy 

myajcapxɨɨygɨxy ac miichɨy ajcxy. 
44

 Ni pɨn jäy xycaniminɨpyɨch, pen 
caꞌ jayɨjp Dios Teedy huinmaꞌñ 
ymöyii co xymɨjpɨdägɨbɨch. 
E co xymɨjpɨdägɨbɨch, chi 
nyajjugypɨgɨpyɨch jadügꞌoc co 
anajty naaxhuiñybɨ tɨ yhuaadꞌajtnɨ 
mɨna ytɨgadzɨpy. 45

 Com jaduꞌn 
ymiiñ jaybety ma Dios ñecy huɨdibɨ 
je jäy ajcxy anajty Dios ytɨyꞌajt 
mɨɨd huɨdibɨ jecyꞌajty yjaay co Dios 
yajꞌixpɨgamy je jäy ajcxy tügꞌócɨy. 
Paady ycɨxpɨ tügꞌócɨy jäy huɨdibɨ 
mɨdoob Dios yꞌayuc etz yꞌixpɨjcyp 
Dios ytɨyꞌajt xymɨjpɨdägɨbɨch ajcxy.

46
 Caꞌ ni tüg jäy tɨ ixy yɨ Dios 

Teedy. Jëyɨ je jäy tügpajc huɨdibɨ 
tɨ choñ ma Dios, yɨꞌ jeꞌ tɨ ixy yɨ 
Dios. 47

 Janch janch ɨɨch miich ajcxy 
yam jaduꞌn nɨmaaygɨxy co pɨnjaty 

SAN JUAN 6

El Nuevo Testamento en el mixe de Coatlán © La Liga Bíblica 1976, 2009



202

xymɨbɨjcpɨch xymɨjpɨdaacpɨch, 
ymɨɨd yɨꞌ ajcxy yjugyꞌajtɨn huɨdibɨ 
caꞌ ycɨxɨpy ytɨgoyɨpy tüccɨꞌyɨ. 
48

 Ɨɨch jëduꞌn je jɨɨcxy pɨcy huɨdibɨ 
jugyꞌajt mooyb je jäy huɨdibɨ 
caꞌ ycɨxɨpy ytɨgoyɨpy tüccɨꞌyɨ. 
49

 Miich ajcxy mmɨjꞌap mmɨjteedy 
yjɨɨcxyꞌajtɨ ycaagyꞌajtɨ ajcxy je 
maná jɨm tɨẗznaaxtuumꞌit jecyꞌajty. 
E chi ajcxy yꞌoꞌctay. E ni caꞌ ajcxy 
jugyꞌajtɨn paty huinɨxɨɨbɨ. 50

 Je 
jɨɨcxy pɨcy huɨdibɨ nnigapxypɨch 
huɨdibɨ tzoon tzajpjoty, co jäy 
ajcxy jɨɨcxɨpy, ymɨɨdꞌadɨpy ajcxy 
je jugyꞌajtɨn huɨdibɨ caꞌ ycɨxɨpy 
ytɨgoyɨpy tüccɨꞌyɨ. 51

 Ɨɨch jëduꞌn 
je jɨɨcxy pɨcy huɨdibɨ tɨ chooñ 
tzajpjoty, etz tɨ ycɨdägy ya 
naaxhuiñ huɨdibɨ jugyꞌajtɨn yejcp. 
Co jäy ajcxy jɨɨcxyp je jɨɨcxy pɨcy, 
ymɨɨdꞌadɨpy ajcxy je jugyꞌajtɨn 
huɨdibɨ caꞌ ycɨxɨpy ytɨgoyɨpy 
tüccɨꞌyɨ. Je jɨɨcxy pɨcy huɨdibɨ 
nyegaamyɨch mɨɨd naaxhuiñyjäy 
ajcxy ycɨxpɨ, jeꞌ jeꞌ je nninïcxɨch.

52
 Chi je judío yꞌixpɨcytɨjc ajcxy 

ooy yajꞌayucyooñ yajcapxyooñ, ac 
jeꞌyɨ ajcxy ñayñɨmáayɨgɨxy:
―¿Nej jada yëydɨjc tijy yɨꞌ ñinïcx 

njɨɨcxyꞌajtɨm?
53

 Chi Jesús ymɨnañ:
―Janch janch co ɨɨch miich 

ajcxy yam jaduꞌn nɨmaaygɨxy, 
pen caꞌ miich ajcxy mdzüdzcɨxy 
ɨɨch nninïcx, e pen caꞌ mꞌuuccɨxy 
ɨɨch nnɨꞌpy, ɨɨch je jäy tügpajc 
huɨdibɨ tzoon tzajpjoty, caꞌ 
miich ajcxy mɨɨdꞌadɨpy yɨ Dios 
yjugyꞌajtɨn. 54

 Com pɨnjaty ɨɨch 
nninïcx xychuꞌtzɨp etz ɨɨch nnɨꞌpy 
xyꞌuucɨbɨch, caꞌ je ajcxy yjugyꞌajtɨn 
ycɨxɨpy ytɨgoyɨpy tüccɨꞌyɨ, oy ajcxy 
yjaꞌoꞌccɨxy. Nyajjugypɨgɨpyɨch 

jeꞌ ajcxy jadügꞌoc co anajty 
naaxhuiñbyɨ tɨ yhuaadꞌajtnɨ mɨna 
ytɨgadzɨpy. 55

 Ɨɨch nninïcx janchypɨ 
jɨɨcxy pɨcy yɨꞌ, etz ɨɨch nnɨꞌpy 
janchypɨ ügy yɨꞌ. 56

 Co yɨ jäy ajcxy 
xymɨbɨcyɨch xymɨjpɨdägyɨch 
jaduꞌn ni paady nej jɨhuɨÿ ɨɨch 
nninïcx xychüdzɨ, etz ɨɨch nnɨꞌpy 
xyꞌuucɨ. Chi yꞌidɨpy ajcxy huinɨxɨɨ 
ma ɨɨch, etz ɨɨch nꞌidɨpyɨch 
huinɨxɨɨ ma jeꞌ ajcxy. 57

 Dios Teedy 
huɨdibɨ xyquejxɨch ya naaxhuiñ 
ymɨɨd jugyꞌajtɨn huɨdibɨ caꞌ ycɨxy 
ytɨgooy. Ɨɨch tɨ nbaadyɨch ma Dios 
Teedy je jugyꞌajt huɨdibɨ caꞌ ycɨxy 
ytɨgooy. Nañ mbadamy miich 
ajcxy jugyꞌajtɨn huɨdibɨ caꞌ ycɨxy 
ytɨgooy ma ɨɨch. Co miich ajcxy 
xymɨjpɨdägɨbyɨch, jaduꞌn anajty 
nipaady nej jɨhuɨÿ mjɨɨcxyꞌajtɨgɨxy 
ɨɨch nninïcx. 58

 Je jɨɨcxy huɨdibɨ 
tzoon tzajpjoty, e ycɨdacy ya 
naaxhuiñ co jäy ajcxy jɨɨcxyꞌadyii, 
yajtzɨnähuɨɨb je ajcxy, caꞌ ajcxy 
yjugyꞌajtɨn ycɨxɨpy ytɨgoyɨpy 
tüccɨꞌyɨ. Yɨ mmɨjꞌap mmɨjteedy 
huɨdibɨ jɨɨcxꞌájtɨgɨxy je maná 
jecyꞌajty, oꞌctay ajcxy, caꞌ ajcxy paty 
je jugyꞌajtɨn huinɨxɨɨbɨ.

59
 Jaduꞌn Jesús ymɨydacy jɨm ma 

je judíojäy ajcxy ñaymujctac jɨm 
Capernaum co anajty jɨm yajꞌixpɨcy.

Mayjäy caꞌ mɨjotcujcꞌajty 
Jesús yꞌayuc

60
 Co ajcxy Jesús yꞌayuc 

mɨdodaayɨ, nigujc-huäcxy je 
huɨdibɨ anajty ixpɨjcp ma Jesús. Chi 
ajcxy capxpɨdzɨmy, e jaduꞌn ajcxy 
ymɨnañ:
―Ooy chachchipɨty je Jesús 

yꞌayuc. Caꞌ huaad ji pɨn 
huinjɨhuɨyday.

61
 Com Jesús ñejhuɨɨyb nej ajcxy 

anajty yajtzibɨÿ yajcapxɨÿ, chi 
ymɨnañ:
―¿Nej caꞌ miich ajcxy 

mɨjotcujcꞌaty je tzip ayuc jaduꞌn 
nej cham ajcxy tɨ nyajnɨmäy? 
62

 ¿Nej xymɨjpɨdägɨbɨch ajcxy, pen 
mꞌijxpy ixyipy ajcxy co anajty 
nbaꞌttɨgɨÿɨch jadügꞌoc jiiby tzajpjoty 
ma ndzooñɨch? Com ɨɨch jeꞌ je 
jäy huɨdibɨ tzoon tzajpjoty. 63

 Je 
jäy ajcxy yjɨhuɨꞌñ,yɨꞌ jeꞌ ñinïcx 
yajjugyꞌajtɨp, e je jäy ajcxy ninïcx 
caꞌ yɨꞌ ni ma chobaady, pen caꞌ 
mɨɨdɨty yjɨhuɨꞌñ. Co miich ajcxy 
mgöbɨgɨpy yɨ ayuc tɨɨbɨ ngapxyɨch, 
huinꞌit ajcxy mbaadɨpy Dios yjɨhuɨꞌñ 
(je Espíritu Santo), etz mbaadɨpy 
ajcxy jugyꞌajtɨn huɨdibɨ caꞌ tüccɨꞌyɨ 
ycɨxy ytɨgooy, oy mjaꞌoꞌccɨxy. 64

 Per 
nigujc-huäcxy ma miich ajcxy 
pɨnjaty caꞌ mɨbɨcy ɨɨch nꞌayuc.

Com Jesús ñejhuɨɨyb anajty 
jayɨjpnɨ pɨnjaty caꞌ ymɨbɨgyii yꞌayuc, 
etz pɨnjaty anajty cɨÿegaanɨp ma 
ymɨdzip. 65

 Chi Jesús yjacmɨnañ:
―Paady ycɨxpɨ jayɨjp tɨ 

nmɨnaꞌñɨch, co caꞌ ni pɨn jëbɨ 
ɨɨch xymɨjpɨdägy, pen caꞌ Dios 
Teedy jayɨjp yhuinmaꞌñ ymöyii co 
cöbɨgaꞌñ ymöyii co cöbɨgaꞌñ ɨɨch 
nꞌayuc.

66
 Huinꞌit mayjäy ajcxy, je huɨdibɨ 

anajty ixpɨjcp ma Jesús, chi ajcxy 
huinhuäctut ixmajtznɨ ajcxy Jesús. 
Caꞌ ajcxy yꞌocjacpanɨcxnɨ. 67

 Chi 
jadaꞌ Jesús nɨmay je nimajmetz 
discípulos ajcxy:
―¿Nej nañ xyꞌixmadzaambɨch 

miich ajcxyɨ?
68

 Chi yꞌadzooy Simón Pedro:
―Huindzɨn, caꞌ jac ni pɨn ɨɨch 

ajcxy jëbɨ huaad nmɨjpɨdägyɨch, 

com miich tügpajc mɨɨd je ayuc 
huɨdibɨ xyajniꞌixɨɨyɨch ajcxy nej 
jëbɨ huaad ɨɨch ajcxy nbaadɨpy 
jugyꞌajtɨn huɨdibɨ caꞌ ycɨxɨpy 
ytɨgoyɨpy tüccɨꞌyɨ. 69

 Ɨɨch ajcxy 
nmɨbɨjcypɨch e nnejhuɨɨybɨch co 
miich jeꞌ je jäy huɨdibɨ tzoon ma 
Dios huɨdibɨ huädz yhuinmaꞌñ 
ymɨɨd.

70
 Chi Jesús ymɨnañ:

―Miich ajcxy jeꞌ tɨ nhuinꞌixyɨch 
nimajmetzpɨ, e nidügtɨ miich ajcxy 
mujcuꞌ huinmaꞌñ mmɨɨdɨty.

71
 Je Judas Iscariote, Simón 

ymang, anajty ytijpy. Com jeꞌ jeꞌ 
anajty cɨÿegam Jesús ma ymɨdzip, 
oy jeꞌ anajty yjajëjɨty nidüg ma je 
nimajmetzpɨ.

Jesús yꞌuch ajcxy nañ caꞌ anajty 
jaty mɨjpɨdaacɨ Jesús yꞌayuc

7  Co jaduꞌn ytundaayɨ yjajtaayɨ, 
jɨm anajty Jesús yhuɨdity 

Galilea naaxjot, caꞌ anajty ñɨcxaꞌñ 
jɨm Judea naaxjot, co anajty yɨ 
judíojäy ajcxy huɨdibɨ mɨdzipꞌajtɨp 
yajꞌögaꞌñyii. 2 Tɨm huingon anajty 
je judíojäy yxɨɨ, hueꞌ anajty ajcxy 
yxɨɨgoyäxy Tabernáculo xɨɨ. 3 Chi 
Jesús ñɨmaayɨ yꞌamɨgüg yꞌuch 
yëydɨjcpɨ:
― Tzon miich ya, nɨcx jɨm Judea 

naaxjot nayguëxɨg̈ɨɨ mayjäyjoty. 
4

 Com huenpɨnɨty huɨdibɨ 
nayguëxɨg̈aanɨp mayjäyjoty, caꞌ 
ajcxy naygoyüchyii. Mdunɨpy miich 
mɨjhuinmaꞌñ xɨɨjoty, jɨgɨx je mayjäy 
xycömayɨpy.

5
 Ni Jesús yꞌamɨgüg ajcxy caꞌ 

anajty yjaty ymɨjpɨdägyii yꞌayuc. 
6

 Paady Jesús yꞌadzooy:
―Ɨɨch nxɨɨ ndiempo caꞌnɨ paty 

mɨna ndɨgɨḧuaꞌñɨch jɨm Jerusalén 

jaduꞌn nej je Mesías. Janch miich 
ajcxy oytɨmymɨnaajɨty jëbɨ 
mnayguëxɨc̈ɨgɨxy ma je mayjäy 
ajcxy. 7 Caꞌ huaad jëbɨ miich ajcxy, 
naaxhuiñyjäy ajcxy, xymɨdziptzoñ. 
Janch ɨɨch xymɨdzipꞌajtpɨch ajcxy 
yɨꞌ, jeꞌ co ngapxpɨdzɨmyɨch yɨ yjɨbɨc-
huinmaꞌñ huɨdibɨ ajcxy ytumyb. 
8

 Nɨcx miich ajcxy jɨm ma xɨɨ 
yjadyii. Ɨɨch caꞌ nnɨcxaꞌñɨch cham, 
com caꞌnɨ ɨɨch ndiempo yhuaadꞌaty 
mɨna ndɨgɨḧuɨbyɨch jɨm Jerusalén 
jaduꞌn nej je Mesías.

9
 Jaduꞌñydɨ jëdaꞌajty ymɨnañ, chi 

yhuɨꞌmɨɨy jɨm Galilea.

Jesús ñɨcxy jɨm Jerusalén xɨɨjoty
10

 Co Jesús yꞌamɨgügtɨjc ajcxy 
jayɨjp ñɨcxtay xɨɨꞌajtpɨ jɨm Jerusalén, 
chi Jesús nɨcxy nañ jaduꞌn ayüch 
ameech ma anajty xɨɨ yjadyii. 
11

 Xɨɨjoty je judíojäy ooy ajcxy 
jaꞌixtay Jesús, e chi ajcxy ymɨnañ:
―¿Ma jadaꞌ je Jesús?
12

 Ma je mayjäy ajcxy may 
anajty ajcxy tzachnigapxcɨxy 
tzachnimɨydaaccɨxy Jesús. Nijëjɨty 
anajty ymɨnaangɨxy: “Tüg 
yëydɨjc oyjäybɨ yɨꞌ”; e nañ nijëjɨty 
ymɨnaangɨxy: “Caꞌp yɨꞌ yꞌoyjäyɨty, 
nɨgo jäy tzachhuinꞌɨɨñ.”

13
 E ni pɨn anajty caꞌ capxpɨdzɨmy 

mayjäyjoty co yꞌoyjäyɨty anajty 
Jesús, mɨɨd co anajty ajcxy je judío 
ixpɨcytɨjc ajcxy tzachtzɨgɨɨygɨxy.

14
 E mɨjxɨɨjoty Jesús ñɨcxy jɨm 

ma Dios ytɨjc, chi jɨm ytɨgɨɨy 
yajꞌixpɨjcpɨ. 15

 Je judío yꞌixpɨcytɨjc 
tzachmaañyhuindɨɨcxcɨxy anajty je 
Jesús, chachmɨnaangɨxy anajty:
―¿Nej jadaꞌ tijy jada 

chachꞌixpɨcyɨty? e caꞌ ni ma tɨ 
yꞌescuelꞌaty.

16
 Chi Jesús yꞌadzooy:

―Jada ixpɨjcɨn caꞌ ɨɨch jada 
njëꞌadyii. Yɨꞌ jada yjeꞌ je huɨdibɨ 
xyquejxɨch ya naaxhuiñ. 17

 E pen 
ji pɨnjaty cuydunaanɨ yɨꞌ ytɨyꞌajt je 
huɨdibɨ xyquejxɨch, huinjɨhuɨḧuɨpy 
yɨꞌ jada ixpɨjcɨn, pen janch Dios 
yɨꞌ ytɨyꞌajt, o pen ɨɨch yɨꞌ ngɨꞌm 
ayuc huɨdibɨ ngapxypɨch. 18

 Je jäy 
huɨdibɨ ycɨꞌmꞌayuc ycɨꞌmdɨyꞌajt mɨɨd 
yajꞌixpɨcy, cɨꞌm jeꞌ ñaygömayaꞌñyii. 
Janch pɨnjaty tzojcp co ycömayɨɨyb 
jeꞌ yhuindzɨn huɨdibɨ tɨ yquexyii, 
tɨydudägy jeꞌ, caꞌ jeꞌ yꞌanɨɨjɨty.

19
 Janch co Moisés miich ajcxy 

xymoy Dios ytɨyꞌajt. E ni tüg miich 
ajcxy mgacuydungɨxy je tɨyꞌajt. ¿Ti 
ycɨxpɨ co miich ajcxy xyajꞌögaꞌnɨch?

20
 Chi je jäy ajcxy yꞌadzooy:

―Mujcuꞌ miich mɨɨd ma mjot 
mhuinmaꞌñ. ¿Pɨn miich yam 
xyajꞌögam?

21
 Chi jeꞌ ajcxy nɨmay:

―Mɨɨd tügpajc mɨjhuinmaꞌñ 
tɨɨbɨ nduñɨch sábado xɨɨ, yɨꞌ 
miich ajcxy mɨj mdzachjɨhuɨɨyb 
mdzachhuinmaayb. 22

 Moisés miich 
ajcxy xyajnajtzꞌaneꞌmɨɨy je cötujcɨn 
co ajcxy mꞌung mdɨyꞌajttɨɨ́yɨgɨxy (oy 
jeꞌ caꞌ yajtzondac, miich janchtɨy 
ajcxy mmɨjꞌap mmɨjteedy Abraham 
yajtzondac), e paady ycɨxpɨ miich 
ajcxy mꞌung mdɨyꞌajttɨɨygɨxy 
oy yjapocxxɨɨdumɨty. 23

 E chi 
jadaꞌ caꞌydɨ miich ajcxy Moisés 
ytɨyꞌajt mnɨxiicɨ myajxiicɨ, paady 
ajcxy mꞌung mdɨyꞌajttɨɨygɨxy oy 
sábado xɨɨjoty. ¿Ti miich ajcxy co 
xymɨjotmaꞌtcɨxɨch co tüg jäy tɨ 
nyajtzögyɨch sábado xɨɨjoty? 24

 Caꞌ 
mꞌixꞌijxcɨxy mbaꞌijxcɨxy mmɨgüg 
mɨɨd anɨɨ. Yajcɨÿöyɨ yajtecyyöyɨ 
miich ajcxy jäy ypocy mɨɨd tɨyꞌajt.

Ooy ajcxy tzachhuinmay je jäy, 
penɨ Jesús jeꞌ jeꞌ anajty je Cristo

25
 Chi ajcxy nijëjɨty Jerusalénjäy 

ymɨnañ:
―¿Nej caꞌ jada jadaꞌ yjëjɨty je 

huɨdibɨ ajcxy yjayajꞌögamyɨ? 
26

 Ocꞌix ajcxy, ta ycapxy ymɨydägy 
ijxnaꞌ queꞌxnaꞌ, e caꞌ ajcxy huam 
nɨmäy. ¿Nej tɨ jada ajcxy ijxcajpcɨxy 
yajxon tungmɨɨdpɨ ajcxy co 
jada yjëjɨty je Mesías? 27

 Ɨɨch ajt 
nnejhuɨɨyɨm ma jada yëydɨjc chooñ. 
Per je Cristo co anajty jeꞌ ymiñ, ni 
pɨn jeꞌ canejhuɨḧuɨpy ma jeꞌ anajty 
choñ ma ycogajpɨty.

28
 Co Jesús jaduꞌn mɨdooy, co 

anajty yajꞌixpɨcy ma Dios ytɨjc, 
huinꞌit Jesús mɨc ymɨnañ:
―Mnejhuɨɨyb miich ajcxy pɨn 

ɨɨch, e ma ndzooñɨch. Per caꞌp ɨɨch 
tɨ nmiñɨch ya naaxhuiñ mɨɨd ɨɨch 
ngɨꞌmdzojcɨn. Yɨ huɨdibɨ ɨɨch tɨ 
xyquexyɨch, tɨydudägy yɨꞌ ytuñ, e 
caꞌ miich ajcxy yɨꞌ mꞌixyꞌájtɨgɨxy. 
29

 Ɨɨch janchtɨy nꞌixyꞌajtypɨch jeꞌ. Jeꞌ 
co jɨm ndzooñɨch ma jeꞌ, e jeꞌ ɨɨch 
xyquejxɨch.

30
 Huinꞌit ajcxy jamadzaañ, per 

caꞌ ni pɨn cɨn̈ïxajɨy, com caꞌnɨ 
anajty paady je xɨɨ je tiempo mɨna 
ñaygɨÿegɨɨyb ma ymɨdzip ajcxy. 
31

 Per mayjäy ooy mɨbɨjcy je Jesús 
yꞌayuc, e ymɨnañ ajcxy:
―Co anajty je Cristo ymiñ, caꞌ 

jadaꞌ nïgɨ mɨjhuinmaꞌñ tunaꞌñ caꞌydɨ 
jadayaabɨ yëydɨjc.

Je teedy mɨjtungmɨɨdpɨ yquejx ajcxy 
soldadotɨjc huen majtzcɨxy Jesús
32

 Co je fariseojäy ajcxy ayuc 
mɨdooy co jäy chachmɨnaangɨxy 
jaduꞌn co je Jesús jeꞌ jeꞌ je Cristo, 

chi ajcxy quejxy tungmɨɨdpɨ huen 
Jesús yajmach. 33

 Paady Jesús 
ymɨnañ:
―Ɨɨch jac-huäcxɨjpɨch hueenɨ ma 

miich ajcxy, chi nnɨcxaꞌñɨch jadügꞌoc 
jiiby tzajpjoty ma huɨdibɨ xyquejxɨch. 
34

 Xyꞌixtähuɨbɨch miich ajcxy, e 
caꞌ ɨɨch miich ajcxy xypaadɨpy. Ma 
anajty ɨɨch nnɨcxyɨch, miich ajcxy caꞌ 
jaydëbɨ jiiby mnɨcxcɨxy.

35
 Huinꞌit je judíojäy ixpɨcytɨjc 

acjëyɨ ajcxy ñayꞌamɨdoohuɨ:
―¿Ma jada jadaꞌ yꞌocnɨcxaꞌñ, e 

nɨcxy ɨɨch ajt ngapaatɨm? ¿Nej 
nɨcxɨɨb jadaꞌ ma je judíojäy ajcxy 
huɨdibɨ yajpaatcɨxy yxɨɨ yaa ma yɨ 
griegojäy ajcxy, e yajꞌixpɨgaangɨxy 
yɨ griegos ajcxyɨ? 36

 ¿Nej jadaꞌ 
yajhuimbɨdzɨmy? co ymɨnaꞌñ: 

“Xyꞌixtähuɨbɨch miich ajcxy, e 
caꞌ xypáadɨbɨch, e ma anajty ɨɨch 
nyajpaady, caꞌ miich ajcxy jaydëbɨ 
jiiby mnɨcxcɨxy.”

Je nɨɨ huɨdibɨ jugyꞌajt yejcp 
huɨdibɨ caꞌ ycɨxy ytɨgoy

37
 Co je mɨjxɨɨ ycodɨɨcxnɨ, chi 

Jesús ytɨnayꞌahuɨy, chi mɨc ymɨnañ:
―Pen ji pɨnjaty tɨyꞌajt nejhuɨḧuaꞌñ 

jaduꞌn nej ixyipy jäy ytɨdzɨÿii 
tzocy yɨ nɨɨ, huen xyñimiiñɨch, 
etz nmöhuɨbɨch tɨyꞌajt. 38

 Je 
jäy ajcxy pɨnjaty xymɨbɨjcpɨch 
xymɨjpɨdaacpɨch, ytunɨpy 
ajcxy jaduꞌn nej Dios ñecy 
ymɨnaꞌñ ma jaduꞌn yjaybetyɨty: 

“Ycapxypɨdzɨmɨpy jeꞌ ajcxy Dios 
ytɨyꞌajt, etz mayjäy jotcujcꞌajtɨn 
etz jugyꞌajtɨn padaꞌñ huinɨxɨɨ, 
ytimyñipaatyp jaduꞌn nej nɨɨ 
ypɨdzɨmy janch com ma tüg nɨɨgop.”

39
 Jeꞌ anajty jaduꞌn Jesús ytijyp 

pɨnjaty jeꞌ anajty mɨbɨjcɨp, jeꞌ anajty 

ajcxy adɨgɨḧuaanɨp jottɨgɨḧuaanɨp 
je Espíritu Santo. Caꞌ nɨ anajty je 
Espíritu yminɨ ma je discípulos 
ajcxy com caꞌnɨ anajty Jesús 
yhuimbityñɨ tzajpjoty.

Jäy ajcxy caꞌ ñayꞌayuc-
huinjɨhuɨɨyɨ mɨɨd Jesús ycɨxpɨ

40
 Je mayjäy ajcxy huɨdibɨ anajty 

tɨ mɨdooy nej Jesús anajty tɨ 
ymɨnaꞌñ, nidüg nimetz ymɨnañ:
― Jadaabɨ jeꞌ je tɨydudägypɨ jäy 

huɨdibɨ Dios yꞌayuc najtzcapxɨɨyɨp.
41

 Jacjadyii ymɨnañ ajcxy:
―Jeꞌ yɨꞌ je Mesías.
Per nijëjɨty ajcxy huɨdibɨ caꞌ 

ymɨbɨjccɨxy chachmɨnaangɨxy:
―Caꞌ jɨm Galilea naaxjot chonaꞌñ 

je Mesías. 42
 Com jaduꞌn yjaybetyɨty 

ma Dios ñecy co je Mesías jɨm 
chonaꞌñ ma David yꞌap yꞌoc, jɨm ma 
je cajp huɨdi xɨɨjɨp Belén ma David 
ycogajpɨty.

43
 Je mayjäy caꞌ anajty ajcxy 

ñayꞌayuc-huinjɨhuɨɨygɨxy mɨɨd 
Jesús ycɨxpɨ. 44

 Nijëjɨty anajty ajcxy 
ytɨmymadzamy Jesús, per caꞌ ni pɨn 
ymajtzɨ.

Judío ixpɨcytɨjc caꞌ ajcxy 
mɨjpɨdacy Jesús

45
 Chi ajcxy policías huɨdibɨ 

tumb ma tzajptɨjc nihuimbijty 
ajcxy je teedy mɨjtungmɨɨdpɨ etz je 
fariseojäy ajcxy, chi ajcxy ñɨmaayɨ:
― ¿Nej ajcxy co caꞌ tɨ mmajtzcɨxy 

je Jesús?
46

 Chi ajcxy jeꞌ yꞌadzooy:
― Nicamɨnaaxɨɨ tüg yëydɨjc 

jaduꞌn tɨ ymɨydägy jaduꞌn nej yɨjiibɨ 
yëydɨjc.

47
 Chi je fariseojäy ajcxy ymɨnañ:

― ¿Nej nañ tɨ miich 
ajcxy myajhuinꞌɨɨ́nɨgɨxyɨ? 
48

 Caꞌ nmɨnaanɨm tɨ ajcxy teedy 
mɨjtungmɨɨdpɨ o fariseojäy ajcxy 
mɨbɨjccɨxy Jesús. 49

 Je mayjäy 
huɨdibɨ mɨjpɨdaacɨ Jesús yꞌayuc, caꞌ 
ajcxy yꞌixpɨcyɨty ma Dios ycötujcɨn. 
Dios yɨꞌ ajcxy tzaachytunɨɨb.

50
 Nidügtɨ ajcxy jeꞌ anajty je 

Nicodemo huɨdibɨ ogaꞌnꞌaty niꞌoy 
Jesús coodz, jeꞌ ymɨgügtɨjc jaduꞌn 
nɨmay:

51
 ― Jaduꞌn ɨɨch ajt ngötujcɨn 

xyꞌaneꞌmɨm co caꞌ huaad 
ndzaachytuunɨm pɨnjäy, pen caꞌp 
jayɨjp nꞌixyöyɨm nbayöyɨm ti anajty 
tɨ tuñ.

52
 Chi ajcxy ymɨgügtɨjc 

yꞌadzohuimbijty oyñinej:
―¿Nej miich nañ jaduꞌn 

galileojäyɨ? Ixtaꞌ yajxon ma Dios 
ñecy, com jiiby mnejhuɨḧuɨpy co 
jɨm Galilea caꞌ jɨm chonaꞌñ pɨnjäy 
huɨdibɨ Dios yꞌayucnajtzcapxɨɨyɨp.

53
 Chi ajcxy ñɨcxtay nidüg nidüg 

ma yjɨɨn ydɨjc.

8  Chi Jesús ypaꞌttɨgɨɨy ma je 
cögop huɨdibɨ xɨɨjɨp Olivos. 

2
 Com jabom jopyñɨ Jesús yquidacy 

jadügꞌoc ma Dios ytɨjc. Chi mayjäy 
ñimiinɨ. Chi yꞌixtacy, e chi ytɨgɨɨy 
yajꞌixpɨjcpɨ. 3 Je jäy ajcxy huɨdibɨ 
Dios ycötujcɨn yajꞌixpɨjcp etz je 
fariseojäy ajcxy mɨɨdmiiñ tüg 
töxyjäy ma Jesús huɨdibɨ anajty tɨ 
ytundɨgooy mɨɨd huingbɨ yëydɨjc. 
Chi ajcxy pɨdacy cujcꞌamy ma je 
mayjäy. 4 Chi ajcxy nɨmay Jesús:
―Huindzɨn, jadayaabɨ töxyjäy 

huingbɨ yëydɨjc mɨɨd tɨ ytundɨgoy. 
5

 Moisés ytɨyꞌajt ɨɨch ajcxy 
xyñajtzꞌaneꞌmɨy jecyꞌajty co 

yajtzaagögädzɨpy jada jaduꞌmbɨ 
töxyjäy. ¿Nej miich mꞌocmɨnambɨ?

6
 Jaduꞌn ajcxy nɨmay co anajty 

ajcxy oc-huinmaꞌñꞌixaꞌñ. Hueꞌ 
anajty ajcxy ixtaayb nej jëbɨ 
huaad yajpocycäy Jesús. Chi Jesús 
yhuindacy, chi jadaꞌ ytɨgɨɨy jaaybɨ 
mɨɨd ycɨḧuäx naaxcɨx́y. 7 Com jeꞌ 
anajty ajcxy chachyajꞌamɨdooyb, 
chi Jesús ytɨnayɨg̈y. Chi ajcxy 
nɨmay:
―Pɨn jäy ji ma miich ajcxy caꞌ 

ti pocy mɨɨdɨty, huen yɨꞌ jayɨjp 
tzaagäch jada töxyjäy.

8
 Chi Jesús yhuindacy jadügꞌoc. 

Chi ytɨgɨɨy jaaybɨ jadügꞌoc 
naaxcɨx́y. 9 Co ajcxy jaduꞌn ayuc 
yajhuinjɨhuɨydaayɨ, chi ajcxy 
ooy chöyduñ, com yjɨhuɨy ajcxy 
ypocy. Chi ajcxy yjɨhuäctay. Chi 
je mɨjjäydɨjc ajcxy ñaybattzondayɨ. 
Jesús yhuɨꞌmɨɨy nimetz mɨɨd je 
töxyjäy huɨdibɨ jɨm anajty tɨnaayb 
huingon. 10

 Chi Jesús yhuäccugɨy 
jadügꞌoc nɨmay je töxyjäy jadaꞌ:
―¿Ma ajcxy je jäy? ¿Caꞌ ni pɨn tɨ 

xychaachytuñ mɨɨd mbocy ycɨxpɨ?
11

 Chi je töxyjäy yꞌadzooy:
―Huindzɨn, caꞌ ni pɨn.
Chi Jesús ymɨnañ:
―Ni ɨɨch miich ngatzaachytunɨpy 

mɨɨd mbocy ycɨxpɨ. Nɨcx, e caꞌ 
mꞌocjacpocytuunɨp.

Jesús jaduꞌn nipaady nej 
tüg jɨɨn huɨdibɨ tɨɨcxpɨ

12
 Chi jadügꞌoc Jesús yjactɨgɨy 

mɨydacp ymɨnañ:
―Ɨɨch je tɨyꞌajt nmɨɨd ya ma 

naaxhuiñyjäy, jaduꞌn ɨɨch nipaady 
nej tüg jɨɨn huɨdibɨ tɨɨcxp ma jäy 
ajcxy. Pɨnjäy xymɨjpɨdaacpɨch 
ymɨɨd tɨyꞌajt nej jëbɨ huaad tudägy 

chɨnähuɨpy, jaduꞌn nipaady nej 
jɨhuɨÿ ytüyöy ma jɨɨn ytɨɨcxɨn.

13
 Chi je fariseojäy ajcxy nɨmay 

Jesús:
―Miich cɨꞌm nayñidɨyꞌajtɨp co 

miich jeꞌ je Cristo, e caꞌ mdɨyꞌajt 
chobaady.

14
 Chi Jesús yꞌadzooy:

―Janch co ɨɨch cɨꞌm 
nayñidɨyꞌajtꞌadyiijɨch co ɨɨch jeꞌ je 
Cristo. E ɨɨch ndɨyꞌajt janch yɨꞌ. Com 
nnejhuɨɨybɨch ma tɨ ndzooñɨch, e 
ma nnɨcxaꞌñɨch. E miich ajcxy caꞌ 
mnejhuɨɨygɨxy ma ndzooñɨch, e ma 
nnɨcxaꞌñɨch. 15

 Miich ajcxy mmɨgüg 
mbocyꞌijxyp mɨɨd mgɨꞌmhuinmaꞌñ. 
Caꞌ ni pɨn nbocyꞌixyɨch 
mɨɨd ngɨꞌmhuinmaꞌñɨch. 
16

 Pen ɨɨch anajty nyajcɨÿöybɨch 
nyajtecyyöybɨch jäy ypocy, 
tɨydudägy anajty jaduꞌn nduñɨch. 
Com ɨɨch caꞌ nyajpaadyɨch naydüg. 
Jeꞌ xymɨɨdꞌijtpɨch je Dios Teedy 
huɨdibɨ tɨ xyquexyɨch. 17

 Com 
cojaay jaduꞌn yꞌity ma miich ajcxy 
mgötujcɨn ñecy: “Pen nimetz 
jäy nigodɨyꞌajtꞌaty huentiijɨty, 
tzoobatp ajcxy yꞌayuc.” 18

 Ɨɨch cɨꞌm 
ñayñidɨyꞌajtꞌadyiijɨch co ndzooñɨch 
tzajpjoty, etz nDeedyɨch nañ jaduꞌn 
xyñidɨyꞌajtꞌajtpɨch, co jeꞌ ya tɨ 
xyquexyɨch.

19
 Chi ajcxy yꞌamɨdooy:

―¿Ma miich mdeedy yajpaady?
Chi Jesús yꞌadzooy:
―Com co caꞌ ɨɨch miich ajcxy 

xyꞌijxcapy co ɨɨch jeꞌ je Cristo, nañ 
caꞌ ajcxy mꞌixyꞌadyii ɨɨch nDeedy. 
Co ixyipy ajcxy xyꞌijxcapyɨch, nañ 
jaydëbɨ ixyipy ajcxy nejhuɨÿ pɨn 
ɨɨch nDeedyꞌajtyp.

20
 Jɨm jaduꞌn Jesús ycapxy 

ymɨydacy ma je meeñꞌijttac, co 

anajty yjäy yajꞌixpɨcy ma Dios ytɨjc. 
E caꞌ ni pɨn ymajtzɨ. Com caꞌnɨ 
anajty yxɨɨ yhora anajty paadyñɨ 
mɨna ñaygɨÿegɨɨyb ma ymɨdzip.

Jesús ñɨmay ymɨgügtɨjc co caꞌ 
huaad ñɨcxy ma jeꞌ anajty ñɨcxy

21
 Chi Jesús yjacnɨmaayɨ ajcxy:

―Ɨɨch nnɨcxaanɨp ɨɨch, miich 
ajcxy xyꞌixtähuɨbɨch. Mɨɨd ajcxy 
mbocy ycɨxpɨ mꞌögaangɨxy, com ma 
nnɨcxaꞌñɨch caꞌ huaad miich ajcxy 
jëbɨ mnɨcxcɨxy mɨɨd mbocy ycɨxpɨ.

22
 Huinꞌit je judíojäy ajcxy ac jëyɨ 

ñayñɨmaayɨ:
―¿Nej nɨcxy jadaꞌ cɨꞌm 

ñayyajꞌögaꞌñyiijɨ? Com jaduꞌn 
ymɨnaꞌñ co ma yɨꞌ ñɨcxy, caꞌ huaad 
ɨɨch ajt jëbɨ nnɨcxɨm.

23
 E Jesús nïgɨ nɨmayꞌɨdɨc̈h anajty:

―Miich ajcxy ya naaxhuiñ 
mmɨɨdɨty mdɨyꞌajtcop. Ɨɨch tzajpjoty 
nmɨɨdɨdyɨch ndɨyꞌajtcopɨch. 
Miich ajcxy naaxhuiñyjäy ajcxy 
ytɨyꞌajt mmɨjpɨdaacɨpy. Ɨɨch caꞌ 
nmɨjpɨdägyɨch naaxhuiñyjäy 
ytɨyꞌajt. 24

 Ɨɨch miich ajcxy 
jaduꞌn nnɨmaayb co mꞌögam 
miich ajcxy, e caꞌ ajcxy Dios 
mbocy xyhuinmeecxɨp. Copɨcy 
ajcxy mꞌögɨpy, e caꞌ Dios mbocy 
ajcxy xyhuinmeecxɨp, pen 
caꞌ xymɨbɨgáangɨxyɨch co ɨɨch 
jeꞌ je huɨdibɨ jëbɨ mbocy ajcxy 
xyhuinmeecxɨp.

25
 Chi ajcxy nɨmay Jesús:

―¿E miich, pɨn miich?
Chi Jesús yꞌadzooy:
―Tɨ ajcxy nyajnɨmaaygɨxy 

pɨn ɨɨch, co ogaꞌn ndɨgɨɨyɨch 
jäy yajꞌixpɨjcpɨ. Cham jadügꞌoc 
nyajnɨmaaygɨxy. 26

 May ooy tijaty 
ayuc nyajnɨmähuaangɨxy nej tɨ 

mdundɨgooygɨxy ma Dios ytɨyꞌajt. 
Cham caꞌ ajcxy nyajnɨmaydähuɨpy. 
Je huɨdibɨ tɨ xyquexyɨch ya 
naaxhuiñ jeꞌ tügꞌócɨy tɨyꞌajt mɨɨd. E 
ngapxpɨdzɨmyɨch je ayuc je tɨyꞌajt 
jëyɨ huɨdibɨ tɨ nmɨdooyɨch ma jeꞌ.

27
 Je jäy caꞌ ajcxy huinjɨhuɨy co 

Dios Teedy anajty Jesús ñigapxyp. 
28

 Paady Jesús nɨmay ajcxy:
―Co anajty miich ajcxy tɨ 

xyajcruudzpetyɨch, ɨɨch je jäy 
huɨdibɨ tzoon tzajpjoty, huinꞌit 
miich ajcxy mnejhuɨḧuɨp co 
ɨɨch jeꞌ je Cristo. E co ɨɨch caꞌ 
ngɨꞌmhuinmaꞌñ nduñɨch. Yɨꞌ ɨɨch ya 
nmɨydacypɨch huɨdibɨ Dios Teedy 
tɨ xyajꞌaneꞌmyɨch. 29

 Je Dios Teedy 
huɨdibɨ tɨ xyquexyɨch, yɨꞌ ɨɨch mɨɨd 
nꞌityɨch. Caꞌ ɨɨch yɨꞌ xyꞌixmachɨch. 
Com co ɨɨch njatytɨmytumybɨch 
jabom jabom huɨdibɨ yɨꞌ chojcyp.

30
 Co Jesús jaduꞌn ymɨnañ, chi 

mayjäy ooy ymɨbɨjcy.

Jäy huɨdibɨ mɨbɨjcp Jesús 
ycuychɨnaayɨpy yɨꞌ ytɨyꞌajt

31
 Chi Jesús nɨmay je judíojäy 

ajcxy huɨdijaty anajty tɨ ymɨbɨcy:
―Pen mmɨbɨjc ajcxy cɨxyjot 

huinɨjot tügꞌócɨy ɨɨch nꞌayuc, e 
caꞌ mꞌijxmadzipy ajcxy ɨɨch 
nꞌayuc, huinꞌit ɨɨch miich ajcxy 
jëbɨ njäyꞌadyii. 32

 Huinꞌit jëbɨ ajcxy 
mnejhuɨḧuɨpy Dios ytɨyꞌajt. E. Dios 
ytɨyꞌajt xyñihuáangɨxɨp ma je 
mjɨbɨc-huinmaꞌñ ooy xyꞌanéꞌmgɨxy.

33
 Chi ajcxy yꞌadzooy:

― Abraham ɨɨch ajcxy nmɨjꞌap 
nmɨjteedyꞌajtpy. Caꞌ ɨɨch ajcxy 
huaad ni pɨnjäy xyjacꞌaneꞌmy. ¿Nej 
co miich jaduꞌn mɨnaꞌñ: “Dios ajcxy 
xyñihuaꞌnɨp ma yɨ mjɨbɨc-huinmaꞌñ 
xyꞌaneꞌmgɨxy”?

34
 Chi Jesús yꞌadzooy:

―Janch janch ɨɨch miich ajcxy 
jaduꞌn nɨmaaygɨxy co tügꞌócɨy 
pɨnjaty pocy ytundɨɨb, jɨbɨcp yɨꞌ 
aneꞌmɨp. Tɨm jaduꞌn nipaady nej 
tüg tumbɨ huɨdi codoogɨ ̈y ijtp, yɨꞌ 
yhuindzɨn jatytɨmyꞌaneꞌmɨp. 35

 Yɨ 
tumbɨ huɨdibɨ codoogɨÿ ijtp, caꞌ 
yhuɨꞌmaꞌñ ma je jäy ytɨjc huinɨxɨɨ. 
Yɨ jäy yꞌung janchtɨy huɨꞌmam 
huinɨxɨɨ ma yteedy ytɨjc. 36

 Pen Dios 
yꞌung miich ajcxy xyajpɨdzɨmgɨxp 
ma je jɨbɨcpɨ xyꞌaneꞌmgɨxy, janch 
huinɨxɨɨ mꞌidaangɨxy, caꞌ ma ti 
jɨbɨcpɨ xyꞌocꞌanéꞌmgɨxnɨpy. Tɨm 
jaduꞌn nej Dios yꞌung yꞌity, caꞌ ti 
jɨbɨcpɨ yꞌaneꞌmyii. 37

 Nejhuɨɨybɨch 
co miich ajcxy Abraham 
mmɨjꞌapꞌadyii mmɨjteedyꞌadyii. Per 
miich ajcxy chachyajꞌögaambɨch. 
Jeꞌ co caꞌ mɨjpɨdaaccɨxy ɨɨch nꞌayuc 
huɨdibɨ njayajnɨmaaygɨxyp. 38

 Ɨɨch 
miich ajcxy nyajmɨɨdmɨydaacyp 
tɨɨbɨ nꞌixyɨch huɨdibɨ ndeedyɨch 
ytumyb. E miich ajcxy yɨꞌ mdumyb 
nej mꞌap mdeedy tɨ xyajnɨmaaygɨxy.

39
 Chi ajcxy yꞌadzooy:

― Hueꞌ ɨɨch ajcxy nmɨjꞌapꞌajtyp 
nmɨjteedyꞌajtyp je Abraham.

Chi Jesús yꞌadzooy:
― Pen janch ajcxy Abraham 

mmɨjꞌapꞌadyii mmɨjteedyꞌadyii, yɨꞌ 
ixyipy ajcxy mdungɨxyp jaduꞌn nej 
Abraham tuuñ. 40

 Janch ɨɨch miich 
ajcxy xychachyajꞌögáangɨxyɨch, e tɨ 
ajcxy njayajnɨmäy je huɨdibɨ ɨɨch tɨ 
nmɨdooyɨch ma Dios. Caꞌ Abraham 
yajꞌögy je jäy ajcxy huɨdijaty anajty 
Dios ytɨyꞌajt mɨɨd, jaduꞌn nej miich 
ajcxy mꞌɨdɨẗzaangɨxy. 41

 Miich 
ajcxy jɨbɨc-huinmaꞌñ mdungɨxyp, 
tɨm jaduꞌn nej mꞌap mdeedy jɨbɨc 
huinmaꞌñ ajcxy tuñ jecyꞌajty.

Chi ajcxy Jesús adzooy:
―Caꞌɨɨch ajcxy ndɨgoyꞌungɨty. Jeꞌ 

tügpajc ɨɨch ajcxy ndeedyꞌajtyp 
Dios Teedy.

42
 Chi Jesús ymɨnañ:

―Penɨ Dios ixyipy ajcxy 
mdeedyꞌajtyp, xychojcpɨch 
xymɨjpɨdaacpɨch ixyipy ajcxy. Com 
Dios tɨ xyquexyɨch ya naaxhuiñ, e 
jiiby ndzooñɨch ma Dios. Caꞌɨɨch 
ngɨꞌmdzojcɨn ycɨxpɨ nmiiñɨch ya 
naaxhuiñ. Yɨꞌ jeꞌ jaduꞌn tzojcp pɨn tɨ 
xyquexyɨch. 43

 ¿Ti co caꞌ miich ajcxy 
mhuinjɨhuɨÿ ɨɨch nꞌayuc? Jeꞌ co caꞌ 
ajcxy mɨdohuaangɨxy ɨɨch nꞌayuc. 
44

 Jeꞌ miich ajcxy mdeedyꞌajtyp 
je mujcuꞌ. Mɨɨd mgɨꞌmdzojcɨn 
mguydungɨxy je mujcuꞌ chójcɨn. 
Je mujcuꞌyajꞌöctɨɨyb yɨꞌ jäy maabɨ 
naaxhuiñybɨ chondägy. Je mujcuꞌ 
caꞌ jeꞌ ixaanɨ Dios ytɨyꞌajt. Caꞌ ni 
ti tɨyꞌajt yajpaady ma jeꞌ, com je 
mujcuꞌ ɨndaacp jeꞌ, chi cɨꞌm ooy nijot 
yꞌɨdɨc̈h. Jeꞌ ooy ɨndacy, e jeꞌ ogaꞌn anɨɨ 
yajtzondac. 45

 Com miich ajcxy mujcuꞌ 
yhuinmaꞌñ mɨɨd, paady miich ajcxy 
caꞌ xymɨbɨjcɨ xymɨjpɨdaacɨ nꞌayucɨch 
co ɨɨch tɨyꞌajt njamɨydägy. 46

 Ni pɨn 
miich ajcxy xycayajpocycähuɨpy. Penɨ 
tɨyꞌajt ɨɨch miich ajcxy nyajnɨmaayb, 
¿ti co caꞌ mmɨjpɨdaaccɨxy ɨɨch nꞌayuc? 
47

 Je jäy ajcxy huɨdibɨ yajpatp ma 
Dios, yꞌamɨdoꞌijtyp ajcxy Dios yꞌayuc. 
Paady miich ajcxy caꞌ mꞌamɨdoꞌijtcɨxy 
Dios yꞌayuc, com caꞌ ajcxy Dios 
mDeedyꞌájtɨgɨxy.

Jesús jiiyɨm anajty yjugyꞌaty 
caꞌydɨ Abraham

48
 Chi je judío ixpɨcytɨjc ajcxy 

yꞌadzooy:
― Tɨ ɨɨch ajcxy yajxon nmɨnaꞌñ 

co miich mgogajpɨty jɨm Samaria, 

e mujcuꞌ miich mɨɨd ma mjot 
mhuinmaꞌñ.

49
 Chi Jesús yꞌadzooy:

― Caꞌ ɨɨch mujcuꞌ nmɨɨdɨty 
ma njot nhuinmaꞌñ, com 
nyajmɨjꞌajtypɨch nDeedy, e miich 
ajcxy xyꞌixtijpɨch. 50

 Ɨɨch caꞌ cɨꞌm 
naygömayiijɨch. Dios Teedy ɨɨch 
xycömaayb, com yɨꞌ jeꞌ huɨdibɨ 
ixyöyp payöyp jäy ajcxy ypocy. 
51

 Janch janch ɨɨch miich ajcxy 
nɨmaaygɨxy co ji nijëjɨty jäy huɨdibɨ 
ɨɨch nꞌayuc cuydumb, e caꞌ yɨꞌ 
ajcxy yjugyꞌajtɨn ycɨxɨpy ytɨgoyɨpy 
tüccɨꞌyɨ co yꞌóꞌccɨxɨpy.

52
 Chi je judío ixpɨcytɨjc ajcxy 

yꞌadzooy:
― Cham ɨɨch ajcxy janchtɨy tɨ 

nnejhuɨÿɨch tɨydudägy co miich 
mujcuꞌ mɨɨdɨty ma mjot mhuinmaꞌñ. 
Abraham oꞌc jeꞌ, nañ jaduꞌn oꞌc 
ajcxy je huɨdibɨ anajty Dios ytɨyꞌajt 
capxhuäcxɨp, e miich mmɨnaꞌñ 
co pen ji pɨnjaty miich mꞌayuc 
xymɨbɨjcɨp xymɨjpɨdaacɨp, caꞌ jeꞌ 
yꞌögɨpy. 53

 ¿Nej mjacmɨɨd miich 
mɨcꞌajt, caꞌydɨ Abraham, ɨɨch ajt 
nmɨjꞌap nmɨjteedy huɨdibɨ oꞌcɨ? ¿Nej 
mjacmɨɨd miich mɨcꞌajt, caꞌydɨ ajcxy 
huɨdibɨ Dios yꞌayucnajtzcapxɨɨy, 
huɨdibɨ ajcxy oꞌcɨ? ¿Pɨn miich 
mdɨmnaydijyii?

54
 Chi Jesús yꞌadzooy:

―Pen ɨɨch nnaygömayɨbɨch 
cɨꞌm, caꞌ nꞌayucɨch chobaadɨpy. 
Ɨɨch nDeedy yɨꞌ xycömayɨpɨch, je 
huɨdibɨ miich ajcxy mdijpy co 
ajcxy mDiosꞌadyii. 55

 Per miich 
ajcxy caꞌ Dios mꞌixyꞌadyii. Ɨɨch 
janchtɨy nꞌixyꞌajtypɨch Dios. E 
co ixyipy nmɨnaꞌñɨch co caꞌ ɨɨch 
Dios nꞌixyꞌadyii, ɨndaacpɨch 
ixyipy, jaduꞌn nej miich ajcxy 

mꞌɨndaaccɨxy. Janch ɨɨch nꞌixyɨch 
Dios, e nguydumybɨch yɨꞌ yꞌayuc. 
56

 Je Abraham, miich ajcxy mmɨjꞌap 
mmɨjteedy, jotcujc ooy ñayjɨhuɨɨyɨ 
co anajty ixaꞌñ ɨɨch nxɨɨ ndiempo 
ya naaxhuiñ. E co ijxy co ɨɨch 
nmiiñɨch, chi ooy yjotcugɨɨy.

57
 Chi je judío ixpɨcytɨjc ajcxy 

nɨmay Jesús:
―Ni mgamɨɨdɨty huixchiguiꞌpx 

majc jɨmɨjt, e ¿mmɨnaꞌñ co mꞌijxy 
Abraham? (Caꞌ mꞌixyꞌajtɨ je 
Abraham, naxy tüg mil jɨmɨjt maabɨ 
jeꞌ yꞌoꞌcnɨ.)

58
 Chi Jesús yꞌadzooy:

―Janch janch ɨɨch miich ajcxy 
jaduꞌn nɨmäy co ji anajty ɨɨch co 
caꞌnɨ anajty Abraham ymaꞌxungꞌaty.

59
 Chi ajcxy tzaa conɨg̈y 

tzaagädzaꞌñ anajty ajcxy. Chi Jesús 
yhuingoyüch, e ypɨdzɨmy ma Dios 
ytɨjc.

Jesús yajtzooc tüg huintzpɨ

9  Hueꞌ anajty Jesús huɨdijtp 
co ijxy tüg huintz, jaduꞌn 

anajty huiintz tɨ ymaꞌxungꞌaty. 2 Chi 
ydiscípulos ajcxy yꞌamɨdoohuɨ:
―Huindzɨn, ¿pɨn pocy ytuun, jada 

huintzpɨ o ytaj yteedy, co huintz 
ymaꞌxungꞌatyɨ?

3
 Chi Jesús yꞌadzooy:

―Caꞌ yɨꞌ ypocytuuñ, ni ytaj 
yteedy, hueꞌ janchtɨy paady ycɨxp 
jaduꞌn yjajty, jɨgɨx Dios ymɨcꞌajt 
ñiguëxɨg̈ɨty ma yɨꞌ. 4 Copɨcy 
njactúunɨbɨch yɨꞌ ytung huɨdibɨ tɨ 
xyquexyɨch ya naaxhuiñ. Miinɨp je 
xɨɨ tiempo ma caꞌ pɨn Dios yꞌayuc 
tunaanɨ. Jaduꞌn nej jɨhuɨÿ ixyipy 
je xɨɨmbɨ tɨ ñaxy etz je coodzpɨ 
tɨ ymiiñ. 5 Jaduꞌn nej nꞌityɨch ya 
naaxhuiñ nmɨɨdɨch Dios ytɨyꞌajt, 

jaduꞌn ɨɨch nipaady nej tüg jɨɨn 
huɨdibɨ codɨɨcxp yɨ naaxhuiñyjäy.

6
 Co Jesús jaduꞌn ymɨnanday, chi 

nidzujɨɨy naax, chi moꞌntz yajꞌoyɨɨy 
mɨɨd chujnɨɨ, chi jadaꞌ yajjaaxɨ je 
jäy yhuiin mɨɨd je moꞌntz. 7 Chi 
nɨmay jadaꞌ:
―Nɨcx quejtzpuj yɨ moꞌntz jɨm 

ma yɨ Siloé nɨɨ yꞌabojtzɨg̈ɨty ―je 
ayuc Siloé jaduꞌn yhuimbɨdzɨmy: 
quexyöybɨ.

Chi je jäy huintzpɨ ñɨcxy jɨm, chi 
oy quejtz pujy je moꞌntz, chi oy 
huimbity tɨ anajty yhuindɨcxɨg̈y. 
8

 Je ymɨjɨɨn ymɨdɨjc ajcxy etz 
tügꞌócɨy huɨdijaty anajty ajcxy tɨ 
ixy je huintzpɨ co jabom jabom 
ɨñäy limosna yajmucy, chi ajcxy 
ñayꞌamɨdoohuɨ miñ xyɨpy:
―¿Nej caꞌ jada yjëjɨty je huintzpɨ 

huɨdibɨ anajty jabom jabom 
limosna yajmujcpɨ?

9
 Nijëjɨty ajcxy ymɨnañ:

―Jeꞌ yɨꞌ.
E jacjadyii ajcxy ymɨnañ:
―Huingbɨ yɨꞌ, nɨgoob jaduꞌn 

yquëxɨg̈y nej jeꞌ.
E jeꞌ ymɨnañ cɨꞌm:
―Ɨɨch jëduꞌn huɨdibɨ anajty huintz.
10

 Jaduꞌn anajty ajcxy 
tzachꞌamɨdoy:
―¿Nej yɨ mhuiin tɨ ñayꞌahuäcxyii?
11

 E jeꞌ anajty yꞌadzooy:
―Yɨ yëydɨjc huɨdibɨ ajcxy 

ytijyp Jesús, yɨꞌ moꞌntz yajꞌoyɨɨy 
xyajjaaxɨch nhuiin, e chi 
xyñɨmaayɨch: “Nɨcx quejtzpuj 
ma yɨ Siloé nɨɨ.” Chi nnɨcxyɨch, 
e oy nguejtzpujyɨch, e chi 
nhuindɨcxɨꞌcyɨch.

12
 Chi ajcxy jeꞌ nɨmay:

―¿Ma jeꞌ je yëydɨjc?
Chi je huintzpɨ yꞌadzooy:

―Caꞌ nnejhuɨÿɨch.

Fariseojäy tɨyꞌajt pɨjcy nej je 
huintzpɨ anajty tɨ chögy

13
 Chi ajcxy yajnɨcxy ma fariseojäy 

ajcxy yhuinduu, je huɨdibɨ anajty 
huintz yajpatp. 14

 Hueꞌ anajty tüg 
sábado xɨɨ (judíojäy ajcxy amayxɨɨ) 
co Jesús moꞌntz yajꞌoyɨɨy, e 
yajhuindɨcxɨg̈y je huintzpɨ. 15

 Chi je 
fariseojäy ajcxy jadügꞌoc yajtɨy nej 
anajty je jäy tɨ yhuindɨcxɨg̈y. Chi je 
jäy yꞌadzooy:
―Moꞌntz tɨ pɨdägy ma ɨɨch nhuiin, 

chi ɨɨch tɨ nguejtzpujy, e cham 
nꞌijxnɨbɨch.

16
 Nijëjɨty fariseojäy ajcxy ymɨnañ:

―Yɨ yëydɨjc huɨdibɨ jada jaduꞌn 
tɨ tuñ, caꞌ yɨꞌ Dios ytɨyꞌajt mɨɨdɨty, 
com caꞌ yɨꞌ amayꞌaty sábado xɨɨ.

Chi ajcxy jacjadyii yꞌadzooy:
―¿Nej tijy jada mɨjhuinmaꞌñ 

octuñ, pen hueꞌ yɨꞌ pocyjäy?
Caꞌ ajcxy nayꞌayuc-

huinjɨhuɨɨ́yɨgɨxy. 17
 Chi ajcxy 

jadügꞌoc nɨmay je jäy huɨdibɨ anajty 
tɨ yꞌijxɨg̈y:
―E miich, ¿nej mꞌocmɨnambɨ? 

¿Pɨn jäy yɨ tɨɨbɨ xyajhuindɨcxɨg̈y?
Chi je jäy yꞌadzooy:
―Tüg jäy huɨdibɨ Dios yꞌayuc etz 

ymɨcꞌajt mɨɨd.
18

 Chi je judío ixpɨcytɨjc ajcxy 
caꞌ anajty tɨm mɨbɨgaangɨxy co je 
yëydɨjc anajty huintz yajpaady, e co 
anajty tɨ yhuindɨcxɨg̈y, ixtɨ coonɨ 
ajcxy ytaj yteedy mɨjhuoohuɨ. 19

 Chi 
ajcxy amɨdoohuɨ ytaj yteedy:
―¿Nej jeꞌ jada miich ajcxy mꞌung 

huɨdibɨ huintz maꞌxungꞌajtɨ? ¿Nej 
jada tɨ yhuindɨcxɨg̈y?

20
 Chi jeꞌ ytaj yteedy ajcxy 

yꞌadzooy:

―Ɨɨch ajcxy nnejhuɨɨyb co ɨɨch 
ajcxy yɨꞌ nꞌung, e co ymaꞌxungꞌajty 
huiintz. 21

 Per jaduꞌn nej cham 
tɨ yhuindɨcxɨg̈y, e pɨn yɨꞌ yhuiin 
tɨ yajhuäcxyii, caꞌ ɨɨch ajcxy yɨꞌ 
nnejhuɨɨygɨxy. Amɨdoo miich ajcxy 
yɨꞌ cɨꞌm. Mɨjꞌanäcɨñ yɨꞌ, ñigapxɨpy 
yɨꞌ cɨꞌm.

22
 Jaduꞌn ajcxy ytaj yteedy 

yꞌadzooy, mɨɨd co ajcxy 
tzachtzɨgɨɨygɨxy je judío ixpɨcytɨjc 
ajcxy. Com je judío ixpɨcytɨjc 
ajcxy tɨ anajty ñaygápxɨgɨxy co 
anajty yajpɨdzɨmaangɨxy ma ajcxy 
ñaymujctac je jäy ajcxy pɨnjaty 
anajty mɨbɨjcp co Jesús anajty 
yjëjɨty je Cristo. 23

 Paady ajcxy ytaj 
yteedy ymɨnañ:
―Mɨjꞌanäcɨñ yɨꞌ, amɨdoogɨx miich 

ajcxy yɨꞌ cɨꞌm.
24

 Chi ajcxy yꞌamɨdooy mɨmejtzꞌoc 
je yëydɨjc huɨdibɨ anajty tɨ yꞌijxɨg̈y, 
e chi ajcxy nɨmay:
―Cömay capxpat yɨ Dios co tɨ 

mdzögy. Caꞌ mgömay mgapxpaady 
je Jesús. Com ɨɨch ajcxy nejhuɨɨyb 
co yɨ Jesús, tüg yɨꞌ pocytumbɨ. Caꞌ 
yɨꞌ Dios yꞌayuc ytɨyꞌajt mɨɨdɨty.

25
 Chi je jäy yꞌadzooy:

―Pen tüg pocytumbɨ yɨ 
Jesús, caꞌ nejhuɨÿɨch. Huɨdibɨ 
janchtɨy nnejhuɨɨybɨch, co anajty 
ɨɨch nhuintzɨty etz co cham 
huindɨćxnɨbɨch.

26
 Chi ajcxy yꞌamɨdooy jadügꞌoc:

―¿Nej tɨ xytuñ? ¿Ti tɨ tuñ co tɨ 
xyajꞌijxɨc̈ɨ yɨ mhuiin?

27
 Chi jeꞌ yꞌadzooy:

―Tɨ ajcxy nyajnɨmaaygɨxy, e caꞌ 
ajcxy tɨ mꞌamɨdoꞌidaangɨxy. ¿Nej 
nañ ixpɨgaangɨxy miich ajcxy ma 
yɨꞌjɨ?

28
 Chi ajcxy jeꞌ ojy, nɨmay ajcxy 

jaduꞌn:
―Miich ixpɨjc ma yɨꞌ, ɨɨch ajcxy 

nꞌixpɨjcpɨch ma Moisés ytɨyꞌajt. 
29

 Ɨɨch ajcxy nejhuɨɨyb co Dios 
Moisés mɨgapxy. Janch yɨ Jesús 
caꞌ ɨɨch ajcxy nnejhuɨɨygɨxy ma yɨꞌ 
chooñ (ma mɨcꞌajt tɨ paady).

30
 Chi je jäy yꞌadzooy:

―Ooy yɨꞌ yꞌoychɨgɨɨyñɨty 
yꞌoyhuinmaꞌñɨty co miich ajcxy 
caꞌ mnejhuɨɨygɨxy ma yɨꞌ chooñ 
(ma mɨcꞌajt tɨ paady), e tɨ ɨɨch 
yɨꞌ xyajhuindɨcxɨg̈yɨch. 31

 Yajxon 
yajnejhuɨÿ co Dios caꞌ yɨꞌ mɨdoohuɨ 
pocyjäydɨjc yꞌayuc. Pen oy jäy 
ɨɨch ajt, e nguyduunɨm Dios 
ytɨyꞌajt, huinꞌit ajt Dios nꞌayuc 
xymɨdoohuɨm. 32

 Ni camɨnaaxɨɨ 
ycayajmɨdoy, co pɨnjäy tüg huintzpɨ 
tɨ yajꞌijxɨg̈y huɨdibɨ jaduꞌn tɨ 
ymaꞌxungꞌaty huintz. 33

 Co ixyipy 
je Jesús caꞌ jiiby chooñ ma Dios, caꞌ 
ixyipy jaty nej ti tunɨpy.

34
 Huinꞌit ajcxy yꞌadzooy:

―Miich jaduꞌn tɨ mmaꞌxungꞌaty 
pocymɨɨd. Caꞌ miich huaad ti 
xyajꞌixpɨj́ccɨxyɨch.

E chi ajcxy yajpɨdzɨmy 
tɨbäyꞌtüccɨꞌyɨ (ma ajcxy ñaymujctac 
etz ma Dios ytɨjc).

Je jäy ajcxy huɨdibɨ caꞌ cöbɨjccɨxy 
Dios ytɨyꞌajt jaduꞌn nipaady 
ajcxy nej jɨhuɨÿ huintzɨty

35
 Chi Jesús nejhuɨy jaduꞌn co 

anajty tɨ yajpɨdzɨmy tɨbaꞌy tüccɨꞌyɨ 
ma Dios ytɨjc. Co mɨnaaybaatɨ chi 
nɨmay:
―¿Nej mmɨbɨjcyp mɨjpɨdaacyp 

miich je jäy huɨdibɨ tzoon tzajpjoty?
36

 Chi jeꞌ yꞌadzooy:

―Huindzɨn, nɨmaaygɨch pɨn jeꞌ, 
jɨgɨx nmɨbɨcyɨch.

37
 Chi Jesús jeꞌ yꞌadzooy:

―Mꞌijxyp yɨꞌduꞌn yam. Yɨ jeꞌ je 
huɨdibɨ xymɨɨdmɨydacp.

38
 Chi jadaꞌ huingoxtɨnayꞌahuɨy 

ma Jesús yhuinduu, je huintzpɨ 
huɨdibɨ Jesús tɨ yajtzögy nɨmay:
―Nmɨbɨjcypɨch, huindzɨn.
39

 Chi jadaꞌ Jesús ymɨnañ:
―Ɨɨch tɨ nmiñ ya naaxhuiñ co 

nꞌixyöyaanɨch nbayöyaanɨch jäy 
ypocy, jɨgɨx nyajpocycähuɨbɨch 
pɨn caꞌ ypocymɨɨdɨty, etz 
nyajpocyñïhuädzɨbɨch pɨn 
ypocy mɨɨd. Jaduꞌn nej jɨhuɨÿ 
nyajhuindzɨÿɨch je jäy huɨdibɨ 
ijxp, etz jaduꞌn nej jɨhuɨÿ 
nyajhuindɨcxɨg̈yɨch yɨ huintzpɨ.

40
 Chi nijëjɨty fariseojäy huɨdibɨ 

anajty jɨm ma Jesús ymɨjc jaduꞌn 
mɨdoy nej Jesús ymɨnañ, chi ajcxy 
nɨmay Jesús:
―¿Nej nañ jaduꞌn miich mdijy ɨɨch 

ajcxy caꞌ Dios ytɨyꞌajt nejhuɨɨyɨch, 
jaduꞌn nej jɨhuɨÿ ɨɨch ajcxy 
nhuintzɨty?

41
 Chi Jesús yꞌadzooy:

―Co ixyipy miich ajcxy janch 
janch caꞌ mnejhuɨɨygɨxy Dios ytɨyꞌajt, 
caꞌ ixyipy ti pocy ajcxy mmɨɨdɨty. Per 
miich ajcxy mɨnam co Dios ytɨyꞌajt 
mguyduunɨy, e caꞌ yjanchɨty. Paady 
ajcxy mbocymɨɨdɨty. Nipaatyp jaduꞌn 
nej jɨhuɨÿ miich ajcxy mhuintzɨty, e 
mmɨnaangɨxy co mꞌijxcɨxy.

Jesús yajꞌixpɨjc jɨhuimbit ayuc

10  Chi Jesús jacnɨmay je judío 
yꞌixpɨcytɨjc, je fariseojäy 

ajcxy:
―Janch janch ɨɨch miich ajcxy 

yam jaduꞌn nɨmaaygɨxy co je jäy 

ajcxy huɨdibɨ caꞌ ytɨgɨḧuaangɨxy ma 
borregɨ agaj aguu (ma je cuendꞌajtpɨ 
ycuendꞌaty), huɨdibɨ huingduum 
ameech tzach tɨgɨḧuaam ma 
yborregɨ agaj, jeꞌ jeꞌ je meetzpɨ 
huɨdibɨ meedzam je borregɨ ajcxy 
ameech. 2 Je jäy huɨdibɨ tɨgɨḧuam 
ma yborregɨ agaj aguu, jeꞌ jeꞌ je 
borregɨ cuendꞌajtpɨ. 3 Co je borregɨ 
cuendꞌajtpɨ ymiñ ma agaj aguu, chi 
je agaj aguu cuendꞌajtpɨ yajꞌahuäch 
je agaj aguu. Chi yborregɨ ajcxy 
yöcmɨdoyii, chi jeꞌ mɨgapxy xɨɨbety 
xɨɨbety, chi yajpɨdzɨmy ajcxy. 4 Co 
ajcxy yajpɨdzɨmdäy, ac jeꞌ yjeꞌ, 
chi jayɨjp ñɨcxy, e axam ajcxy 
ypanɨcxyii, com jeꞌ co yöcmɨdoyii. 
5

 Caꞌ je borregɨ ajcxy jëbɨ panɨcxy 
tüg huingjäy. Nïgɨ ajcxy cöguëgy, 
com yöcmɨdooyb ajcxy co 
yhuingjäyɨty.

6
 Jaduꞌn Jesús mayjäy yajꞌixpɨjcy 

jɨhuimbitꞌamy, jaygueꞌ ajcxy caꞌ 
huaad huinjɨhuɨÿ nej anajty Jesús 
yjamɨnänaꞌñ.

Jesús je oybɨ cuendꞌajtpɨ
7

 Chi ajcxy Jesús jadügꞌoc 
ñɨmaayɨ:
― Janch janch ɨɨch miich ajcxy 

yam jaduꞌn nɨmaaygɨxy, co je Dios 
nDeedyꞌajtypɨch. Jëbɨ jäy ajcxy 
paady Dios ytɨyꞌajt ma ɨɨch, e huinꞌit 
ytɨgɨɨ́ygɨxɨpy ma Dios yꞌit. Jaduꞌn 
nipaady nej jɨhuɨÿ ɨɨch je agaj 
aguu ma borregɨ ajcxy ytɨgɨɨygɨxy. 
8

 Tügꞌócɨy je huindzɨndɨjc huɨdibɨ 
ajcxy miin jayɨjp caꞌnɨ ɨɨch anajty 
nmiñɨch, e ymɨnaangɨxy anajty 
co ajcxy mɨɨdꞌajtɨ Dios ytɨyꞌajt, 
jaduꞌn jeꞌ anajty ajcxy nej meetzpɨ 
huɨdibɨ meedzaanɨp Dios yjäy. Per 
je Dios yjäy caꞌp jeꞌ ajcxy tuuñ 

cuendɨ, jaduꞌn nej je borregɨ caꞌ 
yöcmɨdoogɨxy je meetzpɨ. 9 Jaduꞌn 
nej je borregɨ ajcxy ytɨgɨɨygɨxy 
ma agaj aguu, nañ tɨm jaduꞌn jäy 
ajcxy paady Dios ytɨyꞌajt ma ɨɨch. 
Je jäy ajcxy huɨdibɨ ypaatyp Dios 
ytɨyꞌajt ma ɨɨch, nañ ypadaamy 
jugyꞌajtɨn huɨdibɨ caꞌ ycɨxɨpy 
ytɨgoyɨpy tüccɨꞌyɨ. E huɨdibɨ jeꞌ 
ajcxy yajmayjajtyp ma yɨ chɨnaayɨn, 
nmöhuɨbyɨch. Tɨm jaduꞌn nej 
borregɨ ajcxy jabom jabom 
ypɨdzɨmgɨxy ma agaj aguu nɨcxcɨxy 
mɨɨyꞌojcpɨ, etz yhuimbijtcɨxy tzuu 
tzuu.

10
 Yɨ meetzpɨ ajcxy mimb co 

ymeedzaangɨxy yajꞌögaangɨxy 
yajhuindɨgoyaangɨxy. Ɨɨch tɨ 
nmiiñɨch, jɨgɨx miich ajcxy 
mbáatcɨxɨpy jugyꞌajtɨn mɨjcajee 
huɨdibɨ caꞌ tüccɨꞌyɨ ycɨxɨpy 
ytɨgoyɨpy.

11
 Chi Jesús yjacmɨnañ:

―Ɨɨch jaduꞌn nipaady nej tüg 
borregɨ cuendꞌajtpɨ oybɨ. Je oybɨ 
borregɨ cuendꞌajtpɨ ycɨÿejcyp yɨꞌ 
yjugyꞌajt ma yɨ oꞌcɨn mɨɨd yborregɨ 
ycɨxpɨ. 12

 Je borregɨ cuendꞌajtpɨ 
huɨdibɨ mujuy tumb, huɨdibɨ caꞌ 
ycɨꞌmborregɨ cuendꞌaty, ni ycajëjɨty 
je borregɨ yhuindzɨn, co ixy caa 
ymiñ, chi cöguëgy je borregɨ, e 
yajqueec-huäcxtäy. 13

 Com jeꞌ co 
mujuy ytuñ, paady cöguëgy je 
borregɨ ajcxy, caꞌ tzocy jɨhuɨÿ 
borregɨ.

14
 Tɨm jaduꞌn nej je oybɨ 

borregɨ cuendꞌajtpɨ ijxcajptäy 
jeꞌ yborregɨ, nañ tɨm jaduꞌn ɨɨch 
nꞌijxcajptäy je njäyɨch (huɨdibɨ 
xymɨjpɨdaacpɨch), etz jeꞌ ajcxy 
xyꞌixyꞌajtpɨch. 15

 Tɨm jaduꞌn nej 
Dios Teedy xyꞌixyꞌadyiijɨch, nañ 

tɨm jaduꞌn nꞌixyꞌadyiijɨch Dios 
Teedy. Tɨm jaduꞌn jeꞌ nej je oybɨ 
borregɨ cuendꞌajtpɨ ycɨÿegamy 
yjugyꞌajtɨn mɨɨd yborregɨ ycɨxpɨ. 
Nañ tɨm jaduꞌn ɨɨch ngɨÿegamyɨch 
njugyꞌajtɨn mɨɨd ɨɨch njäy ajcxy 
ycɨxpɨ. 16

 Nmɨɨdɨch jadügpɨcy jäy, 
caꞌ ajcxy yjudiojäyɨty, jeꞌ ajcxy nañ 
jaduꞌn nmɨɨdꞌidaamyɨch tügmucy 
(mɨɨd je judío jäy ajcxy huɨdibɨ 
xymɨjpɨdaacpɨch). Tɨm jaduꞌn 
nej je cuendꞌajtpɨ ymɨɨdꞌajtyp 
jeꞌ yborregɨ ajcxy tügmucy. E 
jeꞌ ajcxy yꞌamɨdooꞌidaamy ɨɨch 
nꞌayuc, tɨm jaduꞌn nej borregɨ 
ajcxy yöcmɨdoogɨxy yhuindzɨn. 
Ji yꞌidɨpy tügmucy jäy (huɨdibɨ 
xymɨjpɨdägɨbɨch), etz tüg 
cuendꞌajtpɨ (ɨɨch jëduꞌn).

17
 Chi Jesús yjacmɨnañ:

―Paady ycɨxp Dios Teedy ooy 
xychocyɨch xyjɨhuɨÿɨch, co 
ngɨÿegaamyɨch njugyꞌajtɨn ma yɨ 
óꞌcɨn (mɨɨd jäy ajcxy ypocy ycɨxpɨ), 
etz njugypɨgɨpyɨch jadügꞌoc. 18

 Caꞌ ni 
pɨn xypɨjcɨbɨch yɨ njugyꞌajtɨn, ɨɨch 
yɨꞌ cɨꞌm ngɨÿegamy. Nmɨɨdɨch mɨcꞌajt 
nej ngɨÿegɨpyɨch njugyꞌajtɨn, etz nañ 
nmɨɨdɨch mɨcꞌajt nej njugypɨgɨpyɨch 
jadügꞌoc. Jaduꞌn nDeedyɨch tɨ 
xyꞌaneꞌmyɨch co jaduꞌn ndunɨpyɨch, 
nꞌögɨbɨch, njugypɨgɨpyɨch jadügꞌoc.

19
 Chi jadügꞌoc ajcxy caꞌ nayꞌayuc-

huinjɨhuɨɨyɨ je judíojäy ajcxy mɨɨd 
Jesús yꞌayuc ycɨxpɨ. 20

 Mayjäy 
ymɨnañ:
―Caꞌoybɨ yɨꞌ ymɨɨd, locjɨɨyb yɨꞌ, 

¿nej co ajt nꞌamɨdoꞌijtɨm yꞌayuc?
21

 E jacjadyii ajcxy ymɨnaangɨxy:
―Jadayaabɨ tɨyꞌajt etz mɨcꞌajt caꞌ 

yajpaady ma tüg jäy huɨdibɨ mujcuꞌ 
ymɨɨd. Caꞌ jëbɨ tüg mujcuꞌ jäy 
huintzpɨ yajꞌixɨg̈y.

May judíojäy ajcxy caꞌ cöbɨjcy Jesús
22

 Jɨm Jerusalén anajty xɨɨ yjadyii, 
jeꞌ anajty ajcxy ñixɨɨdumyb jɨmɨjt 
Dios ytɨjc. 23

 E hueꞌ anajty tɨɨch 
tiempo. Chi jɨm anajty Jesús 
yhuɨdity ma Dios ytɨjc, ma je 
Salomón ytɨjc-huinduu. 24

 Chi ajcxy 
je judío yꞌixpɨcytɨjc nimujcy ooy 
Jesús, nɨmay ajcxy:
―¿Ixtɨ mɨnaanɨ miich ɨɨch ajcxy 

tɨydudägy xyajhuinjɨhuɨḧuáangɨxyɨch 
pen miich jeꞌ je Cristo? 
Yajhuinjɨhuɨɨygɨch ajcxy tɨydudägy.

25
 Chi Jesús yꞌadzooy:

―Tɨ ajcxy nyajnɨmaaygɨxy, e 
caꞌ miich ajcxy tɨ nmɨbɨjccɨxy. Je 
mɨjhuinmaꞌñ huɨdibɨ ndumybɨch 
nmɨɨdɨch nDeedy ymɨcꞌajt, yɨꞌ 
jeꞌ nidɨyꞌajtꞌajtp co ɨɨch jeꞌ je 
Cristo. 26

 Paady ycɨxp miich ajcxy 
caꞌ mmɨbɨjccɨxy, com caꞌ miich 
ajcxy njäyꞌadyiijɨch. 27

 Ɨɨch njäy 
ajcxy ymɨjpɨdaacyp ɨɨch nꞌayuc, e 
nꞌijxcajpɨch ajcxy jeꞌ, e jeꞌ ajcxy 
xypanɨcxpɨch. Tɨm jaduꞌn nej je 
borregɨ ajcxy yöcmɨdoy je yhuindzɨn, 
jaduꞌn nej je huindzɨn ijxcapy jeꞌ 
yborregɨ, e jaduꞌn nej yɨ yborregɨ 
ypanɨcxyii. 28

 Ɨɨch njäy ajcxy 
nmooybɨch yɨ jugyꞌajtɨn huɨdibɨ caꞌ 
tüccɨꞌyɨ ycɨxaꞌñ ytɨgoyaꞌñ. Caꞌ jeꞌ ajcxy 
yjugyꞌajtɨn ytɨgoyɨpy ni camɨna, e ni 
pɨn caꞌ huaad jeꞌ ajcxy xypɨjcɨch. Jeꞌ 
ajcxy cɨꞌam nmɨɨdɨdyɨch. 29

 Yɨ Dios 
Teedy huɨdibɨ ɨɨch njäy tɨ xymöy, 
tügpajc yɨꞌ ymɨjɨty, e ni pɨn huaad ni 
ti capɨj́cɨy huɨdibɨ Dios Teedy ymɨɨd 
cɨꞌam. 30

 Dios Teedy etz ɨɨch túꞌcɨy ɨɨch 
ajcxy.

31
 Chi je judíojäy ajcxy jadügꞌoc 

tzaa conɨg̈ cädzaangɨxy anajty ajcxy. 
32

 Chi Jesús jeꞌ ajcxy nɨmay:

―Tɨ ɨɨch ooy mɨj oybɨ nduñɨch ma 
miich mhuinduu mɨɨd je nDeedyɨch 
ymɨcꞌajt ycɨxpɨ. ¿Huɨdi ycɨxpɨ miich 
ajcxy xychaagädzáangɨxyɨch?

33
 Chi je judío ixpɨcytɨjc ajcxy 

yꞌadzooy:
―Caꞌ nmɨnaanɨm paady ɨɨch ajcxy 

miich ndzaagädzaangɨxy mɨɨd 
je oybɨ tɨɨbɨ mduñ, hueꞌ janchtɨy 
ycɨxpɨ ndzaagädzaangɨxy mɨɨd co 
ooy Dios myajjotmädy. Com miich 
nañ jäy, e mnayyajnaxyii Dios.

34
 Huinꞌit Jesús jeꞌ ajcxy nɨmay:

―Jaduꞌn ycojaayɨty ma yɨ 
judíojäy ajcxy ytɨyꞌajtnecy, ma 
Dios jaduꞌn ymɨnaꞌñ: “Jaduꞌn 
nej dios miich ajcxy.” 35

 Paady 
caꞌ ngapxtɨgooyɨch, com Dios 
cɨꞌm jaduꞌn mɨnamb ma ñecy, co 
jaduꞌn nej Dios jeꞌ ajcxy huɨdibɨ 
Dios yꞌayuc cöbɨjcɨp (e caꞌ huaad 
pɨnjäy ymɨnaꞌñ co Dios ñecy caꞌ 
yjanchɨty). 36

 Dios tɨ xyajnïbɨcyɨch 
jada tung, e xyquejxyɨch ya 
naaxhuiñ. ¿Nej co mmɨnaangɨxy co 
ɨɨch ngapxtɨgooyɨch co nmɨnaꞌñɨch 
co Dios xyꞌungꞌadyiijɨch? 37

 Pen 
caꞌ nduñɨch nDeedyɨch ytung, 
caꞌ ɨɨch ajcxy huaad nꞌayuc 
xymɨbɨjcɨch. 38

 E pen ndumybɨch 
nDeedyɨch ytung, oy ixyipy miich 
ajcxy caꞌ xymɨjpɨdaacɨch nꞌayuc, 
jëbɨ ixyipy mɨjpɨdägy ajcxy je 
mɨjhuinmaꞌñ huɨdibɨ ndumybɨch. E 
chi mnejhuɨḧuɨpy miich ajcxy, etz 
mmɨjpɨdägɨpy miich ajcxy co je 
Dios Teedy yajpaady ma ɨɨch, e ɨɨch 
nyajpaadyɨch ma Dios Teedy.

39
 Ooy ajcxy jamadzaañ Jesús, e 

chi Jesús oy chonɨ, caꞌ ajcxy majch.
40

 Chi Jesús ñɨcxy jadügꞌoc jɨm 
Jordán mɨj nɨɨ nïnaxy ma Juan 
yjäy yajnɨɨbejty ogaꞌnꞌaty, chi jɨm 

yhuɨꞌmɨɨy. 41
 Mayjäy Jesús ooy 

ñimujcɨ, e ymɨnañ ajcxy:
―Je Juan el Bautista caꞌ jaduꞌn 

ooy mɨjhuinmaꞌñ tuuñ, per tügꞌócɨy 
yɨ tɨyꞌajt jaduꞌn nej nimɨydactay 
jada Jesús, janch tɨyꞌajt jeꞌ.

42
 E janch mayjäy ooy mɨbɨjcy 

Jesús jɨm ma je jɨmbɨ it.

Co Lázaro yꞌoꞌcy

11  Jɨm Betania anajty tüg 
paꞌmjäy, hueꞌ anajty yxɨɨ 

Lázaro. Hueꞌ jeꞌ anajty chɨnäy 
ma María etz Marta ycogajpɨty. 
2

 María jeꞌ anajty huɨdibɨ je 
Huindzɨn Jesús anajty tɨ yajjaxy je 
ujtzpɨjyñɨɨ huɨdibɨ ooy oy yxuugy, 
etz poꞌtɨ Jesús ytecy mɨɨd ycöhuay. 
Hueꞌ jeꞌ anajty María etz Marta 
ymɨdügquëx Lázaro huɨdibɨ anajty 
pɨjcɨp. 3 Chi Lázaro ymɨdügquëx 
ajcxy ycapxyquejxy ma je Huindzɨn 
Jesús anajty yajpaady, e chi oy 
yajnɨmäyii:
―Je mmɨgüg huɨdibɨ ooy mdzocy, 

pɨjcɨp jeꞌ.
4

 Co Jesús jaduꞌn mɨdooy, chi 
ymɨnañ:
―Jeꞌ ypaꞌm caꞌ yajꞌögaꞌñyii 

tüccɨꞌyɨ. Jeꞌ ypaꞌm hueꞌ 
yajniguëxɨg̈amy Dios ymɨcꞌajt, 
jaydëb Dios ycömaybɨdzɨmɨpy, e 
nañ ɨɨch nyajcömayɨpyɨch, ɨɨch je 
jäy huɨdibɨ tzoon tzajpjoty.

5
 Jesús ooy anajty tzocy jɨhuɨÿ je 

Marta, María etz je Lázaro. 6 Oy 
jaduꞌn Jesús nejhuɨɨy co anajty 
Lázaro ypɨgyii, jamejtz xɨɨ jɨm 
yjacxɨɨnajxy ma anajty yajpaady. 
7

 Huinꞌit Jesús nɨmay ydiscípulos 
ajcxy:
―Tzoc jamɨm jɨm Judea naaxjot.

8
 Chi jeꞌ ydiscípulos ajcxy 

yꞌadzooy:
―Huindzɨn, namnɨ jäy ajcxy jɨm 

Judea tɨ xyꞌocjaccögädzambɨ, e 
¿mnɨcxaanɨp jɨm jadügꞌocɨ?

9
 Chi Jesús yꞌadzooy:

―Majmetz hora tüg xɨɨmbɨ mɨɨdɨty. 
Pɨnjäy mɨɨd Dios ytɨyꞌajt, caꞌ ayoꞌn 
padaꞌñ, tɨm jaduꞌn nej jɨhuɨÿ 
yhuɨdity xɨɨm, e caꞌ ycönepy, com 
co xɨɨ codɨɨcxy jada naaxhuiñybɨ. 
10

 Pɨnjäy caꞌ mɨɨdɨty Dios ytɨyꞌajt, 
caꞌ jeꞌ nejhuɨÿ ti anajty jadaanɨp, 
chi ayoꞌn padaꞌñ, tɨm jaduꞌn nej jäy 
ycoodzhuɨdity, e chi ycönepy mɨɨd 
co caꞌ anajty ixy ma ñɨcxy.

11
 Huinꞌit Jesús jeꞌ ajcxy nɨmay:

―Ɨɨch ajt nmɨgüg Lázaro maab jeꞌ, 
nɨcxy nyajpɨdɨg̈aꞌñɨch.

12
 Chi jeꞌ ydiscípulos ajcxy 

yꞌadzooy:
―Huindzɨn, pen maab, 

huaadjɨhuɨj̈ɨḧuɨp yɨꞌ, cɨꞌm yɨꞌ 
ymäyhuijɨpy.

13
 Jeꞌ Jesús anajty ñimɨydaacyp 

je oꞌcɨn, e jeꞌ ajcxy tijy Jesús 
ñimɨydaacyp je mähuɨɨ. 14

 Chi Jesús 
yajmɨɨdmɨydacy ajcxy tɨydudägy, 
ymɨnañ:
―Lázaro tɨ jeꞌ yꞌoꞌcy. 15

 E ooy 
njotcújcɨdyɨch mɨɨd miich ajcxy 
ycɨxpɨ co anajty ɨɨch caꞌ njɨmɨty, 
jɨgɨx ajcxy mmɨbɨgɨpy co Dios 
ymɨcꞌajt nmɨɨdɨdyɨch. Tzoc ajt 
jamɨm jɨm Betania.

16
 Tomás huɨdibɨ anajty ajcxy 

yxɨɨgoyaaxyp Dídimo, huɨdi ayuc-
huimbɨdzɨm: cuate, nɨmay jacjadyii 
Jesús ydiscípulos ajcxy:
―Tzoc ajt nañ jaduꞌn jamɨm, huen 

jäy jɨm xyajꞌoꞌcɨm quipxy mɨɨd 
Jesús.

Jesús yajjugypɨgɨpy je jäy ajcxy 
etz möhuɨpy ajcxy jugyꞌajtɨn

17
 Co ajcxy jɨm yjaꞌty, chi ajcxy 

paty tɨyꞌajt co mɨmɨdaaxxɨɨbɨ anajty 
maabɨ Lázaro ñaaxtɨgɨÿ. 18

 Betania 
caꞌ anajty ooy yjɨguëgyɨty mɨɨd 
Jerusalén, jëyɨ jadaꞌ anajty mɨɨdɨty 
tugɨɨg kilómetro. 19

 May judíojäy 
ajcxy anajty tɨ ymiiñgɨxy ma Marta 
etz María, yajjotcugɨḧuaꞌñ ajcxy 
mɨɨd jeꞌ ymɨguëx ycɨxpɨ co anajty tɨ 
yꞌögy. 20

 Co nejhuɨÿ Marta co Jesús 
anajty jɨm ymiñ, chi nidzooñ oy 
jɨjpcobadɨÿ. E María jɨm yhuɨꞌmɨɨy 
ma ytɨjc, tɨgoty anajty ɨñäy. 21

 Chi 
Marta Jesús nɨmay:
―Huindzɨn, co ixyipy miich 

ya anajty myajpaady, caꞌ ixyipy 
tɨ yꞌögy nmɨguëxɨch. 22

 Per 
nnejhuɨɨybɨch co miich cham jëbɨ 
Dios mmɨbɨjctzoy, e xymöhuɨp ti 
mdɨmdzojcyp.

23
 Chi Jesús yꞌadzooy:

―Je mmɨguëx jugypɨgɨp jadügꞌoc.
24

 Chi Marta yꞌadzooy:
―Nnejhuɨɨybɨch co yjugypɨgɨpy 

jadügꞌoc co anajty naaxhuiñybɨ 
tɨ yhuaadꞌajtnɨ co Dios anajty 
yajtɨgadzaꞌñ.

25
 Per huinꞌit Jesús yꞌadzooy:

―Ɨɨch jeꞌ nyajjugypɨgɨpyɨch 
je jäy ajcxy, e nmöhuɨbyɨch 
ajcxy jugyꞌajtɨn. Pɨnjäy ajcxy 
xymɨbɨjcpɨch xymɨjpɨdaacpɨch, oy 
anajty yjaꞌögy ajcxy, jugyꞌájtcɨxɨp 
ajcxy jadügꞌoc. 26

 E tügꞌócɨy pɨnjaty 
ajcxy xymɨbɨjcp xymɨjpɨdaacpɨch 
juugyñɨ, caꞌ yꞌögɨpy ajcxy tüccɨꞌyɨ. 
¿Nej mɨbɨjcyp miich jadaajɨ?

27
 Chi Marta yꞌadzooy:

―Nmɨbɨjcypɨch, Huindzɨn. 
Nmɨbɨjcypɨch co miich jeꞌ je Cristo, 

Dios yꞌung, huɨdibɨ anajty miinam 
ya naaxhuiñ.

Jesús taj may ooy mɨɨd Lázaro ycɨxpɨ
28

 Co Marta jaduꞌn ymɨnañ, chi 
jadaꞌ oy huoy yꞌuch María, e 
yajnɨmay ameech:
―Je Huindzɨn chiiby jeꞌ, e miich 

jiiby xymɨɨdmɨydägamb.
29

 Co María jaduꞌn mɨdooy, chi 
ypɨdɨg̈y mɨcꞌamy, e chi ñɨcxy ma 
Jesús. 30

 Caꞌnɨ anajty Jesús yjaꞌty 
cajpjoty. Jɨmnɨ anajty yhuäcxɨjp 
ma anajty Marta tɨ yjɨjpcobaadɨÿii. 
31

 Co ajcxy ijxy co María ypɨdɨg̈y, 
e ypɨdzɨɨmy janch mɨcꞌamy, je 
judíojäy huɨdibɨ anajty ajcxy jɨm ma 
je tɨjc mɨɨd jeꞌ, hueꞌ ajcxy tijy María 
ñɨcxy yaaxpɨ ma anajty tɨ ñaaxtɨgɨÿ 
je Lázaro. Chi ajcxy panɨcxy.

32
 Co yjädy María ma je it ma 

anajty Jesús, co ijxpaty, chi 
ycojxtɨnaayꞌahuɨɨy ma Jesús 
yhuinduu, chi nɨmay:
―Huindzɨn, co ixyipy miich anajty 

mꞌocyaajɨty, ɨɨch nꞌay caꞌ jeꞌ ixyipy 
yꞌögy.

33
 Co Jesús ijxy yäxy je María 

etz je judíojäy ajcxy huɨdibɨ anajty 
yjaymɨɨdꞌajtɨp, chi ooy jɨhuɨɨy etz 
ytaj ymaay. 34

 Chi jadaꞌ Jesús yajtɨy:
―¿Ma ajcxy Lázaro tɨ 

myajnaaxtɨgɨ?̈
Chi ajcxy nɨmay:
―Huindzɨn, jam ijxɨm.
35

 Chi Jesús yaaxy. 36
 Chi judíojäy 

ajcxy ñayñɨmaayɨ miñ xyɨpy:
―Ooydɨm anajty tzocy je Lázaro.
37

 Per nijëjɨty ajcxy ymɨnañ:
―Jadayaabɨ jäy huɨdibɨ huintzjäy 

yajhuindɨcxɨg̈y, ¿nej caꞌ jadaꞌ ixyipy 
mɨcꞌajt mɨɨdɨty jëbɨ ixyipy tɨ yajtzögy 
je Lázaro, e caꞌydɨ ixyipy tɨ yꞌögy?

SAN JUAN 11

El Nuevo Testamento en el mixe de Coatlán © La Liga Bíblica 1976, 2009



218

Jesús yajjugypɨjc Lázaro
38

 Chi Jesús jadügꞌoc yjotmaybaty, 
chi ymɨjhuägy ma je oꞌcpɨ jut. Hueꞌ 
jeꞌ anajty tüg ang mɨɨd tüg mɨj tzaa 
yꞌagɨyducyɨty je jut aguu. 39

 Chi 
Jesús ymɨnañ:
―Jɨɨgɨꞌ ajcxy jada tzaa.
E chi Marta je oꞌcpɨ yꞌuch 

yꞌadzooy:
―Huindzɨn, xuucnɨp yɨꞌ, com 

cham yɨꞌ mɨmɨdaaxxɨɨbiñ maabɨ 
ñaaxtɨgɨÿ.

40
 Chi Jesús ymɨnañ:

―¿Nej cay tɨ jaduꞌn nnɨmäyɨ? Pen 
xymɨbɨj́cɨbɨch yɨꞌ nꞌayuc, mꞌixɨpy 
Dios ymɨcꞌajt yꞌoyꞌajt.

41
 Chi ajcxy je tzaa jɨɨgɨɨy, chi 

Jesús cɨx ypaꞌtꞌijxy, ymɨnañ:
―Dios Teedy, jäygɨdaacɨn 

nyajnajxypɨch ma miich, co 
miich xymɨdoohuɨ nꞌayucɨch 
42

 Yajxon nnejhuɨÿɨch co miich 
xyꞌamɨdoꞌijtpɨch jabom jabom, 
paady ycɨxp miich jaduꞌn tɨ nnɨmäy 
mɨɨd jadayaabɨ jäy ajcxy ycɨxpɨ ma 
ɨɨch nhuinduu, huen ajcxy mɨbɨcy 
co miich xyquejxɨch ya naaxhuiñ.

43
 Co Jesús jaduꞌn ymɨnañ, chi 

jadaꞌ mɨc ycapxy:
―Lázaro, pɨdzɨm tɨbäy.
44

 Hueꞌ je oꞌcpɨ mɨcꞌamy ypɨdzɨmy 
ymoꞌnɨty yajxon tügꞌócɨy ñinïcx etz 
huingoyebɨÿɨty mɨɨd huit, chi Jesús 
ymɨnañ:
―Huimbɨdijttuutcɨxy, e 

najtzmadzɨɨygɨx, huen yöychooñ.

Judío ixpɨcytɨjc ymadzamy 
anajty Jesús

45
 May je judíojäy ajcxy ymɨbɨjcy 

huɨdibɨ anajty María yjaymɨɨdꞌajtyp, 
co ajcxy ijxy je huɨdibɨ anajty 

Jesús tɨ tuñ. 46
 Per jadyii judíojäy 

ajcxy oy ixtäy je fariseojäy ajcxy, 
chi ajcxy yajmɨɨdmɨydacy huɨdibɨ 
anajty Jesús tɨ tuñ. 47

 Je teedy 
tungmɨɨdpɨ ajcxy, etz je fariseojäy 
ajcxy, chi ajcxy ñayhuoomujctayɨ 
je tungmɨɨdpɨ ajcxy nidügꞌócɨy, chi 
ajcxy ymɨnañ:
―¿Nej ajt Jesús nꞌoctuunɨm? 

Yɨjiibɨ yëydɨjc ooy yɨꞌ mɨjhuinmaꞌñ 
tzachtuunɨ. 48

 Pen nnajtzꞌɨxɨɨyɨm 
jaduꞌñyɨ, tügꞌócɨy jäy mɨbɨjctähuaꞌñ 
yɨꞌ. Chi ajcxy ymiinɨpy je Romano 
tungmɨɨdpɨ huɨdibɨ ajt xyꞌanéꞌmɨm, 
e chi yajhuindɨgoyɨpy ɨɨch ajt nDios 
yꞌit, e nañ yajhuindɨgoyɨpy ɨɨch ajt 
ndzɨnaayɨn njugyꞌajtɨn.

49
 Nidügtɨ ajcxy je jäy, hueꞌ anajty 

yxɨɨ Caifás, hueꞌ anajty mɨjtungmɨɨd, 
jeꞌ anajty teedy huindzɨn, jeꞌ jaduꞌn 
jäy nɨmayday:
―Miich ajcxy caꞌ ti 

mhuinjɨhuɨɨygɨxy. 50
 Caꞌ ajcxy 

mnejhuɨÿ co jacꞌoy nyajꞌoꞌcɨm 
je Jesús tügpajc, huen yɨꞌ 
codɨnaydähuɨp naax cajp, jɨgɨx 
caꞌydɨ ɨɨch ajt nnaax ngajp 
yhuindɨooyɨm.

51
 Canan ycɨꞌmhuinmaꞌñ jaduꞌn 

ycɨxpɨ ymɨnañ jeꞌ. Hueꞌ janchtɨy 
com jeꞌ anajty ymɨjtungmɨɨdɨty 
je huinꞌit jɨmɨjt ma teedy ajcxy 
ymiñ, paady Dios huinmaꞌñ jaduꞌn 
yejcy, co jaduꞌn najtzcapxɨy co 
Jesús anajty yꞌögaꞌñ mɨɨd tügꞌócɨy 
ajcxy naax cajp ycɨxpɨ. 52

 E caꞌ 
nmɨnaanɨm mɨɨd jëdaꞌajty mɨɨd je 
judío ajcxy ñaax ycajp ycɨxpɨ, nañ 
jëgɨx́ co huoomujctähuaꞌñ tügꞌócɨy 
Dios yꞌung huɨdijaty anajty ajcxy 
yajpatp xɨɨ ya. 53

 Huinꞌit ogaꞌn ajcxy 
je tungmɨɨdpɨ yajnigodugɨɨy co 
yajꞌögaangɨxy Jesús.

54
 Jesús caꞌ anajty ma yꞌocyajꞌijxnɨ 

mayjäyjoty ma je judíojäy ajcxy. 
Chi jadaꞌ ñɨcxy jɨguem mɨhuingon 
ma je tɨẗznaaxꞌit, ma anajty tüg cajp 
xɨɨjɨty Efraín. Chi jɨm yhuɨꞌmɨy mɨɨd 
ydiscípulos ajcxy.

55
 Huingoonɨp anajty je pascua xɨɨ 

huɨdibɨ anajty judíojäy ytumyb. Tɨ 
anajty may judíojäy ajcxy ñinɨcxnɨ 
jɨm Jerusalén xɨɨꞌajtp huɨdibɨ anajty 
jɨguëgyjaty tzomb. Jayɨjpnɨ ajcxy 
ñɨcxy caꞌ anajty xɨɨ paady, co anajty 
ajcxy ñayyajpocyñïhuädzaꞌñyii. 
56

 Ooy anajty jäy ajcxy ijxtäy 
Jesús huinꞌit. Paady anajty 
chachnayñɨmáayɨgɨxy nidüg nidüg 
miñ xyɨpy, co ajcxy ytɨnayꞌahuɨɨy 
ma Dios ytɨjc, jaduꞌn ajcxy ymɨnañ:
―¿Nej mꞌocmɨnaangɨxy? ¿Minɨpy 

jadaꞌ Jesús xɨɨꞌijxpɨ, o caꞌjɨ?
57

 Je teedy ajcxy jeꞌ yhuindzɨn etz 
fariseojäy ajcxy tɨ anajty yejccɨxy 
cötujcɨn co huentɨmpɨnɨty huɨdibɨ 
anajty nejhuɨɨyb ma je Jesús, huen 
nigapxy jɨgɨx ajcxy madzɨpy.

María yajjaax aceite Jesús ytecy

12  Jatudujcxɨɨnɨ anajty 
pascuaxɨɨ caꞌ paady, co 

Jesús ñɨcxy jɨm Betania, jɨm ma 
anajty Lázaro yajpaady, je huɨdi 
anajty tɨ yajjugypɨcy jadügꞌoc. 2 Chi 
ajcxy jɨm yajꞌoyɨɨy tüg adzuꞌɨb̈ɨ. 
Marta anajty jɨm yajcaayb yajꞌuucp 
je jäy ajcxy. Lázaro anajty mɨɨd 
Jesús ɨñäy ma je mesɨ. 3 Chi 
María conɨg̈y tüg libra ujtzpɨjyñɨɨ 
huɨdibɨ anajty ooy oy yxuugy. 
Tzou jeꞌ anajty ooy, jeꞌ mɨɨd Jesús 
ytecy yajjaaxtaayɨ. Chi jadaꞌ mɨɨd 
ycöhuay poꞌttɨɨch. Chi ac ujtzpɨjyñɨɨ 
yxuugɨẗay tɨgoty. 4 Huinꞌit je Judas 
Iscariote je Simón ymang huɨdibɨ 

anajty yhuindzɨn cɨÿegam ma 
ymɨdzip, jeꞌ jaduꞌn ymɨnaꞌñ:

5
 ―Jacꞌoy co ixyipy tɨ ndoocɨm 

jada ujtzpɨjyñɨɨ oy mɨgoꞌpxpeexytɨ 
jadɨɨb ixyipy ajt ayoobtɨjc 
nbubejtɨm.

6
 Canan paady Judas jaduꞌn 

ymɨnañ co ayoobɨtɨjc tzachpaꞌayoy. 
Paady jaduꞌn ymɨnañ co ajcxy 
chachmeedzaꞌñ. Com jeꞌ anajty 
meeñybijty cuendꞌajtp, e 
chachpuugomyb huɨdijaty anajty 
jiiby ajcxy yjapɨdaacyp. 7 Chi Jesús 
nɨmay je Judas:
―Ixmatz miich yɨꞌ, hueꞌ yɨꞌ yɨ 

María tɨ yujcpɨcy jada ujtzpɨjyñɨɨ 
co yajtunaꞌñ co anajty naaxtɨgɨÿɨch. 
8

 Com yɨ ayoobɨtɨjc ajcxy huinɨxɨɨ yɨꞌ 
miich ajcxy mɨɨdꞌidɨpy. Janch ɨɨch 
caꞌ ɨɨch miich ajcxy mɨɨd nꞌidɨpy 
huinɨxɨɨ (ya naaxhuiñ).

Judío ixpɨcytɨjc yajꞌögamy 
anajty Lázaro

9
 Co ajcxy nejhuɨɨy may judíojäy 

ajcxy co anajty Jesús yjɨmɨty 
Betania, chi ajcxy nimiiñ. E 
canan mɨɨd Jesús ycɨxpɨ jëdaꞌajty, 
jeꞌ anajty ajcxy nañ jaduꞌn 
chachꞌixaamy je Lázaro huɨdibɨ 
anajty tɨ jugypɨcy jadügꞌoc. 
10

 Chi je teedy ajcxy yhuindzɨndɨjc 
ñaygapxɨ, co yajꞌögaangɨxy Jesús 
etz nañ jaduꞌn je Lázaro, 11

 com may 
judíojäy ajcxy anajty ñayjɨɨbɨjcɨn, 
etz tzachmɨbɨjccɨxnɨ Jesús.

Jesús tɨgɨy Jerusalén 
jaduꞌn nej tüg rey

12
 Je com jabom je mayjäy huɨdibɨ 

anajty ajcxy tɨ ymiingɨxy xɨɨꞌajtpɨ 
ñejhuɨɨy ajcxy co Jesús anajty 
yminaꞌñ jɨm Jerusalén. 13

 Chi ajcxy 

cabɨg̈y may ytɨɨxy yꞌaacx, chi ajcxy 
nidzooñ Jesús, chachmɨnaangɨxy:
―¡Dios ajt xyñihuaanɨm 

xyajtzoocɨm! Mimb tüg jäy huɨdibɨ 
Dios tɨ yconucxyii. Ymɨɨd yɨꞌ Dios 
ymɨcꞌajt, jeꞌ jeꞌ je judíojäy yrey.

14
 Co Jesús paty tüg burro mang 

huɨdibɨ caꞌ ni pɨn yajꞌɨñaayñɨ, chi 
yajpejty, chi cuyduuñ jaduꞌn nej 
anajty jaybety yꞌity ma Dios ñecy 
co jaduꞌn ymɨnañ:
 15 ―Caꞌ mdzɨgɨÿ miich ajcxy 

huɨdibɨ tzɨnaayb ma Sión cajp 
(Jerusalén). Cha je mrey ymiñ 
yꞌɨñäy ma tüg burro mang.

16
 Je huɨdibɨ anajty ajcxy Jesús 

discípuloꞌajtyp, caꞌ anajty ajcxy 
huinjɨhuɨɨygɨxy ixtɨ coonɨ Jesús 
paty jadügꞌoc yɨꞌ yꞌoyꞌajtɨn 
ymɨjꞌajtɨn jiiby tzajpjoty. Huinꞌit 
ajcxy ajɨhuɨygootɨ co jaduꞌn anajty 
ycojaayɨty mɨɨd Jesús ycɨxpɨ, e nañ 
co jeꞌ anajty Jesús tɨ yajtunyii tɨ 
yajjadyii jaduꞌn nej jaybety ymiñ.

17
 Je jäy ajcxy huɨdibɨ anajty ajcxy 

ymɨɨd Jesús, huinꞌit co Lázaro 
ypɨdzɨmy ma yajnaaxtɨgɨɨyɨ, e 
yajjugypɨjcɨ jadügꞌoc, chachyejcyp 
anajty ajcxy tɨyꞌajt nañ jaduꞌn 
huɨdibɨ anajty ajcxy tɨ ijxcɨxy. 18

 Nañ 
paady ycɨxpɨ je mayjäy oy nañ jaduꞌn 
yjɨjpcobadɨÿii, co ajcxy nejhuɨy je 
mɨjhuinmaꞌñ huɨdibɨ anajty Jesús 
ytumyb. 19

 Paady je fariseojäy ajcxy 
ñayñɨmaayɨ miñ xyɨpy:
―Ix ajcxy, caꞌ jadaꞌ ninej 

nmɨmadaacɨm Jesús, com tügꞌócɨy 
yɨ mayjäy axam ajcxy jeꞌ panɨcxcɨxy.

Nijëjɨty anajty griegojäy 
mɨɨdmɨydägaangɨxy Jesús

20
 Nijëjɨty griegojäy nañ tɨ anajty 

ñɨcxcɨxy jɨm Jerusalén Dios 

ojadajtpɨ xɨɨjoty. 21
 Chi jadaꞌ je 

griegojäy ajcxy nimɨjhuägy Felipe, 
huɨdibɨ anajty Betsaida cogajp 
jɨm Galilea naaxjot, e chi ajcxy 
mɨnucxtaacy nɨmay:
―Mɨgüg, tun mayꞌajt pubejtcɨch, 

Jesús ɨɨch ajcxy njaꞌixamy.
22

 Chi Felipe oy yajnɨmay Andrés, 
chi ajcxy Felipe etz Andrés oy Jesús 
yajnɨmay. 23

 Chi Jesús ymɨnañ:
―Tɨ je tiempo paady co ɨɨch 

je jäy huɨdibɨ tzoon tzajpjoty 
nyajcömayɨpyɨch. 24

 Janch janch 
ɨɨch miich ajcxy jaduꞌn nɨmaaygɨxy 
co jäy nïby tüg mocpajc, e co je 
mocpajc ymuxy, huinꞌit yhuindɨgoy, 
e chi ytɨɨmꞌajtnɨ mayꞌamy. Pen 
caꞌ ni pɨn nïby jada mocpajc, 
caꞌ ytɨɨmꞌadaꞌñ. Jaduꞌn ɨɨch 
nipaady nej je mocpajc. Copɨcy 
nꞌögɨbyɨch, huinꞌit mayjäy jugyꞌajtɨn 
paadaangɨxy huɨdibɨ caꞌ ycɨxɨpy 
ytɨgoyɨpy ni mɨna. 25

 Je jäy huɨdibɨ 
ooy nïgɨ nixondägy yɨ chɨnaayɨn 
ya naaxhuiñ, yajtɨgoyamy jeꞌ 
yjugyꞌajtɨn tüccɨꞌyɨ. Per je pɨn 
caꞌp ooy nijotꞌaty je chɨnaayɨn ya 
naaxhuiñ, e nixondaacɨ ooy nïgɨ 
Dios yꞌayuc, jeꞌ yꞌalma nïdzoocɨn 
paadɨp ma Dios. 26

 Pen ji jäy huɨdibɨ 
naybɨdaacɨp ma ɨɨch, copɨcy ajcxy 
xypanɨćxɨbɨch. Ma ɨɨch nyajpaady, 
nañ jɨm yɨꞌ yajpaadɨpy nañ jaduꞌn. 
Yɨ jäy pɨnjaty naybɨdaacɨp ma ɨɨch, 
Dios Teedy yɨꞌ cömayɨɨb.

Jesús capxpɨdzɨmy co yꞌögaꞌñ
27

 Chi Jesús yjacmɨnañ:
―Tájnɨbɨch mayñɨbɨch cham 

jotjoty huinmaꞌñyjoty. ¿Nej 
nnɨmähuɨbɨch nDeedyɨch? 
¿Nïhuaangɨch ma jada ayoꞌn 
tzaachypɨ huɨdibɨ tɨ yhuaadꞌajtnɨ? 

Caꞌ yjaduꞌnɨty. Com paady ycɨxp tɨ 
nmiiñɨch ma jada xɨɨ tiempo, jëbɨ 
ayoꞌn nyajnajxɨch mɨɨd jäy ajcxy 
ypocy ycɨxpɨ. 28

 Dios Teedy tun 
huɨdibɨ copɨcy, jëbɨ jäy ajcxy ijxcɨxy 
miich mmɨcꞌajt etz miich mꞌoyꞌajt.

Huinꞌit je jäy ajcxy huɨdi anajty 
jɨm ma Jesús yajpaady mɨdooy tüg 
ayuc choñ tzajpjoty ymɨnañ:
―Tɨ nduñɨch mɨjhuinmaꞌñ, e tɨ 

jäy ixy ɨɨch nmɨcꞌajt nꞌoyꞌajt. E nañ 
jadügꞌoc ndunɨpyɨch mɨjhuinmaꞌñ, 
jɨgɨx jäy ajcxy íjxcɨxɨpy jadügꞌoc 
ɨɨch nmɨcꞌajt ɨɨch nꞌoyꞌajt (jaduꞌn 
Dios yꞌadzooy yꞌung Jesús).

29
 Je mayjäy huɨdibɨ anajty ajcxy 

jɨm, je tɨɨbɨ anajty ajcxy mɨdoogɨxy 
je ayuc huɨdibɨ tzoon tzajpjoty, 
ymɨnañ ajcxy:
―Enee yɨꞌ tɨ yjidity.
Jacjadyii ajcxy ymɨnaañ:
―Tüg ángel tɨ ymɨgapxyii.
30

 Chi Jesús nɨmay je mayjäy 
ajcxy:
―Caꞌ nmɨnaanɨm mɨɨd ɨɨch 

ycɨxpɨ jaduꞌn tɨ yajmɨdoy 
jadayaabɨ ayuc huɨdibɨ tɨ chooñ 
tzajpjoty. 31

 Jadachambɨ jadaꞌ Dios 
yajpocycähuaꞌñ naaxhuiñyjäy, e 
nañ ypɨgaanɨpy je mujcuꞌ ymɨcꞌajt 
huɨdibɨ aneꞌmb naaxhuiñyjäy 
ajcxy. 32

 Co ɨɨch anajty jäy tɨ 
xyajcruudzpetyɨch, e co ɨɨch anajty 
tɨ njugypɨcyɨch jadügtecy, e co ɨɨch 
anajty tɨ nhuimbityɨch tzajpjoty, 
huinꞌit tügꞌócɨy jäy ajcxy huɨdibɨ 
xymɨbɨjcpɨch, nyajpaꞌttɨgɨḧuɨbɨch 
jiiby tzajpjoty ma nyajpaadyɨch.

33
 Paady jaduꞌn Jesús ymɨnañ, 

jëbɨ huaad tügꞌócɨy jäy ajcxy 
huinjɨhuɨḧuɨp ti oꞌcɨn anajty 
ypadamy. 34

 Chi je mayjäy ajcxy 
ymɨnañ:

―Ma Dios ñecy jiiby jaduꞌn 
ymiñ jaybety co je Cristo huinɨxɨɨ 
jeꞌ yꞌidaꞌñ. E ¿nej miich co cham 
jaduꞌn mɨnaꞌñ co copɨcy co yɨ jäy 
huɨdibɨ tzoon tzajpjoty, huimbidam 
jadügtecy tzajpjoty? ¿Pɨn jëduꞌn 
mdijyp huɨdibɨ tzomb tzajpjoty?

35
 Chi Jesús nɨmay je jäy ajcxy:

―Jahueenɨ xɨɨ tiempo njacꞌidaꞌñɨch 
mɨɨd miich ajcxy. Jaduꞌn ɨɨch ndɨyꞌajt 
nej tüg jɨɨn huɨdibɨ codɨɨcxp jäy co 
ytüyöy. Cuychɨnäy ɨɨch ndɨyꞌajt, co 
tzojc nhuimbidaꞌñɨch tzajpjoty, e 
miich ajcxy mhuɨꞌmaꞌñ jaduꞌn nej 
jäy huɨdibɨ caꞌ jɨɨn mɨɨdɨty. Je jäy 
ajcxy huɨdibɨ caꞌ cuychɨnaaygɨxy 
ɨɨch ndɨyꞌajt, caꞌ ajcxy nejhuɨɨygɨxy 
ma ñɨcxcɨxy. Jaduꞌn ajcxy nej 
jɨhuɨÿ yöygɨxy coodz, e caꞌ ijxcɨxy 
ma ñɨcxcɨxy. 36

 Com occhaani 
ɨɨch ma miich ajcxy, nyajꞌixpɨjcyp 
ɨɨch miich ajcxy Dios ytɨyꞌajt. Pen 
xymɨbɨj́ccɨxpɨch, mꞌíjtcɨxɨp ixpɨcy ma 
Dios ytɨyꞌajtɨn.

Co Jesús jaduꞌn je jäy ajcxy nɨmayday, 
huinꞌit Jesús jeꞌ ajcxy puhuaꞌctuutnɨ, 
chi ñɨcxnɨ, e caꞌ ma yꞌocjacꞌijxɨn.

Je judíojäy caꞌ mɨbɨgaꞌñ Jesús
37

 Ooy anajty canaag mɨjhuinmaꞌñ 
Jesús tɨ jatuuñ ma jäy ajcxy 
yhuinduu, e caꞌ anajty ajcxy ni ti 
tɨm mɨbɨjccɨxy. 38

 Huɨdibɨ Jesús 
ytun ycapx, jiiby anajty jaduꞌn 
ycojayɨty ma je Dios yꞌayuc necy, je 
Isaías ñecy, co Isaías jaduꞌn ymɨnañ:

Huindzɨn, caꞌ ni pɨn ajt nꞌayuc 
ndɨyꞌajt tɨ xymɨbɨjcɨm. Caꞌ ni 
pɨn huɨdibɨ huinjɨhuɨɨyb je 
Huindzɨn Dios ymɨcꞌajt.

39
 Caꞌ anajty ajcxy huaad 

ymɨbɨjccɨxy, com nañ tɨ anajty 
jaduꞌn Isaías jay ma jaduꞌn ymɨnañ:

 40 Jaduꞌn yɨꞌ ajcxy nej jɨhuɨÿ 
Dios tɨ yajhuindzɨɨygɨxy, e 
tɨ yajjotjunɨɨygɨxy, jɨgɨx 
caꞌ yꞌíjxcɨxɨpy mɨɨd yhuiin, 
e mɨɨd yjot yhuinmaꞌñ 
caꞌ huinjɨhuɨɨ́yɨgɨxyɨpy, ni 
ycajothuimbíjtcɨxɨpy nej jëbɨ 
Cristo yajtzóocɨgɨxy.

41
 Paady jaduꞌn Isaías ymɨnañ jeꞌ co 

anajty tɨ ijxɨ Cristo yꞌoyꞌajt, e chi 
cojay nej anajty tɨ ixy.

42
 Caꞌ nidügꞌócɨy judío ixpɨcytɨjc 

mɨjotmädy anajty Jesús. Jɨm 
anajty nijëjɨty huindzɨndɨjc huɨdibɨ 
mɨbɨjcp Jesús. Per mɨɨd je fariseojäy 
ycɨxpɨ co chachjotmaꞌtcɨxy, paady 
anajty ajcxy caꞌ capxpɨdzɨmgɨxy 
co mɨjpɨdaaccɨxy Jesús. Jeꞌ co 
chɨgɨɨygɨxy co jɨm yajpɨdzɨmɨɨyb 
ajcxy tüccɨꞌyɨ ma Dios ytɨjc, etz 
ma yɨ judío ñaymujctac. 43

 Jacnïgɨ 
anajty tzojccɨxy co huen jäy 
cömáayɨgɨxy, caꞌydɨ co ajcxy Dios 
ycömayɨɨyb.

Dios yajpocycähuɨp je 
mayjäy mɨɨd Jesús yꞌayuc

44
 Chi jadaꞌ Jesús ymɨnañ mɨc:

―Je jäy ajcxy huɨdibɨ 
xymɨbɨjcpɨch xymɨjpɨdaacpɨch, 
camɨnaanɨm ɨɨch naydüg 
xymɨbɨjcpɨch xymɨjpɨdaacpɨch, nañ 
ymɨbɨjcyp ymɨjpɨdacyp ajcxy je tɨɨbɨ 
ɨɨch ya naaxhuiñ xyquexyɨch. 45

 E 
je jäy huɨdibɨ xyꞌijxpɨch, tɨm jaduꞌn 
nipaady nej jɨhuɨÿ tɨ ixy je huɨdibɨ 
tɨ xyquexyɨch. 46

 Ɨɨch tɨ nmɨmiiñɨch 
ya naaxhuiñ Dios ytɨyꞌajt, jaduꞌn 
ɨɨch nipaady nej jɨhuɨÿ tüg jɨɨn 
huɨdibɨ codɨɨcx je jäy ajcxy. Je 
jäy ajcxy huɨdibɨ xymɨbɨjcpɨch caꞌ 
ajcxy yhuɨꞌmɨpy jɨbɨctuuby, jaduꞌn 
nej jɨhuɨÿ caꞌ ajcxy chɨnaaygɨxy 

agootztuuby. 47
 Je jäy ajcxy 

huɨdibɨ mɨdoob ɨɨch nꞌayuc, e caꞌ 
cuydungɨxy, caꞌp jeꞌ ɨɨch jeꞌ ypocy 
ajcxy nꞌixyöyaanɨ nbayöyaanɨ 
cham. Caꞌp ɨɨch tɨ nmiiñɨch 
ya naaxhuiñ mɨɨd co jäy ajcxy 
ndzaachytunɨpyɨch mɨɨd ypocy 
ycɨxpɨ. Paady ɨɨch tɨ nmiiñɨch ya 
naaxhuiñ co nyajpocyñïhuädzaꞌñɨch 
yɨ jäy ajcxy. 48

 Je jäy ajcxy huɨdibɨ 
xycapxhuimbíjtɨbɨch nꞌayuc, e caꞌ 
xycöbɨgaꞌñɨch, ymɨɨd ajcxy huɨdibɨ 
yajpocycähuɨɨb. Yɨ ayuc huɨdibɨ 
tɨ ngapxyɨch, yɨꞌ yajpocycähuɨɨb 
ajcxy co anajty naaxhuiñybɨ 
tɨ yhuaadꞌajtnɨ co Dios anajty 
yajtɨgatzaanɨ. 49

 Com ɨɨch caꞌ 
ngɨꞌmꞌayuc ngapxhuäcxyɨch. Jeꞌ 
jeꞌ Dios Teedy yꞌayuc, je huɨdibɨ tɨ 
xyquexyɨch, yɨꞌ ngapxhuäcxɨbɨch 
yꞌayuc. Je huɨdibɨ tɨ xyquexyɨch ya 
naaxhuiñ tɨ xyñajtzcapxɨɨyɨch yɨꞌ 
yꞌayuc, jada ayuc ngapxhuäcxypɨch 
nyajnɨmaaygɨxyp. 50

 E nejhuɨɨybɨch 
co Dios yꞌayuc ytɨyꞌajt ymɨmimyb 
yɨꞌ tzɨnaayɨn jugyꞌajtɨn huɨdibɨ 
caꞌ tüccɨꞌyɨ ycɨxy ytɨgoy. Paady 
ycɨx je ayuc huɨdibɨ ajcxy 
nyajmɨɨdmɨydacyp, jaduꞌn 
nyajmɨɨdmɨydaaccɨxy nej Dios 
Teedy tɨ xyajnajtzꞌaneꞌmɨÿɨch.

Jesús ypujɨ ydiscípulos ajcxy ytecy

13  Caꞌnɨ anajty xɨɨ paady, 
pascuaxɨɨ anajty ajcxy 

tijy. Chi Jesús ñejhuɨɨyb co 
anajty yxɨɨ ytiempo yhuaadꞌajtnɨ 
mɨna chonaanɨ ya naaxhuiñ 
yhuimbidaanɨ ma Dios Teedy. E 
Jesús ooy anajty tzocy jɨhuɨÿ 
ymɨgügtɨjc ajcxy huɨdibɨ ya 
naaxhuiñ anajty ajcxy huɨꞌmaꞌñ. 
Jaduꞌn tzocy jɨhuɨÿ huinɨxɨɨ.

2
 Chi jadaꞌ Jesús etz ymɨgügtɨjc 

ytɨgɨɨy ajcxy adzuuꞌajtp (je 
pascuaxɨɨ adzuꞌajtɨn). Tɨ anajty 
je mujcuꞌ huinmaꞌñymöy Judas 
Iscariote, Simón ymang, co anajty 
Jesús cɨÿegaꞌñ ma ymɨdzip ajcxy. 
3

 Ñejhuɨɨyb anajty Jesús co je Dios 
Teedy tɨ yajcɨd̈ɨgɨÿii tügꞌócɨy ymɨcꞌajt, 
e Jesús nañ ñejhuɨɨyb anajty co jeꞌ 
tɨ chooñ ma Dios yꞌit, e nañ jiiby 
anajty jadügꞌoc yhuimbidaꞌñ. 4 Chi 
ypɨdɨg̈y ma mesɨ, chi je yoñybɨ yhuit 
ñayyajnïjenduuttɨ. Chi huijtzɨg̈y 
tüg huit huɨdibɨ mɨɨd ñaymextɨɨtzɨ 
nayböttɨɨtzɨ, ñayyajmɨjxojtzpejtɨ 
yhuindɨɨy. 5 Co jaduꞌn ñayñiꞌixɨɨyɨ, 
chi pɨdacy nɨɨ ma tüg cɨb̈ujɨꞌñyboc. 
Chi nihuägɨɨyɨ ydiscípulos ajcxy 
ytecy. Chi yajtzondacy tecypujɨɨ tüg 
tüg, e mextɨɨch pöttɨɨch mɨɨd je huit 
huɨdibɨ anajty tɨ ñayyajhuindɨyɨÿii.

6
 Co nihuägɨɨyɨ Simón Pedro ytecy, 

chi Pedro ymɨnañ:
―Huindzɨn, caꞌ huaad miich ndecy 

xypujɨch.
7

 Chi Jesús yꞌadzooy:
―Huɨdibɨ ɨɨch ndumyb caꞌ yɨꞌ 

miich ajcxy mhuinjɨhuɨɨygɨxy 
jadachambɨ, jaccomjecy miich ajcxy 
mhuinjɨhuɨḧuɨpy.

8
 Chi Pedro yꞌadzooy:

―Miich caꞌ huaad ɨɨch ndecy 
xypujɨch ni camɨnaabɨ.

Chi Jesús yꞌadzohuimbijty:
―Pen caꞌ mdecy nbujɨ, caꞌ ɨɨch 

miich jëbɨ njäyꞌadyii.
9

 E huinꞌit Pedro nɨmay Jesús:
―Huindzɨn, caꞌ ɨɨch jëdaꞌajty 

ndecy xypújɨbɨch, hueꞌ janchtɨy 
tügꞌócɨy ngɨj̈ɨch etz ngohuajcɨch.

10
 Chi Jesús nɨmay Pedro:

―Com tɨɨbɨ mjot mhuinmaꞌñ 
yajhuäch, caꞌ yɨꞌ ocjactzojcnɨ 

yajhuädzɨpy mjot mhuinmaꞌñ 
jadügtecy. Tɨm jaduꞌn nej jɨhuɨÿ 
naamnɨ chiÿ, e cham caꞌ tzojcnɨ 
yajtziḧuɨbyɨch jadügtecy. Jëdaꞌajty 
mdecy nbujɨch cham. Miich 
ajcxy huädz mjot mhuinmaꞌñ 
ajcxy mmɨɨdɨñ, oy caꞌ miich ajcxy 
nidügꞌócɨy.

11
 Com Jesús ñejhuɨɨyb anajty 

pɨnjäy cɨÿegaanɨp ma ymɨdzip, e 
paady jaduꞌn ymɨnañ:
―Caꞌ ni tügꞌócɨy miich ajcxy mjot 

mhuinmaꞌñ yhuädzɨty.
12

 Chi jadaꞌ co yajtecypujtay, chi 
jadaꞌ yoñyhuit yajtɨgɨɨy jadügꞌoc. 
Yꞌixtacy ma mesɨ, e chi jadaꞌ nɨmay 
ajcxy:
―¿Nej mhuinjɨhuɨɨyb ajcxy ti 

ɨɨch tɨ nduñɨch mɨɨd miich ajcxy? 
13

 Miich ajcxy jaduꞌn mɨnamb co 
ɨɨch miich ajcxy myajꞌixpɨjcy, etz 
ɨɨch miich xyhuindzɨnꞌajtpɨch. E 
tɨydudägy miich ajcxy mɨnaꞌñ com 
ɨɨch jëduꞌn miich ajcxy mHuindzɨn. 
14

 Pen ɨɨch miich ajcxy nyajꞌixpɨjcyp 
etz xyhuindzɨnꞌajtpɨch, e tɨ ɨɨch 
miich ajcxy nyajtecypujy, nañ 
jaduꞌn miich ajcxy myajtecypujɨɨyb 
miñ xyɨpy. 15

 Ɨɨch miich ajcxy 
tɨ nmöy tüg ijxpejt, jɨgɨx ajcxy 
jaduꞌn mdunɨpy jaduꞌn nej tɨ 
nduñɨch, e huinꞌit caꞌ amɨj agɨx 
nayjɨhuɨḧuɨɨyb ajcxy. 16

 Janch 
janch ɨɨch miich ajcxy yam jaduꞌn 
nnɨmäy co je huindzɨn jac mɨj jeꞌ 
caꞌydɨ yɨꞌ ytumbɨ. E nañ jeꞌ huɨdibɨ 
yajquejxyöyb jac mɨj jeꞌ caꞌydɨ 
huɨdibɨ quejxyöyb. 17

 Co ajcxy 
tɨyꞌajt mnejhuɨḧuɨpy, chi jotcujc 
ajcxy mꞌidɨpy, pen mbadumyb ajcxy 
jaduꞌn nej nduñɨch.

18
 Caꞌ nmɨnaꞌñɨch co nidügꞌócɨy 

miich ajcxy mbocymɨɨdɨty. Tɨ ɨɨch 

yɨꞌ nnejhuɨÿ pɨn tɨ nhuinꞌixyɨch. Tɨ 
nhuinꞌixyɨch tüg huɨdibɨ pocymɨɨd, 
jɨgɨx cuyduunɨp nej anajty yjaybetyɨty 
ma Dios ñecy ma je Cristo jaduꞌn 
ymɨnaꞌñ: “Yɨꞌ huɨdibɨ caymujcp mɨɨd 
ɨɨch, tɨ ɨɨch yɨꞌ xymɨbɨdɨg̈y.” 19

 Tɨ ɨɨch 
yam miich ajcxy jayɨjp nyajnɨmaaygɨxy, 
jɨgɨx co anajty jaduꞌn ytunyii yjadyii, 
mmɨbɨgɨpy ajcxy co ɨɨch jëduꞌn je 
Cristo. 20

 Janch janch yam ajcxy jaduꞌn 
nnɨmaaygɨxy co je jäy ajcxy huɨdibɨ 
cöbɨjcp je huɨdibɨ anajty nguejxypɨch, 
tɨm jaduꞌn nipaady jaduꞌn nej ɨɨch 
anajty xycöbɨjcyɨch. E je jäy ajcxy 
huɨdibɨ xycöbɨjcpɨch, jeꞌ ajcxy anajty 
ycöbɨjcyp jeꞌ huɨdibɨ xyquejxɨch ya 
naaxhuiñ.

Jesús ñɨmay ymɨgügtɨjc co je Judas 
anajty cɨÿegaanɨp ma ymɨdzip

21
 Co jaduꞌn Jesús ymɨnañ, chi 

tajnɨp mayñɨp anajty ooy jotjoty 
huinmaꞌñyjoty, chi capxypɨdzɨmy:
―Janch janch ɨɨch miich ajcxy 

yam jaduꞌn nɨmäy co nidügtɨ miich 
ajcxy xycɨÿegaꞌñɨch ma nmɨdzipɨch.

22
 Chi Jesús ydiscípulos ajcxy 

ñayhuindɨcxpejttaayɨ nidüg nidüg. Caꞌ 
anajty ajcxy nejhuɨÿ pɨn anajty jëduꞌn 
Jesús ytijyp. 23

 Nidügtɨ jeꞌ ajcxy huɨdibɨ 
anajty Jesús ooy mɨɨd ñaychogyii 
ɨñäy anajty ma mesɨ tɨm huingon ma 
Jesús yhuinduu. 24

 Chi Simón Pedro 
ycɨꞌ yajꞌijxy yajhuinjɨhuɨy co huen 
yajꞌamɨdooy Jesús pɨn anajty jaduꞌn 
ytijyp. 25

 Chi je discípulos ajcxy huɨdibɨ 
anajty ɨñaayb ma Jesús yhuinduu 
nɨmay yhuindzɨn:
―¿Pɨn jaduꞌn mdijyp?
26

 Chi Jesús yꞌadzooy:
―Yɨꞌ jeꞌ pɨn anajty ɨɨch nmooybɨch 

yɨ tzajcaagy huɨdibɨ anajty 
nyajxoocpyɨch ma je ügy.

Chi yajxoogy tüg pedasɨ tzajcaagy, 
chi moy je Judas, je Simón Iscariote 
ymang. 27

 Tɨm huinꞌítɨy co Judas 
je tzajcaagy cöbɨjcy, chi je mujcuꞌ 
ytɨgɨɨy ma jeꞌ yꞌay yjot. Chi Jesús 
nɨmay Judas:
―Yɨ huɨdibɨ mdunamyb, tungo 

jaduꞌn mɨcꞌamy.
28

 Huɨdijaty anajty ajcxy jɨm 
caayb, ni pɨn cahuinjɨhuɨy je ayuc 
huɨdibɨ Jesús yajnɨmay Judas, nej 
je ayuc yhuimbɨdzɨmy. 29

 Com je 
Judas anajty mɨɨd je meeñybijty, 
paady ajcxy nijëjɨty huinjɨhuɨy co 
anajty tijy ñɨmäyii:
―Nɨcx juy yɨ huɨdibɨ ajt 

nyajmayjajtɨm yɨ xɨɨgɨxpɨ.
Jacjadyii ajcxy anajty tijy ñɨmäyii:
―Moꞌ tigatii ayoobɨtɨjc. 30

 Tɨm 
huinꞌítɨy co je tzajcaagy cayday, chi 
ypɨdzɨmy Judas tɨbaꞌy, e tɨ anajty 
ycoodzɨɨyñɨ.

Jesús ñajtzꞌaneꞌmɨy jemybɨ cötujcɨn
31

 Co Judas ypɨdzɨmy, chi Jesús 
ymɨnañ:
―Cham je jäy ajcxy ixaꞌñ ɨɨch 

nmɨcꞌajt ɨɨch nꞌoyꞌajt, ɨɨch je jäy 
huɨdibɨ tzoon tzajpjoty. Etz nañ 
ma ɨɨch je jäy ajcxy ixaꞌñ Dios 
ymɨcꞌajt Dios yꞌoyꞌajt. 32

 Jaduꞌn 
nej je jäy ajcxy tɨ ijxcɨxy Dios 
ymɨcꞌajt ma ɨɨch, nañ tɨm 
jaduꞌn Dios yajniguëxɨg̈ɨpy yɨ 
nmɨcꞌajtɨch nꞌoyꞌajtɨch tɨm mɨcꞌamy. 
33

 Mɨgügtɨjc huɨdibɨ ooy ndzocy 
njɨhuɨÿɨch, caꞌ nꞌochuäcxɨbaanɨch 
jecy mɨɨd miich ajcxy. 
Xyꞌixtähuɨbɨch miich ajcxy. Jaduꞌn 
nej tɨ nnɨmáaygɨxyɨch yɨ jacjadyii 
judíojäy ajcxy, nañ jaduꞌn ɨɨch 
miich ajcxy yam njacnɨmaaygɨxy 
co ma nnɨcxaꞌñɨch, caꞌ huaad miich 

ajcxy jiiby mnɨcxcɨxy. 34
 Cham 

ajcxy nmöhuaꞌñ tüg anéꞌmɨn 
huinjemybɨ. Cham miich ajcxy 
nyajnajtzꞌaneꞌmɨḧuaangɨxy jadügꞌoc 
jadayaabɨ tɨyꞌajt: Naychójcɨgɨx 
nayjɨhuɨɨ́yɨgɨx ajcxy nidüg nidüg, 
tɨm jaduꞌn nej ɨɨch miich ajcxy tɨ 
ndzocy tɨ njɨhuɨÿ. Naychójcɨgɨx 
nayjɨhuɨɨ́yɨgɨx aguipxyɨ. 35

 Mɨɨd jada 
ycɨxpɨ ñejhuɨḧuɨpy tügꞌócɨy jäy co 
ɨɨch miich ajcxy tɨ nyajꞌixpɨjccɨxy 
co ajcxy nidüg nidüg mnaychogɨɨyb 
mnayjɨhuɨḧuɨɨyb.

Jesús ñɨmay ymɨgügtɨjc co je 
Pedro anajty coyüdzaanɨp

36
 Chi Pedro nɨmay:

―Huindzɨn, ¿ma miich mnɨcxaꞌñ?
Huinꞌit Jesús yꞌadzooy:
―Ma ɨɨch nnɨcxaꞌñɨch miich caꞌ 

huaad xypanɨcxyɨch. Jacꞌaxam 
xypanɨćxɨbyɨch.

37
 Chi Pedro ymɨnañ:

―E ¿nej co caꞌ huaad jëbɨ 
ɨɨch miich nbanɨcxy? com ɨɨch 
ngɨÿegamyɨch njugyꞌajtɨn ma yɨ 
oꞌcɨn mɨɨd miich ycɨxpɨ.

38
 Chi jadaꞌ Jesús yꞌadzooy:

―¿Nej janch co mgɨÿegaꞌñ yɨ 
mjugyꞌajtɨn ma yɨ oꞌcɨn mɨɨd ɨɨch 
ycɨxpɨ? Janch janch ɨɨch miich 
ajcxy yam jaduꞌn nɨmäy, co ni caꞌnɨ 
anajty jabom tugɨɨgꞌoc tzey yaaxɨg̈y, 
co ɨɨch miich anajty tugɨɨgꞌoc tɨ 
xycoyüchɨch.

Pɨnjaty mɨbɨjcp Jesús nɨcxɨp 
ma Dios Teedy yajpaady

14  Chi Jesús yjacmɨnañ:
―Caꞌ ajcxy jotmay 

mjɨhuɨÿ ma mꞌaa mjot mɨɨd jada 
ayuc. Mɨbɨc ajcxy Dios etz ɨɨch nañ 
jaduꞌn mɨbɨjccɨch. 2 Jiiby ma ɨɨch 

nDeedy chɨnäy, jiiby mɨjtɨgɨydac. 
Co ixyipy caꞌ yjaduꞌnɨty, caꞌ ixyipy 
tɨ nnɨmaaygɨxy co nnɨcxyɨch ma 
nDeedyɨch nꞌocniꞌixɨy tzɨnaaydac 
mɨɨd miich ajcxy ycɨxpɨ. 3 E co 
ɨɨch anajty tɨ nbaꞌttɨgɨÿɨch, e 
tɨ niꞌixɨɨyɨch tzɨnaaydac jayɨjp 
mɨɨd miich ajcxy ycɨxpɨ, huinꞌit 
ajcxy nihuimbidɨpy, jëbɨ ɨɨch ajt 
naydügmujcɨm, jɨgɨx ma anajty 
nꞌityɨch, nañ jiiby miich ajcxy 
mꞌidɨpy. 4 Miich ajcxy mnejhuɨɨyb 
nej jëbɨ ajcxy mjädɨp ma nnɨcxyɨch 
oyduuby.

5
 Chi Tomás ymɨnañ:

―Huindzɨn, caꞌ ɨɨch ajcxy 
nejhuɨɨygɨxy ma miich mnɨcxaꞌñ, e 
caꞌ ɨɨch ajcxy nnejhuɨɨygɨxy nej jëbɨ 
njáꞌtcɨxɨbyɨch jiiby.

6
 Chi Jesús yꞌadzooy:

―Jaduꞌn nej tɨ ndzɨnäyɨch jada jeꞌ 
je ijxpejt nej Dios tzocy co miich 
ajcxy mdzɨnähuɨpy. Nyejcpyɨch 
je tɨyꞌajt huɨdibɨ jëbɨ huaad 
mguychɨnaaygɨxy. Co jaduꞌn 
mguydundáygɨxɨpy ɨɨch ndɨyꞌajt, chi 
mjáꞌtcɨxɨpy ma Dios. Nyejcpyɨch je 
jugyꞌajtɨn huɨdibɨ caꞌ tüccɨꞌyɨ ycɨxy 
ytɨgoy. Caꞌ ni pɨnjäy yjädɨpy ma 
Dios Teedy, penɨ caꞌ cuydundäy 
ɨɨch ndɨyꞌajt. 7 Jadachambɨ etz 
nej xɨɨ tiempo yjacnɨcxaꞌñ miich 
ajcxy mꞌixyꞌajty Dios Teedy. Pen 
xyꞌixyꞌajtpɨch miich ajcxy, nañ 
mꞌixyꞌajtyp miich ajcxy Dios Teedy.

8
 Chi Felipe yꞌadzoy:

―Huindzɨn, ɨɨch ajcxy yɨ Dios 
Teedy yajꞌijxcɨch cham cham, e 
mɨɨd tɨm yɨꞌyɨ jotcujcꞌadɨpyɨch ajcxy.

9
 Paady Jesús nɨmay je Felipe:

―Cham xɨɨ jɨmɨjt ñɨcxnɨ maabɨ 
ɨɨch njaꞌityɨch mɨɨd miich ajcxy, e 
¿caꞌnɨ miich xytɨmyꞌijxhuɨꞌmyɨch 

Felipe? Yɨ jäy ajcxy tɨɨbɨ 
xyꞌíjxcɨxyɨch, nañ yꞌijxyp ajcxy 
yɨꞌ Dios Teedy. E chi jadaꞌ, ¿nej 
miich co jaduꞌn xyñɨmäyɨch: 

“Yajꞌijxcɨch je Dios Teedy?” 10
 ¿Nej 

caꞌ mmɨbɨcy co ɨɨch nꞌity ma Dios 
Teedy, e Dios Teedy ijtp ma ɨɨch? 
Yɨ ayuc huɨdibɨ ngapxhuäcxypɨch, 
caꞌ yɨꞌ ngɨꞌmꞌayucꞌadyiijɨch 
ngɨꞌmdɨyꞌajtꞌadyiijɨch. Yɨ 
mɨjhuinmaꞌñ huɨdibɨ ajcxy 
mꞌijxyp ndumybɨch, yɨ Dios Teedy 
huɨdibɨ ijt ma ɨɨch, yɨꞌ jaduꞌn 
tumb. 11

 Mɨbɨjccɨch ajcxy co 
ɨɨch nꞌityɨch ma Dios Teedy, e 
Dios Teedy ijtp ma ɨɨch. Penɨ caꞌ 
mdɨmmɨbɨgaangɨxy, mɨbɨc ajcxy 
mɨɨd je mɨjhuinmaꞌñ ycɨxpɨ huɨdibɨ 
tɨ nduñɨch. 12

 Janch janch ɨɨch 
miich ajcxy jaduꞌn nɨmaaygɨxy co 
je jäy ajcxy huɨdibɨ xymɨbɨjcpɨch, 
nañ ytunɨpy ajcxy nañ jaduꞌn yɨ 
mɨjhuinmaꞌñ huɨdibɨ tɨ nduñɨch. 
Jac tɨm nïgɨ tunɨpy mɨjhuinmaꞌñ, 
com ɨɨch nnɨcxaambɨch ma Dios 
Teedy yꞌity. 13

 E tügꞌócɨy ti miich 
ajcxy mɨbɨjctzooyb ma Dios Teedy 
mɨɨd ɨɨch nxɨɨ, ndunɨpyɨch yɨꞌ. Dios 
Teedy huɨdibɨ nDeedyꞌajtypɨch, jeꞌ 
cömay yꞌidɨp mɨɨd huɨdibɨ miich 
anajty ajcxy mdumyb mɨɨd ɨɨch 
nmɨcꞌajt. 14

 Co myajmɨbɨjctzohuɨpy 
tijaty, xycapxpáatɨbɨch nxɨɨ, huinꞌit 
nguydunɨpyɨch huɨdibɨ anajty tɨ 
mbɨjctzoogɨxy.

Jesús yquexamy Dios 
yjɨhuɨꞌñ ymɨcꞌajt

15
 Penɨ xychojcpɨch miich 

ajcxy, cuydúnɨgɨch ajcxy 
tügꞌócɨy nꞌayuc ndɨyꞌajt, jaduꞌn 
nej anajty tɨ nnajtzꞌaneꞌmɨÿɨch. 
16

 E co ndzóonɨbyɨch, chi 

nbɨjctzóohuɨbyɨch yɨ Dios 
Teedy jadüg yjaymɨɨd huɨdibɨ 
ajcxy xyjaymɨɨdꞌadɨɨb. Dios 
ajcxy xymöhuɨpy jadüg jaymɨɨd 
huɨdibɨ ajcxy xycapxhuijɨp, je 
huɨdibɨ ajcxy mjotꞌamɨjꞌadɨɨyb, e 
jeꞌ xymɨɨdꞌidɨpy ajcxy huinɨxɨɨ. 
17

 Je huɨdibɨ xycapxhuɨjɨp, jeꞌ 
jadaꞌajty Dios yjɨhuɨꞌñ ymɨcꞌajt, je 
Espíritu Santo. Jeꞌ Dios ytɨyꞌajt 
ymɨɨd. Dios yjɨhuɨꞌñ ymɨcꞌajt 
caꞌ adɨgɨḧuaꞌñ yɨ naaxhuiñyjäy 
huɨdibɨ caꞌ xymɨbɨcyɨch. Com caꞌ 
ajcxy ixy, e nañ caꞌ ajcxy ixyꞌadyii 
je Espíritu Santo. Miich ajcxy 
mꞌixyꞌajtyp je Espíritu Santo, com 
jeꞌ tzɨnaayb ma miich ajcxy, e 
nañ xyꞌadɨgɨḧuɨpy xyjottɨgɨḧuɨpy 
ajcxy. 18

 Caꞌ miich ajcxy 
nyajhuɨꞌmaangɨxy naydüg jaduꞌn 
nej coꞌögyꞌung. Nnihuimbidɨpyɨch 
miich ajcxy jadügtecy. 19

 Tɨm 
huingónɨp yɨ xɨɨ tiempo mɨna yɨ 
jacjadyii naaxhuiñyjäy ajcxy caꞌ 
xyꞌocjacꞌíjxnɨbɨch. Com jaduꞌn 
nej ɨɨch njactzɨnähuaꞌñ, caꞌ ɨɨch 
njugyꞌajtɨn ycɨxɨpy ytɨgoyɨpy 
tüccɨꞌyɨ. Nañ jaduꞌn miich ajcxy 
mjactzɨnähuaꞌñ, caꞌ mjugyꞌajtɨn 
ajcxy ycɨxɨpy ytɨgoyɨpy tüccɨꞌyɨ. 
20

 Co anajty Dios yjɨhuɨꞌñ ymɨcꞌajt 
ajcxy xyꞌadɨgɨÿ xyjottɨgɨÿ, 
huinꞌit ajcxy mnejhuɨḧuɨpy co 
nyajpaadyɨch ma nDeedyɨch, 
yɨ Dios Teedy, e miich ajcxy 
myajpaady ma ɨɨch, e ɨɨch nañ 
jaduꞌn yajpatpɨch ma miich ajcxy. 
21

 Je jäy ajcxy huɨdibɨ ɨɨch nꞌayuc 
ndɨyꞌajtɨch xycöbɨjcɨp, e cuydungɨxy, 
jeꞌ jeꞌ jaduꞌn xychojcpɨch, e tzogɨɨb 
jeꞌ ɨɨch nDeedy. E ɨɨch nañ jaduꞌn 
ndzogɨpy njɨhuɨḧuɨbyɨch jeꞌ ajcxy, e 
nnayyajniguëxɨg̈ɨɨybɨch ma jeꞌ ajcxy.

22
 Je jadügpɨ Judas, caꞌ 

nmɨnaanɨm Judas Iscariote, nɨmay 
Jesús:
―Huindzɨn, ¿nej co 

mnayyajniguëxɨg̈aꞌñyii ma ɨɨch 
ajcxy, e caꞌ mnayyajniguëxɨg̈aꞌñyii 
ma je jäy ajcxy huɨdibɨ caꞌ 
xymɨjpɨdägy?

23
 Chi Jesús jeꞌ yꞌadzooy:

―Yɨ jäy ajcxy huɨdibɨ xychojcpɨch 
xyajmɨjꞌajtpɨch, xycuydúunɨbɨch 
yɨꞌ ajcxy ɨɨch nꞌayuc ndɨyꞌajt. E 
huinꞌit yɨꞌ ajcxy chogɨɨyb ɨɨch 
nDeedy. Je nDeedyɨch etz ɨɨch 
miinɨp ɨɨch ajcxy ma je jäy ajcxy 
huɨdibɨ xycuyduunɨp ɨɨch ndɨyꞌajt, 
e tzɨnaydacpɨgɨpyɨch ma yɨꞌ ajcxy 
yjot yhuinmaꞌñ. 24

 Je jäy ajcxy 
pɨnjaty caꞌ xychocyɨch, nañ caꞌ 
ajcxy ɨɨch nꞌayuc xycuyduunɨch. 
Paady caꞌ nnayyajniguëxɨg̈aꞌñyiijɨch 
ma jeꞌ ajcxy. Com yɨ ayuc huɨdibɨch 
miich ajcxy nyajꞌamɨdoꞌijtyp, caꞌ yɨꞌ 
ɨɨch ngɨꞌmꞌayucꞌadyii. Yɨꞌ jeꞌ Dios 
Teedy yꞌayuc ytɨyꞌajt, com yɨꞌ ɨɨch 
ya naaxhuiñ xyquejxɨch.

25
 Jadayaabɨ ayuc ajcxy cham 

jaduꞌn njacyajnɨmaayb, jaduꞌn nej 
njacyáanɨgyɨch ya naaxhuiñ mɨɨd 
miich ajcxy, ma caꞌnɨ ndzooñɨch. 
26

 Per je Espíritu Santo huɨdi 
miinam, jeꞌ ajcxy xycapxhuijɨp. 
Dios Teedy yquexamy je Espíritu 
Santo mɨɨd ɨɨch nxɨɨ. Je Espíritu 
Santo xyajnejhuɨydähuɨpy miich 
ajcxy tügꞌócɨy tɨyꞌajt, e nañ 
xyajꞌajɨhuɨḧuɨɨb tügꞌócɨy jaduꞌn nej 
ɨɨch miich ajcxy nnɨmaaygɨxy.

27
 Ɨɨch miich ajcxy nyajmɨhuɨꞌmy 

jotcujcꞌajtɨn. Jaduꞌn nej 
ɨɨch njotcujcꞌatyɨch, nañ 
nyajjotcujcꞌadɨpyɨch miich 
ajcxy. Yɨ jotcujcꞌajtɨn huɨdibɨ 

nyajmɨhuɨm̈aamyɨch miich ajcxy, 
caꞌ yɨꞌ yjaduꞌnɨty nej je jotcujcꞌajtɨn 
huɨdibɨ yajpaatp ya naaxhuiñ. 
Caꞌ mdajcɨxy maygɨxy, nañ caꞌ 
mdzɨgɨɨygɨxy. 28

 Tɨ ɨɨch miich 
ajcxy nnɨmaaygɨxy jayɨjpꞌaty co 
ndzonaꞌñɨch ma miich ajcxy, e 
nhuimbidaꞌñɨch jadügꞌoc ma miich 
ajcxy. Penɨ xychojcpɨch miich ajcxy, 
mxondägɨpy ajcxy co nnɨcxaꞌñɨch 
ma Dios Teedy, com yɨ Dios Teedy 
jac mɨj yɨꞌ caꞌydɨ ɨɨch. 29

 Tɨ ɨɨch jada 
tɨyꞌajt jayɨjp nimɨydägyɨch ma caꞌnɨ 
ndzooñɨch, jɨgɨx co anajty je tiempo 
paady mɨna jadayaabɨ ytunɨɨyb 
yjadɨɨyb, huinꞌit ajcxy mmɨbɨgɨpy 
ɨɨch nꞌayuc.

30
 E caꞌ ɨɨch miich ajcxy mɨjcajee 

ooy njacmɨɨdmɨydägaangɨxy 
yam. Com tɨm huingónɨp mɨna je 
mujcuꞌ huɨdibɨ aneꞌmb ya naaxhuiñ 
xyñiminaꞌñɨch. Caꞌ ɨɨch yɨꞌ huaad 
jëbɨ xymɨmadägyɨch. 31

 Per copɨcy 
yɨꞌ nguydunɨpyɨch Dios Teedy 
yꞌayuc nej xyajnajtzꞌaneꞌmɨɨyɨch, 
jɨgɨx je naaxhuiñyjäy nejhuɨḧuɨpy 
co nyajmɨjꞌatyɨch yɨ Dios Teedy. 
Pɨdɨc̈cɨx, tzocꞌajt huingduum jamɨm.

Je camuuxyꞌaadz etz yꞌaacx

15  Chi Jesús jacnɨmay 
ydiscípulos ajcxy:

―Jaduꞌn ɨɨch nipaady nej 
camuuxꞌaadz ma tüg muuxyꞌaadz 
cam. Ɨɨch nDeedy, yɨ Dios 
Teedy, jaduꞌn yɨꞌ nipaady nej je 
muuxyꞌaadz cam cuendꞌajtpɨ. 
2

 Tügꞌócɨy jäy jaduꞌn ajcxy nipaady 
nej muuxyꞌaadz yꞌaacx. Je jäy ajcxy 
huɨdibɨ caꞌ cuychɨnäy ɨɨch ndɨyꞌajt, 
yɨ Dios Teedy yajcödɨgoyɨɨb, jaduꞌn 
nej je muuxyꞌaadz cam cuendꞌajtpɨ 
quejtzpuxy je muuxyꞌaadz yꞌaacx 

huɨdibɨ caꞌ ytɨɨmꞌaty. Je jäy ajcxy 
huɨdibɨ cuydundaayb ɨɨch ndɨyꞌajt, 
Dios yajꞌoyɨɨb jeꞌ ajcxy yjot 
yhuinmaꞌñ, jëbɨ oybɨ tuñ, jaduꞌn 
nej je muuxyꞌaadz cam cuendꞌajtpɨ 
huijtzꞌoyɨÿ je muuxyꞌaadz yꞌaacx, 
jɨgɨx jëbɨ nïgɨ ytɨɨmꞌaty. 3 Yɨ ayuc 
huɨdibɨ tɨ nyajnɨmaaygɨxy, yɨꞌ tɨ 
yajhuäch yɨ jɨbɨcpɨ ma miich ajcxy 
mjot mhuinmaꞌñ. 4 Mɨbɨjccɨch ajcxy, 
panɨćxɨgɨch ajcxy ndɨyꞌajt huinɨxɨɨ. 
Co ajcxy jaduꞌn mdunɨpy, ɨɨch miich 
ajcxy mɨɨdꞌidɨpy huinɨxɨɨ. Jaduꞌn 
nej ixyipy camuuxyꞌaadz yꞌaacx 
co caꞌ ytɨɨmꞌaty co ahuinggujc 
yꞌity, e caꞌ mɨcꞌajt paady ma 
ycop. Nañ tɨm jaduꞌn miich 
ajcxy pen caꞌ mmɨcꞌajt mbaadɨpy 
ma ɨɨch, caꞌ mmɨmadáaccɨxɨpy 
mguychɨnáaygɨxɨpy ɨɨch ndɨyꞌajt.

5
 Jaduꞌn ɨɨch nipaady nej 

camuuxyꞌaadz cop, e miich ajcxy 
jaduꞌn nipaady nej camuuxyꞌaadz 
yꞌaacx. Je jäy ajcxy huɨdibɨ yajpatp 
ma ɨɨch, e ɨɨch nyajpaady ma 
jeꞌ ajcxy, jeꞌ ajcxy oyhuinmaꞌñ 
tunam mɨj cajee, tɨm jaduꞌn nej 
camuuxyꞌaadz huɨdibɨ tɨɨmꞌajtp 
mayꞌamy. Co ixyipy ɨɨch caꞌ 
nyajpaady ma miich ajcxy, caꞌ 
miich ajcxy huaad ti mdungɨxy. 6 Co 
jäy ajcxy ndɨyꞌajt xyꞌixmájtzɨbɨch, 
Dios ajcxy yajcödɨgoyɨɨb, tɨm 
jaduꞌn nej jäy yajcödɨgoy mɨɨd 
jɨɨn yɨ muuxyꞌaadz yꞌaacx huɨdibɨ 
ymɨbuxɨɨyb co caꞌ ytɨɨmꞌajtnɨ. Co je 
yꞌaacx ytɨd̈zɨty, chi ajcxy yajmucy, 
e pɨdaaccɨxy jɨɨnjoty, e jaduꞌn jiiby 
ñïdoyɨÿ jɨɨnjoty.

7
 Co miich ajcxy mꞌijtcɨxy ma ɨɨch, 

e co ɨɨch nꞌayuc nañ jaduꞌn ijtp ma 
miich ajcxy mjot mhuinmaꞌñ, jëbɨ 
mbɨjctzoogɨxy ti ajcxy mdzojcyp 

ma Dios, e nguydunɨpyɨch mɨɨd 
miich ajcxy ycɨxpɨ. 8 Chi je jäy 
ajcxy cömayɨpy Dios co miich ajcxy 
mguydunɨpy ɨɨch ndɨyꞌajt tɨydudägy, 
tɨm jaduꞌn nej camuuxyꞌaadz yꞌaacx 
ytɨɨmꞌaty mayꞌamy. Co je jäy ajcxy 
ixɨpy nej tudägy mguydungɨxy ɨɨch 
ndɨyꞌajt, chi je jäy ajcxy tɨydudägy 
nejhuɨḧuɨpy co tɨ nyajꞌixpɨcyɨch 
miich ajcxy. 9 Jaduꞌn nej Dios Teedy 
xychocyɨch xyjɨhuɨÿɨch, nañ tɨm 
jaduꞌn ɨɨch miich ajcxy tɨ ndzocy tɨ 
njɨhuɨÿɨch. Ndzogɨpy njɨhuɨḧuɨbyɨch 
miich ajcxy huinɨxɨɨ co caꞌ ajcxy 
xyꞌixmájtzɨbyɨch ndɨyꞌajtɨch. 
10

 Co mguydundähuɨpy ajcxy 
jaduꞌn nej nyajnajtzꞌaneꞌmɨɨygɨxy, 
ndzogɨpyɨch njɨhuɨḧuɨbyɨch 
miich ajcxy huinɨxɨɨ. Tɨm jaduꞌn 
nej nguyduñɨch yɨ huɨdibɨ Dios 
Teedy xyajnajtzꞌaneꞌmɨɨybɨch, e yɨꞌ 
xychojcpɨch xyjɨhuɨɨybɨch huinɨxɨɨ.

11
 Cham jadayaabɨ ayuc 

nyajnajtzꞌaneꞌmɨɨygɨxy, jɨgɨx 
jotcujc mꞌijtcɨxɨpy. Jaduꞌn nej 
jotcujc tɨ nꞌityɨch, e nañ jaduꞌn 
miich ajcxy mjotcujcꞌadɨpy 
anaxy. 12

 Jadaabɨ ayuc ɨɨch miich 
ajcxy nyajnajtzꞌaneꞌmɨɨybɨch 
co naychójcɨgɨx nayjɨhuɨɨ́yɨgɨx 
nidüg nidüg, tɨm jaduꞌn nej ɨɨch 
miich ajcxy ndzocy njɨhuɨÿ. 13

 Je 
tɨyꞌajt jacꞌoybɨ co mɨgügtɨjc ajcxy 
naychogɨɨyb nayjɨhuɨḧuɨɨyb, co 
tüg jäy cɨÿegɨpy yjugyꞌajtɨn mɨɨd 
ymɨgügtɨjc ycɨxpɨ. 14

 Ɨɨch miich 
ajcxy mɨgügꞌajtyp, pen mguydumyb 
nej ajcxy nyajnajtzꞌaneꞌmɨɨygɨxy. 
15

 Jaduꞌn nej xɨɨ tiempo yjacnɨcxaꞌñ, 
caꞌ miich ajcxy nꞌocnaydijnɨp 
ɨɨch ndumbɨ. Com je tumbɨ caꞌ 
huinjɨhuɨÿ huɨdibɨ yhuindzɨn 
ytumyb. Hueꞌ miich ajcxy 

nyajnaxyɨch nmɨgügtɨjcɨch, com 
tügꞌócɨy tɨyꞌajt tɨɨbɨ nmɨdooyɨch 
ma ɨɨch nDeedy, yɨ Dios Teedy,tɨ 
ɨɨch miich ajcxy nnɨmaaygɨxy. 
16

 Caꞌ nmɨnaanɨm ɨɨch miich 
ajcxy tɨ xyhuinꞌixy. Ɨɨch miich 
janchtɨy ajcxy tɨ nhuinꞌixy. E tɨ ɨɨch 
miich ajcxy nyajnïbɨcy co nɨcxy 
mgapxhuäcxcɨxy ɨɨch nꞌayuc. E 
nañ mayjäy mɨjpɨdägɨpy je ayuc 
huɨdibɨ miich ajcxy mgapxhuäcxɨpy. 
E nañ ɨɨch nꞌayuc, huɨdibɨ miich 
ajcxy mgapxhuäcxɨpy, yꞌidɨpy 
ma je jäy ajcxy yjot yhuinmaꞌñ 
huinɨxɨɨ. Paady ycɨx tügꞌócɨy tijaty 
miich ajcxy mbɨjctzooyb ma Dios 
Teedy mɨɨd ɨɨch nxɨɨ, yɨꞌ ajcxy 
xymöhuɨpy. 17

 Jada ayuc ajcxy 
yam nyajnajtzꞌaneꞌmɨɨyb co ajcxy 
mnaychogɨɨyb mnayjɨhuɨḧuɨɨyb miñ 
xyɨpy.

Je maybɨ naaxhuiñyjäy caꞌ ajcxy 
ixaangɨxy Jesús etz cham jeꞌ yjäy
18

 Co je may naaxhuiñyjäy caꞌ 
xyꞌixaangɨxy miich ajcxy, caꞌ ajcxy 
ooy mhuinmayɨpy, com mnejhuɨɨyb 
ajcxy co ɨɨch nañ jaduꞌn jac jayɨjp 
caꞌ yɨꞌ ajcxy tɨ xyꞌixáangɨxyɨch. 
19

 Co ixyipy ytügɨÿ miich ajcxy 
mꞌayuc mdɨyꞌajt mɨɨd je jacjadyii 
naaxhuiñyjäy yꞌayuc ytɨyꞌajt, 
huinꞌit ixyipy ajcxy xychojccɨxy 
xyjɨhuɨɨygɨxy, com túꞌcɨy miich 
ajcxy mhuinmaꞌñ ixyipy mɨɨd 
yɨꞌ ajcxy yhuinmaꞌñ. Janch 
com co caꞌ ytügɨÿ miich ajcxy 
mꞌayuc mdɨyꞌajt mɨɨd je jacjadyii 
naaxhuiñyjäy yꞌayuc ytɨyꞌajt, 
paady je jacjadyii naaxhuiñyjäy caꞌ 
ajcxy xyꞌixaꞌnɨp. Com ɨɨch miich 
ajcxy tɨ nyajjɨjphuijtztüdy, jaduꞌn 
nej yɨ jacjadyii naaxhuiñyjäy 

ajcxy chɨnaaygɨxy yjugyꞌajtcɨxy. 
20

 Mꞌajɨhuɨḧuɨɨb ajcxy jaduꞌn nej 
tɨ nnɨmaaygɨxy co ɨɨch miich 
ajcxy xyhuindzɨnꞌajtpɨch, paady 
jac mɨj ɨɨch caꞌydɨ miich ajcxy. 
Jaduꞌn nej naaxhuiñyjäy ajcxy tɨ 
xyꞌixhuɨdityɨch tɨ xypahuɨdityɨch, 
nañ jaduꞌn miich ajcxy yɨꞌ 
xyꞌixhuɨdidaꞌñ xypahuɨdidaꞌñ. 
Nañ may je jäy huɨdibɨ caꞌ tɨ 
xycapxymɨdooyɨch, nañ jaduꞌn 
may je jäy huɨdibɨ miich ajcxy caꞌ 
xycapxymɨdohuaangɨxy. 21

 Nijot 
ajcxy yꞌidɨẗzaangɨxy mɨɨd miich 
ajcxy ycɨxpɨ, com caꞌ ajcxy ixyꞌadyii 
Dios Teedy huɨdibɨ xyquejxyɨch ya 
naaxhuiñ.

22
 Co ixyipy caꞌ tɨ nmiiñɨch ya 

naaxhuiñ nyajnɨmäyɨch je jäy 
ajcxy Dios ytɨyꞌajt, caꞌ ixyipy 
ajcxy pocy mɨɨdɨty. Per com tɨ 
nmiiñɨch ya naaxhuiñ, paady 
cham ypocy ajcxy mɨɨdɨty co caꞌ 
ajcxy xyꞌixaꞌñɨch. 23

 Je jäy ajcxy 
huɨdibɨ caꞌ xyꞌixaꞌñɨch, jaduꞌn 
nipaady nej ɨɨch nDeedy caꞌ ajcxy 
ixaangɨxy. 24

 Co ixyipy ɨɨch caꞌ tɨ 
nduñɨch ma yɨ ajcxy yhuinduu 
mɨjhuinmaꞌñ, huɨdibɨ caꞌ ni pɨn jäy 
tuñɨ, caꞌ ixyipy ajcxy pocy mɨɨdɨty. 
E janch tɨ ajcxy ooy jaꞌijxcɨxy je 
mɨjhuinmaꞌñ, e caꞌ ɨɨch yɨꞌ ajcxy 
xyꞌixaꞌñ, e nañ caꞌ ixaangɨxy ɨɨch 
nDeedy. 25

 Paady jada jaduꞌn ytuñyii 
yjadyii, jɨgɨx yajcuydunɨpy jaduꞌn 
nej ycojaayɨty ma yɨ judíojäy ajcxy 
ley ñecy, ma jaduꞌn ymɨnaꞌñ: “Ni ti 
tɨyꞌajt ycacaꞌty, co ɨɨch yɨ ajcxy caꞌ 
xyꞌixaꞌñɨch.”

26
 E co anajty xyñigɨdaaccɨxy 

yɨ Espíritu Santo, yɨ huɨdibɨ 
xycapxhuijɨp ajcxy, je huɨdibɨ miich 
ajcxy nyajniguexam, chon ma Dios 

Teedy, je huɨdibɨ Dios ytɨyꞌajt mɨɨd. 
Yɨꞌ xyñidɨyꞌajtꞌadaambɨch co Dios 
ytɨyꞌajt nmɨɨdɨdyɨch. 27

 E miich 
ajcxy nañ jaduꞌn xyñidɨyꞌajtꞌadɨpɨch 
co Dios ytɨyꞌajt nmɨɨdɨdyɨch. 
Com ɨɨch miich ajcxy jayɨjp 
nyajꞌixpɨjctzondac Dios yꞌayuc 
ytɨyꞌajt.

16  Tɨ ajcxy yam tɨyꞌajt 
njacyajnɨmaaygɨxy, jɨgɨx 

caꞌ ajcxy mꞌixtɨgɨḧuägɨpy. 2 Com 
judíojäy ajcxy xyꞌixhuidzɨpy ajcxy 
ma ajcxy yɨꞌ ñaymujctac. Ypadaamy 
yɨ xɨɨ tiempo co miich ajcxy jäy 
xyajꞌögɨpy, hueꞌ ajcxy tijɨpy co Dios 
anajty ooy jaduꞌn jäygɨdägy tɨɨbɨ 
anajty ajcxy tuñ. 3 Paady ajcxy 
jaduꞌn xytunɨpy jɨbɨc, jeꞌ co ajcxy 
caꞌ ixyꞌadyii yɨ Dios Teedy, etz nañ 
jaduꞌn caꞌ xyꞌixyꞌadyiijɨch. 4 Paady 
ɨɨch miich ajcxy jadachambɨ jaduꞌn 
nnɨmaaygɨxy, jɨgɨx co anajty je xɨɨ 
tiempo paady, chi mꞌajɨhuɨḧuɨɨyb 
ajcxy co tɨ anajty jayɨjp 
nnɨmaaygɨxy co ayoꞌn tzaachypɨ 
mmɨnaxaꞌñ myajnaxaꞌñ ajcxy.

Dios yjɨhuɨꞌñ ymɨcꞌajt tunam 
ma jäy yjot yhuinmaꞌñ

Caꞌ anajty ajcxy jada tɨ nyajnɨmäy 
mɨɨd jëgɨx nmɨɨdꞌity ajcxy. 5 E 
cham janchtɨy nnɨcxáanɨbɨch ma 
yɨ huɨdibɨ tɨ xyquexyɨch ya 
naaxhuiñ. E ni tüg miich ajcxy 
xycaꞌamɨdooyɨch: “¿Ma mnɨcxaꞌñ?” 
6

 Paady miich ajcxy mdajy mmay 
ma mꞌaa mjot, co ajcxy cham jaduꞌn 
jada ayuc tɨ nyajhuinjɨhuɨɨygɨxy. 
7

 Oy ixyipy miich ajcxy cham 
mjatajy mjamay, tɨyꞌajt nej 
nmɨnaꞌñɨch co jacꞌoy mɨɨd miich 
ajcxy ycɨxpɨ co nhuimbidɨpyɨch 
ma Dios Teedy. Co ixyipy caꞌ jiiby 

nnɨcxaꞌñɨch tzajpjoty, caꞌ ixyipy 
xyñiminaangɨxy Dios yjɨhuɨꞌñ 
ymɨcꞌajt, je Espíritu Santo, je 
huɨdibɨ ajcxy xycapxhuijɨp. Per co 
ɨɨch anajty tzajpjoty tɨ nhuimbity, 
huinꞌit ɨɨch yɨꞌ miich ajcxy 
nyajniguexɨpy. 8 E co anajty je 
Espíritu Santo miiñ ya naaxhuiñ, 
huinꞌit yɨꞌ yajjɨhuɨꞌñybɨgɨpy jäy 
ajcxy ypocy. E nañ yajniꞌixɨḧuɨpy 
je jäy ajcxy co Dios tɨydunɨɨb 
mɨɨd ypocy ycɨxpɨ. 9 Yɨ Espíritu 
Santo yajjɨhuɨꞌñybɨgɨpy jäy ajcxy 
ypocy, co ɨɨch caꞌ ajcxy tɨ xymɨbɨcy 
caꞌ ajcxy tɨ xymɨjpɨdägyɨch. 10

 Je 
Espíritu Santo yajnejhuɨḧuɨpy jäy 
ajcxy nej huaad cuychɨnaaygɨxy 
Dios yꞌayuc ytɨyꞌajt. Com co ɨɨch 
nbaꞌttɨgɨḧuaꞌñɨch ma Dios Teedy, e 
miich ajcxy caꞌ xyꞌocjacꞌíjxnɨbɨch. 
11

 Je Espíritu Santo yajhuinjɨhuɨḧuɨp 
je jäy ajcxy co Dios tɨydunɨɨb ajcxy 
mɨɨd ypocy ycɨxpɨ huɨdibɨ ajcxy 
caꞌ tɨydudägy chɨnaaygɨxy. Com yɨ 
Dios tɨ yɨꞌ mujcuꞌ tɨyduñ mɨɨd ypocy 
ycɨxpɨ.

12
 Ooy may ayuc ɨɨch nmɨɨdɨty 

huɨdibɨ njayajnɨmähuaamyɨch 
ajcxy per caꞌ miich ajcxy 
mhuinjɨhuɨḧuɨpy cham. 13

 Jacjiinɨ 
mhuinjɨhuɨḧuɨpy ajcxy je ayuc 
huɨdibɨ njayajnɨmähuamy ajcxy, co 
Dios quexɨpy je Espíritu Santo ya 
naaxhuiñ huɨdibɨ tɨyꞌajt mɨɨd. Yɨꞌ jeꞌ 
miich ajcxy xyajhuinjɨhuɨydähuɨpy 
tügꞌócɨy Dios ytɨyꞌajt. Com yɨꞌ caꞌ 
ycɨꞌmhuinmaꞌñ tunɨpy. Yɨꞌ janchtɨy 
ñigapxtähuɨpy tügꞌócɨy ayuc tɨyꞌajt 
huɨdijaty anajty ymɨdooyb ma Dios 
Teedy, e nañ yajniguëxɨc̈tähuɨpy 
tügꞌócɨy tɨyꞌajt huɨdibɨ mimb 
cɨdaacp. 14

 Je Espíritu Santo 
ɨɨch yɨꞌ capxpaady xyajꞌidɨpyɨch, 

com yɨꞌ ɨɨch ndɨyꞌajt miich ajcxy 
xyajhuinjɨhuɨḧuaam. 15

 Tügꞌócɨy 
huɨdibɨ Dios Teedy ymɨɨd, nañ 
njëꞌajtypɨch yɨꞌ, paady jaduꞌn tɨ 
nmɨnaꞌñɨch co je Espíritu Santo 
xyajhuinjɨhuɨydáaygɨxɨpy ajcxy ɨɨch 
yɨ nꞌayuc yɨ ndɨyꞌajtɨch.

Jesús ñɨmay ymɨgügtɨjc co ajcxy 
yjotmay ahuimbidɨpy jotcujcꞌajtɨn
16

 Tɨm huaadꞌajtp xɨɨ 
tiempo, co ɨɨch miich ajcxy caꞌ 
xyꞌocjacꞌijxɨp. Chi co xɨɨ tiempo 
yjacnajtznïnɨcxɨḧuɨp, huinꞌit ɨɨch 
miich ajcxy xyjacꞌixɨpy jadügꞌoc.

17
 E huinꞌit ajcxy nijëjɨty Jesús 

ydiscípulos ajcxy ñayñɨmaayɨ miñ 
xyɨpy ac jëyɨ:
―¿Ti jaduꞌn ytijyp? Co jaduꞌn 

ymɨnaꞌñ, co tɨm huaadꞌajtnɨp xɨɨ 
tiempo mɨna ɨɨch miich ajcxy 
caꞌ xyꞌocjacꞌíjxnɨbyɨch, e co 
yjacnajtznïnɨcxɨḧuɨp xɨɨ tiempo, 
huinꞌit miich ajcxy xyjacꞌixɨpyɨch 
jadügꞌoc, com nnɨcxaamɨch ma 
Dios Teedy. 18

 Chi ajcxy jaduꞌn 
ñayñɨmaayɨ miñ xyɨpy:
―¿Ti jaduꞌn ytijamy? Co jaduꞌn 

ymɨnaꞌñ co tɨm huaadꞌajtnɨp xɨɨ 
tiempo. Caꞌ ɨɨch ajt nhuinjɨhuɨɨyɨm 
ti jaduꞌn ytijamy.

19
 Com Jesús ñejhuɨɨyb anajty nej 

ajcxy yjaꞌamɨdoohuaꞌñyii, chi nɨmay 
ajcxy:
―Yɨꞌ miich ajcxy ooy 

mjayajtɨɨhuaꞌñ. ¿Nej co jaduꞌn tɨ 
nmɨnaꞌñɨch? Tɨm huaadꞌajtnɨp 
xɨɨ tiempo co ɨɨch miich ajcxy 
caꞌ xyꞌocjacꞌijxnɨpy. E chi 
yjacnajtznïnɨcxɨḧuɨp xɨɨ tiempo, 
e chi miich ajcxy xyjacꞌixɨpyɨch 
jadügꞌoc. 20

 Janch janch ɨɨch 
miich yam nnɨmaaygɨxy co 

mjotmaybaadɨp ajcxy, e nañ 
myäxɨp ajcxy mɨɨd jotmay. Chi 
je naaxhuiñyjäy ajcxy huɨdibɨ 
caꞌ xymɨjpɨdägyɨch, xondägam 
ajcxy, e miich ajcxy nañ 
mjotmaybaadɨp. Per yɨ mjotmay 
ajcxy ahuimbidɨpy tüg xondaacɨn. 
21

 Jaduꞌn ajcxy mjadaꞌñ jaduꞌn 
nej tüg töxyjäy tzaachypɨ jɨhuɨÿ 
co yꞌung ymaꞌxungꞌadaꞌñ. E co 
tɨ ymaꞌxungꞌaty ypiꞌcꞌung, chi 
jäydɨgoy yɨ tzaachypɨ mɨɨd 
xondaacɨn co tüg jäy tɨ ymiiñ ya 
naaxhuiñ. 22

 Tɨm jaduꞌn nej yjaty 
mɨɨd je töxyjäy, nañ jaduꞌn yjadaꞌñ 
mɨɨd miich ajcxy. Cham ajcxy 
jotmay mjɨhuɨÿ ma mꞌaa mjot, e chi 
co xyꞌixɨpyɨch jadügꞌoc miich ajcxy, 
huinꞌit ajcxy mꞌaa mjot yxondägaꞌñ. 
E ni pɨn huaad mxondaacɨn ajcxy 
xycapɨjcɨpy.

23
 Je huinꞌit xɨɨmbɨ (co anajty 

je Espíritu Santo tɨ ymiiñ ya 
naaxhuiñ) caꞌ ɨɨch miich ajcxy 
ni ti xyjacyajmɨbɨjctzohuɨpyɨch, 
com janch ɨɨch miich ajcxy yam 
jaduꞌn nɨmaaygɨxy co tügꞌócɨy 
huɨdijaty myajmayjajtcɨxyp, chi 
ajcxy mbɨjctzohuɨpy ma Dios Teedy 
mɨɨd ɨɨch nxɨɨ, e xymöhuɨpy ajcxy 
yɨꞌ. 24

 Chambaadnɨ caꞌnɨ ni ti ajcxy 
mbɨjctzoy ma Dios mɨɨd ɨɨch nxɨɨ. 
Pɨjctzoogɨx, e xymöhuɨpy ajcxy yɨꞌ, 
jɨgɨx mjotcugɨḧuɨp ajcxy anaxy.

Jesucristo ymɨmadac je jɨbɨc-
huinmaꞌñ ya naaxhuiñ

25
 Tügꞌócɨy jada ayuc tɨyꞌajt 

ac jɨɨhuimbit miich ajcxy tɨ 
nyajnɨmäy. Huingomb xɨɨ 
tiempo mɨna tɨydudägy ajcxy 
nyajmɨɨdmɨydactähuɨpy yɨ Dios 
Teedy yꞌayuc ytɨyꞌajt yajxon, e 

caꞌ yꞌocjɨɨhuimbitiñ. 26
 Je huinꞌit 

xɨɨ co anajty ɨɨch tɨ nhuimbityɨch 
ma Dios Teedy, jëbɨ miich ajcxy 
mbɨjctzoogɨxy ma Dios Teedy 
tijaty ajcxy myajmayjajtyp. Co 
tɨ mbɨjctzóogɨxɨpy mɨɨd ɨɨch 
nxɨɨ, xymóoygɨxɨpy yɨꞌ Dios 
Teedy. Caꞌ ycopɨcyɨty co ɨɨch yɨꞌ 
nmɨbɨjctzohuɨpy mɨɨd miich ajcxy 
ycɨxpɨ. 27

 Com yɨ Dios Teedy nañ 
xychojcp xyjɨhuɨɨyb yɨꞌ miich 
ajcxy. Com miich ajcxy jayɨjp tɨ 
xychocyɨch tɨ xyjɨhuɨÿɨch, e tɨ 
mmɨbɨcy ajcxy co tɨ ndzooñɨch 
ma Dios Teedy, paady Dios miich 
ajcxy xymöhuɨpy tijaty anajty 
myajmɨbɨjctzooyb. 28

 Jiiby ɨɨch 
ndzooñ ma Dios Teedy yajpaady, 
co nmiiñɨch ya naaxhuiñ, per 
jadachambɨ nꞌixmájtznɨbyɨch jada 
naaxhuiñybɨ, e nhuimbijtnɨch ma 
Dios Teedy.

29
 Huinꞌit jeꞌ ydiscípulos ajcxy 

ymɨnañ:
―Cham janchtɨy tudägy mɨydägy, 

caꞌ mꞌocyajtuunɨ jɨɨhuimbit ayuc. 
30

 Cham ɨɨch ajcxy nnejhuɨÿ co 
miich mnejhuɨyday tügꞌócɨy tɨyꞌajt. 
E tɨ xyajnɨmaydäyɨch co anajty 
caꞌ ti tɨyꞌajt ɨɨch ajcxy nmɨbɨcy co 
miich mdzooñ ma Dios.

31
 Chi Jesús yꞌadzooy:

―¿Nej mmɨbɨjcyp cham jada 
ayuc jaduꞌn nej tɨ nnɨmáaygɨxyɨ? 
32

 Jɨhuɨꞌñybɨjccɨx co huingonɨp je xɨɨ 
tiempo, e tɨ tɨm paady mɨna miich 
ajcxy mgueec-huäcxtáaygɨxɨpy 
nidüg nidüg ma pɨn tɨmdzocy, e 
xyajhuɨꞌ́mgɨxɨch naydüg. Per caꞌp 
ɨɨch nnaydügɨty, com yɨ Dios Teedy 
yɨꞌ ijtp mɨɨd ɨɨch. 33

 Miich ajcxy 
yam jada ayuc nyajnɨmaayb, jɨgɨx 
ajcxy jotcujcꞌajtɨn mbaadɨp ma 

ɨɨch. Ya naaxhuiñ mbadamy ajcxy 
ayoꞌn etz tzaachypɨ. Jotcugɨɨygɨx, 
caꞌ mdajcɨxy maygɨxy, com tɨ 
nmɨmadägyɨch yɨ jɨbɨcpɨ ya 
naaxhuiñ.

Jesús ymɨbɨjctzou Dios mɨɨd 
ydiscípulos ajcxy ycɨxpɨ

17  Co Jesús jaduꞌn ymɨnañ 
jayɨjp, chi ypaꞌtꞌijxy 

tzajpcɨx́y, chi Dios Teedy paꞌtcapxy 
nɨmay:
―Dios Teedy, tɨ hora paady mɨna 

ayoꞌn nyajnaxaꞌñɨch jaduꞌn nej 
miich jayɨjpꞌaty myajnihuinmayɨɨy. 
Yajniguëxɨg̈ ɨɨch nmɨcꞌajt 
ɨɨch nꞌoyꞌajt, com ɨɨch miich 
nDeedyꞌajtypɨch, jɨgɨx ɨɨch nañ 
jaduꞌn nyajniguëxɨg̈ɨbyɨch miich 
mmɨcꞌajt miich mꞌoyꞌajt ma yɨ jäy 
ajcxy. 2 Com miich tɨ xymöyɨch 
mɨcꞌajt ma tügꞌócɨy jäy, jëbɨ 
nmöyɨch ajcxy jugyꞌajtɨn huɨdibɨ 
caꞌ ycɨxɨpy ytɨgoyɨpy. Nmöhuɨbyɨch 
jada jugyꞌajtɨn tügꞌócɨy jäy ajcxy 
huɨdibɨ miich tɨ xymöyɨch. 3 Je 
jäy ajcxy huɨdibɨ ixyꞌajtp je Dios 
janchypɨ, je Dios tügpajcpɨ etz 
yꞌixyꞌajtyp nañ jaduꞌn Jesucristo 
huɨdibɨ tɨ mguexy ya naaxhuiñ, 
ymɨɨd ajcxy jugyꞌajtɨn huɨdibɨ 
caꞌycɨxɨpy ytɨgoyɨpy nimɨnaa.

4
 Tɨ ɨɨch nyajniguëxɨg̈yɨch miich 

ajcxy yɨ nmɨcꞌajt ya naaxhuiñ, co 
ɨɨch tɨ nduñ yɨ mdung huɨdibɨ miich 
xyajnïbɨjcɨch. 5 Jadachambɨ Dios 
Teedy yajmɨjtɨgɨɨygɨch miich, mɨɨd 
je mɨcꞌajtɨn huɨdibɨ anajty nmɨɨdɨch 
ma miich mhuinduu co anajty caꞌnɨ 
naaxhuiñybɨ chondacyñɨ.

6
 Tɨ ɨɨch miich ya naaxhuiñ 

nyajniguëxɨc̈ɨ yɨ nmɨcꞌajt ma yɨ jäy 
ajcxy huɨdibɨ miich xymooyɨch, 

huɨdibɨ miich mhuinꞌijx ma 
naaxhuiñyjäy ajcxy. Miich yɨꞌ ajcxy 
mjäy, e miich tɨ xymöyɨch, e tɨ 
ajcxy miich mꞌayuc cuydungɨxy. 
7

 Jadachambɨ ñejhuɨɨyñɨp yɨꞌ 
ajcxy, co tügꞌócɨy tijaty tɨyꞌajt ɨɨch 
miich yɨꞌ xymooyb, jiiby yɨꞌ chooñ 
tzajpjoty ma miich. 8 Com yɨ ayuc 
huɨdibɨ miich tɨ xymöyɨch, tɨ ɨɨch 
yɨꞌ ajcxy nyajnɨmaydäy, e tɨ yɨꞌ 
ajcxy cöbɨjccɨxy. E nañ tɨ ajcxy 
huinjɨhuɨɨygɨxy tɨydudägy co ɨɨch 
jiiby ndzooñɨch ma miich, e nañ 
tɨ ajcxy mɨbɨjccɨxy co miich ya 
naaxhuiñ xyquejxyɨch.

9
 Mɨɨd yɨꞌ ycɨxpɨ ajcxy miich Dios 

Teedy nmɨbɨjctzooy, caꞌ nmɨnaanɨm 
mɨɨd jacjadyii naaxhuiñyjäy ajcxy 
ycɨxpɨ nmɨbɨjctzoy. Mɨɨd yɨd̈aꞌajty 
ycɨxpɨ ajcxy huɨdibɨ miich tɨ 
xymöyɨch, com nañ mjëꞌajtyp miich 
yɨꞌ ajcxy. 10

 Tügꞌócɨy tijaty ɨɨch 
njëꞌajtyp, nañ mjëꞌajtyp miich yɨꞌ, e 
tijaty miich mjëꞌajtyp nañ njëꞌajtyp 
ɨɨch yɨꞌ; e ɨɨch nmɨcꞌajt niguëxɨꞌcp yɨꞌ 
ma yɨꞌ ajcxy chɨnaayɨn yjugyꞌajtɨn.

11
 E caꞌ nꞌocjacyajpadaanɨch 

ya naaxhuiñ. Ɨɨch njäy ajcxy 
jacyajpadam ya naaxhuiñ. 
Nnɨćxnɨbɨch jiiby tzajpjoty ma 
miich. Dios Teedy, cuendꞌat ɨɨch 
ndiscípulos ajcxy mɨɨd miich 
mmɨcꞌajt huɨdibɨ miich tɨ xymöyɨch, 
jɨgɨx yɨꞌ ajcxy túꞌcɨy yjot yhuinmaꞌñ 
yajpaadɨpy ma miich, tɨm jaduꞌn 
nej ɨɨch ajt túꞌcɨy njot nhuinmaꞌñ 
nyajpaatɨm. 12

 Co anajty ɨɨch 
njacꞌyaajɨty naaxhuiñ mɨɨd ɨɨch 
njäy ajcxy, tɨ ngüendꞌatyɨch anajty 
ajcxy mɨɨd je mɨcꞌajt huɨdibɨ 
miich xymooyɨch. E ni tüg ajcxy 
caꞌ yhuinmaꞌñydɨgooy. Abɨcy 
ɨɨch nꞌoctɨmpɨdägy je huɨdibɨ 

nayyajhuinmaꞌñydɨgooyɨ (je Judas 
Iscariote), co yɨꞌ anajty jaduꞌn 
yajcuydunam jaduꞌn nej jaybety 
ymiiñ mɨɨd yɨꞌ ycɨxpɨ etz mɨɨd ɨɨch 
ycɨxpɨ.

13
 Cham ɨɨch miich 

nibaꞌttɨgɨḧuaanɨ jadaꞌ. Miich 
mꞌayuc mdɨyꞌajt nyajnɨmaaybɨch 
jada naaxhuiñyjäy ajcxy huɨdibɨ 
nyajꞌixpɨjcypɨch, jɨgɨx agujc jotcujc 
yhuɨꞌmɨp ajcxy. 14

 Tɨ ɨɨch ajcxy yɨꞌ 
nyajnɨmaydäyɨch miich mꞌayuc 
mdɨyꞌajt. E caꞌ ajcxy yꞌixaꞌñyii 
yɨ naaxhuiñyjäy ajcxy huɨdibɨ 
caꞌ xymɨjpɨdägyɨch. Com jeꞌ co 
ajcxy yjot yhuinmaꞌñ tɨ yajtɨgach, 
caꞌ ytügɨÿ mɨɨd yɨ jacjadyii 
naaxhuiñyjäy yjot yhuinmaꞌñ. 
Jaduꞌn nej ɨɨch caꞌ ytügɨÿ njot 
nhuinmaꞌñ mɨɨd naaxhuiñyjäy 
ajcxy yjot yhuinmaꞌñ. 15

 Caꞌ ɨɨch 
cham miich nmɨbɨjctzoy co 
myajpɨdzɨmɨpy ɨɨch ndiscípulos 
ajcxy ma jada naaxhuiñybɨ. Hueꞌ 
janchtɨy tun mayꞌajt cuendꞌat ajcxy 
ma yɨ caꞌoybɨ ymiiñ. 16

 Yɨꞌ ajcxy 
yjot yhuinmaꞌñ caꞌ ytügɨÿ mɨɨd yɨ 
jacjadyii naaxhuiñyjäy ajcxy yjot 
yhuinmaꞌñ. Tɨm jaduꞌn nej ɨɨch 
caꞌ ytügɨÿ njot nhuinmaꞌñ mɨɨd yɨ 
jacjadyii naaxhuiñyjäy ajcxy yjot 
yhuinmaꞌñ. 17

 Yajhuaatzɨ ajcxy yjot 
yhuinmaꞌñ mɨɨd miich mꞌayuc, 
com yɨ mꞌayuc yɨꞌ jeꞌ tɨyꞌajt mɨɨd. 
18

 Jaduꞌn nej miich xyquejxyɨch 
ya naaxhuiñ, nañ jaduꞌn ɨɨch 
yɨꞌ ajcxy nguejxhuäcxyɨch ya 
naaxhuiñ. 19

 Mɨɨd yɨꞌ ajcxy ycɨxpɨ 
tɨ nnaygɨÿegyiijɨch amuumdügjot 
ma miich, jɨgɨx yɨꞌ ajcxy nañ jaduꞌn 
ñaygɨÿegɨɨyb amuumdügjot ma 
miich, co ajcxy cuydunɨpy miich 
mꞌayuc mdɨyꞌajt.

20
 E caꞌ ɨɨch jadaꞌajty ajcxy 

nibɨjctzohuɨÿɨch. Hueꞌ ɨɨch janchtɨy 
nibɨjctzohuɨydaaybɨch tügꞌócɨy 
jäy ajcxy huɨdibɨ xymɨbɨj́cɨbɨch 
xymɨjpɨdägɨbɨch mɨɨd yɨ ayuc 
huɨdibɨ ɨɨch ndiscípulos ajcxy 
ycapxhuäcxɨpy. 21

 Huen ajcxy 
nidügꞌócɨy yjot yhuinmaꞌñ yajtügɨÿ, 
jaduꞌn nej miich Dios Teedy mjot 
mhuinmaꞌñ yajpaady ma ɨɨch, e 
ɨɨch njot nhuinmaꞌñ yajpaady 
ma miich. Co yɨꞌ ajcxy yjot 
yhuinmaꞌñ yajtügɨḧuɨpy mɨɨd ɨɨch 
ajt njot nhuinmaꞌñ, huinꞌit jacjadyii 
naaxhuiñyjäy ajcxy mɨbɨgɨpy co 
miich xyquejxyɨch ya naaxhuiñ. 
22

 Tɨ ɨɨch ajcxy nmöyɨch je tɨyꞌajt etz 
je oyꞌajt huɨdibɨ ɨɨch miich tɨ xymöy, 
jɨgɨx ajcxy yjot yhuinmaꞌñ jatyɨmy 
yajtügɨḧuɨpy ajcxy, jaduꞌn nej ɨɨch 
ajt njot nhuinmaꞌñ yajpaatɨm túꞌcɨy. 
23

 Ɨɨch yajpatpɨch ma ɨɨch njäy, e 
miich nañ myajpatp ma ɨɨch, jɨgɨx 
tɨydudägy ajcxy tügmucy yꞌidɨpy, 
e nañ jɨgɨx naaxhuiñyjäy ajcxy 
jatyɨmy nejhuɨḧuɨpy co miich 
xyquejxyɨch ya naaxhuiñ, e nañ co 
yɨꞌ ajcxy tɨ mdzocy tɨ mjɨhuɨÿ jaduꞌn 
nej ɨɨch miich xychocy xyjɨhuɨÿɨch.

24
 Dios Teedy ndzojcpyɨch co 

yɨ jäy ajcxy huɨdibɨ miich tɨ 
xymöyɨch yꞌidɨpy ajcxy nañ jaduꞌn 
ma anajty nꞌityɨch jiiby tzajpjoty, 
jaydëbɨ ajcxy ixɨpy ɨɨch nmɨcꞌajt 
ɨɨch nꞌoyꞌajt huɨdibɨ miich tɨ 
xymöyɨch. Com miich tɨ xychocy 
tɨ xyjɨhuɨÿɨch jacjayɨjp caꞌnɨ anajty 
naaxhuiñybɨ myajcojyñɨ. 25

 Dios 
Teedy, miich ooy mmɨjɨty mjanchɨty, 
e yɨ jacjadyii naaxhuiñyjäy caꞌ 
ajcxy yɨꞌ xyꞌixyꞌajtyp. Ɨɨch miich 
nꞌixyꞌajtyp. Ɨɨch njäy ajcxy tɨ mɨbɨcy 
tɨ mɨjpɨdägy co miich xyquejxyɨch 

ya naaxhuiñ. 26
 Tɨ nyajnɨmaayɨch yɨꞌ 

ajcxy pɨn miich, co miich jeꞌ Diosɨp. 
E njacyajnɨmähuaamyɨch yɨꞌ ajcxy 
tɨydudägy, jɨgɨx yɨꞌ ajcxy nañ jaduꞌn 
ñaychogɨɨyb ñayjɨhuɨḧuɨɨyb nidüg 
nidüg, jaduꞌn nej miich xychocyɨch 
xyjɨhuɨÿɨch, e nañ jaduꞌn jɨgɨx ɨɨch 
ndɨyꞌajt yajpaadɨpy ma yɨꞌ ajcxy yjot 
yhuinmaꞌñ.

Ymajtz ajcxy Jesús

18  Co jaduꞌn Jesús 
ycapxymɨydacy jayɨjp, chi 

jadaꞌ ñɨcxy mɨɨd je jäy ajcxy huɨdibɨ 
anajty ajcxy yajꞌixpɨjcyp. Ñɨcxy 
ajcxy jɨmꞌamy huoc nïnaxy, je huoc 
hueꞌ anajty xɨɨjɨty Cedrón. Ñɨcxy 
ajcxy jɨm ma anajty tüg aguemy. 
Chi Jesús ytɨgɨɨy ma je aguemy mɨɨd 
ydiscípulos ajcxy. 2 Judas huɨdibɨ 
anajty cɨÿegam Jesús, ñejhuɨɨyb 
anajty ma je it ma anajty mɨɨdꞌoy 
canaagꞌoc jeꞌ ydiscípulos ajcxy. 3 Chi 
jadaꞌ Judas mɨɨddzooñ soldados 
ajcxy etz jacjadyii tungmɨɨdpɨ 
huɨdibɨ je teedy yhuindzɨn ajcxy 
etz fariseojäy ajcxy yquejx. Chi 
ajcxy yjaꞌty ma je it ma anajty Jesús 
yajpaady, ymɨɨd ajcxy linterna, 
ymɨɨd ajcxy chinjɨɨn etz canaagnax 
tijaty huɨdibɨ anajty ajcxy mɨɨd 
chiptuñ. 4 E Jesús com ñejhuɨydaayb 
anajty tügꞌócɨy nej anajty yjadaꞌñ 
yꞌayohuaꞌñ, chi jɨjpcohuägɨy je 
ymaymɨdzip ajcxy, e nɨmay:
―¿Pɨn ajcxy mꞌijxtaayb?
5

 Chi jeꞌ ymɨdzip ajcxy yꞌadzooy:
―Yɨꞌ ɨɨch ajcxy nꞌixtaayb je Jesús, 

je Nazaret jäy.
Chi Jesús ymɨnañ:
―Ɨɨch jëduꞌn.
Je Judas huɨdibɨ anajty cɨÿejcp 

Jesús, jɨm anajty ytɨnäy mɨɨd 

Jesús ymɨdzip. 6 Co Jesús jaduꞌn 
ymɨnañ: “Ɨɨch jëduꞌn.” Chi ajcxy 
yëphuimbijtay jaduꞌñyɨ. 7 Chi Jesús 
jadügꞌoc yꞌamɨdooy ajcxy:
―¿Pɨn ajcxy mꞌijxtaayb?
Chi ajcxy jadügꞌoc yꞌadzooy:
―Yɨ Jesús, je Nazaret jäy. 8 Chi 

Jesús ymɨnañ:
―Tɨ ajcxy njanɨmäy co ɨɨch 

jëduꞌn. Pen janch ɨɨch miich 
ajcxy xyꞌijxtaayb, najtzmadzɨydäy 
jadayaab ɨɨch nmɨgügtɨjc ajcxy, 
huen nɨcxcɨxy.

9
 E jaduꞌn yajcuyduñ je ayuc 

co anajty Jesús cɨꞌm tɨ ymɨnaꞌñ: 
“Tügꞌócɨy jäy huɨdibɨ nDeedy tɨ 
xymöyɨch, caꞌ ni tüg jëbɨ huaad 
ytɨgooy.” 10

 Chi jadaꞌ je Simón 
Pedro huɨdibɨ anajty mɨɨd tüg 
espada, juudy je yꞌespada ma 
ñidɨjc, e chi yajtzaachɨɨyɨ je Teedy 
mɨjtungmɨɨdpɨ ytumbɨ, tüg ytaꞌtzꞌac 
aaꞌoyꞌamybɨ yajmɨnájcɨy. Je tumbɨ 
hueꞌ anajty xɨɨjɨty Malco. 11

 Chi 
Jesús nɨmay Pedro:
―Pɨdäg mꞌespada ma ñidɨjc. Caꞌ 

mnejhuɨÿ co copɨcy nyajnaxɨpyɨch 
je tzaachypɨ je ayoꞌn huɨdibɨ Dios 
Teedy tɨ xyajnigoꞌadugɨÿɨch. Min 
nꞌocmɨnaxy nꞌocyajnaxyɨch jada 
tzaachypɨ jaduꞌn nej ixyipy tüg tasɨ 
taꞌmꞌujtznɨɨ ngoꞌuucnaxyɨch.

Jesús ma je Teedy 
mɨjtungmɨɨdpɨ yhuinduu

12
 Chi je soldados ajcxy, je soldado 

yhuindzɨn etz judíojäy ajcxy 
ytungmɨɨdpɨ huingohuägɨɨy ajcxy 
Jesús. Chi ajcxy majch, e chi ajcxy 
cɨẍojch. 13

 Chi ajcxy jayɨjp yajnɨcxy 
Jesús ma Anás yajpaady, jeꞌ anajty 
Caifás ymɨd̈ꞌajtyp, je huɨdibɨ anajty 
mɨjtungmɨɨd ma teedytɨjc ajcxy 

ymiñ je huinꞌit jɨmɨjt. 14
 Je Caifás jeꞌ 

anajty tɨ yecy je capxhuijɨn ma yɨ 
judíojäy ajcxy co tügtecy ymɨnañ: 
jacꞌoy co tüg jäy yꞌögɨpy mɨɨd 
tügꞌócɨy naax cajp ycɨxpɨ.

Pedro ymɨnañ co caꞌ ixyꞌadyii Jesús
15

 Simón Pedro mɨɨd jadügpɨ 
ydiscípulo ypanɨcx ajcxy Jesús (co 
je ymɨdzip yajnɨcxɨ mach). E je 
jadügpɨ ydiscípulo ixyꞌajtɨp anajty 
yajxon je teedy mɨjtungmɨɨdpɨ, 
paady ytɨgɨɨy axam huinꞌit co 
Jesús ymɨdzip yajtɨgɨɨyɨ ma je 
teedy mɨjtungmɨɨdpɨ ytɨjc. 16

 E je 
Pedro jiiby jeꞌ yhuɨꞌmɨy ma tɨjc 
aguu. E je jadügpɨ ydiscípulo co 
anajty ajcxy ñayꞌixyꞌadyii mɨɨd je 
teedy mɨjtungmɨɨdpɨ, chi ypɨdzɨmy 
mɨgapxy je tɨjc aguu adɨnaayb, chi 
Pedro ajcxy yajtɨgɨÿ jiiby tɨgoty. 
17

 Chi jadaꞌ je töxyꞌanäg huɨdibɨ 
anajty tɨjcꞌaguu adɨnaayb, nɨmay je 
Pedro:
―¿Nej caꞌ miich nañ jaduꞌn Jesús 

xydiscípuloꞌadyii?
Chi Pedro yꞌadzooy:
―Caꞌ.
18

 Je tumbɨdɨjc ajcxy etz je 
soldadtɨjc ajcxy tɨ anajty ajcxy 
oy jɨɨn yajmɨjɨɨygɨxy co anajty 
chachtɨɨchɨty, e Pedro nañ jɨm 
anajty nañ jaduꞌn mɨɨd xamy ajcxy.

Je teedy mɨjtungmɨɨdpɨ 
yajcomɨdou Jesús ypocy

19
 Chi je teedy mɨjtungmɨɨdpɨ 

yꞌamɨdooy Jesús pɨnjaty anajty 
tɨ yajꞌixpɨcy etz tijaty anajty tɨ 
yajꞌixpɨcy. 20

 Chi Jesús yꞌadzooy:
―Tɨ ɨɨch oy njacapxy njamɨydägy 

mayjäyjoty. E tɨ ɨɨch njatyɨmy 
nyajꞌixpɨcyɨch ma miich ajcxy 

mnaymujctacɨn etz ma Dios ytɨjc, 
ma yɨ judiojäy ajcxy nidügꞌócɨy 
ñaymugyii. Caꞌ ni ti ameech 
tɨ nnigapxyɨch. 21

 ¿Naꞌamy co 
xyjactɨmꞌamɨdooyɨch ti anajty tɨ 
nyajꞌixpɨcyɨch? Yɨꞌ ajcxy amɨdou 
pɨnjaty tɨ xyꞌamɨdoꞌijtɨch nꞌayucɨch, 
yɨꞌ ajcxy nejhuɨɨyb ti ɨɨch jaduꞌn tɨ 
nyajꞌixpɨcyɨch. Yɨꞌ ajcxy tügꞌócɨy 
ñejhuɨydaayb nejjaty ɨɨch tɨ 
nmɨnaꞌñɨch.

22
 Co jaduꞌn yꞌadzooy Jesús, 

huinꞌit tüg judío tungmɨɨdpɨ huɨdibɨ 
anajty jɨm huingon tɨnaayb ma 
Jesús, chi tüg cɨꞌ acojxɨg̈y Jesús, chi 
mɨnañ:
―¿Nej co jaduꞌn jɨbɨc mꞌadzooy yɨ 

teedy mɨjtungmɨɨdpɨ?
23

 Chi Jesús yꞌadzooy:
―Pen jɨbɨc ɨɨch tɨ nꞌadzooy yec 

tɨyꞌajt nej co yjɨbɨcɨty. Pen oy ɨɨch tɨ 
nꞌadzooy, ¿nej co xycoxyɨch?

24
 Chi Anás nɨmay soldadtɨjc co 

huen Jesús yajnɨcxy cɨẍoch jɨm ma yɨ 
Caifás ytɨjc, je teedy mɨjtungmɨɨdpɨ.

Chi Pedro jadügꞌoc ymɨnañ 
co caꞌ ixyꞌadyii Jesús

25
 Simón Pedro jɨmnɨ anajty 

ytɨnäy ma jɨɨmbaꞌ yxamy anajty, chi 
ajcxy amɨdoy jadügꞌoc:
―¿Nej cay yɨꞌ miich xyajꞌixpɨjcp 

nañ jaduꞌn?
Chi Pedro jadügꞌoc coyüch Jesús 

ymɨnañ:
―Caꞌ jeꞌ nꞌɨɨchɨty.
26

 Nidügtɨ ajcxy je teedy 
mɨjtungmɨɨdpɨ ytumbɨ, jeꞌ anajty 
yꞌamɨgüg yɨ Malco, huɨdibɨ Pedro 
ytaꞌtzꞌac quejtzpujxɨ, chi jaduꞌn 
ymɨnañ:
―¿Nej caꞌ mdijy nꞌijxyɨ jɨm ma je 

aguemy mɨɨd Jesús?

27
 Chi Pedro mɨdugɨɨgꞌoc oy 

coyüch yhuindzɨn, e tɨm huinꞌitɨy 
tzey oy yaaxɨg̈y.

Jesús ma je gobernador yhuinduu
28

 Chi ajcxy jɨm yajtzooñ Jesús 
ma Caifás ytɨjc yajnɨcxy ajcxy 
ma agujctɨjc, tɨm jopyñɨ anajty. 
Chi je judiojäy caꞌ ajcxy ytɨgɨɨy 
ma agujctɨjc, com caꞌ anajty 
ytundɨgoyaangɨxy mɨɨd judiojäy 
ycostumbre. Caꞌ ajcxy ytɨgɨḧuaꞌñ 
anajty ma je romanojäy gobernador 
ytɨjc amayxɨɨjoty, e caꞌ anajty 
ajcxy ñayyajjɨbɨccɨḧuaꞌñyii. Com 
co jaduꞌn ycanayyajjɨbɨccɨyɨ ajcxy, 
e huinꞌit caꞌ ajcxy ycacaay ma 
je pascua xɨɨ adzuuꞌajtɨn. 29

 Co 
caꞌ ajcxy ytɨgɨḧuaꞌñ anajty ma je 
agujctɨjc, chi je gobernador Pilato 
nibɨdzɨmy ajcxy tɨbaꞌy ma anajty 
ajcxy mɨɨdɨty Jesús cuendꞌaty. Chi 
Pilato ymɨnañ:
―¿Ti xɨḧuɨn ajcxy mmɨɨd, mɨɨd 

jadayaabɨ yëydɨjc?
30

 Chi ajcxy yꞌadzooy:
―Co ixyipy caꞌ ti jɨbɨcpɨ tuñ, caꞌ 

ixyipy ɨɨch ajcxy ya yɨꞌ nyajmiñ ma 
miich.

31
 Chi Pilato ymɨnañ:

―Yajnɨcxcɨx miich ajcxy. Nɨcx 
tɨydungɨx jaduꞌn nej miich ajcxy 
mley yꞌanéꞌmy.

Chi je judíojäy ajcxy yꞌadzooy:
―Ɨɨch ajcxy caꞌ ni ti mɨcꞌajt 

nmɨɨdɨty nɨcxy ɨɨch ajcxy njäyyajꞌögy.
32

 Co jaduꞌn ajcxy ymɨnañ, chi 
jaduꞌn ajcxy cuyduñ je Jesús 
ycɨꞌmꞌayuc jaduꞌn nej anajty tɨ 
ymɨnaꞌñ ti oꞌcɨn anajty ypadamy. 
33

 Chi Pilato jadügꞌoc ytɨgɨɨy jiiby 
agujctɨgoty, chi coyaaxɨɨy Jesús, chi 
nɨmay:

―¿Nej miich jeꞌ reyꞌajtp ma yɨ 
judíojäy ajcxy?

34
 Chi Jesús yꞌadzooy:

―¿Nej mgɨꞌmhuinmaꞌñ 
mɨɨd xyꞌamɨdooyɨch pen ɨɨch 
nreyꞌajtpɨch, o huingjäy tɨ 
xyajnɨmäy co nreyꞌatyɨch?

35
 Chi jadaꞌ Pilato yꞌadzooy:

―¿Nej nañ judiojäy jadaꞌ ɨɨchɨ? 
Mgɨꞌmnaax mgɨꞌmgajp etz je teedy 
mɨjtungmɨɨdpɨ tɨ xycɨÿecy ma 
ɨɨch.¿Ti tɨ mdundɨgooy?

36
 Chi Jesús yꞌadzooy:

―Ɨɨch caꞌ nꞌaneꞌmyɨch ya 
naaxhuiñ. Huingduum ɨɨch 
nꞌanéꞌmɨn nmɨɨdɨdyɨch. Co ixyipy 
ya naaxhuiñ nꞌocꞌaneꞌmyɨch, 
tügꞌócɨy ɨɨch nmɨgügtɨjc ajcxy tɨ 
ixyipy ajcxy tziptungɨxy, tɨ ixyipy 
ajcxy xyñihuaꞌñɨch. E caꞌ ixyipy 
tɨ naygɨÿegyiijɨch ma yɨ judíojäy 
tungmɨɨdpɨ ajcxy. Per janch ɨɨch caꞌ 
ɨɨch ya naaxhuiñ nꞌaneꞌmyɨch.

37
 Chi Pilato yꞌadzooy:

―¿Nej mrey miichɨ?
Chi Jesús ymɨnañ:
―Miich jaduꞌn xytijypɨch co 

nreyꞌatyɨch. Paady tɨ nmiñɨch ya 
naaxhuiñ, e tɨ nmaꞌxungꞌatyɨch, jɨgɨx 
nyecyɨch tɨyꞌajt tɨydudägy. Tügꞌócɨy 
yɨ jäy pɨnjaty tɨyꞌajt cuydumb 
xyꞌamɨdoꞌíjtɨbɨch yɨꞌ nꞌayucɨch.

Pilato yꞌaneꞌmy huen Jesús yajꞌögyii
38

 Chi Pilato yꞌadzooy:
―¿Ti jaduꞌn mdijy tɨyꞌajt 

tɨydudägypɨ?
Jaduꞌñyɨ jeꞌ jadaꞌajty yjacmɨnañ, 

chi pɨdzɨmy jadügꞌoc tɨbaꞌy ma 
anajty je judíojäy ajcxy. Chi ajcxy 
nɨmay:
―Caꞌ ɨɨch ni ti bocy nbaadyɨch 

ma jada jäy ma yɨ romanojäy yley. 

39
 E com miich ajcxy mɨɨd tüg 

costumbre co tüg nnajtzmadzɨɨyɨm 
machyjäy mɨɨd jada pascua xɨɨ 
ycɨxpɨ, ¿nej mdzojcyp ajcxy co 
nnajtzmadzɨḧuɨbyɨch jada judíojäy 
reyɨ?

40
 Chi ajcxy nidügꞌócɨy mɨnanday:

―Jadayaabɨ jäy caꞌ 
mnajtzmadzɨḧuɨpy, yɨꞌ janchtɨy 
mnajtzmadzɨꞌ yɨ Barrabás.

Barrabás hueꞌ jeꞌ anajty tüg meetzpɨ.

19  Chi jadaꞌ Pilato anéꞌmɨn 
pɨdacy co huen ajcxy Jesús 

huinhuopy jɨjphuopy. 2 Chi jadaꞌ je 
soldados ajcxy yajꞌoyɨɨy tüg corona 
mɨjꞌapy paꞌapy, chi ajcxy yajcojenɨy 
Jesús. Chi ajcxy yajnïjenɨɨy tüg rey 
yhuit ucypɨ ycolor. 3 Chi soldados 
ajcxy huingohuägɨɨy jadügꞌoc 
capxpoocxcɨxy yajxïgyꞌamy, 
nɨmaaygɨxy:
―¡Viva miich judíojäy rey!
Chi ajcxy ooy huingojxy jɨjpcojxy.
4

 Chi Pilato jadügꞌoc ypɨdzɨmy 
tɨbaꞌy. Chi nɨmay je mayjäy:
―Cham ajcxy nyajpɨdzɨmy tɨbaꞌy 

jada Jesús, jɨgɨx ajcxy mnejhuɨḧuɨp 
co caꞌ ni ti pocy tɨ nbaadyɨch ma yɨꞌ.

5
 Co Jesús ypɨdzɨmy tɨbaꞌy mɨɨd je 

apy corona ma ycohuajc etz je rey yhuit 
ucypɨ ycolor. Huinꞌit Pilato ymɨnañ:
―Ijxcɨx, cha je yëydɨjc.
6

 Co je teedy tungmɨɨdpɨ etz 
je judiojäy ajcxy ijxy, chi ajcxy 
ymɨnanday nidügꞌócɨy aguipxyjatyɨ:
―Yajcruudzpet, yajcruudzpet.
Chi Pilato ymɨnañ:
―Yajcruudzpejtcɨx miich ajcxy, 

janch ɨɨch caꞌ ni ti tɨyꞌajt nbaadyɨch 
nej ɨɨch yɨꞌ nyajcruudzpedɨpy.

7
 Chi je judiojäy ajcxy yꞌadzooy:

―Ɨɨch ajcxy mɨɨd tüg cötujcɨn, 
jëbɨ yꞌögy mɨɨd ɨɨch ajcxy ngötujcɨn 

ycɨxpɨ, com tɨ ycapxtɨgooy co 
ymɨnaꞌñ co yɨ Dios yteedyꞌajtyp.

8
 Co jada ayuc mɨdooy Pilato, 

chi nïgɨ chɨgɨygoty. 9 Chi ytɨgɨɨy 
jadügꞌoc ma je cötujctac mɨɨd Jesús, 
chi nɨmay:
―¿Ma miich tɨɨyɨ mgogajpɨty?
E Jesús caꞌ yꞌadzooy.
10

 Paady Pilato ymɨnañ:
―¿Ɨɨch miich caꞌ xyꞌadzohuaꞌñ? 

¿Caꞌ mnejhuɨÿ co nmɨɨdɨdyɨch 
mɨcꞌajt jëbɨ nnajtzmadzɨÿ etz nañ 
jëbɨ nyajcruudzpety?

11
 Chi Jesús yꞌadzooy:

―Ni ti mɨcꞌajt ixyipy mgamɨɨdɨty 
ma ɨɨch, pen caꞌ ixyipy mɨcꞌajt tɨ 
xymöyɨch yɨ huɨdibɨ aneꞌmb jiiby 
tzajpjoty. E paady ycɨxpɨ yɨ tɨɨbɨ 
ɨɨch xycɨÿecyɨch nïgɨ yɨꞌ pocy 
mɨɨdɨty caꞌydɨ miich.

12
 E huinꞌit Pilato ooy yjahuinmaꞌñ 

ixtay nej huaad caꞌ jëbɨ 
ocnajtzmadzɨɨy Jesús. E je judíojäy, 
je Jesús ymɨdzip, nïgɨ anajty ajcxy 
chachxɨꞌ̈ɨdɨc̈h:
―Pen miich mnajtzmadzɨɨyb 

jada Jesús, huinꞌit caꞌ 
mꞌocjacnaymɨgügꞌájtɨnɨpy mɨɨd 
yɨ mhuindzɨn je César huɨdibɨ 
anéꞌmɨn tɨ xymöy. Com tügꞌócɨy 
pɨnjaty naydijɨp rey, caꞌ yɨꞌ mɨɨd 
nayꞌixaꞌñyii je César.

13
 Co Pilato jaduꞌn ayuc mɨdooy, 

chi yajpɨdzɨmy Jesús tɨbaꞌy. 
Chi Pilato yꞌixtacy jɨm ma jeꞌ 
yꞌaneꞌmdac ycötujctac, jɨm ma je 
it huɨdibɨ anajty xɨɨjɨp Empedrado, 
hebreoꞌamy xɨɨjɨty Gabata. 14

 Hueꞌ 
tɨm cujcxɨɨ anajty, e chi com jabom 
anajty je pascuaxɨɨ ycodɨɨcxnɨ, co 
Pilato jaduꞌn nɨmay judíojäy ajcxy:
―Cha ajcxy jada mrey.
15

 E jeꞌ ajcxy yꞌadzooy:

―Huen ögy, huen ögy. 
Yajcruudzpet.

Chi Pilato ymɨnañ:
―Miich ajcxy mrey, ¿miñ 

nꞌocyajcruudzpétyɨchɨ?
Chi je teedy tungmɨɨdpɨ ajcxy 

yꞌadzooy:
―Ɨɨch ajcxy caꞌ ɨɨch ajcxy huingbɨ 

rey nmɨɨdɨty, jëyɨ César ɨɨch ajt 
nreyꞌajtɨm.

16
 Chi Pilato cɨÿejcy Jesús ma 

je judíojäy ajcxy, huen ajcxy cɨꞌm 
yajcruudzpety. Huinꞌit ajcxy Jesús 
nihuägɨɨy. Chi ajcxy yajtzooñ.

Yajcruudzpejty ajcxy Jesús
17

 Chi ajcxy je cruudz Jesús 
cɨꞌm yajquejcycabɨɨy. Mɨɨd nɨcx 
ajcxy ma je it xɨɨjɨty oꞌcpɨ cohuajc, 
hebreoꞌamy xɨɨjɨty Gólgota. 18

 Jɨm 
ajcxy yajcruudzpejty quipxyɨ mɨɨd 
jametz jäy, tüg anajtyꞌamy, jadüg 
aꞌoyꞌamy etz Jesús cujcꞌamy. 19

 Chi 
Pilato aneꞌmy huen cɨjxjay ayuc ma 
je cruudz, e jaduꞌn je ayuc ajcxy jay: 

“Jesús, Nazaret jäy, je judíojäy ajcxy 
yrey.” 20

 May ajcxy ooy je judíojäy 
capxy je ayuc huɨdibɨ anajty cɨjxjay 
ma je cruudz. Com je it ma anajty 
ajcxy Jesús tɨ yajcruudzpejtcɨxy 
mɨhuingon anajty Jerusalén. Hueꞌ 
anajty yjayɨty: hebreoꞌamy, latinꞌamy 
etz griegoꞌamy. 21

 Chi je teedy 
mɨjtungmɨɨdpɨ ajcxy nɨmay je Pilato:
―Caꞌ ixyipy jaduꞌn tɨ mjay: 

“Judíojäy yrey”. Hueꞌ ixyipy tɨ mjay: 
“Yɨꞌ jaduꞌn naydijɨp ɨɨch judíojäy 
xyreyꞌajtpɨch.”

22
 Chi Pilato yꞌadzooy:

―Yɨ tɨɨbɨ njaayɨch, tɨ ɨɨch yɨꞌ njaay, 
caꞌ nyajtɨgadzaꞌñɨch.

23
 Co soldados ajcxy 

yajcruudzpejttay je Jesús, huinꞌit 

SAN JUAN 19

El Nuevo Testamento en el mixe de Coatlán © La Liga Bíblica 1976, 2009



239

jeꞌ yhuit ajcxy huijtzɨꞌcɨ. Chi ajcxy 
je huit yajhuäcxy mɨdaaxpɨcy. Chi 
soldados ajcxy cɨjptüg cɨɨchypɨjcy. 
Yɨꞌ yjocxhuit jaduꞌn nej anajty 
ytügjɨjpxuyɨÿɨty. 24

 Chi ajcxy 
ñayñɨmayɨ ac jëyɨ soldadtɨjc:
―Caꞌ huaad ajt nꞌagɨɨdzɨɨyɨm jada 

jocxhuit. Tzoc ajt suerte nꞌocꞌijxɨm, 
jɨgɨx ajt nnejhuɨɨyɨm pɨn anajty 
suerteꞌajtɨp.

E jaduꞌn ajcxy cuyduñ nej anajty 
ycojaayɨty ma Dios ñecy, ma Cristo 
jaduꞌn ymɨnañ: “Yajhuäcx ajcxy 
ɨɨch nhuit, e ma ɨɨch njocxnïjen jɨm 
ajcxy suerte ijxy.” Jeꞌ jeꞌ huɨdibɨ 
soldadtɨjc ajcxy ycuyduun.

25
 Jɨm ma Jesús ycruudzmɨjc, jɨm 

anajty ajcxy ytɨnäy: Jesús ytaj, je 
ytaj chɨꞌ, je María (Cleofas ytöxyɨjc), 
etz María Magdalena. 26

 Co Jesús 
ijxpaty ytaj etz je ydiscípulo huɨdibɨ ́
anajty ooy nïgɨ tzocy ma ytaj ymɨjc, 
chi nɨmay ytaj:
―Nan, ɨɨch nmɨgüg huɨdibɨ tɨnaayb 

ma miich mmɨjc, yɨꞌ xycuendꞌadɨp 
jaduꞌn nej jɨhuɨÿ miich yɨꞌ xytajꞌadyii.

27
 Chi Jesús nɨmay jeꞌ ydiscípulo:

―Ɨɨch ndaj miich mgüendꞌadɨpy, 
jaduꞌn nej ixyipy mgɨꞌmdajꞌadyii.

Jaduꞌn nej xɨɨ tiempo jac nɨcxnɨ 
Jesús ytaj tzɨnaydacpɨcy ma jada 
discípulo ytɨjc.

Oꞌc Jesús
28

 Co jaduꞌn ytundaayɨ yjajtaayɨ, 
chi Jesús nejhuɨɨy co tɨ anajty 
tügꞌócɨy ytundäyii yjajtäyii jaduꞌn 
nej Dios tzocy. Huinꞌit jaduꞌn 
ymɨnañ:
―Tɨdzɨɨ́yɨnɨbɨch.
Co jaduꞌn ymɨnañ, jeꞌ anajty 

ycuydundaayb nej anajty ycojayɨty 
ma Dios ñecy mɨɨd yɨꞌ ycɨxpɨ.

29
 Jɨm anajty tüg piꞌc uugɨꞌñ 

ymɨɨd anajty vinoxunnɨɨ. Chi ajcxy 
jeꞌ yajxoogy tüg esponja (jaduꞌn 
yɨꞌ nej poꞌt) mɨɨd vinoxunnɨɨ, e 
chi yajjɨjpꞌeedzɨɨy tüg paxyjɨjp, jeꞌ 
mɨɨd yajjädy je vinoxunnɨɨ ma 
Jesús yꞌahuac. 30

 Co jadaꞌ Jesús 
coꞌuucnajxy je vinoxunnɨɨ, huinꞌit 
jaduꞌn ymɨnañ:
―Tɨ tügꞌócɨy nguydundäyɨch.
Chi ñaaxꞌijxy, e chi yꞌoꞌcnɨ.

Tüg soldado cumy Jesús 
ma ycaachyjɨjp

31
 Com jabom anajty je pascua 

mɨjxɨɨ (amayxɨɨ ooy), e nañ 
sábado xɨɨ anajty. Paady copɨcy 
anajty co ajcxy yajmɨnájcɨpy 
ajcxy je jäy ninïcx je tɨɨbɨ anajty 
yajcruudzpejtcɨxy. Mɨɨd jeꞌ ycɨxpɨ 
je judíojäy ajcxy ñɨcxy ma Pilato 
pɨjctzoy mayꞌajt co huen aneꞌmy 
yɨ soldados ajcxy, co huen nɨcxy 
yajtɨjy je jäy ytecy ajcxy huɨdibɨ 
tɨ yajcruudzpety. 32

 E chi ajcxy je 
soldados yjaꞌty ma je it ma ajcxy 
yajcruudzpejty Jesús. E je metzpɨ 
jäy ajcxy ytecy tɨjɨ huɨdibɨ ajcxy 
yajcruudzpejt túꞌcɨy mɨɨd Jesús. 
33

 Co je soldados ajcxy ymɨjhuägy 
ma Jesús, huinꞌit ajcxy ijxy co tɨ 
anajty yꞌoꞌcnɨ, paady caꞌ ajcxy tɨjɨ 
ytecy.

34
 Chi tüg soldado cumy Jesús ma 

ycaachyjɨjp mɨɨd quipy jɨjpxuꞌñybɨ. 
E huinꞌit tɨm mɨcꞌamy nɨꞌpy etz 
nɨɨ ypɨdzɨmy. 35

 Tüg jäy jɨm anajty 
ixy nej ytunɨ yjajtɨ, e nañ yejc 
tɨyꞌajt. E jeꞌ ytɨyꞌajt janch jeꞌ, e 
jeꞌ nejhuɨɨyb co yjanchɨty. Mɨɨd je 
tɨyꞌajt ycɨxpɨ jëbɨ miich ajcxy nañ 
jaduꞌn mmɨbɨjctähuɨp. 36

 Paady jeꞌ 
jaduꞌn ytunɨ yjajtɨ, co jaduꞌn anajty 

yajcuydunaꞌñ jaduꞌn nej yjaybetyɨty 
ma Dios ñecy, co jaduꞌn ymɨnañ: 

“Caꞌ huaad ni tüg ypajc yajtɨjy.” 37
 E 

jadügꞌit anajty ycojaayɨty ma Dios 
ñecy, ma jaduꞌn ymɨnañ: “Yꞌixɨpy 
ajcxy je jäy huɨdibɨ ajcxy ycuum.”

Yajnaaxtɨgɨɨy Jesús
38

 Jɨm anajty José huɨdibɨ anajty 
cogájpɨp Arimatea. Yɨꞌ jeꞌ huɨdibɨ 
anajty mɨjpɨdacp Jesús, oy anajty 
caꞌ capxpɨdzɨmy, mɨɨd co anajty 
chɨgɨÿ mɨɨd je judiojäy ajcxy huɨdibɨ 
anajty mɨdzipꞌajtp Jesús. Co Jesús 
yꞌoꞌcy huinꞌit José oy pɨjctzoy 
mayꞌajt ma Pilato, co jëbɨ nɨcxy 
yajtzoonɨ Jesús ñaaxnïcx ma anajty 
tɨ yajcruudzpedyii. Co Pilato aꞌɨxɨy, 
chi José ñɨcxy jɨm oy yajmɨnajcɨ 
je Jesús ñaaxnïcx, e chi yajnɨcxy. 
39

 Nañ mɨɨd ñɨcxy José je Nicodemo, 
je huɨdibɨ anajty jayɨjp tɨ niꞌoy 
Jesús coodz. Nicodemo ymɨnɨcx 
oy nimɨgoꞌpx libra mirra etz áloes 
tzooy huɨdibɨ ooy oy yxuugy. 40

 Chi 
ajcxy yajpɨdɨc̈ɨ Jesús ñaaxnïcx, 
chi ajcxy moꞌñ mɨɨd poob huit, 
chi tzoyɨy ajcxy mɨɨd mirra etz 
áloes tzooy, jaduꞌn nej je judíojäy 
ajcxy ycostumbre mɨɨdɨty co oꞌcpɨ 
yajnaaxtɨgɨɨygɨxy. 41

 Huingon 
ma je it ma ajcxy yajcruudzpejty 
Jesús, jɨm anajty tüg aguemy, e 
jɨm ma je aguemy jɨm anajty tüg 
oꞌcpɨ jut jemybɨ ma anajty caꞌnɨ 
pɨn ñaaxtɨgɨÿ. 42

 Jɨm ajcxy Jesús 
ñaaxnïcx yajnaaxtɨgɨɨyɨ, co anajty 
jɨm yjac-huingonɨty, e janch 
jottɨgooy ajcxy yajnaaxtɨgɨɨy, mɨɨd 
co anajty tɨ chuꞌɨɨyñɨ, e je judíojäy 
ajcxy tzachniꞌixɨɨyñɨ tzachꞌaꞌɨxɨɨyñɨ 
co je amayxɨɨ anajty chondägaanɨ 
com jabom.

Jesús jugypɨjc jadügꞌoc co 
anajty tɨ yꞌocꞌoꞌcnɨ

20  Tɨm seman ixtɨgɨꞌ, moñyɨ 
anajty, caꞌ anajty oy 

xɨɨmɨɨyñɨ. Huinꞌit María Magdalena 
ñɨcxy ma Jesús anajty tɨ ñaaxtɨgɨÿ. 
E chi jɨm ijxy co je tzaa tɨ anajty 
jɨm yajjɨɨdɨguecy ma je jut aguu. 
2

 Co ajcxy ijxy je jut ahuädz, chi 
jadaꞌ mɨcꞌamy poyɨg̈yɨ ninɨcxy 
Simón Pedro, etz je jadügpɨ 
ydiscípulo huɨdibɨ anajty Jesús mɨɨd 
ooy naychogyii, chi nɨmay:
―Tɨ yajtzoongɨxy ɨɨch ajt 

nHuindzɨn ñaaxnïcx ma ajcxy 
yajnaaxtɨgɨy, e caꞌ nejhuɨɨyɨm ma 
ajcxy tɨ pɨdaaccɨxy.

3
 Huinꞌit ajcxy nimetz chooñ 

poyɨg̈yɨ Pedro etz je jadügpɨ 
discípulo, ñɨcxy ajcxy ma je oꞌcpɨ 
anajty ñaaxtɨgɨɨy. 4 Poyɨg̈yɨ ajcxy 
ñɨcxy nimetz, per je jadügpɨ 
discípulo jayɨjp ñajxy, e jayɨjp jɨm 
oyjaꞌty ma je naaxtɨgɨydac. 5 Chi 
ycoꞌixɨɨy jutjoty, huinꞌit jɨm oy ixy 
je moꞌnhuit jiiby jutjoty yꞌooxnäy, 
per caꞌ yɨꞌ jiiby ytɨgɨÿ jutjoty. 
6

 Simón Pedro co ymiñ jacꞌaxam, 
tɨm janitɨgɨɨy jutjoty, chi ijxy je 
moꞌnhuit yꞌooxnäy jiiby jutjoty. 7 E 
chi ijxy je cöxotz, je huɨdibɨ anajty 
mɨɨd ycohuajc yxochɨty, abɨcy jeꞌ 
anajty, caꞌ anajty túꞌcɨy yꞌooxnäy 
mɨɨd ymoꞌnhuit. Yꞌijx ajcxy je 
cöxotz yajxon yꞌanëgyɨty abɨcy. 
8

 Huinꞌit ytɨgɨɨy jutjoty je jadügpɨ 
discípulo huɨdibɨ jacjayɨjp jaꞌt. Chi 
ijxy, e huinꞌit mɨbɨjcy co Jesús 
ñaaxnïcx caꞌ anajty jiiby. 9 Caꞌnɨ 
anajty ajcxy yajxon huinjɨhuɨÿ 
co anajty jaduꞌn ycojaayɨty ma 
Dios ñecy, co anajty je Cristo 

yjugypɨgaꞌñ. 10
 Chi je metzpɨ ajcxy 

ydiscípulos yhuimbijty ma ytɨjc.

Jesús nayguëxɨc̈ɨ ma 
María Magdalena

11
 E je María jɨm yhuɨꞌmɨy ma 

je oꞌcpɨ jut ayaaxɨp. Chi ayaaxɨp 
ycoꞌixɨy ma je jut. 12

 E chi ijxy 
metz ángel, poob huit ajcxy 
ymɨɨd, yꞌɨñaaygɨxy jiiby ma je 
Jesús ñaaxnïcx anajty yhuijtznäy, 
yꞌɨñaaygɨxy tüg cöduy, jadüg tecy 
ɨxaay. 13

 Chi je ángel ajcxy nɨmay je 
María:
―¿Miich töxyjäy naꞌamy co 

myäxy?
Chi je María yꞌadzooy:
―Tɨ ajcxy nHuindzɨn ñaaxnïcx 

yajnɨcxɨ, e caꞌ nnejhuɨÿɨch ma ajcxy 
tɨ pɨdägy.

14
 Jaduꞌn anajty ymɨnaꞌñ, co 

ñayjɨɨꞌijxɨ, chi ijxy Jesús ytɨnäy ma 
yjɨɨx, e caꞌ ijxcajpy pen Jesús jeꞌ 
anajty. 15

 Chi Jesús ymɨnañ:
―Töxyjäy, ¿ti co myäxy? ¿Pɨn 

mꞌixtaayb?
María hueꞌ anajty tijy je aguemy 

cuendꞌajtpɨ mɨgapxɨp, paady jaduꞌn 
ymɨnañ:
―Huindzɨn, pen tɨ myajnɨcxy 

Jesús ñaaxnïcx, nigapx ma tɨ 
mbɨdägy, e ɨɨch nɨcxy nyajtzooñɨch.

16
 Chi Jesús ymɨnañ:

―María.
Chi jadaꞌ María yhuäg-huimbijty, 

chi yajxon huindɨcxpejty, chi 
nɨmay:
―¡Raboni! ―jada hebreo ayuc 

yhuimbɨdzɨmy Huindzɨn.
17

 Chi Jesús nɨmay María 
Magdalena:
―Caꞌ xyñïdooñɨch, com caꞌnɨ ɨɨch 

nbaꞌttɨgɨÿ ma Dios Teedy yajpaady. 

Nɨcx miich ixtaꞌ nmɨgügtɨjcɨch, e 
nɨmaꞌ co nnɨcxaamɨch ma Dios 
Teedy, ɨɨch nDeedy etz miich ajcxy 
mDeedy, ɨɨch nDios, etz miich ajcxy 
mDios nañ jaduꞌn.

18
 Chi María Magdalena oy 

yajnɨmäy je discípulos ajcxy, chi 
jaduꞌn nɨmay:
―Tɨ nꞌixyɨch je Huindzɨn Jesús, 

e jaduꞌn yɨꞌ tɨ xycapxymöyɨch co 
nyajnɨmähuɨbyɨch miich ajcxy.

Jesús nayguëxɨc̈ɨ ma 
ydiscípulos ajcxy

19
 Co je huinꞌit xɨɨmbɨ chuuꞌɨɨy 

seman ixtɨgɨꞌ, aducy anajty tɨjcꞌaguu 
yꞌity ma anajty je discípulos ajcxy 
yajpatcɨxy, mɨɨd co anajty ajcxy 
tzɨgɨÿ je judíojäy ajcxy huɨdibɨ 
anajty mɨdzipꞌajtp Jesús. Chi Jesús 
ytɨgɨɨy cujcꞌamy ma jeꞌ ajcxy, e chi 
jadaꞌ capxpocxy ajcxy, nɨmay:
―Jotcugɨꞌ miich ajcxy.
20

 Yam jaduꞌn anajty ymɨnaꞌñ, chi 
ajcxy yajꞌijxy jeꞌ ycɨꞌ ma je clavo 
ytɨgɨɨy, etz ycaachyjɨjp ma anajty 
jäy tɨ ycumyii. Chi yjotcugɨɨy ajcxy 
co ajcxy ijxy je yHuindzɨn. 21

 Chi 
jadaꞌ Jesús jadügꞌoc capxpoocx, 
nɨmay ajcxy:
―Jotcugɨꞌ miich ajcxy. Jaduꞌn 

nej ɨɨch nDeedy xyquejxyɨch ya 
naaxhuiñ, nañ jaduꞌn ɨɨch miich 
ajcxy yam nguejxhuäcxy mɨɨd ɨɨch 
nꞌayuc.

22
 Co Jesús jaduꞌn ymɨnañ, chi 

jadaꞌ ajcxy nïbuxujy cöbuxujy 
nɨmay:
―Huen Dios yjɨhuɨꞌñ ymɨcꞌajt 

xyꞌadɨgɨÿ xyjottɨgɨÿ ajcxy. 
23

 Huenpɨnjäyɨty huɨdibɨ miich 
ajcxy mbocyhuinmeecxyp, nañ 
ypocyhuinmeecxɨpy Dios Teedy. 

Huenpɨnjäyɨty huɨdibɨ miich 
ajcxy caꞌ ypocy mhuinmeecxaanɨ, 
nañ jaduꞌn Dios Teedy caꞌ yɨꞌ 
ypocyhuinmeecxaꞌñyii.

Tomás ymɨbɨjc co 
yHuindzɨn yjugypɨjcy

24
 Tomás jeꞌ huɨdibɨ anajty mɨɨd 

majmetz ycaꞌpxy Jesús ydiscípulos 
ajcxy, je huɨdibɨ anajty yajtijp 
Dídimo, caꞌ jeꞌ anajty jɨm choonɨty 
co Jesús ymiñ ogaꞌn. 25

 Chi je 
jacjadyii ajcxy ymɨgüg ñɨmaayɨ:
―Tɨ ɨɨch ajcxy nꞌixy je Huindzɨn 

Jesús.
E chi jeꞌ yꞌadzooy:
―Pen caꞌ nꞌixyɨch ma yɨꞌ ycɨꞌ je 

clavoꞌau, e pen caꞌ ngɨḧuäxɨch 
ngodijɨÿɨch ma clavoꞌau, e ngɨꞌ 
nbɨdägyɨch ma ycaachyjɨjp ma 
anajty ycumyɨty, caꞌ nmɨbɨgɨpyɨch 
co yjanchɨty.

26
 Chi jacoductujc xɨɨ ajcxy 

jadügꞌoc anajty yajpaady tɨgoty 
nidügꞌócɨy je discípulos ajcxy. 
Tzooñ anajty Tomás nañ jaduꞌn. 
Chi Jesús ymiñ. Agɨÿ anajty tɨjc co 
Jesús ytɨnayꞌahuɨɨy cujcꞌamy ma 
jeꞌ ajcxy. Huinꞌit ycapxpocxy, chi 
nɨmay:
―Jotcugɨꞌ miich ajcxy.
27

 Chi jadaꞌ nɨmay je Tomás:
―Pɨdäg ya mgɨḧuäx ma clavoꞌau 

ma ngɨj̈ɨch. Najtzxajɨꞌ mgɨꞌ etz pɨdäg 
ma ɨɨch ngaach ma jäy xycumyɨch, 
e mɨbɨc yajxon tɨydudägy.

28
 Chi Tomás yꞌadzooy:

―Ɨɨch miich nHuindzɨnꞌajtyp etz 
ɨɨch miich nDiosꞌajtyp.

29
 Chi Jesús Tomás nɨmay:

―Mɨɨd co miich tɨ xyꞌixyɨch, 
paady miich tɨ mmɨbɨcy. Jotcujc 
yɨꞌ ajcxy huɨdibɨ caꞌ xyꞌixyɨch, e 

tɨ ymɨbɨcy co tɨ njugypɨcyɨch co 
nꞌoꞌgyɨch.

Jada ayuc ngojaaybɨch ma jada 
necy, jɨgɨx miich ajcxy mmɨbɨgɨpy co 
Jesús jeꞌ yɨꞌ je Cristo, je Dios yꞌung
30

 Tɨ anajty Jesús ooy tuñ 
mɨjhuinmaꞌñ ma ydiscípulos ajcxy 
yhuinduu huɨdibɨ caꞌ ycojaayɨty ma 
jadayaabɨ necy. 31

 Paady ycɨx jada 
ngojaayɨch jɨgɨx ajcxy mmɨbɨgɨpy 
co Jesús jeꞌ yɨꞌ je Cristo je Dios 
yꞌung. E co miich ajcxy mmɨbɨgɨpy, 
huinꞌit mbaadɨp jugyꞌajtɨn huɨdibɨ 
caꞌ tüccɨꞌyɨ ycɨxɨpy ytɨgoyɨpy mɨɨd 
Jesucristo yxɨɨ ycɨxpɨ.

Jesús ñayguëxɨg̈yii ma 
ydiscípulos ajcxy nihuɨxtujcpɨ

21  Co jaduꞌn jayɨjp ytunɨ 
yjajtɨ, huinꞌit jadügꞌoc 

Jesús ñayguëxɨc̈ɨ ma jeꞌ ydiscípulos 
ajcxy jɨm ma mejypaꞌ, je huɨdibɨ 
anajty xɨɨjɨp Tiberias mejy. E jaduꞌn 
ñayguëxɨc̈ɨ: 2 Jɨm anajty ajcxy Simón 
Pedro mɨɨd Tomás huɨdibɨ jäy ytijyp 
Dídimo. Nañ jɨm Natanael huɨdibɨ 
anajty cogajp jɨm Caná Galilea 
naaxjot. E nañ jɨm anajty je Zebedeo 
ymang ajcxy etz jametz discípulos 
ajcxy. 3 Chi Simón Pedro ymɨnañ:
―Nɨcxy nꞌocꞌacxmachɨch.
Chi ymɨgügtɨjc ajcxy ymɨnañ:
―Tzoc ajt jámɨm.
Chi ajcxy ytɨgɨɨy ma tüg barco. E 

je huinꞌit tzuu caꞌ ni ti ajcxy majch. 
4

 Co yjobɨɨy jɨm Jesús anajty ytɨnäy 
ma mejypaꞌ. Jeꞌ ydiscípulos ajcxy 
caꞌ anajty ajcxy nejhuɨÿ co Jesús jeꞌ 
anajty.

5
 Chi Jesús ymɨnañ:

―Mɨgügtɨjc, ¿nej caꞌ ajcxy 
mbaadyñɨ acxɨ?

Chi ajcxy yꞌadzooy:
―Caꞌ ni ti.
6

 Chi Jesús ymɨnañ:
―Pɨdaaccɨx ajcxy je huɨdibɨ mɨɨd 

mꞌacxmajtzcɨxy aaꞌoyꞌamy ma yɨ 
barco, e huinꞌit ajcxy mbaadɨpy acx.

Chi ajcxy pɨdacy je acxmadzɨꞌñ 
aaꞌoyꞌamy, e huinꞌit janch adzaach 
ajcxy yajpɨdzɨmy, co janch may acx 
anajty tɨ ytɨgɨÿ. 7 Je ymɨgüg huɨdibɨ 
mɨɨd Jesús ooy anajty ñaychogyii, 
chi nɨmay Pedro:
―Jeꞌ yɨꞌ, ɨɨch ajt nHuindzɨn.
Co jaduꞌn mɨdooy Simón Pedro 

co anajty yjëjɨty je Huindzɨn Jesús, 
huinꞌit yhuit yajtɨgɨɨy. Com tɨ anajty 
yhuit jeñ, com jaduꞌn anajty jacꞌoy 
ytuñ. Chi ytɨgɨɨy mejyjoty huitmɨɨd. 
8

 Jacjadyii ajcxy ymɨgügtɨjc yjädy 
ma mejypaꞌ mɨɨd je barco, pahuich 
pajugucy ajcxy je yꞌacxmadzɨꞌñ 
janch ujtz mɨɨd acx. Hueꞌ anajty caꞌ 
ooy yjɨguémyɨty ma mejypaꞌ, jëyɨ 
anajty mɨgoꞌpx metro yjɨguemyɨty. 
9

 E co ajcxy ymejch ma mejypaꞌ, chi 
ajcxy ijxy co jɨm anajty jɨɨmbajc 
yꞌity niꞌixɨꞌ, e jɨm anajty acx 
jɨɨmbajc nïgɨx huɨdibɨ yajtzaayb, e 
nañ jɨm anajty tzajcaagy. 10

 Chi 
Jesús nɨmay jeꞌ ydiscípulos ajcxy:
―Yajmiingɨx yɨ acx tɨɨbɨ ajcxy 

mmajtzcɨxy.
11

 Chi Simón Pedro ypejty barcojoty, 
chi yajpɨdzɨmy huindɨɨtztuum 
yꞌacxmadzɨꞌñ ujtz mɨɨd mayꞌacx. Chi 
ajcxy mɨchoy mɨgoꞌpx jahuixchɨgiꞌpx 
majctugɨɨg acx mɨjatypɨ, e jaduꞌn 
caꞌ je acxmadzɨꞌñ ycɨɨch mɨɨd 
tzachmayꞌacx. 12

 Chi Jesús nɨmay 
ajcxy:
―Min ajopꞌajtcɨx.
E ni tüg ydiscípulos ajcxy caꞌ 

yꞌamɨdoohuɨ:

―¿Pɨn miich?
Com ñejhuɨɨyb anajty ajcxy co jeꞌ 

anajty Huindzɨn Jesús. 13
 Chi Jesús 

ymɨjhuägy ma je acx cɨꞌ etz tzajcaagy 
anajty yꞌity, e chi yajhuäcxy, chi 
moyday ymɨgügtɨjc ajcxy.

14
 E jeꞌ jeꞌ anajty je mɨdugɨɨgꞌocpɨ co 

Jesús ñayguëxɨc̈ɨ ma jeꞌ ydiscípulos 
ajcxy, huinꞌit co yjugypɨjcy co yꞌoꞌcy.

Jesús yajniꞌixɨɨy Simón Pedro ti ytunɨpy
15

 Co ajcxy yꞌajopꞌajttay, chi Jesús 
nɨmay je Simón Pedro:
―Simón, Jonás yꞌung, ¿nej 

xyjactzojcpɨch miich, caꞌydɨ jada 
jacjadyii ndiscípuloꞌɨchɨ?

Chi yꞌadzooy Pedro:
―Huindzɨn mnejhuɨɨyb miich co 

ndzojcypɨch njɨhuɨɨybɨch miich.
Chi Jesús nɨmay:
―Cuendꞌat ɨɨch njäy, jaduꞌn nej 

jɨhuɨÿ borregɨ cuendꞌajtpɨ yajꞌocy yɨꞌ 
yborregɨ.

16
 Chi Jesús mɨmejtzꞌoc ymɨnañ:

―Simón, Jonás yꞌung, ¿nej 
xychojcpɨch xyjɨhuɨɨybɨch miich?

Chi Simón yꞌadzooy:
―Huindzɨn, mnejhuɨɨyb miich co 

ndzojcypɨch njɨhuɨɨybɨch miich.
Chi Jesús nɨmay:
―Cuendꞌajtɨgɨch njäy, jaduꞌn nej 

yɨ borregɨ cuendꞌajtpɨ cuendꞌaty 
yborregɨ.

17
 Co mɨdugɨɨgꞌocpɨ oy yꞌamɨdooy:

―Simón, Jonás yꞌung, ¿nej 
xychojcpɨch xyjɨhuɨɨybɨch?

Chi Pedro yjotmaybɨjcnɨ co 
mɨdugɨɨgꞌocpɨ yꞌamɨdoohuɨ: “¿Nej 
xychojcpɨch xyjɨhuɨɨybɨch?”

Chi Simón yjacꞌadzooy:
―Huindzɨn, miich mnejhuɨydaayb 

tügꞌócɨy, e nañ mnejhuɨɨyb co ɨɨch 
ndzojcyp njɨhuɨɨybɨch miich.

Chi Jesús jacnɨmay:
―Cuendꞌájtɨgɨch njäy, jaduꞌn 

nej borregɨ cuendꞌajtpɨ cuendꞌaty 
yborregɨ. 18

 Janch janch ɨɨch miich 
yam jaduꞌn nɨmäy: “Co anajty miich 
mjacꞌanägnɨty, cɨꞌm anajty mhuit 
nayyajnïjenɨÿii, e mnɨcxp anajty ma 
mdɨmdzocy. E co mjacmɨjjäyɨḧuɨpy, 
huinꞌit mgɨꞌ mnajtzxajɨḧuɨpy, e 
huingbɨ mhuit xyajnïjenɨḧuɨpy, e 
xyajnɨcxyɨpy ma anajty caꞌ mdzocy.”

19
 Co Jesús jaduꞌn ymɨnañ, chi 

Pedro yajhuinjɨhuɨɨy jaduꞌn nej 
anajty jäy ajcxy yajꞌögaꞌñyii mɨɨd 
Jesús yꞌayuc ytɨyꞌajt ycɨxpɨ, e nañ 
ma yɨ yꞌoꞌcɨn tɨyꞌajt yegɨpy co ymɨɨd 
Dios ytɨyꞌajt.

Je discípulo huɨdibɨ anajty 
Jesús ooy tzocy jɨhuɨÿ

20
 Chi Pedro ñayjɨɨꞌijxɨ, chi ijxy 

co anajty túꞌcɨy anajty ymiingɨxy 
jeꞌ ydiscípulo huɨdibɨ anajty Jesús 
ooy tzocy jɨhuɨÿ je huɨdibɨ anajty 
ɨñaayb huingon ma Jesús ma je 
mesa co anajty yꞌadzuuꞌajtcɨxy. Je 
huɨdibɨ nɨmay jeꞌ yHuindzɨn:
―Huindzɨn, ¿pɨn miich yɨꞌ 

xycɨÿegam ma yɨ mmɨdzip? 21
 Co 

Pedro ijxy je jadügpɨ discípulo 
axam Jesús ypanɨcxyii, chi ymɨnañ:

―Huindzɨn, e jadayaabɨ mɨgüg, ¿ti 
yɨꞌ jadaanɨp?

22
 Chi Jesús yꞌadzooy:

―Co ixyipy ndzocyɨch co 
yɨꞌ huen jugyꞌaty ixtɨ mabaad 
nhuimbityɨch, caꞌ miich xypaady 
mnejhuɨḧuɨpy ti yɨꞌ jadam. 
Panɨcxcɨch miich.

23
 Paady ycɨxp huinjɨhuɨy je 

ymɨgügtɨjc ajcxy co je ymɨgüg 
huɨdibɨ Jesús ooy tzocy jɨhuɨÿ caꞌ 
anajty yꞌögaꞌñ. Per Jesús canan jeꞌ 
anajty jaduꞌn ytijyp co caꞌ yꞌögaꞌñ. 
Hueꞌ anajty tɨ ymɨnaꞌñ janchtɨy:
―Pen ndzojcypɨch ixyipy co 

jada mɨgüg yhuɨꞌmɨpy ixtɨ mabaad 
nhuimbityɨch, caꞌ miich xypaady 
mnejhuɨḧuɨpy ti yɨꞌ ytunamy.

24
 Jeꞌ jeꞌ je Jesús ydiscípulo 

huɨdibɨ tɨyꞌajt yejcp jaduꞌn nej Jesús 
ytuñ yꞌayoy etz yjajty yꞌayoy, e 
nañ yɨꞌ jeꞌ huɨdibɨ cojay nej Jesús 
ytuñ yꞌayoy, yjajty yꞌayoy. E ɨɨch 
ajt nejhuɨɨyɨm co janch yɨꞌ je tɨyꞌajt 
huɨdibɨ tɨ yecy.

25
 May ooy tijaty mɨj huinmaꞌñ 

Jesús jactuñ. Co ixyipy 
yajcojaydäy tügꞌócɨy, caꞌ yɨ 
naaxhuiñybɨ ixyipy yhuaadɨÿ mɨɨd 
maylibro tzachpɨdägɨpy. Jaduꞌn 
nꞌaaꞌɨxɨÿɨch. 

1  1-2
 Ma je jayɨjpꞌatypɨ necy, 

mɨgüg Teófilo, tɨ nyajnijayɨÿ 
tügꞌócɨy jaduꞌn nej Jesús ytuuñ 
etz jaduꞌn nej yajꞌixpɨjctzondacy 
ogaꞌnꞌaty, ixtɨ coonɨ ypättɨgɨɨy 
tzajpjoty. Caꞌnɨ Jesús anajty 
ypättɨgɨÿ tzajpjoty co huinꞌijxy 
jeꞌ yjäy huɨdibɨ yɨꞌ yꞌayuc ytɨyꞌajt 
capxhuäcxɨɨb, e chi mɨɨd je Espíritu 
Santo najtztunɨɨy najtzꞌaneꞌmɨɨy 
nej huaad ajcxy ytunɨpy. 3 Co 
anajty Jesús yꞌögy, chi ñayguëxɨc̈ɨ 
canaagꞌoc ma jeꞌ ydiscípulos ajcxy, 
e huixchiguïpx xɨɨ ñayquëxɨg̈oꞌcɨ 
ma jeꞌ ajcxy, yajniquëxɨg̈y huädz 
co anajty yjuugyɨty, etz nañ 
yajmɨɨdmɨydacy jeꞌ yjäy je Dios 
yꞌayuc etz Dios yꞌanéꞌmɨn.

4
 Co anajty jɨm ijtcɨxy tügmucy 

mɨɨd Jesús, chi Jesús jeꞌ ydiscípulos 
ajcxy aneꞌmy co caꞌ huaad jɨm 
choongɨxy jɨm Jerusalén. Chi ajcxy 
nɨmay:
―Ahuijxcɨx tɨɨbɨ Dios nDeedy 

ahuanɨÿ ma miich ajcxy, je huɨdibɨ 
miich ajcxy nyajmɨɨdmɨydägy. 
5

 Janch Juan je Bautista jäy 
yajnɨɨbejt mɨɨd nɨɨ, tzojc miich ajcxy 
xyꞌadɨgɨḧuɨpy xyjottɨgɨḧuɨpy yɨ 
Espíritu Santo.

Jesús ypättɨgɨɨyñɨ tzajpjoty
6

 Niꞌamugɨ ̈anajty ajcxy jɨm mɨɨd 
Jesús, chi ajcxy yajtɨɨy:
―¿Huindzɨn, nej myajcödɨgoyamy 

je Israeljäy ymɨdzip jadachambɨ?
7

 Chi Jesús yꞌadzooy:
―Caꞌ xypaatcɨxy mnejhuɨɨygɨxy 

je xɨɨ je tiempo mɨna anajty tɨ 
yhuaadꞌajtnɨ, mɨna Dios Teedy 
tunaꞌñ tijaty, jeꞌ tügpajc mɨɨd 
cötújcɨn tijaty ytunamy. 8 Co anajty 
je Espírito Santo chɨnaydacpɨcy ma 
ajcxy mjot mhuinmaꞌñ mbaatcɨxp 
mɨcꞌajt. E chi mdzoongɨxp ayuc 
capxhuäcxpɨ mɨɨd ɨɨch ycɨxpɨ 
ya Jerusalén, etz tügꞌócɨy Judea 
ñaaxjot, etz jɨm Samaria, etz 
huinduꞌmy ñaaxhuiñybɨ.

9
 Tɨ jada ajcxy jaduꞌn yajnɨmäy, 

jɨm anajty ajcxy yhuindɨɨcxcɨxy, chi 
Jesús chajppejtnɨ. Chi miñ joc yeeg 
huɨdi Jesús yajnïdɨgoyday, chi ajcxy 
caꞌ ocjacꞌijxnɨ. 10

 Jaduꞌn anajty ajcxy 
chachpätꞌíjxcɨxy tzajpcɨx́y, co Jesús 
ypättɨgɨɨy. Huinꞌit mejtz yëydɨjc 
ñayguëxɨc̈ɨ ma jeꞌ ajcxy ymɨjc, poob 
huit mɨɨd, 11

 chi ajcxy ñɨmaayɨ:
―Galilea jäy ajcxy, ¿nej co 

mdzachpätꞌijxcɨxy tzajpcɨx́y? Yɨ 

Jesús huɨdibɨ tɨ chajppety, tɨ chooñ 
ma miich ajcxy, minaamb jadügꞌoc 
jaduꞌn nej tɨ mꞌijxcɨxy co tɨ ypättɨgɨÿ.

Matías yajhuinꞌijxy co Judas 
ytung jɨjptunɨɨyɨpy

12
 Huinꞌit Jesús ydiscípulos 

ajcxy choonɨ ma je cögop huɨdi 
xɨɨjɨp Olivos, yhuimbíjtcɨxnɨ jɨm 
Jerusalén, caꞌ ooy yjɨguëgyɨty, jëbɨ 
yajyöy sábado xɨɨ, jaduꞌn nej Moisés 
ycötújcɨn yꞌaneꞌmy. 13

 Co ajcxy 
yjaꞌty ma je cajp, chi ajcxy ypejty 
ma je cuarto mɨmetz nïhuijtzpetypɨ 
ma ajcxy anajty mɨɨdɨty yjättac. 
Jɨm yɨꞌ anajty ajcxy: Pedro, Jacobo, 
Juan, Andrés, Felipe, Tomás, 
Bartolomé, Mateo, Alfeo ymang 
Jacobo, Simón je Zelote etz Judas 
Jacobo ymɨguëx. 14

 Tügꞌócɨy anajty 
ajcxy yꞌijtcɨxy tügmucy Dios 
mɨbɨjctzoogɨxy chajpcapxycapxcɨxy. 
Ymɨɨd ajcxy anajty Jesús yꞌuch 
etz María Jesús ytaj, etz jacjadyii 
töxyjäydɨjc.

15
 Huinꞌit xɨɨ Pedro ytɨnayɨg̈y 

agujcꞌamy ma je ymɨgügtɨjc ajcxy 
huɨdibɨ yajmɨjꞌajtp Jesús, huɨdi 
anajty ajcxy naybaatɨp mɨgoꞌpx 
jaꞌiipxtɨ jäy, chi nɨmay ajcxy:

16
 ―Mɨgügtɨjc, copɨcy co jada 

yajcuydúnɨpy nej Dios ymɨnañ ma 
ñecy huɨdi jaybety ijtp, ma David 
jaay Dios yꞌayuc, ma Dios nigapxy 
Judas. Jeꞌhuɨdi coduuꞌajt taabɨ je 
judíojäy ajcxy majch Jesús. 17

 Je 
Judas yajꞌamɨchomujcp jeꞌ anajty 
mɨɨd ɨɨch ajt, paatɨp anajty Dios 
ytung túꞌcɨy mɨɨd ɨɨch ajt. 18

 Chi 
Judas ñɨcxy juy tüg naax mɨɨd je 
mujuꞌñ huɨdibɨ anajty tɨ paady 
mɨɨd yjɨbɨc-huinmaꞌñ. Chi jɨm 
mɨcꞌamy ycäy tzuxcödeeñ, chi 

ytopxy ymooxac, e chi ytiinch 
ypɨdzɨmday. 19

 Je jäy ajcxy huɨdibɨ 
anajty tzɨnaayb jɨm Jerusalén, co 
nejhuɨɨy, chi ajcxy yxɨɨmoy je naax 
Acéldama, hueꞌ jeꞌ yhuimbɨdzɨmy 
ma jeꞌ ajcxy ayuc, nɨꞌpy ñaaxjot. 
20

 Jada jeꞌ je ayuc huɨdibɨ David 
yjaay ma je Salmo necy:

Huɨꞌmɨp najtzꞌixɨÿ yɨꞌ 
chɨnaaydac. E caꞌ pɨn 
yajtunɨpy.

Nañ jaduꞌn ymɨnaꞌñ:
Huingbɨ huen yajnɨcxyii jeꞌ 

ytung.
21-22

 Copɨcy co tüg yëydɨjc huɨdibɨ 
mɨɨd tɨ yhuɨdity nHuindzɨn Jesús 
quipxyɨ mɨɨd ɨɨch ajt, huen tunɨpy 
je tung huɨdibɨ Judas anajty 
ytumyb, maab Juan yajnɨɨbety ixtɨ 
taabɨ xypuyöyduutɨm co pättɨgɨy 
tzajpjot, tüg jëbɨ testigꞌaty mɨɨd ɨɨch 
ajt co Jesús yjugypɨjcy.

23
 Chi Jesús ydiscípulos ajcxy 

huinꞌijxy mejtz jäy: tüg jäy huɨdi 
anajty yxɨɨ José, huɨdi yxɨɨ anajty 
yajtijy Barsabás etz nañ jaduꞌn 
anajty yajtijy Justo. E huinꞌijxy 
ajcxy nañ jaduꞌn Matías. 24-25

 Chi 
Jesús ydiscípulos ajcxy Dios 
mɨbɨjctzoy, ymɨnañ ajcxy:
―Huindzɨn Dios, mꞌijxyp 

mnejhuɨɨyb tügꞌócɨy jäy yjot 
yhuinmaꞌñ, yajniꞌixɨɨygɨch jada 
metzpɨ jäy huɨdibɨ miich nidügtɨ tɨ 
nhuinꞌixy, je huɨdibɨ jëbɨ jɨjptɨgɨyɨÿ 
miich mdung túꞌcɨy mɨɨd ɨɨch ajcxy, 
etz huɨdibɨ apóstolꞌadɨp. Huen jada 
jäy jɨjptɨgɨyɨÿ je tung huɨdibɨ Judas 
tɨ yajtɨgooy, co ytundɨgooy e ñɨcxy 
ma ypaadyii.

26
 Chi ajcxy suerte ijxy, e je suerte 

ñibɨdzɨmnɨ je Matías. E huinꞌítɨy 
je Matías oy ymɨchoꞌndɨgɨÿ ma je 

nimajtügpɨ ajcxy huɨdi ycapxhuäcxy 
Jesús yꞌayuc.

Co je Espíritu Santo 
ycɨdacy choñ tzajpjoty

2  Co oy je Pentecostés xɨɨ paady, 
jɨm anajty Jesús ydiscípulos 

ajcxy niꞌamugɨꞌ túꞌcɨy ijtcɨxy. 
2

 Huinꞌit janch tɨmɨtiinɨ yajmɨdoy 
tüg neꞌmɨn, choñ tzajpjoty, jaduꞌn 
nej poj mɨcpɨ. Chi yajꞌujtztaay je 
tɨgot ma anajty ɨñaaygɨxy. 3 Chi 
nigɨdaacɨ nidüg nidügtɨ toodz 
jaduꞌn nej jɨɨnyeꞌn. 4 Chi je Espíritu 
Santo nidüg nidügtɨ ajcxy yꞌadɨgɨɨyɨ 
yjottɨgɨɨyɨ. Chi ytɨgɨɨ́ygɨxnɨ capxy 
mɨydaacp nijeꞌ nijeꞌ ayuc jaduꞌn nej 
je Espíritu ajcxy yajcapxyii.

5
 Jɨm Jerusalén anajty je huinꞌit 

xɨɨ may judíojäy ajcxy huɨdibɨ 
tzoomb canaag agajp. Hueꞌ ajcxy 
chachcuydumb judíojäy ycostumbre. 
6

 Co je cajpjäy ajcxy mɨdooy je 
neꞌmɨn, chi ajcxy ooy yöymujcy. Chi 
je mayjäy ooy yhuinmayꞌahuɨdijty, 
co ajcxy mɨdooy chachcapxcɨxy 
chachmɨydaaccɨxy ma ycɨꞌmꞌayuc. 
7

 Je mayjäy ajcxy ooy chɨgɨɨy jɨhuɨɨy, 
chi ajcxy ñayñɨmaayɨ miñ xyɨpy:
―Ix ¿nej cay Galilea jäy jada 

ajcxy nidügꞌócɨy huɨdibɨ jaduꞌn 
tzachcapxcɨxy tzachmɨydaaccɨxy 
ɨɨch ajt ngɨꞌmꞌayuc? 8 ¿Nej 
ɨɨch ajt co nmɨdoꞌmbɨj́cɨm co 
tzachmɨydaaccɨxy ɨɨch ajt nꞌayuc 
huɨdibɨ tɨ nmɨbiꞌcꞌájtɨm? 9 Ya anajty 
ajcxy Partia jäy, Media jäy, Elam 
jäy, Mesopotamia jäy, Judea jäy, 
Capadocia jäy, Ponto jäy, etz cham 
huɨdi tzɨnaayb ajcxy jɨm Asia 
ñaaxjot, 10

 etz huɨdibɨ ajcxy tzomb 
jɨm Frigia, etz Panfilia, huɨdibɨ 
tzomb jɨm Egipto, etz huɨdibɨ 

tzomb jɨm ma yɨ Africa ñaaxjot 
Cirene nïnaxy. Nañ jaduꞌn jɨm 
romanojäy huɨdibɨ ya adzɨnaayb. 
May ajcxy jɨm huɨdibɨ judíojäy etz 
nijëjɨty huɨdibɨ caꞌ yjudíojäyɨty 
huɨdibɨ judíojäy ycostumbre ajcxy 
tɨ yjɨjptɨgɨyɨɨyɨ. 11

 Ya nañ jaduꞌn 
Creta jäy etz Arabia jäy; e ɨɨch ajt 
tügꞌócɨy nmɨdoohuɨm jada jäy ajcxy 
nigapxcɨxy nimɨydaaccɨxy huɨdi 
Dios tɨ tuñ mɨjcajee ma ɨɨch ajt 
ngɨꞌmꞌayuc.

12
 Nidügꞌócɨy ajcxy ooy jɨhuɨÿ, e 

chi ajcxy ooy yhuinmayꞌahuɨdijty, 
miñ xyɨpy ñayꞌamɨdóohuɨgɨxy:
―¿Nej jada yhuimbɨdzɨmaꞌñ?
13

 E nijëjɨty jäy jëyɨ nɨxïgy yajxïgy, 
ymɨnaangɨxy:
―Muucɨp jada yɨꞌ ajcxy.

Pedro yajꞌixpɨjcy je mayjäy
14

 Huinꞌit Pedro ytɨnayɨg̈y mɨɨd 
je nimajctügpɨ apóstoles, e ytɨgɨɨy 
capxpɨ mɨc ymɨnañ:
―Yëydɨjctɨjc ajcxy huɨdibɨ 

tzɨnaayb Judea etz tügꞌócɨy 
huɨdibɨ tzɨnaayb ya Jerusalén, 
nejhuɨḧuɨpy miich ajcxy jada e 
mɨdou ajcxy yajxon huɨdibɨ ajcxy 
nyajnɨmähuamyb. 15

 Jada jäy 
ajcxy caꞌ ajcxy ymügyii jaduꞌn 
nej miich ajcxy mɨnaangɨxy. Tɨm 
petyxɨɨnɨ jada cham. 16

 Jada jeꞌ 
huɨdibɨ ñigapxy je Joel, Dios yꞌayuc 
najtzcapxɨɨybɨ, co jaduꞌn mɨnaꞌñ:
 17 Je huinꞌit xɨɨ mɨna anajty 

je naaxhuiñybɨ cɨxaꞌñ, 
jaduꞌn Dios mɨnañ, 
nyajhuäcxtähuɨbɨch je 
nEspíritu ma tügꞌócɨy 
naaxhuiñyjäy. Miich mnɨɨx 
etz mmang ajcxy capxhuäcxɨp 
ɨɨch nꞌayuc ndɨyꞌajt, e 

je yujcyeecpɨdɨjc ajcxy 
yhuinꞌixɨpy ooy mɨjhuinmaꞌñ, 
e je mɨjjäydɨjc cumähuɨpy 
ajcxy.

 18 Nyajhuäcxtähuɨp ɨɨch je 
nEspíritu huinꞌit xɨɨ ma ɨɨch 
ndumbɨ yëydɨjcpɨ töxyjäybɨ, 
e yɨꞌ ajcxy capxhuäcxɨp ɨɨch 
nꞌayuc ndɨyꞌajt.

 19 Nyajquëxɨg̈ɨbɨch tzajpcɨx́y 
huɨdijaty oy chɨgɨɨyñɨ, e ya 
naaxhuiñ nyegɨpyɨch tɨyꞌajt: 
nɨꞌpy, jɨɨn etz jɨɨnjoc.

 20 Yɨ xɨɨ ahuimbidɨpy coodz, etz 
je poꞌ ahuimbidɨpy nej nɨꞌpy, 
ma anajty caꞌ miñ je xɨɨ je 
tiempo mɨna anajty minaꞌñ 
je Huindzɨn Dios. Mɨj ayoꞌn 
ji tunaanɨp jadaanɨp ijxnaꞌ 
quëxnaꞌ.

 21 E tügꞌócɨy jäy huɨdi mɨyaaxp 
ojadajtp je Huindzɨn Dios, 
Dios ajcxy yajnïdzögɨɨb 
yꞌalma.

22
 Chi Pedro yjacmɨnañ:

―Amɨdoꞌijtcɨx, miich 
judíojäy ajcxy, jaduꞌn nej cham 
nmɨnaꞌnaꞌñɨch. Je Jesús huɨdibɨ 
tzoon jɨm Nazaret tɨ xyajꞌijxcɨxy 
Dios ymɨcꞌajt, mɨjhuinmaꞌñ, etz 
ijxpejt, jaduꞌn nej miich ajcxy tɨ 
mꞌijxcɨxy tɨ mnejhuɨɨygɨxy. 23

 Jada 
yajcɨÿejc ma miich ajcxy, jaduꞌn 
nej anajty Dios tɨ yajnigödugɨÿ, 
e tɨ huinmay. Ajcxy mmajch je 
Jesús e myajꞌögy ajcxy, chi ajcxy 
myajcruudzpejty mɨɨd jɨbɨc jäydɨjc 
yꞌanéꞌmɨn. 24

 Chi Dios yajjugypɨjcy 
yajnïhuädzɨc̈tuty ma yɨ óꞌcɨn, caꞌ 
huaad yhuɨꞌmy ögy huinɨxɨɨ. 25

 Je 
David ñimɨydac Jesús chi ymɨnañ:

Nejhuɨɨybɨch co je nHuindzɨn 
Dios yꞌity ma ɨɨch nhuinduu. 

Yɨꞌ ijt ma ɨɨch nꞌaꞌoy, jɨgɨx 
caꞌydɨ pɨn xyꞌadzɨgɨÿɨch 
xyajhuinmaꞌñydɨgooyɨch.

 26 Paady tɨ njotcugɨÿɨch, e 
tɨ ngapxypɨdzɨmyɨch co 
ooy njotcujcɨch. Paady co 
oy nꞌögɨbɨch etz ninïcx 
ñaaxtɨgɨḧuɨpy, caꞌ ndajy 
mayɨch.

 27 Co miich Dios caꞌ myajhuɨꞌmaꞌñ 
ɨɨch nꞌalma ma ñaaxtɨgɨydac. 
Ni mgaꞌaaꞌɨxɨḧuipy, co 
miich mdumbɨ huɨdibɨ ooy 
mdzocy, co nɨcxy ñinïcx 
ñaaxhuindɨgoydäy.

 28 Miich Dios, tɨ xyajniꞌixɨÿɨch 
yɨ tzɨnaayɨn huɨdibɨ ymɨɨd 
jugyꞌájtɨn huinɨxɨɨbɨ. 
Xyajjotcugɨḧuɨbɨch mɨɨd co 
xymɨɨdꞌidɨpyɨch.

29
 Chi Pedro yjacmɨnañ:

―Mɨgügtɨjc ajcxy, huädz miich 
mnejhuɨɨygɨxy co ɨɨch ajt nmɨjꞌap 
David yꞌoꞌcy etz yajnaaxtɨgɨɨyɨ. 
E ma ñaaxtɨgɨɨy nmɨɨdnɨ jëꞌajt 
chambaad. 30

 Je David hueꞌ jeꞌ 
anajty Dios yꞌayuc ñajtzcapxɨɨybɨ, 
e ñejhuɨɨyb anajty co tɨ Dios 
yajnɨmäyii huɨdibɨ caꞌ yꞌanɨɨjɨty. 
David ñejhuɨɨyb anajty co ma yꞌap 
yꞌoc maꞌxungꞌadɨpy Cristo, jaydëbɨ 
anéꞌmɨpy ma David yꞌaneꞌmdac. 
31

 Jaduꞌn co David jecyꞌajty 
huinjɨhuɨɨy e nejhuɨɨy etz nigapxy 
jaduꞌn nej yjugypɨgaꞌñ je Cristo co 
anajty tɨ yꞌögy. E ymɨnañ co caꞌ yɨꞌ 
yꞌalma yhuɨꞌ́mɨpy jutjoty etz ñinïcx 
caꞌ ypüdzɨpy. 32

 Dios yajjugypɨjcy 
je Jesús co yꞌoꞌcy. Jada tɨyꞌajt ɨɨch 
ajcxy nidügꞌócɨy nidɨyꞌajtꞌajtpy. 
33

 Jaduꞌn Dios Jesús mooy mɨjꞌajt 
jiiby tzajpjoty, chi yajcɨd̈ɨgɨɨyɨ je 
Espíritu Santo huɨdibɨ Dios Teedy 

yꞌahuanɨɨy e tügꞌócɨy huɨdibɨ miich 
ajcxy tɨ mꞌijxcɨxy tɨ mmɨdoogɨxy 
jiiby yɨꞌ chooñ ma yɨꞌ. 34

 Com David 
caꞌ jeꞌ chajppejty, je David cɨꞌm 
ymɨnañ:

Je Huindzɨn Dios nɨmay ɨɨch 
nHuindzɨn: “Ɨñaꞌ ma ɨɨch 
aꞌoyꞌamy,

 35 ixtɨ coonɨ nmɨmadactähuɨbɨch 
yɨ mmɨdzip, jaduꞌn 
anajty nipaady nej jɨhuɨÿ 
mdecypocxpejtꞌadyii.”

36
 Chi Pedro yjacmɨnañ:

―Ñejhuɨḧuɨpy nidügꞌócɨy yɨ Israel 
jäy ajcxy co janch janch co je Jesús 
huɨdibɨ miich ajcxy myajcruudzpejt, 
Dios yajnïbɨjc co yhuindzɨnꞌadɨpy 
ma miich ajcxy, etz Cristo huɨdibɨ 
xyñihuaꞌnɨpy xyajtzögɨpy ajcxy.

37
 Co je mayjäy ajcxy jaduꞌn 

mɨdoy, chi ajcxy yjotyungɨɨy, e 
amɨdoy ajcxy je Pedro etz jacjadyii 
jäy huɨdi Jesús yꞌayuc capxhuäcxɨ 
anajty, chi ajcxy ymɨnañ:
―Mɨgügtɨjc, ¿ti ɨɨch ajcxy jëbɨ 

huaad nduñ?
38

 Huinꞌit Pedro yꞌadzooy:
―Jothuimbijtcɨx e nɨɨbejtcɨx nidüg 

nidüg mɨɨd Jesucristo yxɨɨ, jɨgɨx Dios 
miich ajcxy mbocy xyhuinmeecxɨpy. 
E jaduꞌn Dios xymöhuɨpy je Espíritu 
Santo. 39

 Huɨdibɨ Dios yꞌahuanɨɨy 
miich yɨꞌ ajcxy mjeꞌ etz mꞌung ajcxy, 
etz mꞌap mꞌoc ajcxy, etz nañ jaduꞌn je 
jäy ajcxy huɨdi jɨguémɨp, etz jacjadyii 
jäy ajcxy huɨdi Dios huinꞌixamy.

40
 Mɨɨd jadayaab ayuc etz jacjadyii 

ayuc Pedro yajnɨmay capxhuijy je 
mayjäy ymɨnañ:
―Caꞌ mmɨjpɨdaaccɨx je jäy ajcxy 

yꞌayuc huɨdibɨ caꞌ capxymɨdoy Dios.
41

 Jaduꞌn yjajtɨ, je jäy ajcxy 
huɨdijaty mɨbɨjc Pedro yꞌayuc, chi 

ajcxy ñɨɨbejttay huinꞌit xɨɨ. Ñimayɨɨy 
ajcxy huɨdibɨ mɨjpɨdac Jesús yꞌayuc 
oy nidugɨɨg mildɨ jäy. 42

 Tügꞌócɨy 
ajcxy anajty panɨcxcɨxy yɨ ixpɨj́cɨn 
jaduꞌn nej yɨ Jesús yꞌapóstoles ajcxy 
yajꞌixpɨjcy. Chɨnaaygɨxy yquipxyjot 
yquipxyhuinmaꞌñ. Etz Dios 
mɨbɨjctzoogɨxy e ñayyöymújcɨgɨxy 
co anajty ajcxy chajcaagy 
tujc-huäcxaangɨxy.

Jaduꞌn nej je mɨbɨjpɨdɨjc 
chɨnaaygɨxy jugyꞌajtcɨxy

43
 Nidügꞌócɨy ajcxy anajty ooy 

mɨjcajee jɨhuɨɨy. E Jesús yꞌapóstoles 
ajcxy ijxpejt etz mɨjhuinmaꞌñ 
ooy anajty tungɨxy. 44

 Nidügꞌócɨy 
je jäy ajcxy huɨdibɨ anajty tɨ 
ymɨbɨjccɨxy ijtp anajty ajcxy tüg 
mucy, e yajhuäcxcɨxy tijaty ajcxy 
anajty ymɨɨd, mooygɨxy ymɨgügtɨjc. 
45

 Ytoocpy anajty ajcxy yɨꞌ ypɨdägy 
huɨdibɨ anajty ymɨɨd, e chi anajty 
yajhuäcxcɨxy yɨ meeñ nijeꞌ nijeꞌ nej 
pɨn ti yajmayjaty. 46

 Jabom jabom 
anajty ajcxy ñayyöymugyii ma 
Dios ytɨjc, etz nañ ñayyöymugyii 
ajcxy ma ytɨjc tzajcaagy tujc-
huäcxcɨxy etz ycaaygɨxy yꞌuuccɨxy 
niꞌamugɨꞌ jotcujc mɨɨd ajcxy 
yꞌoyjot yꞌoyhuinmaꞌñ. 47

 Ñiꞌɨɨgɨxy 
niyaaxcɨxy yɨ Dios, e tügꞌócɨy jäy 
nayyajmɨjꞌájtɨp anajty ajcxy. Chi 
je Huindzɨn Dios yajmayɨÿ jabom 
jabom yɨ mɨbɨjcpɨdɨjc, yɨꞌ huɨdibɨ 
anajty patp nïdzoocɨn.

Tüg tecymaꞌtpɨ chögy

3  Tüg xɨɨ Pedro etz Juan 
ypättɨgɨÿ ajcxy túꞌcɨy ma 

Dios ytɨjc, mɨjmɨnacy xɨɨ anajty, jeꞌ 
jeꞌ anajty je horɨ mɨna ajcxy Dios 
mɨbɨjctzoogɨxy. 2 Jabom jabom 

anajty jäy yajnɨcxcɨxy ma je Dios 
ytɨjcꞌaguu tüg tecymaꞌtpɨ, jaduꞌn 
jeꞌ anajty tɨ ymaꞌxungꞌaty. Chi 
ajcxy pɨdägy je tecymaꞌtpɨ ma je 
Dios ytɨjcꞌaguu huɨdi anajty yxɨɨ 
la Hermosa, jɨgɨx jɨm pɨjctzohuɨpy 
meeñ ma je jäy ajcxy huɨdibɨ tɨgɨɨyb 
ma Dios ytɨjc. 3 Co je jäy tecymaꞌtpɨ 
ijxy Pedro etz Juan ytɨgɨḧuaangɨxy 
anajty ma Dios ytɨjc, chi pɨjctzoy 
meeñ. 4 Co Pedro etz Juan ijxy je 
tecymaꞌtpɨ, chi Pedro ymɨnañ:
―Huindɨcxpejtcɨch.
5

 Chi je jäy huindɨcxpejty, 
yjɨjpꞌijxpy anajty ti möhuaanɨp. 
6

 Chi Pedro je tecymaꞌtpɨ nɨmay:
―Caꞌ nmɨɨ́dɨdyɨch plata, oorɨ, 

huɨdibɨ janchtɨy nmɨɨdɨch jeꞌ 
nmöhuɨp. Mɨɨd Jesucristo je 
Nazaretpɨ ymɨcꞌajt ɨɨch miich 
nɨmaayb: Tɨnaayɨg̈ etz yöy.

7
 Huinꞌit Pedro majch je tecymaꞌtpɨ 

ma aꞌoygɨꞌ, e yajtɨnaygugɨɨy. 
Huinꞌítɨy yꞌoyɨɨy ymɨcpɨjcy je ytecy 
etz ytecyyög. 8 Chi je tecymaꞌtpɨ 
ytɨnaygugɨɨy etz chi ñajtztɨbɨɨy. Chi 
jadaꞌ yöychoñ e ytɨgɨɨy ma Dios ytɨjc 
mɨɨd Pedro etz Juan yöyñɨp ñɨdɨjcnɨ 
yujctɨjcnɨ, yam Dios ooy jäymech. 
9

 Tügꞌócɨy je mayjäy ijxy co anajty 
yöyñɨp etz jäymech yɨ Dios. 10

 Je 
jäy ajcxy yꞌijxyꞌajtpy anajty ajcxy 
je tecymaꞌtpɨ e ñejhuɨɨygɨxyp co jeꞌ 
anajty jeꞌ huɨdibɨ pɨjtzohuoꞌcp piꞌc 
meeñ ma Dios ytɨjcꞌaguu huɨdi anajty 
yxɨɨ la Hermosa. Paady je jäy ajcxy 
ooy chɨgɨɨy jɨhuɨɨy, co ajcxy ijxy nej 
anajty yam tɨ ytunyii tɨ yjadyii.

Pedro nimɨydacy nej anajty 
je tecymaꞌt tɨ chögy

11
 Je tecymaꞌtpɨ huɨdibɨ anajty 

tɨ chögy caꞌ anajty ixmach Pedro 

etz Juan, e tügꞌócɨy yɨ jäy anajty 
ooy jɨhuɨɨygɨxy huinmaaygɨxy. Chi 
mɨcꞌamy mayjäy nimujcy Pedro 
etz Juan jɨm ma yɨ Dios ytɨjc 
huinduu huɨdibɨ jäy ytijpy Salomón. 
12

 Pedro co jaduꞌn ijxy je mayjay, chi 
ymɨnañ:
―Judío yëydɨjctɨjc, ¿nej co 

mdzachhuinmaaygɨxy mɨjcajee? 
¿Nej co ɨɨch miich ajcxy 
xychachhuindɨɨcxcɨxy jaduꞌn 
nej jɨhuɨÿ ɨɨch ajcxy jada jäy tɨ 
nyajtzögyɨch tɨ nyajyöychooñɨch 
mɨɨd ngɨm̈mɨcꞌajtɨch, o mɨɨd co ɨɨch 
ajcxy ooy nDiosꞌojadaty? 13

 Ɨɨchꞌajt 
nDios, je Dios huɨdi nmɨjꞌap 
nmɨjteedy, je Abraham, je Isaac, etz 
je Jacob yꞌojadajt, yɨꞌ tɨ yajtzögy 
jada tecymaꞌtpɨ, jɨgɨx yajcömayɨpy 
yɨꞌ yꞌung Jesús huɨdibɨ miich 
ajcxy mgɨÿejc ma je tungmɨɨdpɨ. 
E co je gobernador Pilato jeꞌ 
najtzmadzɨḧuaꞌñ, miich ajcxy caꞌ 
mꞌaaꞌaxɨɨy. 14

 Ma yjapadyii ajcxy 
mgapɨjctzoy co huen yajnajtzmadzɨÿ, 
je huɨdi anajty yajpaatp huädz etz 
tudägy, chi miich ajcxy mbɨjctzoy co 
huen yajnajtzmadzɨÿ tüg jäy huɨdibɨ 
anajty tɨ yjäyyajꞌoꞌcy. 15

 Jaduꞌn je 
jäy ajcxy yajꞌoꞌcy jeꞌ huɨdibɨ anajty 
jugyꞌajt yejcp. Je huɨdibɨ Dios 
yajjugypɨjcy ma anajty tɨ yꞌögy e jada 
tɨyꞌajt ɨɨch ajcxy nidɨyꞌajtꞌajtpyɨch. 
16

 Mɨɨd co tɨ mɨbɨcy Jesús yxɨɨ, je 
mɨjhuinmaꞌñ huɨdibɨ Jesús ymɨcꞌajt tɨ 
tuñ mɨɨd jada paꞌmjäy huɨdibɨ miich 
ajcxy mꞌijxyp mnejhuɨɨyb. Com tɨ 
mɨbɨcy Jesús paady tɨ chögy janch 
yajxondïcnɨ, jaduꞌn nej miich ajcxy 
nidügꞌócɨy tɨ mꞌijxcɨxy.

17
 Chi Pedro yjacmɨnañ:

―Nmɨgügtɨjcɨch, nejhuɨɨybɨch 
co miich ajcxy etz mhuindzɨndɨjc 

HECHOS 3

El Nuevo Testamento en el mixe de Coatlán © La Liga Bíblica 1976, 2009



251

yajꞌoꞌcy Jesús, mɨɨd co anajty 
mganejhuɨɨygɨxy ti anajty ajcxy 
mduungɨxy. 18

 Jaduꞌn cham 
Dios tɨ cuyduñ jaduꞌn nej Dios 
yꞌayucnajtzcapxɨɨybɨ ymɨnaꞌñ co 
copɨcy co yɨ Cristo yajnaxɨpy ayoꞌn. 
19

 Paady játyɨm jothuimbijtcɨx 
miich ajcxy ma Dios, jɨgɨx ajcxy 
mbocy yajjötztähuɨpy. Huinꞌit 
je Huindzɨn Dios xyajniguexɨpy 
ajcxy jotcujcꞌájtɨn huinɨxɨɨ, 20

 e 
yɨꞌ quexamb je Jesús, je Cristo, je 
huɨdibɨ Dios jayɨjpꞌaty yhuinꞌijx 
co quexaꞌñ ma miich ajcxy. 21

 Oy 
jadachambɨ Jesucristo yꞌoc-
huɨꞌ́mɨpy jiiby tzajpjoty ixtɨ coonɨ 
Dios anajty yajꞌoyɨydäy tijaty, co 
jaduꞌn yjaay yɨꞌ yꞌayucnajtzcapxɨɨybɨ 
huɨdibɨ mɨɨd huädz yjot yhuinmaꞌñ 
huɨdibɨ ajcxy jecyꞌajty tzɨnay. 
22

 Jaduꞌn Moisés nɨmay ɨɨch ajt 
nmɨjꞌap nmɨjteedy jecyꞌajty: “Je 
Huindzɨn Dios xyajniguexaan miich 
ajcxy tüg yɨꞌ yꞌayucnajtzcapxɨɨybɨ, 
huɨdibɨ pɨdzɨmamyb ma miich 
ajcxy mjuugy mmɨgüg jaduꞌn nej 
ɨɨch yɨꞌ xyguejxy. Mꞌamɨdoꞌidɨpy 
miich ajcxy yɨꞌ yꞌayuc. 23

 Jaduꞌn 
yjadɨpy co tügꞌócɨy jäy huɨdibɨ 
anajty caꞌ capxymɨdooy je Dios 
yꞌayucnajtzcapxɨɨybɨ, huädz ajcxy 
ytɨgoydähuɨpy, e tüg jɨɨbɨcy ajcxy 
idɨpy ma judíojäy ajcxy yajpaady.”

24
 Chi Pedro yjacmɨnañ:

―Jaduꞌn jada tügꞌócɨy Dios 
yꞌayucnajtzcapxɨɨybɨ, chondacy 
ma Samuel ixtɨ ma jacjadyiinɨ 
ajcxy, ñigapxtay ajcxy jaduꞌn 
nej cham ytuñyii yjadyii. 25

 Yɨ 
Dios yꞌayucnajtzcapxɨɨybɨ ajcxy, 
miich jeꞌ anajty ajcxy mmɨjꞌap 
mmɨjteedy. E je ayuc huɨdibɨ Dios 
yajnɨmay Abraham ycuydunaamyb 

mɨɨd miich ajcxy co jaduꞌn 
ymɨnañ: “Ngonúucxɨbɨch tügꞌócɨy 
naaxhuiñyjäy mɨɨd tüg miich mꞌap 
mꞌoc.” 26

 Co Dios yꞌung yꞌoꞌcy, 
chi Dios yajjugypɨjcy jadügꞌoc, 
e quejxy jayɨjp ma miich ajcxy, 
jɨgɨx xyconúucxcɨxɨpy, etz jɨgɨx 
nidügꞌócɨy miich ajcxy mꞌixmadzɨpy 
yɨ mjɨbɨchuinmaꞌñ.

Pedro etz Juan ma 
tungmɨɨdpɨ yhuinduu

4  Pedro etz Juan jɨmnɨ anajty 
tzachmɨɨdmɨydaaccɨxy je 

mayjäy ajcxy, co oy miingɨxy je 
judío teedy ajcxy, mɨɨd je soldado 
huindzɨn, je tzajptɨjc cuendꞌajtpɨ etz 
mɨɨd saduceojäy. 2 Ooy ajcxy anajty 
yjotmätcɨxy co Pedro etz Juan 
yajꞌixpɨjccɨxy anajty je mayjäy etz 
nɨmaaygɨxy co yɨ öcpɨ jugypɨgɨpy 
yɨꞌ ajcxy, com co Jesús yjugypɨcy 
co yꞌoꞌcy. 3 Chi je tungmɨɨdpɨ ajcxy 
majch Pedro etz Juan, e chi ajcxy 
pɨdacy pujxtɨgoty ixtɨ com jabomnɨ, 
com tɨ anajty chuꞌɨɨñ. 4 Mayjäy ajcxy 
huɨdibɨ anajty tɨ amɨdoꞌijtcɨxy je 
Pedro yꞌayuc ymɨbɨjc ajcxy. E hueꞌ 
je mɨbɨjcpɨdɨjc, ac yëydɨjctɨjcpɨ, 
yajmɨchomujcy jahueen ycamɨgoox 
mílɨty.

5
 Je com jabom ajcxy ñaymújccɨ 

jɨm Jerusalén judíojäy tungmɨɨdpɨ, 
je mɨjjäydɨjc etz yɨ escribas. 6 Nañ 
jaduꞌn jɨm anajty Anás huɨdibɨ anajty 
aneꞌmb je teedy ajcxy, etz je Caifás, 
je Juan, je Alejandro, etz tügꞌócɨy 
teedy mɨjtungmɨɨdpɨ yjugymɨgüg. 
7

 Chi ajcxy pɨdacy Pedro etz Juan 
cujcꞌamy ma anajty ajcxy ñaymugyii, 
chi ajcxy yꞌamɨdooy:
―¿Pɨn miich ajcxy tɨ xymöy 

cötujcɨn co jada jaduꞌn tɨ mdungɨxy?

8
 Huinꞌit Pedro ymɨɨd anajty 

Espíritu Santo ma yjot yhuinmaꞌñ, 
chi ymɨnañ:
―Miich ajcxy tungmɨɨdpɨ etz 

judíojäy mɨjjäydɨjc, 9 yɨꞌ ɨɨch miich 
ajcxy cham xyajꞌamɨdoob yɨ oybɨ 
tɨɨbɨ yajtuñ ma tüg paꞌmjäy e 
nejhuɨḧuaangɨxy nej tɨ chögy. 
10

 Cham nimɨydactäyɨch ma miich 
ajcxy mhuinduu, jaydëbɨ ajcxy 
nejhuɨydähuɨpy tügꞌócɨy judíojäy, 
co jadayaabɨ jäy huɨdibɨ anajty 
tecymaꞌtpɨ, cham yajpaady ya 
ma miich ajcxy mhuinduu mɨc oy, 
mɨɨd je mɨcꞌajt huɨdibɨ Jesucristo 
je Nazaretpɨ yejcpy, je jäy huɨdibɨ 
miich ajcxy myajcruudzpejt, huɨdibɨ 
Dios yajjugypɨjc co yꞌoꞌcy. 11

 Yɨ 
Jesús jaduꞌn nipaady nej tüg tzaa 
oybɨ, huɨdibɨ ajcxy potzpɨdɨjc, caꞌ 
yajtúngɨxy co ytɨjccojcɨxy. Jesús 
cham tɨ paady mɨjtung ma Dios, 
jaduꞌn yɨꞌ ni paady nej tüg mɨj 
tzaa huɨdibɨ ytungbaatp ma poch 
ytaatz. 12

 Caꞌ jac ni pɨn huɨdibɨ 
jëbɨ xyajnïdzoocɨm ajt nꞌalma. 
Jesucristo yɨꞌ jeꞌ tügpajc huɨdibɨ 
Dios yejc ma jäy ya naaxhuiñ 
huɨdibɨ jëbɨ xyajnïdzoocɨm ajt 
nꞌalma.

13
 Co je mɨjtungmɨɨdpɨ ajcxy ijxy 

mɨdoy jaduꞌn nej Pedro etz Juan 
ajcxy huinmɨc jotmɨc ycapxcɨxy, etz 
nejhuɨɨy co caꞌ ajcxy yꞌixpɨcyjäyɨty, 
chi ajcxy ooy jɨhuɨy huinmay. 
Nañ yɨꞌ ijxcajp ajcxy co jeꞌ anajty 
huɨdibɨ ajcxy tɨ mɨɨd huɨdity Jesús. 
14

 Cha co yjactɨmjɨḿɨty anajty je 
jäy huɨdibɨ anajty tɨ chögy ytɨnäy 
mɨɨd Pedro etz Juan, paady ajcxy 
caꞌjajty nej mɨdziptzoonɨpy. 15

 Chi 
je tungmɨɨdpɨ niꞌaneꞌmdɨy huen 
yajpɨdzɨmyii Pedro etz Juan ma je 

mayjäy anajty ñaymugyii, jɨgɨx ac 
jëyɨ tungmɨɨdpɨdɨjc ɨɨyöyaangɨxy 
capxyöyaangɨxy Pedro etz Juan 
ypocy. 16

 Chi ajcxy ymɨnañ:
―¿Ti cham nduunɨm mɨɨd yɨjiibɨ 

jäy ajcxy? Com tügꞌócɨy jäy huɨdibɨ 
tzɨnaayb ya Jerusalén ñejhuɨɨyb 
ajcxy co tɨ túngɨxy mɨjhuinmaꞌñ, e 
caꞌ huaad ɨɨch ajt nmɨnaanɨm co 
caꞌ yjanchɨty. 17

 Tzoc capxꞌadujcɨm 
co caꞌ huaad ajcxy jacnimɨydägɨpy 
Jesús jadachambɨ etz jacnɨcxpɨ xɨɨ 
tiempo.

18
 Chi ajcxy mɨjhuoy Pedro etz 

Juan, chi ajcxy nɨmay co caꞌ huaad 
ajcxy ni nej ocnimɨydaacnɨp, ni 
caꞌ jacyajꞌixpɨgɨpy mɨɨd Jesús yxɨɨ. 
19

 Huinꞌit Pedro etz Juan yꞌadzooy:
―Huinmaaygɨx miich ajcxy cɨꞌm 

pen tɨyꞌajt jada ma Dios co ɨɨch 
miich ajcxy ngapxycöbɨgɨpy jayɨjp, 
caꞌydɨ yɨ Dios. 20

 Com ɨɨch ajcxy caꞌ 
nniꞌamonaangɨxy jaduꞌn nej ɨɨch 
ajcxy tɨ nꞌixy tɨ nmɨdoy.

21
 Huinꞌit je tungmɨɨdpɨ ajcxy 

adzɨgɨꞌñ mɨgapxy Pedro etz Juan, 
e najtzmadzɨɨy ajcxy. Caꞌ ajcxy 
mɨhuinmaꞌñybaty nej tzaachytunɨpy 
Pedro etz Juan. Com tügꞌócɨy jäy 
yjäymejchpy ycömaayb anajty yɨ 
Dios jaduꞌn nej anajty tɨ ytuñyii tɨ 
yjadyii. 22

 Je jäy tecymaꞌtpɨ huɨdibɨ 
tzooc co Dios mɨjhuinmaꞌñ ytuñ, 
ymɨɨd anajty yjɨmɨjt huixchɨguïpx 
naxy.

Je mɨbɨjcpɨdɨjc ajcxy pɨjctzoogɨxy 
ma Dios jotmɨcꞌajt

23
 Chi Pedro etz Juan co 

yajnajtzmadzɨɨy, chi ajcxy 
ñɨcxy ma ymɨgügtɨjc anajty, 
yajmɨɨdmɨydactay tügꞌócɨy jaduꞌn 
nej teedy huindzɨn etz mɨjjäydɨjc 

HECHOS 4

El Nuevo Testamento en el mixe de Coatlán © La Liga Bíblica 1976, 2009



253

anajty tɨ ñɨmáayɨgɨxy. 24
 Co jada 

ayuc ajcxy mɨdoy nidügꞌócɨy ajcxy 
túꞌcɨy yjot yhuinmaꞌñ pɨdacy, chi 
ajcxy Dios mɨbɨjctzoy ymɨnañ ajcxy:
―Huindzɨn Dios, miich jeꞌ tɨ 

mꞌoyduñ je tzajp, je naaxhuiñybɨ, 
je mejy etz tügꞌócɨy tijaty. 25

 Miich 
mɨɨd mEspíritu je David myajcapxy, 
e yɨꞌ jaduꞌn ymɨnañ:

¿Nej co jada naaxhuiñybɨ 
jäy chachhuaangɨxy 
chachjɨhuɨɨygɨxy, e yɨ jäy 
ajcxy huinmaaygɨxy huɨdibɨ 
caꞌ ytimytiijɨty?

 26 Yɨ reydɨjc ya naaxhuiñybɨ 
mɨdziptzooñ ajcxy yɨ Dios. 
Etz je tungmɨɨdpɨ cajp cajp 
ñaymujcɨ ajcxy, mɨdziptzoñ 
ajcxy Huindzɨn Dios, etz 
mɨdziptzoñ ajcxy Cristo.

27
 Com janch co je rey Herodes 

etz yɨ gobernador Poncio Pilato 
ñaymujcɨ ya ma jada cajp mɨɨd 
huɨdibɨ caꞌ yjudíojäyɨty ajcxy etz 
mɨɨd judíojäy ajcxy, mɨdziptzoñ 
ajcxy yɨ mꞌung Jesús huɨdi 
anajty tɨ mhuinꞌixy. 28

 Yɨꞌ ajcxy 
tɨ cuydungɨxy tügꞌócɨy jaduꞌn 
nej miich, Huindzɨn Dios, tɨ 
myajnigödugɨÿ jaduꞌn nej ytunɨɨyb 
yjadɨɨyb. 29

 Jadachambɨ Huindzɨn 
Dios, ix jaduꞌn nej yɨ tungmɨɨtpɨ 
xychachmɨjotmáꞌtcɨxyɨch. Moꞌ yɨ 
mdumbɨ ajcxy jotmɨcꞌájtɨn, jɨgɨx 
mꞌayuc ajcxy capxhuäcxɨpy amɨc 
jotmɨc, 30

 e mɨɨd miich mmɨcꞌájtɨn 
chögɨpy paꞌmjäydɨjc, tunɨpy ajcxy 
tijaty ijxpejt etz mɨjhuinmaꞌñ mɨɨd 
yɨ mꞌung Jesús yxɨɨ, huɨdibɨ mɨɨd 
huädz yjot yhuinmaꞌñ.

31
 Co ajcxy mɨbɨjctzoday, chi 

je naax chuyuuy ma anajty 
ajcxy tügmucy yajpaatcɨxy, etz 

nidügꞌócɨy yɨꞌ ajcxy ymɨcꞌajt mooyɨ 
je Espíritu Santo, e yɨ Dios yꞌayuc 
capxhuäcxcɨxy anajty amɨc jotmɨc.

Je mɨbɨjcpɨdɨjc túꞌcɨy anajty 
ajcxy yjot yhuinmaꞌñ

32
 Je mayjäy huɨdibɨ anajty tɨ 

mɨbɨcy, túꞌcɨy ajcxy yjot yhuinmaꞌñ. 
Ni pɨn anajty ycamɨnaꞌñ co naydüg 
jëꞌadyii. Hueꞌ anajty ymɨnaangɨxy 
co túꞌcɨy jëꞌájtɨgɨxy. 33

 Je majmetzpɨ 
Jesús yꞌayuccapxhuäcxpɨ amɨc 
jotmɨc capxhuäcxy je tɨyꞌajt jaduꞌn 
nej je Huindzɨn Jesús yjugypɨjcy 
co yꞌoꞌcy. E mɨj ajcxy Dios 
ypubejtɨ. 34

 Ma jeꞌ ajcxy caꞌ ni ti 
yajmayjajtcɨxy, com tügꞌócɨy tijaty 
anajty ajcxy ymɨɨd ñaax o ytɨjc 
ytoocpy anajty ajcxy, e yejccɨxy 
anajty meeñ. 35

 Chi je meeñ 
yajcɨd̈ɨgɨɨygɨxy je apóstoles ajcxy e 
yɨꞌ ajcxy moy nidüg nidüg pɨnjaty 
yajmayjajtp. 36

 Jɨm anajty mɨɨd jeꞌ 
ajcxy tüg levita jäy huɨdi anajty 
yxɨɨ José, huɨdibɨ maꞌxungꞌajt ma 
yɨ ñaaxjot mejy agujc huɨdibɨ yxɨɨ 
Chipre, je huɨdibɨ je majmetzpɨ 
Jesús yꞌayuccapxhuäcxpɨ, yxɨɨ moy 
Bernabé, huɨdibɨ huimbɨdzɨm je 
yajjotcujcꞌajtpɨ. 37

 Je Bernabé tocy 
ytundac huɨdibɨ anajty ymɨɨd, e 
chi mɨmiiñ je meeñ, e yajcɨd̈ɨgɨy je 
apóstoles ajcxy.

Je Ananías etz Safira ajcxy 
Dios mɨdundɨgoy

5  Chi jadüg yëydɨjc, huɨdi anajty 
yxɨɨ Ananías, mɨɨd ytöxyɨjc, 

Safira, toogy ajcxy tüg it ytundac. 
2

 Ananías ñayyajnihuɨꞌmɨ jacꞌanaxy 
je meeñ, e yajninɨcxy Jesús 
yꞌapóstoles ajcxy je jac-hueenɨp, 
jaduꞌn nej jɨhuɨÿ yejctay tügꞌócɨy, 

etz yɨꞌ ytöxyɨjc ñejhuɨɨyb anajty. 
3

 Chi Pedro nɨmay Ananías:
―Ananías, ¿nej co myajtuñ je 

mujcuꞌ yhuinmaꞌñ, e mhuinꞌɨɨnaꞌñ 
je Espíritu Santo, e tɨ mbugoñ 
jacꞌanaxypɨ meeñ nej tɨ tzooꞌadyii 
yɨ pɨdägy tɨɨbɨ mdoogy? 4 ¿Nej caꞌ 
anajty yɨꞌ miich mdundacꞌadyii? 
E co tɨ mdoogy, ¿nej caꞌ anajty jeꞌ 
miich mmeeñꞌadyii? ¿Nej co jaduꞌn 
tɨ mdundɨgooy? Dios tɨ mhuinꞌɨɨñ, 
canan jäy.

5
 Co jaduꞌn mɨdoy, jɨḿɨyɨ Ananías 

ycɨday, e chi yꞌoꞌcy. E tügꞌócɨy 
jäy ajcxy huɨdijaty nejhuɨɨy, ooy 
ajcxy chɨgɨɨy. 6 Huinꞌit ymiiñ 
jadyii yujcyeecpɨdɨjc, chi ajcxy 
moꞌñ Ananías ñinïcx, e oy ajcxy 
yajnaaxtɨgɨÿ.

7
 Codugɨɨg horɨ naxy, oy ytɨgɨÿ je 

Ananías ytöxyɨjc, e ni caꞌ nejhuɨÿ 
anajty ti tɨ ytuñyii tɨ yjadyii je ñäy. 
8

 Pedro yꞌamɨdoohuɨ:
―Yajnɨmaaygɨch, ¿nej janch jaduꞌn 

tɨ mdooccɨxy yɨ mdundac jaduꞌn nej 
tɨ mgapxcɨxy?

Chi je töxyjäy yꞌadzooy:
―Janch jaduꞌn tɨ ndoogyɨch.
9

 Chi Pedro ymɨnañ:
―¿Nej co tɨ mnaygápxɨgɨxy 

mhuinꞌɨɨnaꞌñ yɨ Espíritu Santo? 
Cha ma tɨjcꞌaguu je jäy ajcxy 
ytɨnäy huɨdi oy tɨ yajnaaxtɨgɨÿ 
mñäy, e jadachambɨ miich ajcxy 
xyajnɨcxaam nañ jaduꞌn.

10
 Tɨm huinꞌitɨy Ananías ytöxɨjc 

ycɨday, e chi yꞌoꞌcy. E chi oy 
ycɨdägy ma Pedro ytecymɨjc. Co je 
yujcyeecpɨdɨjc ytɨgɨɨy, chi ajcxy jeꞌ 
paaty ögy. Chi ajcxy yajpɨdzɨmy etz 
oy yajnaaxtɨgɨÿ ma ñäy ymɨjc. 11

 Chi 
tügꞌócɨy je jäy ajcxy huɨdibɨ Jesús 
mɨbɨjcp etz tügꞌócɨy huɨdibɨ mɨdou 

jada nej tɨ yjadyii tɨ ytunyii, chi 
ajcxy ooy chɨgɨÿ.

Canaag mɨjꞌijxpejt etz tɨyꞌajt
12

 Je majmetzpɨ Jesús 
yꞌayuccapxhuäcxpɨ ooy anajty ajcxy 
Dios ymɨcꞌajt yajniguëxɨc̈ɨ etz ijxpejt 
yejccɨxy ma yɨ jäy ajcxy. E tügꞌócɨy 
jäy ajcxy huɨdibɨ Jesús mɨbɨjc jabom 
jabom anajty ñayyöymújcɨgɨxy ma 
Dios ytɨjc huinduu huɨdibɨ yxɨɨ 
Salomón. 13

 Caꞌ jac ni pɨn anajty 
mɨjnɨcxpedaꞌñ mɨjyöypedaꞌñ jeꞌ 
ajcxy. E je jäy ajcxy yjacyajmɨjꞌajtpy 
huɨdi Jesús anajty ooy mɨbɨjccɨxyp. 
14

 Mayjäy oy mɨbɨjcnɨ Jesús yꞌayuc, 
yëydɨjctɨjc etz töxyjäydɨjc. 15

 Etz ixtɨ 
paꞌmjäydɨjc anajty ajcxy yajnɨcxy 
mɨjtügujc cɨjxꞌaam pɨdaaccɨxy, jɨgɨx 
co Pedro ñaxɨpy jɨm ycadɨmjecyɨty 
co nɨcxy yꞌaaꞌap yjäty ma je paꞌmjäy. 
16

 Nañ jaduꞌn mayjäy chooñ anajty 
huɨdijaty huingon ycajp, ymiingɨxy 
Jerusalén, mɨɨdmiingɨxy paꞌmjäy, 
etz huɨdibɨ caꞌoybɨ mɨɨd ma yjot 
yhuinmaꞌñ, e tügꞌócɨy yajtzooctaayb 
anajty ajcxy.

Pedro etz Juan yajꞌixhuɨdijtcɨxy 
yajpahuɨdijtcɨxy

17
 Huinꞌit je teedy mɨjtungmɨɨdpɨ etz 

huɨdibɨ saduceo ijxpɨj́cɨn ymɨjpɨdacp 
ooy ajcxy yajcaꞌoyꞌijxy, 18

 e co ajcxy 
majch je apóstoles ajcxy, chi ajcxy 
pɨdacy ma je mɨjpujxtɨjc. 19

 Chi 
Huindzɨn Dios tüg yꞌángel je huinꞌit 
coodz yajꞌahuaach je pujxtɨjc aguu, 
yajpɨdzɨmy ajcxy, chi ajcxy nɨmay:

20
 ―Nɨćxcɨx, tɨnayꞌahuɨɨygɨx 

tzajtɨgoty, yajmɨɨdmɨydaaccɨx yɨ 
mayjäy ajcxy Jesucristo ytɨyꞌajt nej 
jëbɨ jäy ajcxy paadɨpy jugyꞌájtɨn 
jemybɨ.

21
 Co jaduꞌn mɨdoy, chi com jabom 

ytɨgɨɨy ajcxy jopyñɨ tzajtɨgoty. Jiiby 
jeꞌ ajcxy anajty ñiyajꞌixpɨjccoꞌnɨ.

Chi je teedy mɨjtungmɨɨdpɨ 
etz jacpɨnjaty mɨɨd, chi ajcxy 
capxyñiguejxy yɨ judíojäy 
ymɨjjäydɨjc etz ixpɨcytɨjc co 
huen junta jadyii. Chi ajcxy 
capxyñiguejxy huen nɨcxy 
yajpɨdzɨmyii jiiby pujxtɨgoty yɨ 
apóstoles ajcxy. 22

 Co je policías 
ajcxy ymejch ma je pujxtɨjc, caꞌ 
ajcxy paady je apóstoles ajcxy. Chi 
ajcxy huimbijtnɨ mɨɨd tɨyꞌajt, 23

 chi 
ajcxy nɨmay:
―Hueꞌ ɨɨch ajcxy tɨ nbaadcɨxy yɨ 

pujxtɨjc aducy, etz je soldadtɨjc jɨm 
tɨjc aguuy yjaccuendꞌajtcɨxy. Chi co 
ɨɨch ajcxy nyajꞌahuäch je pujxtɨjc, 
caꞌ ɨɨch ajcxy ni pɨn tɨ nbaatyɨch 
jiiby pujxtɨgoty.

24
 Co jaduꞌn ajcxy mɨdoy, je 

teedy mɨjtungmɨɨdpɨ etz je soldado 
huindzɨn, etz jacjadyii teedy 
huindzɨn ajcxy, chi ajcxy ooy 
huinmay nej jada yꞌoccogɨxɨḧuɨp. 
25

 Huinꞌit tüg jäy miiñ huɨdibɨ 
nɨmaayɨ ajcxy:
―Je jäy huɨdibɨ miich ajcxy 

mbɨdac pujxtɨgoty, chɨm jeꞌ ajcxy 
tzajtɨgoty yajꞌixpɨjccɨxy yɨ mayjäy.

26
 Chi je soldado huindzɨn mɨɨd 

soldadtɨjc ñɨcxy ma yɨ apóstoles 
ajcxy jäy yajꞌixpɨjccɨxy, chi 
ajcxy yajnɨcxy oyꞌamy, com 
tzɨgɨɨyb anajty ajcxy co je 
mayjäy chaagädzɨɨyb. 27

 Co ajcxy 
yajmiiñ, chi ajcxy pɨdacy ma je 
maytungmɨɨdpɨ yhuinduu. Chi je 
teedy mɨjtungmɨɨdpɨ je apóstoles 
ajcxy nɨmay:

28
 ―Ɨɨch ajcxy tɨ ngapxꞌaducy co 

caꞌ huaad mꞌocjacyajꞌixpɨj́ccɨxnɨ ma 

Jesús yxɨɨ. E ¿ti tɨ mdungɨxy? Tɨ 
myajhuäcxtaaygɨxy yɨ mꞌixpɨj́cɨn 
ma Jerusaléngajp, e ɨɨch ajcxy 
miich pocy xyjátyɨm yajmɨhuɨꞌmam 
co Jesús yꞌoꞌcy.

29
 Chi Pedro etz jacjadyii 

apóstoles ajcxy yꞌadzooy:
―Copɨcy ɨɨch ajcxy 

ngapxycöbɨgɨpyɨch yɨ Dios jayɨjp 
caꞌydɨ jäy. 30

 Je Dios huɨdibɨ ɨɨch 
ajt nmɨjꞌap nmɨjteedy yꞌojadajt, 
yɨꞌ yajjugypɨjc je Jesús huɨdibɨ 
miich ajcxy myajꞌöc cruudzcɨx́y. 
31

 Je Dios Teedy jadachambɨ hueꞌ 
Jesús mɨɨdɨty aaꞌoyꞌamy jiiby 
tzajpjoty, e tɨ pɨdägy aneꞌmbɨ etz 
yajnïdzoocpɨ jɨgɨx yɨ judío jäy ajcxy 
yjothuimbidɨpy e yajhuinmeecxɨpy 
ajcxy ypocy. 32

 Ɨɨch ajcxy tɨyꞌajt 
nyejcpy mɨɨd jada ycɨxpɨ, etz nañ 
jaduꞌn je Espíritu Santo huɨdibɨ Dios 
ymooyb pɨnjaty capxymɨdoohuɨp.

33
 Co je jäy ajcxy jaduꞌn mɨdoy, 

chi ajcxy ooy yjotmätcoty, chi ajcxy 
jayajꞌögaꞌñ. 34

 Huinꞌit ytɨnayɨg̈y ma 
je naymujctac tüg fariseojäy, hueꞌ 
anajty yxɨɨ Gamaliel, hueꞌ jeꞌ anajty 
Moisés yley ñihuindzɨnꞌájtɨp. E jäy 
ajcxy ooy anajty yajmɨjꞌajtcɨxy je 
Gamaliel. Chi jeꞌ niꞌaneꞌmdɨɨy co 
huen yajpɨdzɨmyii tzojcyɨ jiiby 
tɨbaꞌy je apóstoles ajcxy. 35

 Chi 
Gamaliel nɨmay yɨ tungmɨɨdpɨ 
ajcxy:
―Judío yëydɨjctɨjc ajcxy, íxcɨm 

ti mdungɨxy mɨɨd jada jäy ajcxy. 
36

 Jäymetz miich ajcxy co jecyꞌajty 
je Teudas ypɨdɨg̈y ymɨnañ co jeꞌ 
ymɨjɨty yjanchɨty, e chi ypanɨcxɨ 
oy nimɨdaax mɨgoꞌpxtɨ yëydɨjc. Chi 
ajcxy yajꞌoꞌcɨ, chi tügꞌócɨy huɨdibɨ 
anajty tɨ ypanɨcxyii yöyhuäcxtay, 
e jaduꞌñyɨ jeꞌ ajcxy ñitɨgoyday. 

37
 Jacnamnɨ je huinꞌit xɨɨ mɨna 

cajpjäy anajty ñecypejtcɨxy, ypɨdɨg̈y 
Judas huɨdibɨ tzon Galilea. Mayjäy 
ypanɨcxɨ; nañ jaduꞌn ajcxy yajꞌoꞌcy, 
e tügꞌócɨy jäy huɨdibɨ panɨcxy 
jaduꞌñyɨ ajcxy yöyhuäcxtay. 38

 Paady 
ɨɨch miich ajcxy jaduꞌn nɨmaaygɨxy, 
ixmajtzcɨx yɨ apóstoles ajcxy, e 
caꞌ mmɨjyöybejtcɨxy. Penɨ jäy yɨ 
yꞌayuc ytɨyꞌajt huɨdibɨ ajcxy ymɨɨd, 
cɨxɨp tɨgoyɨp yɨꞌ. 39

 Pen Dios yꞌayuc 
ytɨyꞌajt yɨꞌ ajcxy ymɨɨd, caꞌ ajcxy 
mjadɨpy nej myajcödɨgóoygɨxyɨpy. 
Jaty nayguendꞌájtɨgɨxy, caꞌ jecyɨty 
co Dios anajty mɨɨd mdziptungɨxy.

40
 Nidügꞌócɨy ajcxy jäygɨdacy 

Gamaliel ycapxhuíjɨn. Huinꞌit ajcxy 
mɨjhuoy yɨ apóstoles ajcxy. Chi 
ajcxy tzaachytuñ, chi ajcxy cɨꞌ̈ajty, 
etz capxꞌadujcy co caꞌ huaad Jesús 
yꞌayuc jaccapxhuäcxɨp. Huinꞌit ajcxy 
najtzmadzɨɨy. 41

 Je apóstoles ajcxy 
ypɨdzɨmy ajcxy ma tungmɨɨdpɨ 
ajcxy yhuinduu ooy yjotcujcɨty 
co Dios jaduꞌn tɨ aaꞌɨxɨÿ co huen 
tzaachytuñyii mɨɨd Jesús yxɨɨ 
ycɨxpɨ. 42

 E ooy ajcxy yajꞌíxpɨjccɨxy 
etz nimɨydaaccɨxy Jesucristo jabom 
jabom jaduꞌn tzajtɨgoty nañ jaduꞌn 
majaty tɨjc.

Chi ajcxy yajnïbejty huixtujc 
mutztungmɨɨdpɨ

6  Je huinꞌit xɨɨ ajcxy huɨdibɨ 
ixpɨjcp Jesús yꞌayuc nïgɨ 

anajty ñimayɨyꞌadɨɨtzcɨxy. E 
huɨdibɨ anajty capxp griego ayuc 
ytɨgɨɨy nayñigápxɨp mɨɨd huɨdibɨ 
judío yꞌayuc capxp. Ymɨnaangɨxy 
co yɨ griegojäy coꞌögy töxyjädɨjc, 
caꞌ anajty ajcxy paady quipxyjaty 
mɨɨd je judíojäy coꞌögy töxyjäydɨjc 
caayɨn uucɨn jabom jabom. 2 Huinꞌit 

yɨ majmetzpɨ apóstoles ajcxy 
yajnaymujctaayɨ je jäy huɨdibɨ Jesús 
mɨbɨjcp, chi ajcxy ymɨnañ:
―Caꞌ huaad ɨɨch ajcxy Dios 

yꞌayuccapxhuäcxɨn nꞌijxmajch, e 
nɨcxyɨch caayɨn uucɨn yajhuäcxcɨxy. 
3

 Paady miich ajcxy mɨgügtɨjc 
nayhuinꞌíjxɨgɨx huɨxtujc yëydɨjctɨjc 
huɨdibɨ oy yajmɨjꞌajtnɨ Dios, 
huɨdibɨ huädz oy yhuinmaꞌñ 
ymɨɨd, huɨdibɨ je Dios yjɨhuɨꞌñ 
ymɨcꞌajt mɨɨd, e huen ajcxy 
tungꞌadɨɨb jada tung. 4 Ɨɨch ajcxy 
njacmɨbɨjctzohuamy Dios, etz ɨɨch 
ajcxy njacyajꞌixpɨgamy Dios yꞌayuc.

5
 Tügꞌócɨy ajcxy jäygɨdacy jeꞌ ayuc. 

Chi je mayjäy huinꞌijxy Esteban 
huɨdibɨ ymɨɨd ooy ymɨbɨj́cɨn, etz 
ymɨɨd Espírito Santo. Nañ huinꞌijxy 
ajcxy Felipe, Prócoro, Nicanor, 
Timón, Parmenas, etz Nicolás. 
Nicolás caꞌ jeꞌ anajty yjudíojäyɨty. 
Hueꞌ jeꞌ anajty chooñ jɨm Antioquía, 
jécyɨp anajty jɨjptɨgɨyɨɨyñɨ judíojäy 
ytɨyꞌajt. 6 Chi ajcxy yajnɨcxy je jäy 
ma je apóstoles ajcxy. Chi ajcxy je 
apóstoles Dios mɨbɨjctzoy e cɨn̈ïxajy 
ajcxy.

7
 Je Huindzɨn Jesús yꞌayuc nïgɨ 

anajty jäy tzachnejhuɨɨyñɨ. E je 
mɨbɨjcpɨdɨjc nïgɨ anajty ajcxy 
chachnimayɨɨyñɨ jɨm Jerusalén, ixtɨ 
may judío teedy ajcxy ymɨbɨjcy.

Majch ajcxy Esteban
8

 Je Esteban ymɨɨd anajty 
Dios ymɨcꞌajt etz yꞌoyꞌajt e oy 
mɨjhuinmaꞌñ tuuñ, etz yejcy ijxpejt 
ma jäy ajcxy. 9 Huinꞌit xɨɨ nijëjɨty 
ixpɨcytɨjc ooy ñayꞌijxquípxɨgɨxy 
yꞌixpɨjcɨn mɨɨd Esteban jɨm ma 
judíojäy ajcxy ñaymujctac huɨdi 
anajty yxɨɨ Libertados. E jɨm anajty 

Cirene jäy, Alejandría jäy, Cilicia 
jäy, etz huɨdibɨ tzomb jɨm Asia 
ñaaxjot. 10

 Caꞌ ajcxy mɨmadacy 
Esteban com hueꞌ jeꞌ anajty ycapxy 
mɨɨd yhuijyꞌajt ycujcꞌajt huɨdibɨ je 
Espíritu Santo anajty mooyɨp. 11

 Chi 
Esteban ymɨdzip ajcxy mujuy jäy 
huɨdibɨ jëbɨ nïhuambety Esteban, 
co tɨ anajty ooy ycapxtɨgooy etz 
niꞌojɨÿ Moisés etz Dios. 12

 Jaduꞌn 
ajcxy yajyuumɨg̈y yajꞌoxɨg̈y yɨ 
jäy mɨjjäydɨjc, etz huɨdibɨ ajcxy 
yajꞌixpɨjcp Moisés yley. Chi ajcxy 
mɨmadacy majch ajcxy Esteban, 
yajnɨcxy ajcxy ma je judíojäy 
ymɨjtungmɨɨdpɨ etz ixpɨcytɨjc 
ñaymújcɨgɨxy. 13

 Chi ajcxy ixtaayɨ 
jäy huɨdibɨ nïhuambedɨɨb, chi ajcxy 
ymɨnañ:
―Jada Esteban jɨbɨc nigapxy yɨ 

Dios ytɨjc etz Moisés ytɨyꞌajt. 14
 Tɨ 

ɨɨch ajcxy mɨdoy co ymɨnaꞌñ co 
Jesús je Nazaretpɨ yjidamy je Dios 
ytɨjc, e yajtɨgadzaꞌñ Dios ytɨyꞌajt 
jaduꞌn nej Moisés ajt xymooyɨm.

15
 Huinꞌit je judíojäy tungmɨɨdpɨ 

e tügꞌócɨy jäy nej anajty ajcxy jɨm 
ɨñaaygɨxy huindɨcxpejty ajcxy 
Esteban. E chi ajcxy ijxɨ yhuiñyjɨjp 
jaduꞌn anajty quëxɨg̈y nej yꞌángel 
yhuiñyjɨjp.

Esteban ñaygohuaanɨ ma 
tungmɨɨdpɨ yhuinduu

7  Huinꞌit je teedy mɨjtungmɨɨdpɨ 
yajꞌamɨdooy Esteban:

―¿Nej janch jadajɨ?
2

 Chi Esteban yꞌadzooy:
―Mɨgügtɨjc ajcxy etz mɨjjäydɨjc 

ocmɨdoogɨx. Ɨɨch ajt nDios 
mɨjpɨ janchypɨ nayquëxɨc̈ɨ 
ma ɨɨch ajt nmɨjꞌap nmɨjteedy 
Abraham jecyꞌajty co anajty jɨm 

ity Mesopotamia ñaaxjot, caꞌnɨ 
anajty chɨnaydacpɨcy jɨm Harán. 
3

 Chi Abraham Dios ñɨmaayɨ: 
“Ixmatz mnaax mgajp etz tügꞌócɨy 
mꞌamɨgügtɨjc, e nɨcx ma yɨ naaxjot 
huɨdibɨ myajnïxɨḧuamyb.” 4 Chi 
Abraham chooñ ma yɨ Caldea 
ñaaxjot, e nɨcxy tzɨnaydacpɨjcpɨ 
jɨm Harán. Co yteedy oy yꞌoꞌcnɨ, 
chi Dios Abraham yajmiiñ ma 
jada naaxjot ma miich ajcxy 
cham mdzɨnäy. 5 E caꞌ Dios moy 
Abraham jada naaxjot ya, ni caꞌ 
ma yhuäcxtägɨpy. Hueꞌ jeꞌ janchtɨy 
yajꞌahuanɨɨy co möhuaanɨɨy yꞌap 
yꞌoc, e co anajty jeꞌ ajcxy jëdɨɨb. 
Oyñɨ anajty Abraham caꞌ yꞌung 
mɨɨdɨty co Dios ymɨgapxɨ. 6 Nɨmaayɨ 
Dios co yꞌap yꞌoc yꞌadzɨnähuɨpy 
ajcxy ma huingjäy ñaaxjot, etz 
chi ajcxy ytumbɨꞌadɨɨyb etz 
chaachytunɨɨyb mɨdaax mɨgoꞌpx 
jɨmɨjt. 7 Nañ jaduꞌn Dios nɨmay 
Abraham: “Ndzaachytunɨpyɨch je 
naax cajp ma yɨ mꞌap mꞌoc anajty 
ytumbɨꞌadyii. Chi choonɨp ajcxy jɨm, 
e chi xymɨdunɨpyɨch ma jadayaabɨ 
it.” 8 Dios ytuun tüg capxytuunɨn 
mɨɨd Abraham, co huen ajcxy 
yajtɨyꞌajttɨḧuɨp. Paady co Abraham 
yꞌung Isaac ymaꞌxungꞌajty coductujc 
xɨɨ ajcxy oy tɨyꞌajttɨÿ. Nañ jaduꞌn 
Isaac ymang Jacob, e Jacob yɨ 
ymang nimajmetzpɨ ajcxy, huɨdibɨ 
ajcxy ñiꞌapꞌajty yɨ nimajmetzpɨcypɨ 
Israel ycajp.

9
 Chi Esteban yjacmɨnañ:

―Jeꞌ ajcxy Jacob ymang, ɨɨch ajt 
nmɨjꞌap nmɨjteedy, ymɨꞌijxtɨnaayb 
anajty ajcxy yꞌuch José. Chi ajcxy 
José toocy, chi jeꞌ yajnɨcxɨ jɨm 
Egipto, per Dios mɨɨd anajty yꞌity 
José, 10

 etz nihuaañ yajtzoocy ma 

ayoꞌn jotmay. Chi Dios moy ixpɨj́cɨn 
jɨgɨx cömay ypɨdzɨmɨpy ma Faraón, 
je Egipto jäy yrey. Chi je rey José 
tung moy huen aneꞌmy je Egipto 
naaxjot etz aneꞌmɨpy je rey ytɨjc.

11
 Huinꞌit xɨɨ ymiiñ mɨjyuu 

mɨjꞌayoꞌn jɨm Egipto etz jɨm Canaán 
ñaaxjot. Je huinꞌit xɨɨ ɨɨch ajt 
nmɨjꞌap nmɨjteedy caꞌ anajty ajcxy 
paady ti ycayɨpy. 12

 Co Jacob oy 
nejhuɨÿ co jɨm Egipto yajpaady jɨm 
trigo, chi jɨm quejxy ymang ajcxy 
trigo juuybɨ. Jeꞌ ajcxy huɨdibɨ ɨɨch 
ajt nmɨjꞌapꞌajtɨm nmɨjteedyꞌajtɨm. 
Chi ajcxy yꞌoy tügtecy trigo juuyb. 
13

 Je mɨmejtzꞌocpɨ co ajcxy oy trigo 
juy, huinꞌit José ñayñigapxɨ ma 
yꞌajch ajcxy. E chi je rey nejhuɨy 
pɨnjäy jeꞌ anajty je José. 14

 Chi José 
capxyñiguejxy huen cɨdaaccɨxy 
jɨm Egipto yɨꞌ yteedy Jacob mɨɨd 
tügꞌócɨy yjuugy ymɨgüg. Hueꞌ 
anajty ajcxy ñaybaattáayɨgɨxy 
nidugɨꞌpx majmocx jäy. 15

 E jaduꞌn 
yjajty co Jacobo oy chɨnaydacpɨcy 
jɨm Egipto. Jɨm oy comjecy yꞌoꞌcnɨ. 
Nañ jaduꞌn jɨm ajcxy yꞌoꞌcy may 
ɨɨch ajt nmɨjꞌap nmɨjteedy. 16

 E 
chi Jacob yjuugy ymɨgüg com 
jecy yajpɨdzɨmy Jacob ypajc ma 
ñaaxtɨgɨÿ, e chi ajcxy yajnɨcxy jɨm 
Siquem, oy pɨdaaccɨxy ma je oꞌcpɨ 
jut huɨdibɨ Abraham anajty tɨ juy 
meeñygɨx́y ma Hamor ymang jɨm 
Siquem.

17
 Chi Esteban yjacmɨnañ:

―Ytɨmypadaanɨpy anajty tiempo 
nej anajty Dios tɨ yajꞌahuanɨÿ 
Abraham. Tɨ anajty yɨ judíojäy ooy 
ymayɨɨyñɨ jɨm Egipto. 18

 Chi oy 
jadüg rey ytɨgɨɨy aneꞌmbɨ huɨdibɨ 
caꞌ ixyꞌadyii José. 19

 Je rey yhuinꞌɨɨñ 
ɨɨch ajt nmɨjꞌap nmɨjteedy, e oy 

ajcxy chaachytuun. E chi aneꞌmy co 
huen yꞌung ajcxy nïguecytaaygɨxy 
huɨdibɨ anajty ajcxy maꞌxungꞌajtp, 
jɨgɨx yꞌóꞌccɨxɨpy. 20

 Huinꞌit tiempo 
oy ymaꞌxungꞌajty Moisés, je huɨdibɨ 
ooy Dios jäygɨdacy. Chi Moisés 
ytaj yteedy tugɨɨg poꞌ yajyeecɨ ma 
ytɨjc. 21

 Co ajcxy yajnïgueecɨ, chi je 
rey ñɨɨx jeꞌ agondɨgɨɨy, e yajyeegy 
jaduꞌn nej ycɨꞌmꞌung. 22

 Paady 
Moisés ixpɨjcy tügꞌócɨy jaduꞌn nej 
Egipto jäy anajty ajcxy yꞌixpɨcyɨty, 
e ooy ymadacy mɨɨd yꞌayuc etz 
mɨɨd ytung.

23
 Co Moisés anajty mɨɨdɨty 

huixchɨguïpx jɨmɨjt, chi pɨdacy 
yhuinmaꞌñ co nɨcxy ixaꞌñ jeꞌ 
yꞌamɨgügtɨjc je Israel yꞌap yꞌoc. 
24

 Chi Moisés ijxy co tüg egipciojäy 
chaachytuñyii tüg jeꞌ yꞌamɨgüg. 
Chi Moisés yajꞌoꞌcy je egipciojäy, 
yajꞌahuimbijty nej anajty yꞌamɨgüg 
yajtzaachytuñ. 25

 Hueꞌ Moisés tijy co 
jeꞌ yꞌamɨgügtɨjc ajcxy huen nejhuɨÿ 
huinjɨhuɨÿ co Dios nihuaꞌnaanɨp 
ma ymɨdzip mɨɨd Moisés ycɨxpɨ. 
Chi ajcxy caꞌ huinjɨhuɨɨy co Moisés 
nihuaꞌnaanɨp. 26

 Com jabom Moisés 
paty mejtz Israel jäy chachtziptungɨxy. 
Chi Moisés jayajxemaañ je tzip, chi 
nɨmay: “Miich ajcxy nayꞌamɨgügꞌajtɨp, 
¿nej co mdziptungɨxy miich ajcxy miñ 
xyɨpy?” 27

 Je huɨdibɨ anajty ymɨgüg 
tzaachytuumb huinꞌit najtztijɨɨy 
Moisés, nɨmay: “¿Pɨn tɨ xypɨdägy 
huindzɨn etz tɨydumbɨ ma ɨɨch ajcxy? 
28

 ¿Nej xyajꞌögaamɨch jaduꞌn nej axɨy 
myajꞌoꞌcy yɨ egipciojäy?” 29

 Co Moisés 
jaduꞌn mɨdoy, chi yqueegy, ñɨcxy 
jɨm ma Madián naaxjot. Moisés jecy 
yꞌadzɨnaay jɨm Madián naaxjot, e 
jɨm oy ypɨcy. Chi ytöxyɨjc paty metz 
ymang.

30
 Huixchɨguïpx jɨmɨjt naxy, 

huinꞌit jɨm adügtuum ma je cop 
huɨdibɨ yxɨɨ Sinaí, ñayguëxɨc̈ɨ tüg 
ángel jɨnjoty ma tüg quipymang 
huɨdibɨ anajty tzachtooyb. 31

 Chi 
Moisés ooy jɨhuɨɨy huinmaay mɨɨd 
jeꞌ ycɨxpɨ huɨdibɨ anajty yꞌijxyp. 
Co oy mɨhuingoñ, chi mɨdoy co 
je Huindzɨn Dios ñɨmäyii: 32

 “Ɨɨch 
Dios huɨdibɨ mmɨjꞌap mmɨjteedy 
ajcxy Abraham, Isaac etz Jacobo 
Diosꞌajtpy.” Chi Moisés chɨyuygoty, 
caꞌ anajty ocjac-huindɨcxpedaanɨ. 
33

 E je Huindzɨn Dios nɨmaayɨ: “Jen 
mgɨg̈, com je it ma miich mdɨnäy, 
Dios yɨꞌ yꞌit. 34

 Ɨɨch tɨ nꞌixyɨch 
njäyɨch nej tzaachypɨ paatcɨxy jɨm 
Egipto. Tɨ nmɨdooyɨch co yɨꞌajcxy 
yäxy ytɨnäy mɨɨd je tzaachypɨ 
ycɨxpɨ. Tɨ ngɨdägyɨch co ajcxy 
ngohuaanɨp. Ɨɨch miich nguexamyb 
jɨm Egipto ma yɨ Israel jäy ajcxy.”

35
 Chi Esteban yjacmɨnañ:

―Co Moisés ogaꞌn ñɨcxy ma ɨɨch 
ajt nmɨjꞌap nmɨjteedy caꞌ ajcxy 
cöbɨjcy huen yꞌaneꞌmɨɨyb, chi ajcxy 
ymɨnañ: “¿Pɨn tɨ xyñɨmäy co ɨɨch 
miich ajcxy nhuindzɨnꞌadɨɨyb?” 
Co mɨmetzꞌocpɨ Moisés ñɨcxy ma 
yɨ Israel jäy, je taabɨ anajty je 
ángel tɨ ymɨgapxyii jɨnyeꞌñ agujc, 
chi ajcxy cöbɨjcy. 36

 Je Moisés jeꞌ 
yajpɨdzɨm ɨɨch ajt nmɨjꞌap nmɨjteedy 
jecyꞌajty jɨm Egipto. Moisés 
ytuun oy mɨjhuinmaꞌñ etz ijxpejt 
huixchɨguïpx jɨmɨjt jɨm Egipto, 
jɨm ma tzaptz mejy, etz jɨm ma 
mɨjtɨgɨd̈uum. 37

 Je Moisés huɨdibɨ 
jecyꞌajty nɨmay je Israel jäy: “Dios 
yꞌijxtɨhuɨpy tüg jäy ma miich ajcxy 
mꞌap mꞌoc huɨdibɨ najtzcapxɨḧuɨpy 
yɨꞌ yꞌayuc, jaduꞌn nej tɨ xyꞌijxtɨɨyɨch 
ma miich ajcxy. Mꞌamɨdoꞌijtɨp 

ajcxy yɨꞌ yꞌayuc.” 38
 Je Moisés jɨm jeꞌ 

anajty mɨjtɨgɨd̈uum mɨɨd je mayjäy. 
Chi jɨm je Dios yꞌángel mɨɨd 
mɨydacy ma je cop huɨdi yxɨɨ Sinaí, 
etz Moisés yajnajx Dios yꞌayuc 
ma ɨɨch ajt nmɨjꞌap nmɨjteedy. 
Moisés ycöbɨjc Dios yꞌayuc huɨdibɨ 
jugyꞌájtɨn huinɨxɨɨbɨ mɨɨd, etz 
jayhuɨꞌmy mɨɨd ɨɨch ajt ycɨxpɨ.

39
 Chi ɨɨch ajt nmɨjꞌap nmɨjteedy 

ajcxy jecyꞌajtpy caꞌ anajty ajcxy 
capxcöbɨgaangɨxy Moisés, caꞌ 
anajty cöbɨjccɨxy jeꞌ yꞌanéꞌmɨn, 
chachhuimbidaangɨxy jɨm 
Egipto. 40

 Chi ajcxy Aarón 
nɨmay: “Ndzojcypɨch ajcxy co 
miich oydun tüg Dios huɨdibɨ ɨɨch 
ajcxy xyhuinhuoohuɨp, com caꞌ 
nnejhuɨɨyɨm ti jadaꞌ tɨ yjadyii je 
Moisés huɨdibɨ ajt xyajtzoonɨm 
Egipto ñaaxjot.” 41

 Chi oyduñ ajcxy 
tüg huajmang. Chi huindzɨgɨɨy 
ajcxy je huajmang huɨdibɨ 
anajty tɨ yajcojcɨxy, e ooy ajcxy 
mɨjotcujcꞌajty huɨdibɨ cɨꞌm anajty 
tɨ yajcojy. 42

 Huinꞌit xɨɨ ajcxy Dios 
yꞌixmajtzɨ, huen ajcxy ojadaty yɨ 
xɨɨ, yɨ poꞌ etz madzaꞌ. Com jaduꞌn 
Dios yꞌayuc cojaaybɨ cojaay co Dios 
jaduꞌn ymɨnañ:

Israel jäy ajcxy canan ɨɨch jeꞌ 
huɨdibɨ tɨ mhuindzɨgɨɨygɨxy 
jɨm mɨjtɨgɨd̈uum huixchɨguïpx 
jɨmɨjt.

 43 Tɨ mgɨynɨćxcɨxy Moloc ytɨjc etz 
yɨ Renfán ymadzaꞌ, tzadzech, 
quipychech etz oorɨ oyduñ 
huɨdibɨ miich ajcxy cɨꞌm 
myajcoj huɨdibɨ anajty ajcxy 
mꞌojadadamy. Paady ɨɨch miich 
ajcxy nyajpɨdzɨmaangɨxy ma 
yɨ mnaaxjot, e nguexaangɨxy 
jɨguem jɨm Babilonia nïnaxy.

44
 Chi Esteban yjacmɨnañ:

―Jɨm mɨjtɨgɨd̈uum ɨɨch ajt nmɨjꞌap 
nmɨjteedy ymɨɨd anajty cochactɨjc 
ma anajty ajcxy Dios huindzɨgɨÿ. 
Jiiby anajty ajcxy yujccɨÿ je tzaa 
ma Dios ytɨyꞌajt ycojaayɨty. Je 
cochactɨjc ajcxy ycoj jaduꞌn nej 
anajty tɨ yajꞌaneꞌmyii Moisés, e nej 
anajty yajniꞌixɨÿii nej tunɨpy. 45

 Ɨɨch 
ajt nmɨjꞌap nmɨjteedy mɨhuɨꞌm 
je cochactɨjc, e ɨɨch ajt nmɨjꞌap 
nmɨjteedy huɨdibɨ miiñ ma jada 
naaxjot mɨɨd Josué, chi mɨmiiñ 
ajcxy je cochactɨjc je taab ajcxy 
mɨmadacy je ymɨdzip canaagꞌagajp. 
Dios yajpɨdzɨm jeꞌ ajcxy ymɨdzip 
ma je naaxjot, jɨgɨx yajcɨd̈ɨgɨḧuɨp 
ɨɨch ajt nmɨjꞌap nmɨjteedy. Yajtuuñ 
ajcxy je cochactɨjc, ixtɨ coonɨ David 
ytɨgɨɨy aneꞌmbɨ. 46

 Dios yjäygɨdaac 
je rey David, e David yjacojaꞌñ 
anajty tüg tɨjc oyduñ ma jëbɨ 
yajꞌojadaty yajhuindzɨgɨɨy Dios, je 
Dios huɨdi Jacob mɨjpɨdac jecyꞌajty. 
47

 Per Salomón jeꞌ oy cojy Dios ytɨjc. 
48

 Oy yɨ Dios tzajpjotypɨ caꞌ chɨnäy 
ma yɨ tɨjc tɨɨbɨ jäy cojy. Jaduꞌn 
nej je Dios yꞌayucnajtzcapxɨɨybɨ 
jecyꞌajty jaybety co Dios jaduꞌn 
ymɨnañ:
 49 Je tzajp hueꞌ jeꞌ ɨɨch nꞌaneꞌmdac, 

jada naaxhuiñybɨ ɨɨch 
ndecypocxtac. ¿Ti tɨjc ɨɨch 
miich ajcxy xycojaanɨp? ¿Ma 
je it huɨdibɨ it ma ɨɨch jëbɨ 
nbocxy?

 50 ¿Nej cay ɨɨch tɨ nꞌoydundäy 
tügꞌócɨy?

51
 Miich ajcxy ooy mjotjuuñɨty, caꞌ 

mgapxymɨdoy Dios. Jaduꞌn Esteban 
yjacmɨnaañ:
―Jaduꞌn miich ajcxy mjot 

mhuinmaꞌñ mɨɨdɨty jaduꞌn nej 

jäy ajcxy huɨdibɨ caꞌ Dios ytɨyꞌajt 
nejhuɨɨyɨ. Miich ajcxy játyɨm 
mɨdzipꞌajtpy je Espíritu Santo. 
Mdügɨɨyb ajcxy mɨɨd mmɨjꞌap 
mmɨjteedy. 52

 Miich ajcxy mmɨjꞌap 
mmɨjteedy chaachytuun tügꞌócɨy 
Dios yꞌayucnajtzcapxɨɨybɨ. Yɨꞌ ajcxy 
yajꞌoꞌc Dios yꞌayucnajtzcapxɨɨybɨ 
huɨdibɨ jayɨjpꞌaty najtzcapxɨɨy co 
yminaꞌñ tüg jäy huɨdibɨ tudägyɨp. E 
co je tudägy jäy ymiiñ, chi miich 
ajcxy agojɨɨx myajꞌoꞌcy. 53

 Je Dios 
yꞌángel miich ajcxy xymooy je Dios 
ytɨyꞌajt, e caꞌ ajcxy mgöbɨjcy.

Yajtzaagögätzcɨxy Esteban
54

 Co je mayjäy mɨdoy jaduꞌn 
nej Esteban ymɨnañ, chi ajcxy 
mɨjotmätcoty Esteban, chi ytɨgɨɨy 
ajcxy tɨɨtzmucxpɨ tɨɨtzqueetpɨ. 55

 E 
chi je Esteban jɨhuɨy je Espíritu 
Santo ma yjot yhuinmaꞌñ, chi 
chajpꞌijxy, e ijxy yɨ Dios yꞌoyꞌájtɨn 
etz ijxy Jesús ytɨnäy aꞌoyꞌamy ma 
Dios Teedy. 56

 Chi Esteban nɨmay je 
mayjäy:
―¡Ijxcɨx! Nꞌijxypɨch yɨ tzajp 

ahuädz, e nꞌijxypɨch je jäy huɨdibɨ 
tzoon tzajpjoty ytɨnäy aꞌoyꞌamy ma 
Dios Teedy.

57
 E chi je mayjäy ajcxy ytätzꞌac 

amoꞌcxy, chi ajcxy ytɨgɨɨy huambɨ 
jɨhuɨɨybɨ, e chi ajcxy nimujcy 
yajmujcy Esteban. 58

 Chi ajcxy 
yajpɨdzɨmy Esteban cajppaꞌ, jeꞌ oy 
cögätzcɨxy. Je tɨyꞌajt yejcpɨ huɨdibɨ 
jaduꞌn ɨdɨɨtz, chi yjocxhuit ajcxy 
yajmɨhuɨꞌmy tüg yeegꞌanäg huɨdibɨ 
anajty yxɨɨ Saulo. 59

 Jɨm anajty 
ajcxy Esteban tzachcätzcɨxy. Chi 
Esteban Dios mɨbɨjctzoy, ymɨnañ:
―Huindzɨn Jesús, cöbɨj́cɨgɨch 

nꞌalma.

60
 Huinꞌit ycoxtɨnayꞌahuɨɨy, e chi 

yaaxqueegy mɨc ymɨnañ:
―Huindzɨn, caꞌ mbocy ixɨpy nej 

ajcxy xytuñɨch.
Co jaduꞌn Esteban ymɨnanday, chi 

oy yꞌögy.

Saulo pahuɨdijttägy ooy mɨbɨjcpɨdɨjc

8  Saulo ytuun quipxycapxy mɨɨd 
huɨdibɨ ajcxy yajꞌoꞌc Esteban.

Huinꞌit xɨɨ yajꞌixhuɨdijt 
yajpahuɨdijt pɨnjaty anajty Jesús 
mɨbɨjcp jɨm Jerusalén. Tügꞌócɨy 
je jäy ajcxy huɨdibɨ Jesús mɨbɨjcp 
anajty yqueec-huäcxtay, ñɨcxy 
ajcxy jɨm Judea ñaaxjot etz 
Samaria ñaaxjot. Jëyɨ je majmetzpɨ 
apóstoles ajcxy jac-huɨꞌmɨɨy. 
2

 Nijëjɨty yëydɨjc huɨdibɨ Dios 
huindzɨgɨɨyb oy yajnaxtɨgɨÿ Esteban. 
E ooy ajcxy jotmay jɨhuɨɨy, yaaxy 
ajcxy mɨɨd jeꞌ ycɨxpɨ. 3 Chi Saulo 
ooy ixhuɨdijtcoty pahuɨdijtcoty 
huɨdijaty Jesús mɨbɨj́cɨp etz tɨjc 
tɨjc anajty yajpɨdzɨmy pahuich 
pajuguty yëydɨjctɨjc etz töxyjäydɨjc, 
e pɨdaaccɨxy anajty pujxtɨgoty.

Jɨm Samaria ajcxy 
capxhuäcxy Dios yꞌayuc

4
 Je huidɨ ajcxy queec-huäcxtay 

ycapxhuäcxyp anajty ajcxy Jesús 
yꞌayuc huen tɨm maꞌamy huɨdijtcɨxy. 
5

 Nidügtɨ huɨdibɨ anajty yxɨɨ 
Felipe ñɨcxy jɨm Samaria, ytɨgɨɨy 
yꞌayuccapxhuäcxpɨ, yajnɨmay 
ajcxy Cristo ytɨyꞌajt. 6 E je jäy ajcxy 
ñayyöymujcɨ nidügꞌócɨy ajcxy 
yꞌamɨdoꞌijtcɨxy janch amoñyɨ jaduꞌn 
nej Felipe anajty ymɨydägy e ijxyp 
anajty ajcxy je mɨjhuinmaꞌñ huɨdibɨ 
Felipe anajty ytumyb. 7 Com may 
anajty jäy jɨm huɨdibɨ mɨɨd caꞌoybɨ 

ma yjot yhuinmaꞌñ, e tzoocp 
anajty ajcxy. E co je caꞌoybɨ anajty 
ypɨdzɨmy ma je jäy, chi je jäy ooy 
yjacyaaxqueecy. Etz nañ mayjäy 
anajty chögy huɨdibɨ caꞌ ycɨꞌ ytecy 
yücxy etz tecymaꞌtpɨ. 8 E jaduꞌn 
je mayjäy ajcxy anajty jɨm ooy 
yjotcujcɨty.

9
 Jɨm anajty tüg yëydɨjc huɨdibɨ 

anajty yxɨɨ Simón huɨdibɨ anajty tɨ 
niꞌixpɨgɨÿ huijyjäy huinmaꞌñ, e ooy 
anajty may Samaria jäy huinꞌɨɨñ, 
ymɨnaꞌñ co jeꞌ anajty ymɨjɨty 
yjanchɨty. 10

 Tügꞌócɨy jäy anajty oy 
amɨdoꞌijtcɨxy Simón yꞌayuc, piꞌctɨjc 
etz mɨjꞌanäctɨjc, e ymɨnaangɨxy:
―Jadayaabɨ yëydɨjc ymɨɨd jada 

Dios ymɨcꞌajt.
11

 Ooy anajty je jäy ajcxy 
Simón mɨjnɨcxpejtcɨxy, com 
mɨɨd je mañꞌajt anajty jecy tɨ 
chachhuinꞌɨɨ́nɨgɨxy. 12

 Co je Samaria 
jäy mɨbɨjcy je ayuc jaduꞌn nej 
Felipe ñimɨydacy Dios yꞌanéꞌmɨn 
etz Jesucristo, chi ajcxy ñɨɨbejty 
yëydɨjctɨjc etz töxyjäydɨjc. 13

 Etz 
je Simón, je huijyjäy, nañ jaduꞌn 
mɨbɨjcy e ñɨɨbejty. Chi Simón 
puyöyɨɨy Felipe, ooy jɨhuɨɨy 
huinmaay jaduꞌn nej je mɨjhuinmaꞌñ 
huɨdibɨ anajty Felipe ytumyb etz 
jaduꞌn nej anajty Dios ymɨcꞌajt ijxɨ.

14
 Co ajcxy je majmetzpɨ apóstoles 

ajcxy, huɨdi anajty jɨm Jerusalén, 
nejhuɨɨy co je Samaria jäy anajty 
tɨ cöbɨjccɨxy Dios yꞌayuc, chi ajcxy 
quejxy jɨm je Pedro etz Juan. 15

 Co 
Pedro etz Juan yjaꞌty jɨm Samaria, 
chi ajcxy Dios mɨbɨjctzoy mɨɨd 
je mɨbɨjcpɨdɨjc ycɨxpɨ, jɨgɨx ajcxy 
ymöhuɨɨyb je Espíritu Santo. 16

 Com 
caꞌnɨ anajty jeꞌ ajcxy ñicɨdägyii, jëyɨ 
anajty tɨ ñɨɨbejtcɨxy ma Huindzɨn 

Jesús yxɨɨ. 17
 Huinꞌit Pedro etz Juan 

cɨn̈ïxajy ajcxy, e chi je Espíritu 
Santo yꞌadɨgɨɨy yjottɨgɨɨy ajcxy.

18-19
 Co Simón ijxy co je Espíritu 

Santo yꞌadɨgɨÿii yjottɨgɨÿii co 
yɨ apóstoles ajcxy ycɨn̈ïxajy, chi 
Simón yajꞌahuanɨɨy jeꞌ ajcxy meeñ, 
ymɨnañ:
―Mooygɨch nañ jaduꞌn yɨ mɨcꞌajt 

jɨgɨx co ngɨn̈ïxájɨbɨch hueñypɨnɨty 
nañ jaduꞌn jëbɨ ajcxy je Espíritu 
Santo yꞌadɨgɨÿii yjottɨgɨÿii.

20
 Chi Pedro nɨmay Simón:

―Mɨꞌögɨḧuɨpy miich mmeeñ, 
mɨɨd co mhuinmaꞌñ tɨ mbɨdägy co 
meeñygɨx́ mbadaꞌñ je huɨdibɨ Dios 
ñiyejcp. 21

 Com miich caꞌ xypaady 
jadayaabɨ tung, com miich mjot 
mhuinmaꞌñ caꞌ ytudägɨty ma 
Dios. 22

 Jothuimbit e ixmatz yɨ 
mjɨbɨc-huinmaꞌñ, e mɨbɨjctzou 
Dios, caꞌ jécyɨty xyhuinmeecxɨpy 
jaduꞌn nej jɨbɨc mjot mhuinmaꞌñ 
mmɨɨdɨty. 23

 Com janch taꞌm miich 
mjot mhuinmaꞌñ, e yɨ jɨbɨcpɨ hueꞌ 
xymɨɨdɨty mach.

24
 Chi Simón yꞌadzooy:

―Mɨbɨjctzou je Huindzɨn Dios mɨɨd 
ɨɨch ycɨxpɨ, jɨgɨx caꞌ ti xyjadɨpyɨch 
jaduꞌn nej miich tɨ xyñɨmäyɨch.

25
 Co Pedro etz Juan tɨyꞌajt yejcy 

etz capxhuäcxy Dios yꞌayuc jɨm 
Samaria, chi ajcxy yhuimbijty jɨm 
Jerusalén. Chi ajcxy canaag agajp 
ñaxɨɨy jɨm Samaria ñaaxjot, e 
capxhuäcxy Dios yꞌayuc nej ajcxy 
yꞌalma nïdzoocɨn paadɨpy.

Felipe mɨɨd je Etiopía jäy
26

 Huinꞌit xɨɨ Huindzɨn Dios yꞌángel 
mɨgapxy je Felipe, nɨmay:
―Tzoon ya, nɨcx ma madzäcruudz 

ypɨdzɨmy, ma je tüꞌaa huɨdi tzomb 

jɨm Jerusalén huɨdibɨ nɨcxp jɨm 
Gaza.

Jeꞌ jeꞌ je tüꞌaa huɨdibɨ adügtuum 
najxp. 27

 Felipe tɨm janitzon e 
ñɨcxy, e tüꞌam naybaattɨ mɨɨd tüg 
Etiopía jäy. Hueꞌ jeꞌ anajty eunuco, 
mɨjtungmɨɨd jɨm Etiopía. Yɨꞌ jeꞌ 
tesoreroꞌajt anajty ma je töxyjäy 
huɨdibɨ anajty yxɨɨ Candace huɨdibɨ 
anajty aneꞌmb jɨm. Je eunuco 
jɨm anajty tɨ yꞌoy Jerusalén Dios 
ojadajtp. 28

 E chi yhuimbijtnɨ anajty 
ma ycajp, ɨñaayb anajty carretɨjoty 
yam chachnecycapxy. Hueꞌ anajty 
chachcapxyp je Dios yꞌayuc huɨdibɨ 
Isaías ycojaay. 29

 Chi je Espíritu 
ñɨmay Felipe co huen nɨcxy 
najtzpadɨÿ je carretɨ ma je eunuco 
anajty yꞌɨñäy.

30
 Co Felipe mɨhuingoñ je carretɨ, 

chi mɨdoy co je jäy anajty capxy 
je necy huɨdi Isaías yjaay, chi 
yꞌamɨdooy:
―¿Nej mhuinjɨhuɨɨyb huɨdibɨ 

mgapxyp?
31

 Chi je jäy yꞌadzooy:
―¿Nej ɨɨch nhuinjɨhuɨḧuɨpy pen 

caꞌ pɨn xyajnɨmäyɨch?
Chi je eunuco nɨmay je Felipe co 

huen mɨɨd ɨñäyii carretɨjoty.
32

 Je huɨdibɨ anajty je eunuco 
chachcapxyp jaduꞌn jeꞌ anajty 
ymɨnaꞌñ:

Jaduꞌn ajcxy nɨcxy yajꞌögy nej 
jäy borregɨ nɨcxy yajꞌögy. Jeꞌ 
amoñꞌijty jaduꞌn nej borregɨ 
amoñꞌity co jäy nïmeꞌpxy. Ni 
tügꞌaa huam ycamɨnañ.

 33 Tɨ jäy yajtzöyduñyii, caꞌ ajcxy 
aꞌɨxɨɨy co yjanayñïgapxtüdaanɨ. 
Ni yꞌap yꞌoc ycacaꞌty pɨn 
ocnigapxtüdɨɨb. Co yajꞌöcɨ, chi 
choonɨ ya naaxhuiñ.

34
 Chi je eunuco yꞌamɨdooy Felipe:

―Tunmayꞌajt yajnɨmaaygɨch pɨn 
jada ayucnajtzcapxɨɨybɨ ñimɨydacpy, 
¿cɨꞌm ñayñimɨdyägyii o ji jada 
huingbɨ pɨn nimɨydacpy?

35
 Chi Felipe yajtzondacy je 

ayuc capxtɨɨcxɨn ma jadayaabɨ 
Dios yꞌayuccojaaybɨ ñecy. Chi 
yajmɨɨdmɨydaacɨ nej Jesús yjajty 
yꞌayoy. 36

 Co ajcxy ñajx ma tüg nɨɨ, 
chi je eunuco ymɨnañ:
―Cha nɨɨ, ¿nej caꞌ ɨɨch jëbɨ huaad 

nnɨɨbetyɨ?
37

 Chi Felipe yꞌadzooy:
―Pen mmɨbɨjcpy Jesús mɨɨd 

tügꞌócɨy yɨ mjot mhuinmaꞌñ jëbɨ 
mnɨɨbety.

Chi je jäy yꞌadzooy:
―Nmɨbɨjcpyɨch co Jesucristo Dios 

yɨꞌ yꞌung.
38

 Chi je eunuco nɨmay je carretɨ 
huindzɨn co huen yajtɨnayxɨpy jeꞌ 
carretɨ. Chi nimetz ajcxy ñɨcxy 
ma nɨɨ, e chi Felipe yajnɨɨbejty je 
eunuco. 39

 Co ajcxy ñɨɨbɨdzɨmy, 
chi je eunuco ijxtɨgoy je Felipe. 
Jaduꞌñyɨ je Huindzɨn Dios yꞌEspíritu 
yajnɨcxɨ. E chi je eunuco ytü 
yajyöyñɨ jotcujc. 40

 Felipe yajpaty 
jɨm Azoto, chi ñajxy cajp cajp 
capxhuäcxɨ Jesucristo yꞌayuc ixtɨ 
yjaꞌty jɨm Cesarea.

Saulo yjothuimbijty

9  Ooy Saulo tzachꞌixhuɨdijty 
pahuɨdijty Jesús yjäy, 

yꞌahuändacy ooy, e yajꞌögaꞌñ 
anajty ajcxy. Paady oy ixy je teedy 
mɨjtungmɨɨdpɨ, 2 pɨjctzoy cötújcɨn, 
co anajty ñɨcxaꞌñ jɨm Damasco 
ma yɨ judíojäy ajcxy ñaymujctac, 
madzaꞌñ pɨnjaty Jesús yꞌayuc 
mɨbɨj́cɨp. Saulo yajmiinaꞌñ anajty 

ajcxy mach jɨm Jerusalén huen 
yëydɨjctɨj́cɨty huen töxyjäydɨj́cɨty. 
3

 Jɨm anajty Saulo ñɨcxy mɨhuingoñ 
je Damasco cajp. Huinꞌit jotcömoñyɨ 
je tɨɨcxɨn huɨdi tzomb tzajpjoty, 
ñigɨdaacɨ jühuɨdity je Saulo. 
4

 Huinꞌit Saulo ycɨday, e mɨdoy co 
ñɨmäyii:
―Saulo, Saulo, ¿naꞌamy co 

xychachpahuɨdijttägyɨch?
5

 Chi Saulo yajtɨy:
―¿Mbɨn miich, Huindzɨn?
Chi mɨdoy co yꞌadzoyii:
―Ɨɨch jeꞌ Jesús, je huɨdibɨ miich 

mdzachpahuɨdijttacpy, cɨꞌm 
nayyajtzaachytunyii jaduꞌn nej 
huajyuub co jɨjpconebɨꞌy huɨdi mɨɨd 
ñuumygumyii.

6
 Chi Saulo chɨyuygoty 

chachchɨgɨɨy, e ymɨnañ:
―Huindzɨn, ¿ti mdzojcpy 

ndunɨpyɨch?
Chi je Huindzɨn Jesús ñɨmaayɨ:
―Pɨdɨg̈ etz nɨcx cajpjoty, e jɨm 

nyajnɨmähuɨpy ti jëbɨ mduñ.
7

 Je yëydɨjctɨjc huɨdibɨ anajty Saulo 
ymɨɨd ooy ajcxy ñayꞌadzɨgɨɨyɨ, co 
mɨdoy jeꞌ ajcxy ayuc e caꞌ ajcxy ni pɨn 
ma yꞌijxy. 8 Chi Saulo ypɨdɨg̈y, e co 
huindɨcxɨc̈nɨ caꞌ pɨn ma ocꞌijxnɨ. Chi 
ajcxy majch Saulo ma ycɨꞌ, e chi ajcxy 
huijtznɨcxy jɨm Damasco. 9 Tugɨɨg xɨɨ 
Pablo jɨm yꞌijty huiintz, caꞌ ycaay yꞌuucy.

10
 Jɨm Damasco anajty tüg 

yëydɨjc chɨnäy huɨdibɨ Jesús yꞌayuc 
mɨbɨj́cɨp, huɨdi anajty yxɨɨ Ananías, 
cumäyjoty Dios ñɨmaayɨ:
―¡Ananías!
E chi jeꞌ yꞌadzooy:
―Cha ɨɨch, Huindzɨn Dios.
11-12

 Chi je Huindzɨn Dios ñɨmaayɨ:
―Pɨdɨg̈, nɨcx ma je tü huɨdibɨ 

yxɨɨ Derecha, e jɨm ma Judas ytɨjc 

yajtɨɨu tüg Tarso jäy, huɨdi yxɨɨ 
Saulo. Dios mɨbɨjctzoob jeꞌ jɨm 
cham, cumäyjoty tɨ huinꞌijxy tüg 
yëydɨjc huɨdi yxɨɨ Ananías, co oy 
ñimiñyii, e ycɨn̈ïxajɨɨy jɨgɨx yꞌijxɨg̈ɨp 
jadügꞌoc.

13
 Chi Ananías yꞌadzooy:

―Huindzɨn Jesús, mayjäy tɨ 
xyajmɨɨdmɨydägyɨch ajcxy jaduꞌn 
nej yɨ Saulo jɨbɨc yꞌɨdɨc̈h jɨm 
Jerusalén mɨɨd miich mjäy ajcxy. 
14

 Jadachambɨ tɨ mɨmiiñ ya je 
necy, ma teedy mɨjtungmɨɨdpɨ tɨ 
ycötujcmöyii, co huen majtztäy je 
jäy, e yajnɨcxtähuɨpy jɨm Jerusalén, 
tügꞌócɨy pɨnjaty ojadajtp miich mxɨɨ.

15
 Chi je Huindzɨn Jesús nɨmay 

Ananías:
―Nɨcx, com tɨ ɨɨch nhuinꞌixy 

yɨjiibɨ yëydɨjc, jɨgɨx ɨɨch nxɨɨ 
etz nꞌayucɨch capxhuäcxɨpy 
ma tügꞌócɨy naax cajp huɨdi caꞌ 
yjudíojäyɨty, etz ma yɨ reydɨjc, etz 
nañ jaduꞌn ma yɨ judíojäy ajcxy. 
16

 Ɨɨch yɨꞌ nyajnɨmähuɨpy tügꞌócɨy, 
nej ayoꞌn yajnaxɨpy mɨɨd ɨɨch nxɨɨ 
ycɨxpɨ.

17
 Chi Ananías ñɨcxy ma Saulo 

anajty tɨ yjättägy, co ytɨgɨɨy tɨgoty, 
chi cɨn̈ïxajy Saulo, e chi nɨmay:
―Mɨgüg Saulo, je Huindzɨn Jesús 

huɨdibɨ nayguëxɨc̈ɨ jɨm tüꞌam ma 
miich anajty miiñ, yɨꞌ tɨ xyquexyɨch 
jɨgɨx mꞌijxɨg̈ɨpy jadügꞌoc, etz 
je Espíritu Santo xyñïdɨgɨḧuɨp 
xycödɨgɨḧuɨp.

18
 Mɨcꞌamy ycäy ma Saulo 

yhuiin jaduꞌn nej acx ñïmeeñ, chi 
yꞌijxɨg̈y. Huinꞌit Saulo ypɨdɨg̈y e 
chi yajnɨɨbejtɨ. 19

 Chi Saulo ycaay 
yꞌuucy, e chi ymɨcꞌpɨjcy jadügꞌoc. 
Chi jɨm mɨɨdꞌijty jecy huɨdibɨ ajcxy 
ixpɨjcɨp Jesús yꞌayuc jɨm Damasco.

Saulo capxhuäcxy Dios 
yꞌayuc jɨm Damasco

20
 Chi janch mɨcꞌamy Saulo 

ytɨgɨɨy Dios yꞌayuccapxhuäcxp ma 
je judíojäy ajcxy ñaymujctac jɨm 
Damasco, ymɨnañ co je Jesús hueꞌ 
jeꞌ Dios yꞌung. 21

 Tügꞌócɨy pɨnjaty 
anajty mɨdoohuɨp Saulo yꞌayuc, 
ooy ajcxy jɨhuɨɨy huinmaay, etz 
ñayñɨmáayɨgɨxy:
―¿Nej caꞌ jadaꞌ yjëjɨty je huɨdibɨ 

tzachyajcödɨgoyam yɨ jäy ajcxy 
huɨdibɨ Jesús yxɨɨ mɨyaax ojadájtɨp 
jɨm Jerusalén? ¿Nej caꞌ jada 
yjëjɨty huɨdi anajty tɨ ymiiñ ya jäy 
ymajtzpɨ, e nɨcxy cɨÿegaꞌñ ma teedy 
mɨjtungmɨɨdpɨ?

22
 Je Saulo capxhuacxɨp anajty 

Jesús yꞌayuc huinmɨc jotmɨc, e 
nigapxtäy co Jesús hueꞌ jeꞌ je Cristo, 
chi yɨ judíojäy ajcxy huɨdi anajty 
jɨm tzɨnaayb Damasco cɨjx ajcxy 
yhuinmaꞌñ tɨgoydäy.

Saulo yqueecy ma judíojäy ajcxy
23

 Tɨ anajty hueenɨ xɨɨ tiempo 
ñajtznïnɨcxɨɨyñɨ, chi je judíojäy 
ajcxy ñaygapxɨ co yajꞌögaangɨxy 
je Saulo. 24

 Saulo ñejhuɨɨy co 
anajty yajꞌögaꞌñyii. Chi jɨm anajty 
ajcxy yꞌahuixyii xɨɨm tzuum ma 
je poch aguu cajppäbɨ, jɨm anajty 
yajꞌögaꞌñyii. 25

 E je jäy ajcxy 
huɨdibɨ anajty ymɨjpɨdacpy Jesús, 
chi jeꞌ ajcxy codɨɨyñajxy je Saulo 
mɨjcachjoty ma je pochycop huɨdi 
je cajp mɨɨd jübojtzꞌahuɨdítyɨty, e 
jaduꞌn jeꞌ choocy.

Saulo yajpaady jɨm Jerusalén
26

 Co Saulo yjaꞌty jɨm Jerusalén, 
oy japuyöyɨḧuaañ je mɨbɨjcpɨdɨjc 

ajcxy. Nidügꞌócɨy anajty ajcxy ooy 
tzɨgɨɨygɨxy anajty com caꞌ anajty 
mɨbɨjccɨxy co je Saulo tɨ anajty 
yjothuimbity. 27

 Chi Bernabé 
yajnɨcxy Saulo ma je nimajmetzp 
apóstoles ajcxy yajpaady, e chi 
yajmɨɨdmɨydactay nej Saulo anajty 
tɨ ixy je Huindzɨn Jesús tüꞌam, e 
nej anajty Saulo Jesús yꞌayuc tɨ 
capxhuäcxɨ huinmɨc jotmɨc jɨm 
Damasco. 28

 Huinꞌit Saulo yhuɨꞌmy 
jɨm Jerusalén, e mɨɨd huɨdity anajty 
ajcxy. 29

 Aamɨc jotmɨc capxhuäcxy 
je Huindzɨn Jesús yꞌayuc, etz mɨɨd 
mɨydaaccɨxy e ñaymɨcmɨgápxɨgɨxy 
mɨɨd je judíojäy huɨdibɨ griego ayuc 
caxp. E jeꞌ ajcxy nihuinmayɨɨyb co 
yajꞌögaangɨxy. 30

 Co je mɨbɨjcpɨdɨjc 
nejhuɨɨy, chi ajcxy yajnɨcxy je Saulo 
jɨm Cesarea, e chi ajcxy quejxnajxy 
huen nɨcxy jɨm Tarso.

31
 Huinꞌit tiempo jeꞌ ajcxy 

huɨdijaty mɨjpɨdacp Jesús, jotcujc 
anajty chɨnaaygɨxy, e nïgɨ anajty 
ixpɨjcꞌɨdɨc̈h Dios yꞌayuc ytɨyꞌajt, 
jaduꞌn nej yɨ huɨdibɨ ajcxy tzɨnaayb 
ma yɨ Judea ñaaxjot, Galilea 
ñaaxjot, etz Samaria ñaaxjot. 
Chi ajcxy ooy yajmɨjꞌajtcɨxy je 
Huindzɨn Jesús, e mɨɨd je Espíritu 
Santo ypubéjtɨn, nïgɨ anajty 
yjacmayɨɨygɨxy.

Pedro yajtzoocy Eneas
32

 Co anajty Pedro yhuɨdijty 
cogapxɨÿ cajp cajp je mɨbɨjcpɨdɨjc 
ajcxy, yꞌoy nañ jaduꞌn ma je 
mɨbɨjcpɨdɨjc ajcxy huɨdibɨ tzɨnaayb 
jɨm Lida. 33

 Jɨm mɨnaybaattɨ tüg 
yëydɨjc huɨdibɨ anajty yxɨɨ Eneas, 
huɨdibɨ anajty tɨ ypaꞌmꞌijtnɨ tuctujc 
jɨmɨjt, hueꞌ jeꞌ anajty ycɨẍuxy 
ytecyxuxy. 34

 Chi Pedro nɨmay:

―Eneas, Jesucristo xyajtzoocp, 
pɨdɨg̈, etz yajpɨdɨg̈ yɨ mmaabejt.

Chi Eneas mɨcꞌamy ypɨdɨg̈y. 
35

 Chi ijxy tügꞌócɨy jäy huɨdibɨ 
tzɨnaayb jɨm Lida etz Sarón. Chi 
ajcxy yjothuimbijttay nidügꞌócɨy, 
ixmajtztay tügꞌócɨy yɨ ñiꞌap 
huinmaꞌñ e jɨjptɨgɨyɨɨy yɨ Huindzɨn 
Jesús yꞌixpɨj́cɨn.

Co Dorcas yꞌoꞌcy, chi 
yjugypɨjcy jadügꞌoc

36
 Je huinꞌit tiempo jɨm Jope, jɨm 

anajty tüg töxyjäy chɨnäy huɨdibɨ 
mɨbɨjcp Jesús, hueꞌ anajty yxɨɨ 
Tabita, jeꞌ huɨdi griegojäy ytijyp 
Dorcas. E je Dorcas oy xɨɨ tiempo 
anajty yajnaxy mɨꞌoyjäyꞌaty yɨ 
jäy ajcxy. 37

 Jaduꞌn yjajtɨ huinꞌit 
tiempo Dorcas ypaꞌmbejty, e chi 
ytɨmyꞌoꞌcy. Co ajcxy yajtziiday, chi 
ajcxy je öcpɨ yajnɨcxy ma je tɨjc 
mɨmejtznïhuijtzpetypɨ. 38

 Je Jope 
cajp naymɨhuingonꞌájtɨp anajty 
mɨɨd Lida cajp ma anajty Pedro 
yajpaady, co mɨbɨjcpɨdɨjc ajcxy 
anajty nejhuɨy co jeꞌ anajty yjɨḿɨty, 
chi ajcxy mejtz yëydɨjc quejxy co 
huen nɨmäyii:
―Min tzojc ya Jope.
39

 Huinꞌit Pedro ñɨcxy mɨɨd 
jeꞌ ajcxy. Co jɨm yjaꞌty, chi 
ajcxy yajnɨcxy ma je tɨjc 
mɨmejtznïhuijtzpetypɨ, e jɨm 
anajty ajcxy je coꞌögy töxyjäydɨjc 
ajcxy ytɨnayjühuɨdityɨ ma je 
öcpɨ, chachyaaxcɨxy. Chi ajcxy 
Pedro yajꞌijxy je huit nïjen huɨdibɨ 
Dorcas anajty tɨ yajꞌoyɨÿ co anajty 
yjugyꞌatyñɨ. 40

 Mɨcꞌamy je Pedro 
quejxpɨdzɨmday je jäy ajcxy. Chi 
ycoxtɨnayꞌahuɨɨy, e Dios mɨbɨjctzoy. 
Chi huindɨcxpejty je öcpɨ, nɨmay:

―Tabita, pɨdɨg̈.
Huinꞌit Tabita yhuindɨcxɨg̈y, e 

ijxy je Pedro, chi ɨñaygugɨɨy. 
41

 Chi Pedro majtzɨ ycɨꞌ, e chi 
huijtzɨg̈y. Chi yaaxɨ ymɨgügtɨjc etz 
coꞌögytöxyjäydɨjc ajcxy, chi ajcxy 
yajcɨd̈ɨgɨɨy juugy. 42

 Tügꞌócɨy jäy 
ajcxy jɨm Jope nejhuɨyday co Pedro 
yajjugypɨjcy je Dorcas. E mayjäy 
mɨbɨjcy je Huindzɨn Jesús. 43

 Jaduꞌn 
yjajty co Pedro yꞌijty jɨm Jope 
canaag xɨɨ ma je coodzpɨ ytɨjc huɨdi 
anajty yxɨɨ Simón.

Pedro etz Cornelio

10  Jɨm Cesarea anajty tüg 
tungmɨɨdpɨ huɨdi anajty 

yxɨɨ Cornelio, hueꞌ jeꞌ anajty 
capitánꞌajtp ma tüg batallón 
soldado ajcxy yxɨɨjɨp, la Italiana. 
2

 Je Cornelio ooy anajty ytudägyɨty, 
etz jeꞌ mɨɨd tügꞌócɨy yꞌung ytöxyɨjc 
ooy anajty yajmɨjꞌajtcɨxy Dios. Je 
Cornelio nañ jaduꞌn ypubety mɨɨd 
meeñ je judíojäy ayoobtɨjc, e jeꞌ 
Dios ojadajt anajty jabom jabom. 
3

 Tüg xɨɨ, mɨnacyxɨɨ anajty, Cornelio 
huinꞌijxy janch huädz Dios tüg 
yꞌángel ñigɨdaacɨ, e ñɨmaayɨ:
―¡Cornelio!
4

 Chi Cornelio huindɨcxpejty je 
ángel janch tzɨgɨɨyb anajty, e chi 
yajtɨɨy:
―¿Ti Huindzɨn?
Huinꞌit je ángel yꞌadzooy:
―Jaduꞌn nej mDiosꞌojadaty etz 

jaduꞌn nej mbubety ayoobtɨjc tɨ Dios 
jäygɨdägy. 5 Quex mjäy jɨm Jope, huen 
nɨcxy yajtzoñ Simón, huɨdibɨ nañ 
jaduꞌn yajtijp Pedro. 6 Jɨm jeꞌ yjaꞌttacy 
ma jadügpɨ Simón, je cootzpɨ huɨdi 
ytɨjc mɨhuingon mejypaꞌ. Je Pedro 
xyajnɨmähuɨpy ti mdunɨpy.

7
 Co je ángel ñɨcxnɨ huɨdi anajty 

tɨ ymɨgapxyii, chi Cornelio yaaxɨ 
mejtz ytumbɨ, etz tüg soldado huɨdi 
Dios capxymɨdoob, etz huɨdibɨ je 
Cornelio ooy ymɨjnɨcxpedyii. 8 Chi 
yajmɨɨdmɨydactay nej je ángel 
ñɨmaayɨ, chi ajcxy quejxy jɨm Jope.

9
 Com jabom jɨm anajty je 

quejxyöybɨ ajcxy ñɨcxy mɨhuingon 
Jope, cujc yxɨɨ anajty, e chi Pedro 
ypejty ma tɨjcnïcx Dios ojadajtp. 
10-11

 Ooy Pedro anajty yuubögyii, e 
ooy jacayaꞌñ, jɨmnɨ anajty yjɨɨcxy 
yajꞌoyɨÿii. Chi Pedro huinꞌixy je 
tzajp ahuädz, e huinꞌit ijxy quidägy 
jaduꞌn nej poob huit mɨjpɨ yxóchɨty 
majaty ytaatz. 12

 Jiiby ma je poob 
huit, jiiby anajty canaagnax ɨyujc 
huɨdijaty mɨdaax ycɨꞌ ytecy etz 
tzaꞌñ etz joon. 13

 Huinꞌit Pedro 
mɨdoy co anajty ñɨmäyii:
―Pedro, pɨdɨg̈ nɨcxy yajꞌög yɨ 

ɨyujc etz tzüdz.
14

 Chi Pedro yꞌadzooy:
―Caꞌ, Huindzɨn, camɨnaabɨ ɨɨch tɨ 

njɨcxy huɨdibɨ jɨbɨćɨp etz huɨdibɨ caꞌ 
ñigödúcyɨty nɨcxy judíojäy jɨɨcxcɨxy.

15
 Huinꞌit jadügꞌoc ayuc mɨdoy 

ñɨmäyii:
―Huɨdibɨ Dios yajhuäch caꞌ huaad 

mdijy co yɨꞌ yjɨbɨcɨty.
16

 Tugɨɨgꞌoc jaduꞌn yjajtɨ, chi je poob 
huit ypättɨgɨɨyñɨ tzajpjoty. 17

 Jɨm 
anajty Pedro tzachhuinmay nej anajty 
yhuimbɨdzɨmy je tɨɨbɨ ixy co yjaꞌty 
ma tɨjc aguu je Cornelio yquexyöybɨ 
huɨdi ajcxy anajty nidɨɨhuɨp 
yajtɨɨhuɨp je Simón ytɨjc. 18

 Chi ajcxy 
mɨc ycogapxɨɨy yajtɨɨy pen jɨm anajty 
yjättägy Simón huɨdibɨ anajty nañ 
jaduꞌn yajtijp Pedro. 19

 E je Pedro jeꞌ 
anajty chachhuinmaayb tɨɨbɨ ixy, chi 
je Espíritu Santo Pedro ñɨmaayɨ:

―Tugɨɨg yëydɨjc ji xyꞌixtäy. 20
 Pɨdɨg̈ 

e mɨnac, nɨcx mɨɨd jeꞌ ajcxy, e caꞌ 
ti mhuinmay, com ɨɨch jaduꞌn tɨ 
nnɨmäy co huen xyꞌixtäy.

21
 Huinꞌit Pedro ymɨnajcy ma jeꞌ 

ajcxy, je Cornelio quexyöybɨ, nɨmay 
ajcxy:
―Ɨɨch jeꞌ huɨdibɨ miich ajcxy 

mꞌixtaayb, ¿ti ycɨxpɨ co tɨ 
mmiingɨxy?

22
 Chi ajcxy yꞌadzooy:

―Yɨꞌ ɨɨch ajcxy tɨ xyquexyɨch yɨ 
Cornelio huɨdibɨ capitánꞌajtpɨ, jeꞌ 
tudägy jäy huɨdibɨ Dios yajmɨjꞌajtp, 
je huɨdibɨ tügꞌócɨy judíojäy ooy 
tzójccɨxy, etz cömaaygɨxy. Huindzɨn 
Dios tüg yꞌángel ñɨmay Cornelio co 
miich miiñ nyajhuoy, jɨgɨx mnɨćxɨp 
ma yɨꞌ ytɨjc, e yꞌamɨdoꞌidaꞌñ ajcxy 
nej miich myajꞌixpɨgaꞌñ.

23
 Chi Pedro yajtɨjctɨgɨɨy jeꞌ ajcxy. 

Chi ajcxy jɨm ymaahuɨꞌmy. Com 
jabom Pedro ñɨcxy mɨɨd jeꞌ ajcxy, 
e chi nijëjɨty ypanɨcxɨ huɨdibɨ 
mɨjpɨdacp Jesús huɨdi anajty ajcxy 
tzɨnaayb jɨm Jope.

24
 Com jabom ajcxy yjaꞌty jɨm 

Cesarea ma Cornelio anajty yꞌahuixy 
tügmucy mɨɨd yjugymɨgüg, etz 
nijëjɨty pɨn ooy mɨɨd ñaymɨgügꞌadyii, 
huɨdijaty anajty ajcxy jayɨjp tɨ 
nɨmäy. 25

 Co Pedro oyjäty ma je 
tɨjc, chi Cornelio ytɨjcpɨdzɨmy 
oy yjɨjpcobadɨÿ je Pedro, e chi 
ycoxtɨnayꞌahuɨɨy yajmɨjꞌadaꞌñ anajty 
je Pedro. 26

 Chi Pedro huijtztɨnayɨg̈y 
je Cornelio, e nɨmay:
―Tɨnayɨg̈, caꞌ xyajmɨjꞌidaꞌñɨch, 

nañ jaduꞌn ɨɨch njäyɨty nej miich.
27

 Mɨɨd anajty ycapxy ymɨydägy 
co ytɨjctɨgɨy, jiiby anajty mayjäy 
niꞌamugɨꞌ̈ahuijxcɨxy. 28

 Chi Pedro 
nɨmay ajcxy:

―Miich ajcxy mnejhuɨɨyb co yɨ 
judíojäy ycostumbre capxꞌaducy 
caꞌ huaad judíojäy yöymucy mɨɨd 
huɨdibɨ caꞌ yjudíojäyɨty, caꞌ huaad 
ytɨgɨɨygɨxy ma ajcxy ytɨjc. Per Dios tɨ 
xyajniꞌixɨÿɨch co caꞌ huaad nmɨnaꞌñɨch 
caꞌ oyjäyɨty huädzjäyɨty pɨnjaty. 
29

 Paady co oy tɨ xyajhuoyiijɨch tɨ 
nmiiñɨch, ni caꞌ huam tɨ nmɨnaꞌñɨch. 
Nnejhuɨḧuaamyɨch naꞌamy co oy tɨ 
xyajhuoyiijɨch.

30
 Chi Cornelio yꞌadzooy:

―Cham ymɨmɨdaaxxɨɨjɨÿ, jaduꞌn 
nej jadachambɨ hora, ya ɨɨch 
anajty ma ndɨjcɨch, jaygay jayꞌügy 
nDiosꞌojadatyɨch. Com hueꞌ anajty 
mɨjmɨnacy xɨɨ mɨna judíojäy ajcxy 
ycapxtaaccɨxy, co tüg ñayguëxɨc̈ɨ 
jaduꞌn nej jäy mɨɨd ypoob huit janch 
adɨɨcxp. 31

 E je ángel xyñɨmaayɨch: 
“Cornelio, Dios tɨ xymɨdoohuɨ 
mꞌoración e tɨ jaduꞌn jäygɨdägy jaduꞌn 
nej mbubety yɨ ayoobtɨjc ajcxy. 32

 Quex 
mdumbɨ jɨm Jope, huen nɨcxy yajtzoñ 
Simón huɨdi nañ jaduꞌn yajtijp Pedro. 
Jɨm Pedro yjaꞌttägy ma je cotzpɨ ytɨjc 
huɨdibɨ yxɨɨ Simón, huɨdibɨ tzɨnaayb 
mɨhuingon mejypaꞌ. Co jeꞌ ymiinɨpy, 
chi xymɨɨdmɨydägɨpy.” 33

 Paady 
nguejxyɨch janch mɨcꞌamy huen 
nɨcxy xyꞌijxtäy. E tɨ mayꞌajt mduñ 
co tɨ mmiiñ. Jadachambɨ cha ɨɨch 
ajcxy nidügꞌócɨy ma Dios yhuinduu. 
E nꞌamɨdoꞌidáangɨxyɨch tügꞌócɨy je 
yꞌayuc huɨdibɨ je Huindzɨn Dios tɨ 
xyajꞌaneꞌmy jëbɨ xyajnɨmaaygɨxy.

Pedro Dios ytɨyꞌajt nigapxy 
nimɨydacy ma Cornelio ytɨjc

34
 Huinꞌit Pedro ytɨgɨɨy 

yꞌayuccapxhuäcxpɨ, nɨmay ajcxy:
―Jadachambɨ huinjɨhuɨɨybɨch, 

co yɨ Dios caꞌ ni tüg ixyꞌixy jäy, 

yꞌactzojctaayb hueñypɨńɨty. 35
 Dios 

ycöbɨjcpy hueñypɨnjäyɨty huɨdibɨ 
tzɨnaayb huen huɨdibɨ naax huen 
huɨdibɨ cajpɨty, pen chɨgɨɨyb ajcxy 
Dios, pen tumyb oybɨ. 36

 Dios 
tɨ quexy yɨꞌ ytɨyꞌajt ma yɨ Israel 
jäy ajcxy, yajnɨmay co ji cham 
jotcujcꞌájtɨn mɨɨd Jesucristo ɨɨch 
ajt nHuindzɨn. 37

 Miich ajcxy 
mnejhuɨɨyb yajxon nej tɨ ytunyii 
tɨ yjadyii ma judíojäy ajcxy ñaax 
ycajp chondacy jɨm Galilea, Juan el 
Bautista tɨ anajty capxhuäcxɨ Dios 
yꞌayuc ytɨyꞌajt etz yjäyyajnɨɨbety. 
38

 E mnejhuɨɨyb miich ajcxy co Dios 
yejc je Jesús je Nazaretpɨ je Espíritu 
Santo, e nej Jesús yhuɨdijty e tuuñ 
oyꞌájtɨn, etz mɨjhuinmaꞌñ, jaduꞌn nej 
yajtzocy je jäy ajcxy huɨdi anajty 
aneꞌmꞌijtp ma yɨ mujcuꞌ. Com Dios 
anajty mɨɨd yꞌity je Jesús. 39

 Ɨɨch 
ajcxy je tɨyꞌajt nmɨɨdɨch tügꞌócɨy 
jaduꞌn nej Jesús yjajty yꞌayoy jɨm 
Judea naaxjot etz jɨm Jerusalén. 
Huinꞌit ajcxy Jesús yajꞌoꞌcy 
cruudzcɨx́y. 40

 E Dios yajjugypɨjcy 
codugɨɨg xɨɨ, e chi yajnayguëxɨc̈ɨ ma 
ɨɨch ajcxy. 41

 Caꞌ tɨ yajnayguëxɨg̈yii 
ma tügꞌócɨy jäy, jëyɨ ma ɨɨch 
ajcxy huɨdi jayɨjp Dios yhuinꞌijx 
jɨgɨx tɨyꞌajt nyegɨpyɨch. Ɨɨch ajcxy 
caaymujc uucmujc huinꞌit co 
yjugypɨjcy ma yꞌoꞌcy. 42

 Tɨ xyquexy 
ɨɨch ajcxy ayuc ngapxhuäcxpɨ ma 
mayjäy ajcxy etz nidɨyꞌajtꞌadɨpyɨch 
ajcxy co Dios Jesús tɨ pɨdägy 
mɨjꞌaneꞌmbɨ ma yɨ juugypɨ etz ma 
yɨ ögypɨ. 43

 Nañ jaduꞌn jecyꞌajty 
tügꞌócɨy Dios yꞌayucnajtzcapxɨɨybɨ 
ñimɨydac ajcxy Jesús, e ymɨnañ 
ajcxy co tügꞌócɨy je jäy ajcxy pɨnjaty 
mɨbɨjc je Cristo, Dios huinmecxɨɨb 
ajcxy ypocy.

Je Espíritu Santo ycɨdacy ma 
je caꞌpɨ ajcxy yjudíojäyɨty

44
 Yam anajty Pedro ycapxyñɨ 

co je Espíritu Santo ñïdɨgɨɨyɨ 
ycödɨgɨɨyɨ ajcxy nidügꞌócɨy huɨdijaty 
yꞌamɨdoꞌijt Pedro yꞌayuc. 45

 E je judío 
mɨbɨjcpɨdɨjc ajcxy tɨɨbɨ anajty miiñ 
mɨɨd Pedro, ooy ajcxy jɨhuɨy huinmay 
co Dios quejx Espíritu Santo ma je jäy 
ajcxy huɨdibɨ caꞌ yjudíojäyɨty, 46

 co 
mɨdoy ycapxcɨxy mɨɨd huingbɨ ayuc, 
etz cömaygɨxy jäymejtzcɨxy Dios. 
47

 Chi Pedro ymɨnañ:
―¿Nej caꞌ jadaꞌ yꞌóyɨty co 

ñɨɨbedɨpy ajcxy huɨdibɨ Dios tɨ 
ymóoyɨgɨxy je yEspíritu Santo 
jaduꞌn nej ɨɨch ajt xymooyɨm?

48
 Chi Pedro niꞌaneꞌmdɨɨy huen 

nɨɨbejtcɨxy ma Huindzɨn Jesucristo 
yxɨɨ. Huinꞌit ajcxy Pedro cohuanɨɨy 
huen huɨꞌmy tüg xɨɨ mejtz xɨɨ mɨɨd 
jeꞌ ajcxy.

Pedro yajmɨɨdmɨydacy jɨm Jerusalén 
nej anajty tɨ ytuñyii tɨ yjadyii

11  Je apóstoles ajcxy etz je 
mɨbɨjcpɨdɨjc ajcxy huɨdi anajty 

ajcxy jɨm Judea, mɨdoy ajcxy ayuc co 
nijëjɨty jäy huɨdi caꞌ yjudíojäyɨty tɨ 
anajty ajcxy cöbɨj́cɨy Dios yꞌayuc. 2 E 
co Pedro yhuimbijty Jerusalén, chi 
nijëjɨty judíojäy ajcxy ojy Pedro, jeꞌ 
ajcxy huɨdibɨ tzachmɨjpɨdaaccɨxp 
judíojäy ycostumbre jaduꞌn nej ajcxy 
tɨyꞌajttɨɨygɨxy ymang. 3 Jeꞌ ajcxy nɨmay 
Pedro:
―¿Naꞌamy co oy tɨ mgoꞌixɨɨy jäy 

ajcxy huɨdi caꞌ yjudíojäyɨty, etz tɨ 
mgay mꞌügy mɨɨd jeꞌ ajcxy?

4
 Chi Pedro nimɨydactay tügꞌócɨy 

jaduꞌn nej anajty tɨ yjaty, chi 
ymɨnañ:

5
 ―Jɨm ɨɨch anajty Jope 

nDiosꞌojadatyɨch. Chi nhuinꞌijxyɨch 
jaduꞌn nej tüg mɨj poob huit chooñ 
tzajpjoty, cɨdägy ma ɨɨch nhuinduu, 
xóchɨty anajty ma mɨdaax ytaatz. 
6

 Co nnimɨjhuägyɨch nꞌixaꞌñɨch ti 
jiiby, chi nꞌijxyɨch may ɨyujc, jiiby 
ɨyujc mɨdaaxpɨ ycɨꞌ ytecy, jiiby 
ahuaꞌnbɨ ɨyujc, jiiby tzaꞌñ, etz joon. 
7

 Chi nmɨdooyɨch tüg ayuc huɨdibɨ 
xyñɨmaaybɨch: “Pedro, pɨdɨg̈, 
yajꞌög yɨ ɨyujc etz tzüdz.” 8 Chi 
nꞌadzooyɨch: “Caꞌ Huindzɨn, com 
camɨnaabɨ ndzüchɨch ɨyujc huɨdibɨ 
caꞌ ñigoꞌadúcyɨty judíojäy ajcxy 
tzüdzɨpy.” 9 Chi mɨmetzꞌocpɨ tüg 
ayuc tzajpcɨx́y xyñɨmäyɨch: “Huɨdi 
Dios tɨ yajhuäch, caꞌ huaad mdijy 
co caꞌ yꞌoychúꞌtznɨty.” 10

 Tugɨɨgꞌoc 
jaduꞌn yjajtɨ, chi je poob huit 
ypättɨgɨɨyñɨ tzajpjoty. 11

 Huinꞌit 
xyñimiiñɨch je quexyöybɨ nidugɨɨg, 
chooñ ajcxy jɨm Cesarea. 12

 Chi 
je Espíritu xyñɨmaayɨch, co min 
nꞌocnɨcxɨch mɨɨd jeꞌ ajcxy, caꞌ ma ni 
ti nhuinmayɨpyɨch. Mɨɨd nɨcxyɨch 
nidugɨɨg nmɨgügtɨjcɨch. Chi ɨɨch 
ajcxy ndɨgɨɨy ma je jäy ytɨjc. 13

 Je 
codɨjc xyajmɨɨdmɨydaacɨch co jeꞌ 
anajty tɨ huinꞌixy tüg ángel ma 
ytɨjc, ñɨmäyii: “Quex mdumbɨ 
ajcxy jɨm Jope huen nɨcxy 
yajtzoongɨxy Simón huɨdibɨ jäy 
ytijpy Pedro, 14

 e jeꞌ xyajnɨmähuɨp 
nej jëbɨ Dios mꞌalma xyajnïdzoocɨp, 
miich etz tügꞌócɨy mjɨɨn mdɨjc 
mjuugy-mɨgüg.” 15

 Co Jesús yꞌayuc 
ngapxhuäcxtzondaacɨch, chi je 
Espíritu Santo ñïdɨgɨɨyɨ ycödɨgɨɨyɨ jeꞌ 
ajcxy. Tɨm jaduꞌn nej xyñïdɨgɨɨyɨm 
xycödɨgɨɨyɨm je jayɨjpꞌatypɨ. 
16

 Huinꞌit njäymejtzcoodyɨch nej 
je Huindzɨn Jesús ymɨnañ: “Janch 

Juan, je Bautista, jäy yajnɨɨbejt mɨɨd 
nɨɨ, e Dios jäy ajcxy yꞌadɨgɨḧuɨɨyb 
yjottɨgɨḧuɨɨyb je Espíritu Santo.” 
17

 Pen Dios tɨ ymöyii je jäy ajcxy 
huɨdibɨ caꞌ yjudíojäyɨty túꞌcɨy mɨɨd 
huɨdibɨ ɨɨch ajt tɨ xymooyɨm co 
nmɨbɨj́cɨm Jesucristo. ¿Ocjactɨm pɨn 
ɨɨch co Dios nmɨdzɨpꞌadɨɨybɨch?

18
 Je mɨbɨjcpɨdɨjc ajcxy jɨm 

Jerusalén, co ajcxy mɨdoy Pedro 
yꞌayuc, chi ajcxy yꞌamonday. Chi 
ajcxy Dios jäymejch cömay, chi 
ajcxy ymɨnaangɨxy: “Dios jaduꞌn 
tɨ ymɨnaꞌñ co jeꞌ ajcxy huɨdibɨ caꞌ 
yjudíojäyɨty jëbɨ yjothuimbijtcɨxy, 
jɨgɨx Dios ymöhuɨɨyb jugyꞌájtɨn 
huinɨxɨɨbɨ.”

Antioquía jäy ymɨdoo 
ajcxy Dios yꞌayuc

19
 Taabɨ jäy yajꞌoꞌcy Esteban, 

chi jäy ajcxy ooy ixhuɨdijtcoty 
pahuɨdijtcoty Jesús yjäy jɨm 
Jerusalén. Chi nijëjɨty ajcxy 
yqueecy, nɨcxy ajcxy jɨm Fenicia 
ñaaxjot, etz jɨm Chipre, etz jɨm 
Antioquía. E capxhuäcxy ajcxy je 
oybɨ ayuc ma jadyii judíojäy, caꞌ 
ajcxy jac ni pɨn yajnɨmay. 20

 E 
nijëjɨty mɨbɨjcpɨdɨjc huɨdibɨ jɨm 
anajty ajcxy yconaaxɨp ycogájpɨp 
Chipre etz Cirene, chi ajcxy ñɨcxy 
jɨm Antioquía. Chi yajmɨɨdmɨydacy 
ajcxy je Huindzɨn Jesús yꞌayuc mɨɨd 
griegojäy ajcxy. 21

 E je Huindzɨn 
Dios ooy ypubejtɨ jeꞌ ajcxy, e ooy 
mayjäy ixmajch je jɨbɨc-huinmaꞌñ 
etz mɨjpɨdaaccɨxy yɨ Huindzɨn Jesús 
ytɨyꞌajt.

22
 Co je mɨbɨjcpɨdɨjc ajcxy jɨm 

Jerusalén mɨdoogɨxy jada ayuc, 
chi ajcxy quejxy Bernabé jɨm 
Antioquía. 23

 Co Bernabé jɨm yjaꞌty, 

chi ijxy jaduꞌn nej Dios anajty 
oyꞌájtɨn tɨ tuñ, chi oy yjotcugɨɨy je 
Bernabé. Chi capxhuijy tügꞌócɨy co 
huen ajcxy janch cɨxyjot huinɨjot 
cuyduunɨ yɨ Huindzɨn Jesús yꞌayuc 
ytɨyꞌajt. 24

 Com Bernabé oyjäy jeꞌ 
anajty, e ooy mɨjpɨdägy Dios yꞌayuc 
etz ooy mɨɨdɨty je Espíritu Santo 
jotjoty huinmaꞌñyjoty. Ymɨɨd jeꞌ 
ycapxhuíjɨn ooy mayjäy mɨjpɨdacy 
Jesús yꞌayuc ytɨyꞌajt.

25
 Co jaduꞌn yjajtɨ, chi Bernabé 

oy ixtay Saulo jɨm Tarso, e co paty, 
chi mɨɨdmiiñ Antioquía. 26

 Jaduꞌn 
yjajty jɨm ajcxy yꞌijty tüg jɨmɨjt, 
yajꞌixpɨjccɨxy je mayjäy huɨdibɨ ajcxy 
jɨjptɨgɨyɨɨy je Jesús yꞌixpɨj́cɨn. Jɨm 
Antioquía ogaꞌn yxɨɨmoy cristiano, 
je jäy ajcxy huɨdibɨ mɨjpɨdacp Jesús.

27
 Huinꞌit tiempo nijëjɨty 

tɨyꞌajtnajtzcapxɨɨybɨ chooñ 
Jerusalén ñɨcxy ajcxy jɨm Antioquía. 
28

 Tüg huɨdi anajty yxɨɨ Agabo 
ytɨnayꞌahuɨɨy mayjäyjoty, e chi je 
Espíritu Santo yajcapxɨ, e ymɨnañ 
co mɨjyuu anajty ñaxcɨdägaꞌñ 
huinduꞌñybɨ naaxhuiñ. E janch 
jaduꞌn yjajtɨ taab anajty Claudio 
yꞌaneꞌmy. 29

 Huinꞌit je mɨbɨjcpɨdɨjc 
ajcxy jɨm Antioquía pɨdacy ajcxy 
yhuinmaꞌñ co quexaangɨxy pubéjtɨn 
ma ymɨgügtɨjc ajcxy huɨdi tzɨnaayb 
jɨm Judea, jaduꞌn nej pubéjtɨn 
pɨn tɨm yegaꞌñ. 30

 E jaduꞌn ajcxy 
tuuñ. E je meeñ tɨɨbɨ anajty ymucy 
yajmɨguejxy ajcxy je Bernabé etz 
Saulo ma je mɨbɨjcpɨdɨjc tungmɨɨdpɨ 
jɨm Judea.

Co Jacobo yꞌoꞌcy etz co 
Pedro yajpujxtɨjctɨgɨɨyɨ

12  Huinꞌit tiempo je rey 
Herodes yajmajtzɨ nijëjɨty 

Jesús yjäy, e chi yajtzaachytuunɨ. 
2

 Chi niꞌaneꞌmdɨy huen yajꞌögyii 
mɨɨd espada je Jacobo, je Juan 
yꞌuch. 3 Co je rey nejhuɨɨy co 
je judíojäy ajcxy jaduꞌn ooy 
jäygɨdaaccɨxy, chi ymajtzɨ Pedro 
nañ jaduꞌn. Hueꞌ jaduꞌn yjajtɨ xɨɨjoty, 
je xɨɨ mɨna tzajcaagy caaygɨxy 
huɨdi caꞌpɨ ylevadura mɨɨdɨty. 4 Co 
Pedro yajmajch, chi yajpɨdacy 
pujxtɨgoty. E chi je rey aneꞌmy co 
huen mɨdaaxpɨcy soldado ajcxy 
cuendꞌadyii, tügpɨcyjaty mɨdaax 
soldado ajcxy. Hueꞌ anajty je rey tɨ 
huinmay xɨɨnaxy anajty tɨydunaꞌñ 
Pedro mayjäy agujc. 5 Pedro 
jiiby anajty pujxtɨgoty janch oy 
cuendꞌaty. E je mɨbɨjcpɨdɨjc janch 
Dios mɨbɨjctzodɨɨb anajty ajcxy 
mɨɨd Pedro ycɨxpɨ.

Dios yꞌángel yajpɨdzɨmy 
Pedro pujxtɨgoty

6
 Huinꞌit coodz ma caꞌnɨ anajty 

yxɨɨmɨÿ, ma je Herodes anajty 
tɨydunaꞌñ Pedro mayjäyjoty com 
jabom, Pedro maab anajty, e 
soldado agujc ajcxy cɨẍoch tecyxoch 
anajty mɨɨd cadena, e jadügpɨcy 
soldado ajcxy pujxtɨjcꞌaguy anajty 
ajcxy ycuendꞌaty. 7 Chi janch 
tɨmetiinɨ yHuindzɨn Dios tüg 
yꞌángel ñayguëxɨc̈ɨ ytɨnäy ma Pedro 
yhuinduu, e je pujxtɨjc yajꞌanɨyday. 
E chi je ángel tijyücxy Pedro ma 
ycaach, chi yajmäyhuijy, e nɨmay:
―Pɨdɨg̈ mɨcꞌamy.
Chi je cadena ycäday ma Pedro 

ycɨꞌ. 8 Chi je ángel nɨmay Pedro:
―Ñayhuɨɨnɨ, yajtɨgɨꞌ mgɨg̈.
Co Pedro yajtɨgɨyday ycɨg̈, chi je 

ángel ñɨmaayɨ:
―Yajtɨgɨꞌ mjocxhuit, e pajamgɨch.

9
 Chi Pedro pujxtɨjc pɨdzɨmy axam 

ma je ángel, ni caꞌ nejhuɨÿ pen 
janch anajty huɨdibɨ je ángel tumyb, 
hueꞌ jɨhuɨy jaduꞌn nej ycumäy. 10

 Chi 
ñajxy ajcxy ma tügpɨcy cuendꞌajtpɨ, 
mɨcꞌamy ajcxy mɨmetzpɨ nïnajxy. 
Co ajcxy yjäty ma mɨjpujxtɨjc 
aguu, ma mɨjtübaꞌ, chi jeꞌ 
cɨꞌmꞌahuaach. Chi ajcxy ypɨdzɨmy. 
Tɨ anajty mɨjyöygɨxnɨ co je ángel 
ixmajtznɨ Pedro. 11

 Huinꞌit Pedro 
yhuinmaꞌñymejch, chi ymɨnañ:
―Jadachambɨ njɨhuɨɨybɨch co 

janch jadaꞌ co je Huindzɨn Dios tɨ 
quexy yꞌángel, e yɨꞌ tɨ xyñihuaꞌñɨch 
ma Herodes, etz jaduꞌn nej tügꞌócɨy 
judíojäy ajcxy anajty xytunaꞌñɨch.

12
 Co Pedro yjot yhuinmaꞌñ 

ymejch, chi ñɨcxy ma María ytɨjc, 
je Juan ytaj, je Juan huɨdi jäy 
ytijpy Marcos, ma anajty ajcxy 
jɨm mayjäy tügmucy yꞌíjtcɨxy 
Dios mɨbɨjctzoogɨxy. 13

 Co Pedro 
tɨjcꞌaguu cojxnojcy, je tɨbaꞌyꞌamybɨ, 
chi tüg töxyꞌanäg ypɨdzɨmy 
huɨdi anajty yxɨɨ Rode, ixaꞌñ pɨn 
jeꞌ tɨjcꞌaguu cojxnojcy. 14

 Co oy 
yögmɨdoy co Pedro jeꞌ anajty, chi 
caꞌ ytɨjcꞌaguu yajꞌahuaach. Jëyɨ 
co poyɨg̈y ñɨcxy tɨgoty co anajty 
tzachjotcújcɨty, nigapxy co Pedro jeꞌ 
anajty ma tɨjcꞌaguu.

15
 Chi je jäy ajcxy nɨmay Roda:

―Mloocjɨɨyb jadaꞌ miich.
Chi je töxyꞌanäg yꞌadzooy co 

janch jeꞌ anajty. E je jäy ajcxy 
ymɨnaangɨxy co caꞌ yɨꞌ yjëjɨty, hueꞌ 
jadaꞌ Pedro yꞌángel.

16
 Yam Pedro anajty tɨjcꞌaguu 

tzachcojxnocy co ajcxy yajꞌahuaach, 
chi ajcxy ijxy, chi ajcxy ooy 
chɨgɨɨy yjɨhuɨɨy. 17

 Pedro cɨm̈ɨɨd 
ytɨyꞌajtyejcy co huen amoñ ajcxy. 

Chi yajmɨɨdmɨydacy nej je Huindzɨn 
Dios anajty tɨ yajpɨdzɨmyii 
pujxtɨgoty. E nɨmay ajcxy co huen 
nɨcxy yajmɨɨdmɨydägy jada je 
Jacobo etz jacjadyii mɨbɨjcpɨdɨjc.

Chi Pedro ñɨcxy huingbɨ cajp.
18

 Co yxɨɨmɨɨy, huinꞌit soldadtɨjc 
ajcxy ooy ytɨgɨɨy huambɨ jɨhuɨɨybɨ 
huinmayꞌahuɨdijty, com caꞌ 
nejhuɨɨygɨxy nej jeꞌ anajty tɨ ytunyii 
tɨ yjadyii mɨɨd Pedro ycɨxpɨ. 19

 Chi 
Herodes niꞌaneꞌmdɨɨy huen nɨcxy 
yajꞌixtäy Pedro. E co caꞌ yajpaty, chi 
pɨjctzoy tɨyꞌajt ma soldado ajcxy 
huɨdi anajty Pedro tɨ ycuendꞌadyii. 
Chi niꞌaneꞌmdɨy huen ajcxy nɨcxy 
yajꞌögyii. Chi Herodes chooñ jɨm 
Judea, chi oy chɨnaydacpɨcy jɨm 
Cesarea.

Herodes yꞌögy
20

 Herodes janch ymɨjotmätpy 
anajty je jäy huɨdibɨ tzɨnaayb 
jɨm Tiro etz Sidón. Chi je Tiro etz 
Sidón jäy ajcxy ñaygapxɨ nej jëbɨ 
huingohuägɨḧuaangɨxy je rey. E 
ymɨmadac ajcxy co mɨgapxy je Blasto 
je mɨjtungmɨɨdpɨ maabɨ rey Herodes 
ytɨjc. E chi ajcxy pɨjctzoy co huen 
tzip cɨxy naxy, com co ajcxy xɨjc 
mooc jɨm anajty yajtzoongɨxy ma rey 
ñaaxjot. 21

 Chi Herodes agapxtujcy 
tüg xɨɨ, chi je reyhuit yajtɨgɨɨy, chi 
ɨñaydac paty ma ycötujctac, chi 
mɨgapxy ajcxy je jäy. 22

 Chi je mayjäy 
ajcxy ytɨgɨɨy mɨc capxp mɨydaacp, 
chi ajcxy ymɨnaangɨxy:
―¡Jada jäy huɨdibɨ capxp, caꞌ jada 

yjäyɨty, jaduꞌn yɨꞌ nej tüg dios!
23

 E huinꞌítɨy Huindzɨn Dios 
yꞌángel yajpaꞌmbejty Herodes, com 
caꞌ anajty huindzɨgɨÿ cömay je Dios. 
Chi yꞌoꞌcy, tɨng jeꞌ tzütztaayɨ.

24
 Je Huindzɨn Dios yꞌayuc 

mɨbɨjcꞌɨdɨc̈hpy anajty jäy, 
e yajcapxhuäcxp anajty 
hueñytɨmmaꞌámyɨty.

25
 Co Bernabé etz Saulo ajcxy 

ytungmay jɨm Jerusalén, huinꞌit 
choonɨ ajcxy jɨm ymɨɨdnɨcxy 
huɨdibɨ anajty yxɨɨ Marcos.

Bernabé etz Saulo yajtzondaaccɨxy 
ytung huɨdibɨ ajcxy pátɨp

13  Ma jeꞌ ajcxy huɨdi 
mɨjpɨdacp Jesús jɨm 

Antioquía, jɨm anajty jadyii huɨdi 
Dios yꞌayuc yajꞌixpɨjcp anajty, etz 
nañ huɨdibɨ tɨyꞌajt najtzcapxɨɨyb. 
Jɨm anajty Bernabé etz Simón, 
huɨdi anajty ajcxy ytijpy el Negro, 
etz Lucio huɨdi tzoon Cirene 
ñaaxjot, etz Manaén huɨdi tüg 
yeectac mɨɨd Herodes, huɨdibɨ 
aneꞌm jɨm Galilea, etz Saulo. 2 Tüg 
xɨɨ ajcxy ñayyöymújcɨgɨxy jaygay 
jayꞌügy Dios ojadajtcɨxy. E chi je 
Espíritu Santo ñɨmaayɨ:
―Huen pɨdáacɨgɨch ajcxy Bernabé 

etz Saulo ahuing jɨgɨx ajcxy ytunɨpy 
ma je tung tɨɨbɨ nyajnihuohuɨÿɨch.

3
 Chi ajcxy yjacDiosꞌojadajty etz 

yjacꞌayuuꞌajty, e chi je jäy ajcxy 
cɨn̈ïxajy Bernabé etz Saulo, e chi 
ycapxycɨjxy mɨɨd jeꞌ ajcxy.

Je apóstoles ajcxy capxhuäcxcɨxy 
Dios yꞌayuc jɨm Chipre

4
 Chi jadaꞌ je Espíritu Santo 

yquejxɨ Bernabé etz Saulo huen 
nɨcxy Seleucia, e jɨm ajcxy 
ybarcotɨgɨɨy nɨcxy ajcxy jɨm 
Chipre mejy agujcpɨ. 5 Co jɨm 
ajcxy yjaꞌty ma barco yjättac huɨdi 
yxɨɨ Salamina, chi ytɨgɨɨy Jesús 
yꞌayuccapxhuäcxp ma je judíojäy 

ajcxy naymujctac. Tzooñ je Juan 
anajty nañ jaduꞌn jeꞌ anajty Bernabé 
etz Saulo pubéjtɨp. 6 Huɨdijttay 
ajcxy ma je naax mejyꞌagujcpɨ, e 
yjaꞌty ajcxy ma je cajp huɨdi yxɨɨ 
Pafos. Jɨm ajcxy paty tüg judíojäy 
huɨdi anajty yxɨɨ Barjesús, hueꞌ jeꞌ 
anajty huijyjäy, e ñaydijyii anajty 
co Dios ytɨyꞌajt najtzcapxɨɨyɨ, e 
caꞌ anajty yjanchɨty. 7 Je huijyjäy 
ooy mɨɨd ñaymɨgügꞌadyii anajty 
je huɨdibɨ aneꞌm jɨm, hueꞌ anajty 
yxɨɨ Sergio Paulo. Je Sergio Paulo 
ooy anajty ycohuinmaꞌñɨty, ooy 
yꞌixpɨćyɨty. Chi niꞌaneꞌmdɨy co 
huen nɨcxy yajtzonyii Bernabé etz 
Saulo. Com je Sergio Paulo anajty 
mɨdoohuaanɨ je Dios yꞌayuc. 8 Je 
huijyjäy, huɨdi nañ jaduꞌn yajtijp 
Elimas, mɨdziptzoñ Pablo etz 
Bernabé, e tüccɨꞌy capxꞌadugaꞌñ 
caꞌydɨ je gobernador ymɨbɨcy. 
9-10

 Chi Saulo, huɨdibɨ nañ jaduꞌn 
yajtijpy Pablo, mɨɨd je Espíritu 
Santo huindɨɨcxpejty je huijy jäy, e 
nɨmay:
―¡Ooy mjɨbɨcjäyɨty miich, ooy 

mꞌanɨɨjɨty, mujcuꞌ miich xyꞌungꞌajtp, 
ooy mmɨdzipꞌaty pɨnjaty oyjot 
oyhuinmaꞌñ mɨɨd! ¿Mɨna 
mꞌixmadzaꞌñ nej mdzachyajtɨgoyaꞌñ 
je Huindzɨn Dios ytɨyꞌajt? 
11

 Jadachambɨ je Huindzɨn Jesús 
xychachytunaamb, e mhuɨꞌ́mɨp 
huiintz, etz ni caꞌ je xɨɨmbɨ tzojc 
mꞌixɨpy.

Chi je huijyjäy mɨcꞌamy yhuɨꞌmy 
huiintz coodz, chi ixtay pɨn oc-
huijtznɨcxɨɨb com caꞌ anajty yꞌocꞌijxnɨ. 
12

 Co je gobernador jaduꞌn ijxy, chi 
mɨjpɨdacy Jesús yꞌayuc, e chi ooy 
jɨhuɨɨy huinmaay nej Pablo nimɨydägy 
je Huindzɨn Jesús yꞌayuc ytɨyꞌajt.

Pablo etz Bernabé yajpátcɨxy 
jɨm Antioquía etz Pisidia

13
 Chi Pablo etz ymɨgügtɨjc 

ajcxy mɨɨd ybarcotɨgɨɨy, chi ajcxy 
ñɨcxy Perge ma Panfilia ñaaxjot. 
Chi Juan puyöyduutnɨ Pablo etz 
Bernabé, e chi ñɨcxnɨ Jerusalén. 
14

 Pablo etz Bernabé ñajxy jɨm 
Perge oyjaꞌtcɨxy jɨm Antioquía 
ma Pisidia naaxjot. Sábado xɨɨ 
ajcxy ytɨgɨɨy ma je judíojäy ajcxy 
ñaymujctac, chi ajcxy ixtactay. 15

 Co 
ñecycapxtay ma Moisés ñecy etz 
Dios yꞌayucnajtzcapxɨɨybɨ ñecy, chi 
je naymujctac huindzɨn quejxy ayuc 
ma Pablo ajcxy, ñɨmaayɨ:
―Mɨgügtɨjc, pen mmɨɨd ayuc 

tɨyꞌajt mɨɨd jäy ycɨxpɨ jëbɨ cham 
myajnɨmäy ajcxy.

16
 Chi Pablo ytɨnayɨg̈y, ycɨꞌ mɨɨd 

ytɨyꞌajt yecy co huen amoongɨxy, e 
nɨmay ajcxy:
―Mɨdoogɨx, miich Israel jäy ajcxy, 

etz huɨdibɨ Dios yajmɨjꞌajtp. 17
 Je 

Israel jäy Dios huinꞌijxy ɨɨchꞌajt 
nmɨjꞌap nmɨjteedy jecyꞌajty etz 
yajyujcpejt ajcxy mɨchoꞌn co 
anajty ajcxy jɨm yjactzɨnäy Egipto 
ñaaxjot. Chi ajcxy yajpɨdzɨɨmnɨ 
mɨɨd Dios ymɨcꞌajt. 18

 Dios jeꞌ ajcxy 
mɨhuindɨnay huixchɨguïpx jɨmɨjt 
jɨm mɨjtɨgɨd̈uum. 19

 Je Dios huixtujc 
it naax cajp yajtɨgoy huɨdi anajty 
jɨm tzɨnaayb Canaán ñaaxjot, etz 
yajmoy je naax ɨɨch ajt nmɨjꞌap 
nmɨjteedy jecyꞌajty jɨgɨx ajcxy jɨm 
chɨnähuɨpy. 20

 Mɨdaax mɨgoꞌpx 
jahuixchɨgïpx majc jɨmɨjt Dios 
mɨcꞌajt mooy juez ajcxy huen 
aneꞌmyii Israel jäy ixtɨ mabaad 
Samuel je Dios yꞌayucnajtzcapxɨɨyb 
ytungbɨjcy. 21

 Huinꞌit ajcxy tüg rey 

pɨjctzoy huɨdi aneꞌmɨɨb ajcxy. Chi 
Dios yajreytɨgɨɨy Saul huɨdi tuun 
huixchɨgïpx jɨmɨjt. Je Saul yteedy 
hueꞌ jeꞌ anajty yxɨɨ Cis, hueꞌ jeꞌ 
anajty Benjamín yꞌap yꞌoc. 22

 Chi 
Dios tungbɨjcy Saul e yajreytɨgɨɨy 
David, chi Dios ymɨnañ: “Tɨ 
nbaadyɨch David, Isaí ymang, tüg 
yëydɨjc huɨdibɨ cuydundähuɨpy nej 
ndɨmdzocyɨch.” 23

 Ma David yꞌap 
yꞌoc Dios yajnïbɨjcy Jesús, jɨgɨx 
nihuänɨpy yajnïdzögɨpy je Israel jäy 
ajcxy, jaduꞌn nej anajty jécyɨp Dios 
yajꞌahuanɨɨy ajcxy. 24

 Caꞌnɨ anajty 
Jesús miiñ co Juan, je Bautista, 
capxhuäcxy Dios yꞌayuc ma je Israel 
jäy ajcxy, nɨmaaygɨxy co copɨcy 
huen jothuimbijtcɨxy ma Dios, e 
huinꞌit jëbɨ ñɨɨbéjtcɨxɨpy. 25

 Co 
anajty Juan yꞌoꞌcɨn huingon, chi 
ymɨnañ: “Caꞌ ɨɨch njëjɨty je Cristo, 
jaduꞌn nej mmɨnaangɨxy. Jayɨjp 
tɨ nmiiñɨch, jacꞌaxam miinaꞌñ je 
Cristo; jacmɨcꞌajt mɨɨd jeꞌ caꞌydɨ ɨɨch. 
Caꞌ xypaadyɨch nɨcxy yɨꞌ ycɨg̈huin 
nguejɨch.”

26
 Chi Pablo yjacmɨnañ:

―Mɨgügtɨj́c, Abraham yꞌɨjx yꞌoc 
etz pɨnjaty yajmɨjꞌajtp Dios, Dios tɨ 
xyajniguexy jada ayuc nej ajcxy jëbɨ 
mꞌalma nïdzoocɨn paady. 27

 Je jäy 
ajcxy huɨdi anajty ajcxy tzɨnaayb 
jɨm Jerusalén etz tungmɨɨdpɨ ajcxy, 
caꞌ ajcxy nejhuɨy pɨn jeꞌ anajty je 
Jesús, ni caꞌ anajty huinjɨhuɨɨygɨxy 
yꞌayucnajtzcapxɨɨybɨ ajcxy yꞌayuc 
huɨdibɨ anajty yajcapxp ma ajcxy 
ñaymujctac huindüg sábado. E 
jeꞌ ajcxy cɨꞌm yajpocycäy Jesús, e 
cuyduñ nej anajty ajcxy yjaybetyɨty 
ma Dios ñecy. 28

 Oy ajcxy caꞌ paty 
pocy nej yajꞌöccɨxɨpy Jesús, chi 
ajcxy nibɨjctzohuɨɨy ma Pilato co 

huen nɨcxy yajꞌögyii. 29
 Co je jäy 

ajcxy cuydunday jaduꞌn nej anajty 
yjaybétyɨty ma Dios yꞌayuc mɨɨd 
jeꞌ ycɨxpɨ, chi ajcxy yajmɨnajcy 
cruudzcɨx́y, etz oy yajnaaxtɨgɨɨygɨxy. 
30

 E Dios je Jesús yajjugypɨjc co 
anajty tɨ yꞌögy. 31

 Chi canaagꞌoc 
ñayguëxɨg̈oꞌcɨ ma ymɨgügtɨjc 
huɨdi anajty tɨ ymɨɨdhuɨdidyii co 
chooñ Galilea ñɨcxy Jerusalén. 
Jadachambɨ yɨꞌ jeꞌ ajcxy huɨdi tɨyꞌajt 
yejcpy ma je jäy ajcxy.

32
 Je oybɨ ayuc ɨɨch miich ajcxy 

nyajmɨɨdmɨydacpy cham, huɨdi 
Dios yajnɨmay ɨɨchꞌajt nmɨjꞌap 
nmɨjteedy jecyꞌajty. 33

 Je oybɨ ayuc 
tɨ Dios cuyduñ cham ma ɨɨch ajt co 
yajjugypɨjcy Jesús co yꞌoꞌcy. Jaduꞌn 
yɨ Dios yꞌayuccojaaybɨ jaay jecyꞌajty 
ma je Salmo necy mɨmetzpɨ ma 
Dios jaduꞌn ymɨnañ: “Nꞌungɨch 
cham tɨ nyajjuugypɨcyɨch.” 
34

 Mɨɨd jadayaabɨ ycɨxpɨ co Dios 
tɨ yajjugypɨcy Jesús co yꞌoꞌcy, 
jɨgɨx ñinïcx ca yhuindɨgooyɨpy 
jaduꞌn anajty jaybétyɨty ma Dios 
ñecy ma Dios jaduꞌn ymɨnañ: 

“Nmöhuaamyɨch miich ajcxy je 
conúcxɨn huɨdibɨ nyajnɨmaayɨch 
je David.” 35

 Paady nañ jaduꞌn Dios 
yꞌayuccojaaybɨ jaay jadügꞌit, ma 
ymɨnaꞌñ: “Caꞌ Dios aꞌɨxɨÿ nɨcxy 
yꞌung ñinïcx yhuindɨgooy, je yꞌung 
huɨdibɨ mɨɨd huädz jot huinmaꞌñ.” 
36

 Com janch co je David Dios 
huinꞌijxy, jɨgɨx aneꞌmɨpy yɨꞌ yjuugy 
ymɨgüg ajcxy. E co ytung yajmay, 
chi yꞌoꞌcy, e jeꞌ yꞌalma ñaybaattɨ 
mɨɨd je yꞌap yteedy yꞌalma, e jeꞌ 
ñinïcx huindɨgooy jeꞌ. 37

 Je Jesús 
huɨdibɨ Dios yajjugypɨjc caꞌ jeꞌ 
ñinïcx yhuindɨgooy. 38

 Mɨgügtɨjc, 
jëbɨ mnejhuɨɨygɨxy, co je 

pocyhuinmeecxɨn yajꞌɨɨhuäcxy 
yajcapxhuäcxy mɨɨd Jesús ycɨxpɨ. 
39

 Mɨɨd jeꞌ ycɨxpɨ pɨnjaty mɨbɨjcp 
tɨ ypocyyajhuinmeecxcɨxy 
huɨdibɨ Moisés yley anajty 
caꞌp pocyhuinmeecxɨn 
yecy. 40

 Nayguendꞌájtɨgɨx, ix 
xyajcɨdacpejtcɨx je mɨj ayoꞌn 
jaduꞌn nej Dios yꞌayuccojaaybɨ jaay 
jecyꞌajty co Dios jaduꞌn ymɨnañ:
 41 Mɨdoogɨx ɨɨch nꞌayuc, miich 

ajcxy nɨxiicpɨ yajxiicpɨ, 
nayꞌadzɨgɨɨ́yɨgɨxy, ix mꞌalma 
myajtɨgooygɨxy. Com 
ɨɨch Dios ndumybɨch tüg 
mɨjhuinmaꞌñ ma miich ajcxy 
mxɨɨ mdiempo. May miich 
ajcxy caꞌ mmɨbɨgɨpy, oy pɨn 
xyjayajmɨɨdmɨydáaccɨxɨpy.

42
 Co Pablo ajcxy ypɨdzɨmy ma 

yɨ judíojäy ñaymujctac, chi je jäy 
huɨdibɨ caꞌ yjudíojäyɨty nɨmay 
je Pablo co huen nañ jaduꞌn 
yajmɨɨdmɨydägɨɨyb ma je jadügpɨ 
sábado. 43

 Co ajcxy yöyhuäcxnɨ ma 
nayyöymujctac may judíojäy etz 
mayjäy huidi caꞌ yjudíojäyɨty huɨdibɨ 
jɨjptɨgɨyɨɨy je judíojäy yꞌixpɨj́cɨn, 
panɨcxy ajcxy je Pablo etz Bernabé. 
Pablo etz Bernabé capxhuijy ajcxy 
co huen panɨćxcɨxy je tɨyꞌajt jaduꞌn 
nej Dios tɨɨbɨ tuñ mayꞌajt mɨɨd jäy 
ycɨxpɨ, e caꞌ ajcxy ixmadzɨpy.

44
 Co sábado yxɨɨ paty, chi 

jäy ñayyöymujcɨ jahuenjaty 
cajp jäy ycanɨcxtay co anajty 
tzachmɨdoohuaangɨxy Dios yꞌayuc. 
45

 Caꞌ anajty ajcxy yjotcújcɨty co 
je judíojäy ajcxy ijxy je mayjäy. 
Chi ajcxy ooy yjotꞌambɨjccoty 
niꞌojɨɨygɨxy etz nɨmaaygɨxy oy ni 
nej Pablo. 46

 Chi Pablo etz Bernabé 
ytɨgɨɨy mɨccapxpɨ ymɨnañ ajcxy:

―Copɨcy anajty co ɨɨch miich 
nyajnɨmähuɨpy Dios yꞌayuc jayɨjp. 
Com caꞌ mgöbɨgaangɨxy Dios yꞌayuc, 
e co caꞌ mnaybɨdáacɨgɨxy tudägy 
ma jugyꞌájtɨn mɨɨd huinɨxɨɨbɨ, 
nɨcxyɨch nꞌocyajnɨmäy ajcxy Dios 
yꞌayuc huɨdibɨ caꞌ yjudíojäyɨty. 
47

 Com jaduꞌn xyꞌaneꞌmyɨch ajcxy 
yɨ Huindzɨn Jesús, e xyñɨmaayɨch 
ajcxy:

Tɨ ɨɨch miich nbɨdägy jaduꞌn 
nej tüg tɨɨcxɨn jajɨn ma 
tügꞌócɨy naaxhuiñybɨ jäy 
jɨgɨx myajnejhuɨḧuɨpy ajcxy 
je nïdzoocɨn jɨguembaad 
huinduꞌmy naaxhuiñ.

48
 Co ajcxy jaduꞌn mɨdoy huɨdibɨ 

caꞌ yjudíojäyɨty, chi ajcxy ooy nïgɨ 
yjotcugɨɨy, e chi ajcxy ymɨnandacy 
co je Huindzɨn Jesús yꞌayuc ooy 
anajty yꞌóyɨty. E may ajcxy mɨbɨjcy 
huɨdibɨ anajty Dios tɨ yajnigödungɨÿ 
co paatɨp jugyꞌájtɨn huinɨxɨɨbɨ. 49

 E 
jaduꞌn jɨm yajcapxhuäcxy Jesús 
yꞌayuc ma je jɨmbɨ naax cajp. 50

 E je 
judíojäy ajcxy mɨnaygapxɨ nijëjɨty 
töxyjäydɨjc ajcxy tudägypɨ huɨdibɨ 
Dios yajmɨjꞌajtp, etz je mɨjjäydɨjc, e 
jeꞌ ajcxy mɨɨd mɨbɨdɨg̈y Pablo etz 
Bernabé co pahuojpquëgaangɨxy 
ma jejɨmbɨ naaxjot. 51

 Chi Pablo 
etz Bernabé ycɨg̈ huinhuojpy, jeꞌ 
jeꞌ tɨyꞌajtɨp co caꞌ jäygɨdacy ajcxy 
nej jäy anajty ytungɨxy. Chi ajcxy 
ñɨcxnɨ jɨm Iconio. 52

 E jeꞌ ajcxy 
huɨdibɨ mɨjpɨdaacp Jesús ooy anajty 
ajcxy yjotcujcɨty. E ymɨɨd anajty 
ajcxy je Espíritu Santo ma yjot 
yhuinmaꞌñ.

Pablo mɨɨd Bernabé jɨm Iconio

14  Jɨm Iconio Pablo etz 
Bernabé ytɨgɨɨy ajcxy 

yquipxyɨ ma je judíojäy ñaymujctac, 
e oy yajxon ajcxy capxhuäcxy Jesús 
yꞌayuc. E may judío etz griegojäy 
ajcxy ymɨbɨjcy. 2 Je judíojäy ajcxy 
huɨdibɨ anajty caꞌ ymɨbɨjccɨxy 
nigapxcoty niꞌojɨygoty ajcxy huɨdibɨ 
caꞌ yjudíojäyɨty huen je cajp jäy 
ajcxy mɨjotmädɨpy je mɨbɨjcpɨdɨjc. 
3

 Mɨɨd jada ycɨxpɨ Pablo etz 
Bernabé yhuɨꞌmy jeꞌ ajcxy jecy etz 
capxhuäcxcɨxy ajcxy Dios yꞌayuc 
huinmɨc jotmɨc etz je Huindzɨn 
mɨjotcujcꞌajtcɨxy ooy, e mooyɨ 
ajcxy je mɨcꞌajt jëbɨ ajcxy paꞌmjäy 
yajtzögɨpy etz mɨjhuinmaꞌñ tungɨxy 
huɨdibɨ ijxpejtꞌajtp ma Dios ymɨcꞌajt. 
4

 E je cajpjäy mejtzpɨcy jeꞌ anajty 
ajcxy, nijëjɨty ymɨjpɨdacpy ajcxy yɨ 
judíojäy, etz nijëjɨty ymɨjpɨdacpy 
ajcxy je Dios yꞌayuccapxhuäcxpɨ. 
5

 Chi nijëjɨty judíojäy etz huɨdibɨ 
caꞌ yjudíojäyɨty ñaygapxɨ mɨɨd 
tungmɨɨdpɨ co mɨjotmätcodaangɨxy 
etz tɨm tzaagögädzaangɨxy Pablo 
etz Bernabé. 6 Co Pablo etz Bernabé 
nejhuɨɨy, chi ajcxy yqueecy ñɨcxy 
ajcxy jɨm Listra etz Derbe jɨm 
Licaonia, e majaty naax cajp 
huɨdi huinduyꞌagonbɨ. 7 Jɨm ajcxy 
capxhuäcxy Jesucristo ytɨyꞌajt nej 
jëbɨ ajcxy huaad yꞌalma nïdzoocɨn 
paatcɨxy majaty cajp huingonbɨ.

Tzaagätzcɨxy Pablo jɨm Listra
8

 Jɨm Listra anajty tüg yëydɨjc 
ɨñäy tecymaꞌtpɨ, camɨnaabɨ 
anajty yöy, com jaduꞌn anajty 
ymaꞌxungꞌaty. 9 Je tecymaꞌtpɨ 
amɨdoꞌijtpy anajty Pablo yꞌayuc, 
e Pablo ijxpy anajty co ymɨɨd 
mɨbɨj́cɨn nej jëbɨ chögy. 10

 Chi Pablo 
mɨc nɨmay:
―Tɨnaayɨg̈.

Chi je tecymaꞌtpɨ tüg tɨpy 
ytɨnaygugɨɨy, e chi ytɨgɨɨy yöyb. 
11

 Co je mayjäy ajcxy ijxy nej Pablo 
anajty paꞌmjäy tɨ yajtzögy, huinꞌit 
ajcxy ytɨgɨɨy huambɨ jɨhuɨɨybɨ mɨɨd 
Licaonia ayuc chachmɨnaangɨxy:
―¡Dios ajcxy jaduꞌn nej jäy tɨ 

ycɨdaaccɨxy ma ɨɨch ajt!
12

 Ymɨnaangɨxy co Bernabé 
jeꞌ anajty Júpiter, e je Pablo jeꞌ 
anajty Mercurio, com jeꞌ anajty 
capxp. 13

 E je Júpiter teedy huɨdibɨ 
anajty tumb jɨm ma je Júpiter 
chajptɨjc cajppäbɨ, mɨmiiñ toro 
ajcxy etz pɨjy. E je teedy mɨɨd je 
jäy ajcxy yhuindzɨgɨḧuaangɨxy etz 
ojadadaangɨxy anajty Pablo etz 
Bernabé, yajꞌögaangɨxy je toro 
ajcxy. 14

 Co Pablo etz Bernabé 
nejhuɨɨy, caꞌ ajcxy jäygɨdacy nej 
jäy anajty ajcxy yꞌɨdɨd̈zaangɨxy, 
chi ajcxy cɨꞌm yhuit agɨɨdzɨɨy, e 
ytɨgɨɨy ajcxy mayjäyꞌagujc yam 
chachmɨnaangɨxy:

15
 ―¡Yëydɨjctɨjc ajcxy! ¿Nej co 

jada jaduꞌn mꞌɨdɨɨtzcɨxy? Nañ jaduꞌn 
ɨɨch ajcxy jäyɨty, jaduꞌn nej miich 
ajcxy. Paady ɨɨch ajcxy tɨ nmingɨxy 
ma miich ajcxy mgajp jɨgɨx 
ajcxy mꞌixmadzɨpy jada jaduꞌmbɨ 
huinmaꞌñ huɨdibɨ caꞌ choobaady 
ma Dios. E mɨjpɨdaaccɨxp je Dios 
juugypɨ huɨdi oyduñ tzajp etz 
naaxhuiñybɨ, je mejy etz tügꞌócɨy 
tijaty ya nꞌíjxɨm. 16

 Jecyꞌajty 
Dios ixmajch je jäy ajcxy huen 
túngɨxy nej tzojccɨxy. 17

 Oy Dios 
anajty jayecy tɨyꞌajt co jeꞌ Diosɨty, 
jatuñ jaduꞌn yɨ oybɨ mɨɨd miich 
ajcxy ycɨxpɨ. Dios yɨꞌ yajtuub etz 
yecy oybɨ cosecha e xymooyɨm 
mɨjcajee huɨdi ngaayɨm nꞌuucɨm e 
xyajjotcugɨɨyɨm.

18
 Oy anajty Pablo jaduꞌn jadɨm 

tzachnɨmaaygɨxy, caꞌp ajcxy 
mɨmadacy co yɨ jäy ajcxy caꞌp 
yajꞌóꞌccɨxɨpy je toro co anajty 
yhuindzɨgɨḧuaangɨxy.

19
 Huinꞌit xɨɨ nijëjɨty judíojäy yjaꞌty, 

chooñ jɨm Antioquía etz Iconio. 
Chi ajcxy yajnɨmay je mayjäy co 
huen mɨdziptzoongɨxy Pablo etz 
Bernabé. Chi mɨcꞌamy je mayjäy 
mɨdziptzooñ Pablo etz cögäch ajcxy. 
Hueꞌ ajcxy tijy tɨ anajty yajꞌöccɨxy. 
Chi ajcxy oy ixjugucy cajppaꞌ. 20

 Chi 
je apóstoles ajcxy jübigɨɨy je Pablo, 
chi jeꞌ ypɨdɨg̈y, e ñɨcxy jadügꞌoc 
cajpjoty. Com jabom Pablo etz 
Bernabé chooñ, ñɨcxy ajcxy jɨm 
Derbe.

21
 Co Pablo etz Bernabé jaduꞌn 

capxhuäcxy je Jesucristo yꞌayuc 
oybɨ jɨm Derbe, chi mayjäy ajcxy 
mɨjpɨdacy Jesús. Chi Pablo etz 
Bernabé ajcxy yhuimbijty Listra, 
Iconio, etz Antioquía. 22

 Jɨm ajcxy 
jotmɨcmɨgapxy je mɨbɨjcpɨdɨjc ajcxy, 
e capxhuijy huen tügjɨjp mɨbɨjccɨxy 
Dios yꞌayuc, nɨmaaygɨxy:
―Co ndɨgɨḧuaanɨm ma Dios 

yꞌaneꞌmy copɨcy co nyajnájxɨm 
may ayoꞌn. 23

 Cajp cajp majaty 
mɨbɨjcpɨdɨjc yajpaady jɨm Pablo 
etz Bernabé yajnïbɨjcy nijëjɨty 
yëydɨjctɨjc huen nigohuajcꞌajtcɨxy je 
jäy ajcxy huɨdibɨ mɨjpɨdacp Jesús. 
Co anajty tɨ yajnïbɨcy jeꞌ ajcxy 
huɨdibɨ nigohuajcꞌadɨpy, chi jaygay 
ajcxy yꞌijty etz Dios mɨbɨjctzoy mɨɨd 
jeꞌ ajcxy ycɨxpɨ.

Pablo mɨɨd Bernabé yhuimbíjtcɨxy 
Antioquía jɨm Siria naaxjot

24
 Pablo etz Bernabé ñajxy ajcxy 

Pisidia oy ajcxy yjaꞌty jɨm Panfilia. 

25
 Chi Pablo etz Bernabé Jesús 

yꞌayuc capxhuäcxɨ jɨm Perge, chi 
ajcxy ñɨcxy jɨm Atalia. 26

 Chi ajcxy 
jɨm ybarcotɨgɨɨy ñɨcxcɨxy jadügtecy 
jɨm Antioquía ma anajty ajcxy tɨ 
yajnïbɨgyii Dios chójcɨn mɨɨd je 
tung huɨdibɨ anajty tɨ yajcɨj́xcɨxy. 
27

 Co ajcxy yjaꞌty jɨm Antioquía, 
chi ajcxy huoomujcy je jäy ajcxy 
huɨdibɨ anajty mɨjpɨdaacp Jesús, 
e yajmɨɨdmɨydactay tügꞌócɨy nej 
anajty Dios tɨ ytuñ mɨɨd jeꞌ ajcxy 
ycɨxpɨ, nej anajty Dios tɨ yajꞌahuäch 
je tüꞌaa nej huaad mɨbɨcy ajcxy je 
huɨdibɨ caꞌ yjudíojäyɨty. 28

 Pablo etz 
Bernabé ijt ajcxy ooy jɨm jecy mɨɨd 
je mɨbɨjcpɨdɨjc ajcxy.

Mɨbɨjcpɨdɨjc ñayyöymujcɨ 
ajcxy jɨm Jerusalén

15  Je huinꞌit tiempo nijëjɨty 
jäy huɨdi tzoon Judea 

yjaꞌty ajcxy jɨm Antioquía, e 
ytɨgɨɨy yajꞌixpɨjcp ma ajcxy 
je huɨdibɨ mɨjpɨdaacp Jesús, 
ymɨnaangɨxy: “Pen myajnïdzögamy 
ajcxy yɨ mꞌalma, copɨcy co ajcxy 
myajtɨyꞌajttɨḧuɨpy jaduꞌn nej Moisés 
yꞌaneꞌmy.” 2 Chi Pablo etz Bernabé 
ñaymɨdziptzongootɨ ajcxy mɨɨd 
huɨdi anajty ajcxy tzomb jɨm Judea, 
e caꞌ ajcxy ñayꞌayuc-huinjɨhuɨɨyɨ. 
Chi jadaꞌ yajnïbejtɨ Pablo etz 
Bernabé etz jacjadyii mɨbɨjcpɨdɨjc 
huen nɨcxy ajcxy Jerusalén 
yajtɨydɨgɨÿ ma je apóstoles ajcxy 
etz huɨdibɨ ajcxy nigohuajcꞌajt je 
mɨbɨjcpɨdɨjc jɨm Jerusalén.

3
 Je mɨbɨjcpɨdɨjc huɨdibɨ 

anajty ajcxy jɨm Antioquía oy 
ajcxy tüjɨjphuohuɨÿ Pablo etz 
jeꞌ ajcxy huɨdi nɨcx mɨɨd Pablo. 
Chi Pablo etz mɨɨd yjaymɨɨdtɨjc 

ajcxy ñɨcxy, e ñajxy ajcxy 
Fenicia ñaaxjot etz Samaria 
ñaaxjot. Yajmɨɨdmɨydaaccɨxy 
je mɨbɨjcpɨdɨjc cajp cajp 
jaduꞌn nej jäy ajcxy huɨdibɨ caꞌ 
yjudíojäyɨty tɨ yjothuimbijtcɨxy etz 
yajmɨjꞌadaangɨxy Dios. E tügꞌócɨy 
mɨbɨjcpɨdɨjc ooy ajcxy jäygɨdacy je 
Pablo yꞌayuc.

4
 Co Pablo etz Bernabé ajcxy yjaꞌty 

jɨm Jerusalén, chi je mɨbɨjcpɨdɨjc 
ajcxy cöbɨjcɨ je apóstoles ajcxy, 
etz jeꞌ ajcxy huɨdi nigohuajcꞌajtp 
anajty je mɨbɨjcpɨdɨjc. Chi Pablo 
yajmɨɨdmɨydactay nej anajty Dios 
tɨ ytuñ mɨɨd jeꞌ ajcxy. 5 Chi nijëjɨty 
fariseojäy, tɨɨbɨ anajty mɨbɨjccɨxy 
Jesús, ytɨnayɨg̈y ajcxy juntɨjoty, e 
ymɨnañ ajcxy:
―Copɨcy co huen yajtɨyꞌajttɨÿ je 

jäy huɨdibɨ mɨbɨjcp Jesús huɨdi caꞌ 
yjudíojäyɨty, e copɨcy nyajꞌanéꞌmɨm 
co huen ajcxy Moisés ycötújcɨn 
cuyduunɨ.

6
 Chi ñayyöymujcɨ je apóstoles 

ajcxy etz huɨdi ajcxy nigohuajcꞌajtp 
je mɨbɨjcpɨdɨjc, co capxyöyaangɨxy 
je fariseojäy yꞌayuc nej yhuɨꞌ́mɨp. 
7

 Caꞌ ajcxy tzojc ñayꞌayuc-
huinjɨhuɨɨyɨ, chi Pedro ytɨnayɨg̈y 
ymɨnañ:
―Mɨgügtɨjc, mnejhuɨɨyb ajcxy co 

jayhuin Dios tɨ xyhuinꞌixyɨch ma 
miich ajcxy, jɨgɨx nyajnɨmähuɨbɨch 
jäy ajcxy huɨdibɨ caꞌ yjudíojäyɨty 
je Jesús ytɨyꞌajt oybɨ nej ajcxy 
yꞌalma nïdzoocɨn paadɨpy. 8 E Dios 
huɨdi nejhuɨɨyb jäy yjot yhuinmaꞌñ 
xyajꞌijxɨch je tɨyꞌajt co yejcy Espíritu 
Santo ma yɨꞌ ajcxy nañ tɨm jaduꞌn 
nej ytuuñ ma ɨɨch ajt. 9 Dios túꞌcɨy 
ytuñ mɨɨd ɨɨch ajt etz mɨɨd yɨꞌ 
ajcxy, mɨɨd co yɨꞌ ajcxy mɨbɨcy 

Jesús paady Dios yajhuaatzɨ ajcxy 
yjot yhuinmaꞌñ. 10

 Jadachambɨ, 
¿nej co caꞌ mhuinjɨhuɨḧuaangɨxy 
mɨbɨgaangɨxy nej Dios ytuñ mɨɨd 
huɨdibɨ caꞌ yjudíojäyɨty? ¿Nej 
co adzip myajnïhuidzaangɨxy je 
costumbre huɨdi ni ɨɨch ajt ni nꞌap 
ndeedy caꞌ tɨ mɨmadägy nɨcxy 
cuydundaaygɨxy? 11

 Janch ɨɨch ajt 
nmɨbɨjcɨm co mɨɨd je mayꞌajt huɨdi 
Jesús tɨ tuñ mɨɨd ɨɨch ajt ycɨxpɨ tɨ 
nbaatɨm nꞌalma ñïdzoocɨn. Nañ tɨm 
jaduꞌn jeꞌ ajcxy huɨdi mɨbɨjc Jesús 
huɨdi caꞌ yjudíojäyɨty ypaat yꞌalma 
nïdzoocɨn mɨɨd je mayꞌajt huɨdi 
Jesús tɨ tuñ.

12
 Huinꞌit je jäy ajcxy yꞌamonday, 

yꞌamɨdoꞌijtcɨxy nej Bernabé etz 
Pablo nimɨydaaccɨxy nej anajty 
Dios tɨ tuñ mɨɨd yɨꞌ ajcxy, jaduꞌn nej 
ajcxy tɨ yajtzögy paꞌmjäy mɨɨd Dios 
ymɨcꞌajt, etz jac tijaty mɨjhuinmaꞌñ 
huɨdi tɨ tuñ ma yɨ jäy ajcxy huɨdi 
caꞌ yjudíojäyɨty. 13

 Co Pablo etz 
Bernabé ajcxy mɨydactay, chi 
Jacobo ymɨnañ:
―Mɨgügtɨjc mɨdoꞌmbɨj́cɨgɨch 

ajcxy ɨɨch nꞌayuc. 14
 Simón Pedro 

tɨ xyajmɨɨdmɨydaacɨm nej Dios 
mayꞌajt tɨ tuñ ogaꞌn ma huɨdibɨ caꞌ 
yjudíojäyɨty, co huinꞌijxy huɨdi yɨꞌ 
yjäyꞌadaanɨp ma yɨꞌ ajcxy. 15

 Quipxy 
jada ñaybadyii mɨɨd huɨdi je Dios 
yꞌayucnajtzcapxɨɨybɨ jecyꞌajty 
ycojay, 16

 co jaduꞌn ymɨnañ:
Co anajty jaduꞌn tɨ yꞌocjadyii, 

chi nhuimbidɨpyɨch ya 
naaxhuiñ. Nyajꞌoyɨḧuɨbɨch 
jadügꞌoc je naax cajp huɨdi 
David anajty yꞌaneꞌmyb 
huɨdi anajty tɨ yꞌoctɨgooybɨ 
jaduꞌn nej tüg tɨjc huɨdi tɨ 
ycɨday. Ma David yꞌap yꞌoc 

nyajꞌaꞌoyɨḧuɨbɨch jadüg naax 
cajp, jaduꞌn nej jäy ytɨjc cojy 
huinjemybɨ.

 17 Jɨgɨx jacjadyii jäy yꞌojadadɨpy 
ajcxy yɨ Dios. Nañ jaduꞌn jeꞌ 
ajcxy huɨdi caꞌ yjudíojäyɨty, 
huɨdi ɨɨch njäyꞌadaanɨp.

 18 Jaduꞌn je Huindzɨn Dios jécyɨp 
jada tɨyꞌajt jaduꞌn yejcy.

19
 Chi Jacobo yjacmɨnañ:

―Paady ɨɨch jaduꞌn nmɨnaꞌñɨch 
co caꞌ huaad nꞌamayɨɨyɨm ajcxy 
huɨdi caꞌ yjudíojäyɨty huɨdi ajcxy 
tɨ mɨjpɨdägy Dios. 20

 Hueꞌ janchtɨy 
tzoc nijayɨɨ́yɨm co ajcxy caꞌ 
tzüdzɨpy huɨdi jäy yajhuindzɨgɨɨyb 
ídolos, etz ni caꞌ huaad mɨgapxcɨxy 
huingbɨ töxyjäy, etz ni caꞌ huaad 
tzützcɨxy ɨyujc huɨdijaty jäy yöc-
huiidypɨ, etz ni caꞌ huaad jɨɨcxcɨxy 
tijaty ɨyujc nɨꞌpy. 21

 Jecyꞌajty 
ixtɨ chamnɨ tüg tüg cajp, ji pɨn 
ɨɨhuaꞌcxp capxhuaꞌcxp Moisés yley 
majaty nayyöymujctac naag naag 
pocxɨnxɨɨ.

22
 Chi je apóstoles ajcxy etz je 

huɨdi nigohuajcꞌajt yɨ mɨbɨjcpɨdɨjc, 
mɨɨd tügꞌócɨy Jesús yjäy pɨdacy 
ajcxy yhuinmaꞌñ co huinꞌixaangɨxy 
nijëjɨty jäy ma jeꞌ ajcxy etz 
quexaangɨxy jɨm Antioquía 
quipxyɨ mɨɨd Pablo etz Bernabé. 
Chi ajcxy yajnïbejty Judas, huɨdi 
nañ jaduꞌn yajtijpy Barsabás, 
etz mɨɨd Silas, yëydɨjctɨjc huɨdi 
ajcxy capxpaadɨp. 23

 E jeꞌ ajcxy 
yajmɨguejxy necy nej anajty tɨ 
jaay: “Ɨɨch ajcxy apóstoldɨjc, etz 
huɨdi nigohuajcꞌajt yɨ mɨbɨjcpɨdɨjc, 
etz nidügꞌócɨy mɨbɨjcpɨdɨjc, cham 
ɨɨch ajcxy nguexy capxpocxɨn 
ma ajcxy mɨbɨjcpɨdɨjc huɨdi caꞌ 
yjudíojäyɨty huɨdi ajcxy tzɨnaayb 

jɨm Antioquía, etz huɨdi ajcxy 
tzɨnaayb Siria etz Cilicia ñaaxjot. 
24

 Tɨ ɨɨch ajcxy nejhuɨÿɨch co nijëjɨty 
jäy tɨ xyñinɨcxcɨxy, choñ ma ɨɨch 
ajcxy, caꞌ ɨɨch ajcxy ngötujcɨn 
mooy, e xyꞌamayɨɨygɨxy jɨm mɨɨd 
yꞌayuc, e xyajhuinmaꞌñytɨgoyaꞌñ 
ajcxy, co ajcxy xyñɨmaaygɨxy co 
copɨcy co myajtɨyꞌajttɨḧuɨp ajcxy 
mꞌung, etz mbayöyɨpy ajcxy je 
Moisés ycötújcɨn. 25

 Paady ɨɨch 
ajcxy tɨ nnaygápxɨgɨxy nidügꞌócɨy 
co nyajnïbedɨpyɨch nijëjɨty jäy 
huɨdi yajpaatp ma ɨɨch ajcxy co 
huen nɨcxy xyꞌíjxcɨxy niguipxyɨ 
mɨɨd nmɨgügtɨjcɨch huɨdi ooy 
ndzocyɨch, je Bernabé etz je 
Pablo. 26

 Je huɨdi ajcxy yjugyꞌajt tɨ 
yoxy tɨ toogy mɨɨd ajt nHuindzɨn 
Jesucristo ycɨxpɨ. 27

 E jaduꞌn yam 
nguexyɨch ajcxy Judas etz Silas, e 
yɨꞌ ajcxy cɨꞌm xyajmɨɨdmɨydägɨpy 
tügꞌócɨy ɨɨch ajcxy nꞌayuc. 28

 Tɨ je 
Espíritu Santo huinmaꞌñ pɨdägy 
ma ɨɨch ajcxy nhuinmaꞌñ etz ɨɨch 
ajcxy tɨ nhuinmaꞌñ nbɨdägyɨch, 
co caꞌ nyajnïbɨgɨpy ajcxy tijaty 
ayuc tzaachypɨ, jëyɨ janchtɨy 
je huɨdi copɨćyɨp. 29

 Copɨcy 
co caꞌ ajcxy mdzüdzɨpy huɨdi 
jäy yajhuindzɨgɨɨyb ídolos, caꞌ 
ajcxy nɨꞌpy mjɨɨ́cxcɨxɨpy, ni caꞌ 
ajcxy mdzüdzɨpy ɨyujc huɨdi 
yöc-huiity tɨ yꞌögy, e caꞌ ajcxy 
mmɨgapxtɨgooygɨxɨpy huingbɨ 
töxyjäy. Pen mguydundaayb 
ajcxy jada anéꞌmɨn, oy anajty 
mdungɨxy. E Dios ajcxy xypubedɨpy 
xypudɨgɨḧuɨpy.”

30
 Jaduꞌn jeꞌ ajcxy huɨdi tɨ 

yajquexy nɨcxy ajcxy jɨm Antioquía. 
Jɨm ajcxy huoomujcy je mɨbɨjcpɨdɨjc, 
e yajcɨd̈ɨgɨɨy ajcxy je necy. 31

 Co 

je mɨbɨjcpɨdɨjc je necy capxy, chi 
ajcxy ooy yjotcugɨɨy mɨɨd je oybɨ 
ayuc tɨɨbɨ anajty ajcxy yajniguexyii. 
32

 Com Judas etz Silas hueꞌ jeꞌ 
anajty Dios yꞌayucnajtzcapxɨɨybɨ, 
paady ajcxy yajjotcugɨɨy jotꞌamɨj 
moy je mɨbɨjcpɨdɨjc mɨɨd je ayuc. 
33

 Jecy ajcxy jɨm yhuäcxɨjpy, chi je 
mɨbɨjcpɨdɨjc mɨɨd ajcxy ycapxycɨjxy, 
yajmɨhuanɨɨy ajcxy Dios, chi ajcxy 
yhuimbijtnɨ ma anajty tɨ choongɨxy. 
34

 Chi Silas yhuinmaꞌñypɨdacy co 
anajty yhuɨꞌmaꞌñ. 35

 Nañ jaduꞌn 
Pablo etz Bernabé ijt ajcxy jɨm 
Antioquía, etz mɨɨd jac nijëjɨty 
ymɨgügtɨjc yajꞌixpɨjcꞌɨdɨɨtzcɨxy etz 
capxhuäcxꞌɨdɨɨtzcɨxy je Huindzɨn 
Jesús yꞌayuc ytɨyꞌajt.

Pablo mɨmetz viaje
36

 Tɨ xɨɨ tiempo anajty 
ñajtznïnɨcxɨɨyñɨ co Pablo nɨmay 
Bernabé:
―Jamꞌajt nmɨgügtɨjc coꞌixɨɨyɨm 

cajp cajp majaty tɨ ngapxhuäcxɨm 
Huindzɨn Jesús yꞌayuc. Ooy 
njanejhuɨḧuaꞌñɨch nej ajcxy 
yajpaady. 37

 Bernabé ymɨɨd 
nɨcxaamy anajty je Juan huɨdi 
yajtijp Marcos. 38

 E je Pablo 
caꞌ aꞌɨxɨÿ co mɨɨd nɨcxɨp Juan, 
com tɨ anajty yꞌocpuyöydúutɨbɨ 
jɨm Panfilia, e caꞌ anajty tɨ 
yjacmɨɨdyajtüyöyii je tung. 39

 E 
caꞌ ajcxy ñayꞌayuc-huinjɨhuɨɨyɨ 
miñ xyɨpy. Chi Bernabé mɨɨdnɨcxy 
Marcos e ybarcotɨgɨɨy ajcxy, chi 
ajcxy ñɨcxy jɨm Chipre. 40

 E je Pablo 
abɨcy huinꞌijxy Silas huɨdi anajty 
mɨɨd ñɨcxaꞌñ. Chi je mɨbɨjcpɨdɨjc 
mɨɨd ycapxycɨj́xy, chi choonɨ tɨ 
anajty je mɨbɨjcpɨdɨjc yajmɨhuanɨÿii 
Dios, 41

 chi ñajxy jɨm Siria ñaaxjot 

etz Cilicia ñaaxjot jotꞌamɨjmooy je 
mɨbɨjcpɨdɨjc.

Timoteo mɨjhuäcpejty 
je Pablo etz Silas

16  Chi Pablo etz Silas yjaꞌty 
ajcxy jɨm Derbe etz 

Listra. Jɨm ajcxy paty tüg jäy 
huɨdi anajty yxɨɨ Timoteo huɨdi 
anajty mɨjpɨdaacp Jesús. Judíojäy 
anajty ytajꞌajtpy, e griegojäy anajty 
yteedyꞌajtpy. Jeꞌ ytaj nañ ymɨbɨjcpy 
anajty Jesús. 2 Je jäy ajcxy huɨdi 
yajmɨjꞌajtp Jesús jɨm Listra etz jɨm 
Iconio ooy anajty oy nimɨydaaccɨxy 
Timoteo. 3 Pablo ooy jatzojcy co 
Timoteo ycajäymɨɨdꞌajtɨ. Chi Pablo 
yajtɨyꞌajttɨɨyɨ Timoteo, jɨgɨx caꞌ 
ymɨjotmädɨɨyb je judíojäy huɨdi 
anajty ajcxy jɨm tzɨnaayb, com 
tügꞌócɨy ajcxy nejhuɨÿ co griegojäy 
teedyꞌadyii. 4 Cajp cajp ma anajty 
ajcxy ñaxy yajmɨɨdmɨydaaccɨxy 
ajcxy je mɨbɨjcpɨdɨjc je cötujcɨn 
huɨdi je apóstoles ajcxy, etz huɨdi 
nigohuajcꞌajt je mɨbɨjcpɨdɨjc 
jɨm Jerusalén. 5 Jeꞌ ajcxy huɨdi 
yajmɨjꞌajtp Jesús cajp cajp nïgɨ 
anajty yjotmɨcpɨjccɨxy, etz 
mɨjpɨdaaccɨxy Dios yꞌayuc, etz 
ñimayɨyꞌɨdɨɨtzcɨxy jabom jabom.

Pablo yhuinꞌijx tüg Macedonia jäy
6

 Je Espíritu Santo caꞌ aꞌɨxɨy 
nɨcx capxhuäcxcɨxy Dios yꞌayuc 
jɨm Asia ñaaxjot. Paady ajcxy 
huingduum ñɨcxy yajyöyñajxy 
ajcxy Frigia ñaaxjot etz Galacia 
ñaaxjot. 7 Chi ajcxy jɨm yjaꞌty ma 
Misia ñaaxtzɨbaꞌn. Chi huinmay 
co ñɨcxaꞌñ ajcxy Bitinia ñaaxjot. E 
je Espíritu yajnejhuɨɨy ajcxy co caꞌ 
yɨꞌ tzocy co jɨm nɨćxcɨxɨpy. 8 Chi 

ajcxy jüyöyñajxy Misia ñaaxjot, 
chi ajcxy yꞌidacy jɨm Troas. 9 Chi 
Pablo cumäyjoty huinꞌijxy tüg 
yëydɨjc, huɨdibɨ yconaaxɨty anajty 
Macedonia, ytɨnayꞌahuɨɨy ma 
Pablo yhuinduu, e ycohuanɨÿii, 
ñɨmäyii: “Tun mayꞌajt nɨcx jɨm 
Macedonia, e jɨm xypubedɨpy 
ɨɨch ajcxy.” 10

 Co Pablo jaduꞌn 
huinꞌijxy cumäyjoty, chi ɨɨch ajcxy 
nꞌixtay barco huɨdi nɨcxamb jɨm 
Macedonia. Nhuinjɨhuɨɨy ɨɨch ajcxy 
co jɨm Dios xyquéjxcɨxyɨch jɨgɨx 
jɨm ngapxhuäcxɨbɨch Jesucristo 
ytɨyꞌajt je oybɨ nej jëbɨ ajcxy alma 
nïdzoocɨn paadɨpy.

Pablo etz Silas jɨm Filipos
11

 Chi ɨɨch ajcxy nbarcotɨgɨɨy jɨm 
Troas nɨcxy ɨɨch ajcxy tɨɨyɨ ma 
naax mejyꞌagujcpɨ huɨdibɨ anajty 
yxɨɨ Samotracia. Chi com jabom 
ajcxy njaꞌtyɨch jɨm Neápolis. 12

 Co 
ɨɨch ajcxy jɨm ndzooñ, chi ɨɨch 
ajcxy nɨcxy jɨm Filipos. Filipos 
hueꞌ jeꞌ romanojäy ycajp. Jeꞌ je 
cajp jac mɨjpɨ ma je Macedonia 
ñaaxpaꞌ. Jɨm ɨɨch ajcxy nhuäcxɨjpy 
jecy. 13

 Tüg sábado nɨcxy ɨɨch ajcxy 
cajppaꞌ, mɨhuingon tüg mɨjnɨɨ, ma 
anajty judíojäy ajcxy mɨɨdɨty Dios 
ojadajttac. Chi ɨɨch ajcxy nꞌixtacy 
jɨm, e ngapxhuäcxɨch ajcxy Jesús 
yꞌayuc ma je töxyjäydɨjc ajcxy huɨdi 
jɨm anajty ajcxy tɨ yöymujccɨxy. 
14

 Je Lidia anajty yꞌamɨdoꞌijtp. Hueꞌ 
jeꞌ anajty Lidia ycogajpɨty jɨm 
Tiatira, e ytocpy anajty ucy huit 
oy jatypɨ. Lidia yajmɨjꞌajtpy anajty 
Dios, e je Huindzɨn Dios yajyungɨɨyɨ 
yjot yhuinmaꞌñ, jɨgɨx amɨdoꞌidɨpy 
nej Pablo Dios yꞌayuc capxhuäcxɨ. 
15

 Je Lidia nɨɨbejt mɨɨd tügꞌócɨy 

yjuugy ymɨgüg, chi ɨɨch ajcxy 
xycohuanɨɨy, e xyñɨmáaygɨxɨch:
―Pen mɨnamb ajcxy co 

nmɨbɨcyɨch je Huindzɨn Jesús, miin 
jättaaccɨx ma ɨɨch ndɨjc.

Chi ooy xycohuanɨɨy ɨɨch ajcxy, 
ixtɨ coonɨ jɨm xyajhuɨꞌmyɨch ajcxy.

16
 Jaduꞌn yjajtɨ tüg tecy co 

ɨɨch ajcxy anajty ñɨcxy ma Dios 
ojadajttac, chi ɨɨch ajcxy nbaty tüg 
tumbɨ töxyꞌanäg mañꞌajt mɨɨdpɨ 
huɨdi ooy ytɨygapxy. Ymɨɨd anajty 
yhuindzɨn ma ytuñ, e jeꞌ yhuindzɨn 
ooy anajty ymeeñybaaty co je 
töxyꞌanäg ytɨygapxy. 17

 Je töxyꞌanäg 
ypanɨcxy chach yam Pablo etz ɨɨch 
ajcxy ymɨnañ:
―Jada yëydɨjc Dios tzajpjotypɨ 

ajcxy ymɨdumyb. Capxhuäcxɨ ajcxy 
Dios yꞌayuc jaduꞌn nej jëbɨ ɨɨch ajt 
nꞌalma nïdzoocɨn paady.

18
 Canaag xɨɨ jaduꞌn ɨɨch ajcxy 

xychachꞌamayɨɨy. Co Pablo chijpɨn, 
chi yhuäc-huimbijty nɨmay je 
mañꞌajtmɨɨdpɨ:
―Mɨɨd Jesucristo yxɨɨ nꞌaneꞌmyɨch, 

pɨdzɨm ma jada töxyꞌanäg.
Tɨm huinꞌítɨy je caꞌoybɨ 

yajyöyduuty je töxyꞌanäg.
19

 Co je töxyꞌanäg yhuindzɨn 
jaduꞌn ijxy co caꞌ yꞌocmeeñybadaanɨ, 
chi mɨɨd jeꞌ ycɨxpɨ ajcxy majch 
Pablo etz Silas, e yajnɨcxy ajcxy 
ma je tungmɨɨdpɨ ma jeꞌ ajcxy 
yꞌagujctɨjc. 20

 Co ajcxy jiiby 
mɨɨdjaꞌty ma je tungmɨɨdpɨ, chi 
ymɨnañ:
―Jada yëydɨjc ajcxy judíojäy jada, 

nɨgoo ajcxy ñaax yajmäty ycajp 
yajmäty, 21

 etz yajꞌixpɨcy ajcxy 
costumbre huɨdi caꞌ huaad ɨɨch ajt 
ngöbɨjcɨm, e nihuaad ngatuunɨm, 
com hueꞌ ɨɨch ajt romanojäy.

22
 Chi je mayjäy ajcxy 

mɨɨddziptzoon Pablo etz Silas, e 
je tungmɨɨdpɨ niꞌaneꞌmdɨy co 
huen ajcxy yajnïjeñ yajꞌixjeñ huen 
yajhuojpcɨxy mɨɨd matz. 23

 Co 
ajcxy huojptay, chi pɨdacy ajcxy 
pujxtɨgoty, e aneꞌmy ajcxy pujxtɨjc 
huindzɨn co huen cuendꞌajtcɨxy 
yajxon. 24

 Co je pujxtɨjc huindzɨn 
ypaatɨ je cötujcɨn, chi pɨdacy Pablo 
etz Silas jac jiiby öcꞌam, e chi ajcxy 
ixmajch coꞌadzïty ytecy ma je quipy 
huɨdi yxɨɨ cepo.

25
 Chi jaduꞌn yjajty mɨjcuctz 

anajty, co Pablo etz Silas chach 
Dios ojadajtcɨxy chach huinꞌɨɨgɨxy 
yɨ Dios, e jacjadyii machyjäy 
chach amɨdooꞌijtcɨxy. 26

 Chi 
tɨmɨtiinɨ ujx huinxijty pujxtɨjc 
poch. Chi yꞌahuaatztay je pujxtɨjc 
agɨꞌ, e yꞌadzïttuttay je cadena 
ma tügꞌócɨy machyjäy. 27

 Chi oy 
ymähuijy je pujxtɨjc huindzɨn. Co 
jaduꞌn ijxy acꞌahuädz pujxtɨjc 
aguu, chi yajpɨdzɨɨmy yꞌespada 
ñayyajꞌögaꞌñyii anajty. Com hueꞌ 
anajty tijy tɨ je machyjäy yqueectäy. 
28

 Huinꞌit Pablo mɨcꞌamy mɨgapxy je 
pujxtɨjc huindzɨn nɨmay:
―Ix nej mnayduunɨ, cheeby ajcxy 

nidügꞌócɨy.
29

 Chi je pujxtɨjc huindzɨn pɨjctzoy 
jɨɨn, e ytɨgɨɨy poyɨg̈y pujxtɨgoty, 
janch tzɨyuuyb mɨɨd tzɨgɨꞌñ. Chi 
ycoxtɨnayꞌahuɨɨy ma Pablo etz Silas 
ajcxy yhuinduu. 30

 Chi yajpɨdzɨmy 
Pablo etz Silas, e yajꞌamɨdooy:
―Huindzɨn, ¿ti ɨɨch jëbɨ nduñ jɨgɨx 

nïdzoocɨn nbáadɨbɨch?
31

 Chi jeꞌ ajcxy mɨnañ:
―Mɨbɨc Huindzɨn Jesús etz 

mbaadɨpy nïdzoocɨn, miich etz 
mꞌungdöxyɨjc.

32
 Chi ajcxy yajnɨmay je Huindzɨn 

Jesús yꞌayuc tügꞌócɨy pɨnjaty anajty 
jɨm ma je pujxtɨjc huindzɨn ytɨjc. 
33

 Mɨjcuctz je pujxtɨjc huindzɨn 
pujɨ je Pablo ajcxy chaachɨꞌ̈au, e 
chi je pujxtɨjc huindzɨn ñɨɨbejttay 
ajcxy mɨɨd yꞌung ytöxyɨjc. 34

 Chi je 
pujxtɨjc huindzɨn yajnɨcxy Pablo 
etz Silas ma ytɨjc, yajcaay yajꞌuucy 
ajcxy. Ooy anajty ajcxy yjotcujcɨty 
nidügꞌócɨy, com tɨ anajty mɨbɨjccɨxy 
Dios.

35
 Com jabom je mɨjtungmɨɨdpɨ 

quejxy mutztungmɨɨdpɨ jɨm ma 
pujxtɨjc huindzɨn mɨɨd cötujcɨn 
huen najtzmadzɨɨygɨxy Pablo etz 
Silas. 36

 Chi je pujxtɨjc huindzɨn 
nɨmay Pablo:
―Tɨ je tungmɨɨdpɨ quexy cötujcɨn 

co jëbɨ nnajtzmadzɨÿɨch miich ajcxy. 
Nɨcxcɨx jotcujc.

37
 Chi Pablo mɨgapxy je 

mutztungmɨɨdpɨ, e chi nɨmay:
―Romanojäy ɨɨch ajcxy. Yɨ 

cajptungmɨɨdpɨ tɨ xyhuopyɨch mɨɨd 
matz mayjäy agujc, ni caꞌ jayɨjp 
tɨ xytɨyduñɨch, e tɨ xypɨdägyɨch 
pujxtɨgoty. ¿Nej co jadachambɨ 
xyñajtzmadzɨḧuaꞌñɨch ameechɨ? Caꞌ 
jaduꞌn yꞌóyɨty. Huen mɨjtungmɨɨdpɨ 
cɨꞌm miiñ xyajpɨdzɨḿgɨxɨch ɨɨch 
ajcxy.

38
 Chi je mutztungmɨɨdpɨ cɨjx 

nimɨydactäy ma mɨjtungmɨɨdpɨ 
tügꞌócɨy Pablo yꞌayuc. Chi ajcxy 
ñayꞌadzɨgɨɨyɨ co nejhuɨɨy co Pablo 
etz Silas hueꞌ jeꞌ anajty ajcxy 
romanojäy. 39

 Chi je mɨjtungmɨɨdpɨ 
ñɨcxy cɨꞌm oy capxjotcɨdägy je 
Pablo etz Silas. Chi yajpɨdzɨmy 
pujxtɨgoty, e pɨjctzoy mayꞌajt huen 
huingduum nɨćxcɨxnɨ. 40

 Co Pablo 
etz Silas ypujxtɨjcpɨdzɨɨmy, chi 

ajcxy ñɨcxy ma Lidia ytɨjc. Jɨm 
ajcxy jaduꞌn ijxy mɨbɨjcpɨdɨjc, e 
jotꞌamɨjmoy ajcxy. Chi ñɨćxcɨxnɨ.

Jɨm Tesalónica yjajtɨ ooy capxy 
ayuc, caꞌ nayꞌayuc-huinjɨhuɨḧuɨɨ

17  Pablo etz Silas ajcxy ñajxy 
Anfípolis, etz Apolonia, chi 

ajcxy yjaꞌty Tesalónica. Jɨm anajty 
judíojäy ajcxy tüg ñaymujctac. 
2

 Com jaduꞌn anajty costumbre 
mɨɨdɨty, Pablo nɨcxp anajty ma 
judíojäy ajcxy ñaymujctac sábado 
xɨɨ. E tugɨɨg sábado xɨɨ jɨm capxy 
mɨydacy mɨɨd jeꞌ jɨm Tesalónica. 
3

 Hueꞌ anajty mɨɨd mɨydaaccɨxy 
jaduꞌn nej jaybecyɨty ma Dios ñecy 
co Cristo copɨcy ayoꞌn yajnaxtähuɨp, 
e chi yꞌögɨpy, huinꞌit yjugypɨgɨpy. 
Chi Pablo ymɨnañ:
―Je Jesús huɨdibɨ yꞌayuc 

ngapxhuäcxɨbɨch, jeꞌ jeꞌ je Cristo.
4

 Nijëjɨty judíojäy ymɨbɨjc ajcxy 
e mɨjyöybejty ajcxy Pablo etz 
Silas. Nañ jaduꞌn may griegojäy 
huɨdi anajty Dios yajmɨjꞌajtp, etz 
maytöxyjäydɨjc huɨdijaty oy 
ymɨjpɨdacnɨ ymɨjnɨcxpejt etz mɨbɨjc 
ajcxy Pablo etz Silas yꞌayuc. 5 Je 
judíojäy huɨdi anajty caꞌ ymɨbɨcy, 
yjotmätcoty ajcxy. Huomujcy ajcxy 
amügy jäydɨjc etz jɨbɨc jäydɨjc, etz 
naax cajp yajmättay, anejptuutɨ 
agojxtuutɨ ajcxy Jasón ytɨjcꞌaguu 
tzachꞌixtaaygɨxy Pablo etz Silas. 
6

 E co caꞌ ajcxy paty Pablo etz 
Silas, chi ajcxy majch Jasón etz 
jacjadyii mɨbɨjcpɨdɨjc. Adzip ajcxy 
yajnɨcxy pahuijch pajugujcy ajcxy 
jɨm ma cajp tungmɨɨdpɨ. Yam 
chachmɨnaangɨxy mɨc:
―Jada jäy ajcxy jeꞌ huɨdi 

tzachyajhuinmaꞌñydɨgooyb tügꞌócɨy 

naax cajp, nañ ɨyabaad ajcxy tɨ 
ymiingɨxy. 7 Jada Jasón tɨ Pablo 
etz Silas jɨm yajjättägy ma ytɨjc, 
tügꞌócɨy ajcxy mɨɨddzipꞌadyii je 
César huɨdi aneꞌmb, ymɨnaangɨxy 
co ji jadüg rey, jeꞌ jeꞌ je Jesús.

8
 Co jaduꞌn mɨdoy, chi ajcxy ooy 

yajyumɨg̈y yajꞌoxɨg̈y cajpjäy etz 
je tungmɨɨdpɨ ajcxy. 9 Chi Jasón 
etz ymɨgügtɨjc yajmeeñyejcy, chi 
najtzmadzɨɨy ajcxy.

Pablo etz Silas jɨm Berea
10

 Co oy ycodzɨÿ mɨcꞌamy yɨ 
mɨbɨjcpɨdɨjc yajpɨdzɨmy ajcxy 
cajpjoty Pablo etz Silas, e quejxy 
ajcxy jɨm Berea. Co ajcxy jɨm 
yjaꞌty, chi ajcxy ñɨcxy ma 
judíojäy ñaymujctac. 11

 Jɨm Berea 
judíojäy ajcxy yjacmɨɨd oyjot 
oyhuinmaꞌñ, caꞌydɨ judíojäy ajcxy 
jɨm Tesalónica. Je Berea jäy ajcxy 
ycöbɨjc ajcxy Jesús yꞌayuc ymɨɨd 
oyjot oyhuinmaꞌñ. Jabom jabom 
ixtaaygɨxy ma yjaybetyɨty ma Dios 
yꞌayuc pen janch jaduꞌn ymɨnaꞌñ 
nej Pablo yajꞌixpɨcy. 12

 May judíojäy 
ymɨbɨjcy etz may griegojäy huɨdibɨ 
ooy ymɨjpɨdaacnɨ nañ jaduꞌn 
ymɨbɨjcy, töxyjäydɨjc etz yëydɨjctɨjc. 
13

 Co yɨ judíojäy jɨm Tesalónica 
nejhuɨɨy co Pablo nañ jaduꞌn Dios 
yꞌayuc capxhuäcxɨ jɨm Berea, chi 
ajcxy jɨm ñɨcxy, etz yajyumɨg̈y 
yajꞌoxɨg̈y je cajp jäy ajcxy. 
14

 Mɨcꞌamy ajcxy, je mɨjpɨdaacpɨ 
Jesús, yquejx Pablo mɨcꞌamy, huen 
nɨcxy jɨm ma mejypaꞌ. Chi Timoteo 
etz Silas yjac-huɨꞌmy ajcxy jɨm 
Berea. 15

 Je huɨdibɨ ajcxy Pablo 
jaymɨɨdꞌajt ymɨɨdnɨcxy, mɨɨd ñɨcxy 
ajcxy ixtɨ coonɨ yjaꞌty jɨm Atenas. 
Huinꞌit ajcxy yhuimbijty mɨɨd tüg 

ayuc co huen Timoteo etz Silas 
nɨcxy mɨnaybadyii Pablo jɨm Atenas 
janch mɨcꞌamy.

Pablo jɨm Atenas ahuijxy 
Silas etz Timoteo

16
 Co anajty Pablo ahuixy je Silas 

etz Timoteo jɨm Atenas, ooy anajty 
ytajy ymay co ijxy nejhuɨɨy co je 
cajp mɨɨd ooy may quipychech, 
tzaadzech, etz oorɨ oyduñ huɨdi 
ajcxy diosꞌajtpy. 17

 Paady Pablo 
nimɨydacy Jesús ma yɨ judíojäy 
ñaymujctac mɨɨd je judíojäy etz 
jacjadyii jäy huɨdi Dios mɨyaaxp 
ojadajtp. E jabom jabom mɨɨd 
mɨydaaccɨxy pɨnjaty yꞌoymujcp 
cajp cujc. 18

 Nijëjɨty ixpɨcytɨjc 
ñayꞌijxquípxɨgɨxy yꞌixpɨjcɨn mɨɨd 
Pablo. Jɨm huɨdibɨ niꞌixpɨgɨɨyb 
epicúreo ixpɨjcɨn, etz cham huɨdi 
niꞌixpɨgɨɨyb estoico ixpɨjcɨn. Chi 
ajcxy nijëjɨty ymɨnaangɨxy:
―¿Ti jada jadaꞌ ajt xyajnɨmaayɨm 

jada yëydɨjc capxymaaybɨ?
Chi jadyii ymɨnaangɨxy:
―Hueꞌ jada ycapxhuäcxyp huingbɨ 

dios yꞌayuc.
Jaduꞌn ajcxy ymɨnañ co Pablo 

nimɨydacy Jesús etz jaduꞌn nej jäy 
yjugypɨcy huɨdijaty tɨ yꞌöccɨxyp. 
19

 Chi ajcxy mɨɨdnɨcxy Pablo ma je 
it ma je ixpɨcytɨjc ñaymugyii huɨdi 
anajty yxɨɨ Areópago, chi ajcxy 
Pablo nɨmay:
―¿Nej jëbɨ njájtcɨxɨch jada jemybɨ 

ixpɨjcɨn huɨdi miich mmɨmimb? 
20

 Com tɨ ɨɨch miich xyajnɨmaaygɨch 
ayuc caꞌpɨ yhuinjɨhuɨɨyñɨty, e 
nejhuɨḧuaamyɨch ajcxy nej 
yhuimbɨdzɨmy tügꞌócɨy jada ayuc.

21
 Tügꞌócɨy Atenas jäy etz nañ 

jaduꞌn huɨdi ajcxy jɨm adzɨnaayb, 

caꞌ anajty ni ti tungɨxy, jëyɨ nɨgoobɨ 
amɨdoꞌijtcɨxy etz mɨydaaccɨxy 
jemybɨ ayuc tɨyꞌajt.

22
 Huinꞌit Pablo ytɨnayɨg̈y mayjäy 

agujc jɨm Areópago, e ymɨnañ:
―Atenas jäy, nꞌijxypɨch co 

miich ajcxy ooy myajmɨjꞌajtcɨxy 
canaagnax huɨdibɨ miich ajcxy 
mdiosꞌajtpy. 23

 Com tɨ xɨɨ ya nꞌixyɨch 
canaagnax huɨdi ajcxy mꞌojadajtpy, 
chi tɨ nbaatyɨch tüg altar ma jaduꞌn 
yjaayɨty: “Je Dios huɨdi caꞌ pɨn 
ixyꞌadyii.” Je Dios huɨdi miich ajcxy 
mꞌojadajtyp, e caꞌ ajcxy mꞌixyꞌadyii, 
jada jeꞌ huɨdi nyajnɨmaayb ajcxy.

24
 Je Dios huɨdi oyduñ 

naaxhuiñybɨ etz tzajp etz jac tijaty, 
yɨꞌ jeꞌ nihuindzɨnꞌajttayb tügꞌócɨy. 
Je Dios caꞌ chɨnäy ma tzajptɨjc 
huɨdi jäy ajcxy cojpy. 25

 Dios caꞌ ni 
ti yajtɨgoyꞌity huɨdi naaxhuiñyjäy 
jamöhuaanɨp. Dios yɨꞌ yejcp 
jugyꞌajtɨn etz huɨdibɨ nxejɨm, etz 
tügꞌócɨy tijaty.

26
 E tügpɨ nɨꞌpy tügpɨ jot tɨ 

yajꞌoyɨÿ tügꞌócɨy yɨ jäy, jɨgɨx huen 
tzɨnaaygɨxy huinduꞌmy naaxhuiñ. 
Dios tɨyꞌajt yejcp nej xɨɨ tiempo 
yöyɨpy, e ma jäy jëbɨ huaad 
chɨnaaygɨxy, 27

 jɨgɨx ixtáaygɨxɨpy 
Dios, jaduꞌn nej jɨhuɨÿ ixtaaygɨxy 
tondäy xajtäy, com caꞌ jeꞌ jɨguemɨty 
ma ɨɨch ajt nidüg nidüg. 28

 Dios 
ycɨxpɨ ɨɨch ajt ndzɨnaayɨm nyücxɨm 
etz njiꞌajtɨm, com jaduꞌn mɨnañ 
miich ajcxy mboeta, huɨdibɨ ɨɨy 
yajcojp: “Dios ɨɨch ajt xyꞌungꞌajtɨm 
xyꞌanägꞌajtɨm.” 29

 Pen Dios ɨɨch 
ajt xyꞌapꞌajt xyꞌocꞌájtɨm caꞌ huaad 
nhuinmaꞌñ nbɨdaacɨm co Dios 
yjaduꞌñɨty nej oorɨ oyduñ, plata 
oyduñ, etz tzaadzech quipychech 
huɨdi jäy tɨ yajꞌoyɨÿ mɨɨd 

ycɨꞌmhuinmaꞌñ. 30
 Dios caꞌ mɨɨdɨty 

jotcöduuyb je jäy chuuhuinmaꞌñ 
tɨɨbɨ ñajxnɨ. Jadachambɨ aneꞌmb 
Dios hueñytɨmmaꞌamyɨty huen jäy 
ajcxy jothuimbijtcɨxy. 31

 Com tɨ 
Dios yajnihuinmayɨÿ tüg xɨɨ mɨna 
tɨydunaꞌñ yɨ naaxhuiñybɨ jäy mɨɨd 
je yëydɨjc huɨdibɨ tɨ huinꞌixy, jada 
tɨyꞌajt Dios tɨ yajꞌixy yajnejhuɨÿ 
tügꞌócɨy jäy co tɨ yajjugypɨcy Jesús 
co yꞌoꞌcy.

32
 Co ajcxy jaduꞌn mɨdoy co yɨ 

öcpɨ yjugypɨgɨpy, chi nijëjɨty ytɨgɨy 
nɨxiicpɨ yajxiicpɨ. Chi jacjadyii 
ymɨnaangɨxy:
―Huaad ɨɨch ajcxy 

nꞌamɨdoꞌidɨpyɨch miich mꞌayuc 
mɨna anajty jadügꞌoc.

33
 Chi Pablo jɨm choonɨ ma jeꞌ 

anajty ajcxy. 34
 Chi nijëjɨty jäy 

ypadzoonɨ huɨdi anajty tɨ mɨbɨcy 
Pablo yꞌayuc. Ma jeꞌ ajcxy jɨm 
anajty tüg jäy huɨdibɨ anajty yxɨɨ 
Dionisio, yɨꞌ jeꞌ anajty tungmɨɨd 
jɨm Areópago. Nañ jaduꞌn tüg 
töxyjäy huɨdi anajty yxɨɨ Dámaris 
ypadzoonɨ, etz jacjadyii jäy.

Chi Pablo ñɨcxy jɨm Corinto

18  Co jada jaduꞌn ytunɨ yjajtɨ, 
chi Pablo choonɨ jɨm 

Atenas, ñɨcxɨ jɨm Corinto. 2 Jɨm 
mɨnaybaatɨ tüg judíojäy huɨdi 
anajty yxɨɨ Aquila, Ponto anajty 
ycogajpɨty, namjaꞌtnɨ anajty mɨɨd 
ytöxyɨjc Priscila. Jɨm anajty tɨ 
chongɨxy Italia ñaaxjot, jëgɨxpɨ 
co je mɨjꞌaneꞌmbɨ, Claudio, pɨdacy 
cötujcɨn co huen tügꞌócɨy judíojäy 
pɨdzɨmdaaygɨxy jɨm Roma. 
Chi Pablo oy cogapxɨÿ Aquila. 
3

 Aquila etz Priscila ytungꞌajtpy 
anajty cochactɨjcxuyɨɨ, com nañ 

cochactɨjcxuuyb anajty Pablo, 
paady Pablo jɨm yhuɨꞌmy mɨɨd 
jeꞌ ajcxy. Chi ajcxy túꞌcɨy ytuuñ. 
4

 Tüg tüg sábado xɨɨ Pablo ñɨcxy 
ma je judíojäy ajcxy ñaymujctac 
yajmɨɨdmɨydaaccɨxy Jesús yꞌayuc 
ytɨyꞌajt etz capxjotcɨdaaccɨxy 
judíojäy etz nañ huɨdi caꞌ 
yjudíojäyɨty.

5
 Co ajcxy Silas etz Timoteo yjaꞌty 

jɨm Corinto, chooñ ajcxy Macedonia, 
chi Pablo adügjɨjp ytɨgɨɨy 
ayuccapxhuäcxpɨ ma judíojäy 
ajcxy co Jesús jeꞌ jeꞌ je Cristo 
huɨdi jeꞌ ajcxy chachꞌahuijxyp. 6 E 
je judíojäy ajcxy ytɨgɨɨy jotmaꞌtpɨ, 
tzipcapxpɨ ahuaꞌngapxpɨ. Chi Pablo 
yhuit huinxijty, jeꞌ jeꞌ je tɨyꞌajt co 
puyöydüdaanɨ ajcxy, e chi Pablo 
ymɨnañ:
―Miich ajcxy mɨɨd mgɨꞌmbocy 

ajcxy myajtɨgoyaꞌñ yɨ mꞌalma. 
Ɨɨch caꞌ ti pocy nmɨɨ́dɨdyɨch ma 
miich ajcxy. Cham nɨcxy Dios 
yꞌayuc ngapxhuäcxɨch ma huɨdi caꞌ 
yjudíojäyɨty ajcxy.

7
 Chi Pablo yöybojtnɨ ma judíojäy 

naymujctac, chi ñɨcxy ma Justo 
ytɨjc. Justo ooy anajty Dios mɨyäxy 
ojadaty, e ymɨɨd anajty ytɨjc 
mɨhuingon je judíojäy ñaymujctac. 
8

 E Crispo, je judíojäy ñaymujctac 
huindzɨn, ymɨbɨjc jeꞌ je Huindzɨn 
Jesús yꞌayuc ytɨyꞌajt, mɨɨd tügꞌócɨy 
yꞌung yꞌanäg, yjuugy ymɨgüg. Nañ 
jaduꞌn nijëjɨty Corinto jäy co mɨdoy 
Jesús yꞌayuc, chi mɨbɨjcy e ñɨɨbejty 
ajcxy. 9 Chi je Huindzɨn Dios nɨmay 
Pablo cumäyjoty:
―Caꞌ mdzɨgɨ,̈ capxhuäcxꞌadɨẗz 

nꞌayucɨch, e caꞌ mniꞌamoñ. 10
 Com 

ɨɨch miich nbubedɨpy, caꞌ pɨn jot 
mɨɨdꞌadɨpy nɨcxy nejjaty xytuñy. 

Ɨɨch may ɨɨch ya nmɨɨdɨty jäy ma 
jada cajp.

11
 Chi Pablo yhuɨꞌmy jɨm Corinto 

tüg jɨmɨjt jacup, yajꞌixpɨjcy jäy je 
Huindzɨn Dios yꞌayuc ytɨyꞌajt.

12
 Huinꞌit tiempo co Galión 

ygobernadorꞌajty jɨm Acaya ñaaxjot, 
chi judíojäy ajcxy mɨdziptzoñ je 
Pablo, yajnɨcxy ajcxy ma cötujctac. 
13

 Chi ajcxy nɨmay je gobernador:
―Jada yëydɨjc tzach jäy yajꞌixpɨjcp 

co caꞌ ycopɨcyɨty yajcuydunɨpy 
Moisés ycötujcɨn huɨdi jaybety ijtp.

14
 Pablo capxamb anajty co oy yɨ 

Galión nɨmäy ajcxy je judíojäy:
―Pen yɨ Pablo tɨ ytundɨgooy 

o mɨjpocy tɨ tuñ, huinꞌit 
nmɨjpɨdägɨbɨch miich ajcxy mꞌayuc, 
miich ajcxy judíojäy. 15

 Pen je Cristo 
yꞌayuc etz miich ajcxy mgötujcɨn 
myajtzibɨɨyb myajcapxyɨɨyb, caꞌ 
ɨɨch huaad nyajtɨgɨyɨÿɨch yɨjiibɨ 
huinmaꞌñ.

16
 Chi je gobernador yꞌanéꞌmɨn 

pɨdacy co huen judíojäy ajcxy 
yajpɨdzɨmdäyii ma je cötujctac. 
17

 Huinꞌit tügꞌócɨy griegojäy ma 
je cötujctac huijtzpɨdzɨɨmyb je 
Sóstenes, yɨ judíojäy naymujctac 
huindzɨn, e chi ajcxy cujy jɨbijpy 
huingojxy jɨjpcojxy ma gobernador 
yhuinduu, e Galión caꞌ tuñycuentɨ.

Pablo yhuimbijtnɨ Antioquía, e 
yajtzondacy mɨdugɨɨgpɨ viaje

18
 Jac-huäcxɨjp Pablo jecy jɨm 

Corinto. Chi yhuinmaꞌñypɨdacy co 
chonaanɨ. Chi ycapxycɨjxnɨ mɨɨd je 
mɨbɨjcpɨdɨjc, e chi ybarcotɨgɨɨyñɨ 
ñɨcxnɨ jɨm Siria ñaaxjot. Ñɨcxnɨ 
quipxyɨ mɨɨd Priscila etz Aquila. 
Jɨm Cencrea, caꞌnɨ anajty 
ybarcotɨgɨɨyɨ, Pablo yajcömeꞌpx 

cödzaꞌm co anajty cuyduñ 
yhuandaacɨn. 19

 Co ajcxy yjaꞌty jɨm 
Efeso, chi Pablo ñayꞌixmajtz ajcxy 
mɨɨd Priscila etz Aquila, e ñɨcxy 
ma je judíojäy ajcxy ñaymujctac. 
Chi mɨɨdmɨydacy je judíojäy ajcxy 
huɨdi jɨm anajty tɨ ñayyöymújcɨgɨxy. 
20

 Chi je judíojäy ajcxy jɨm Efeso 
cohuanɨɨy co huen jac-huɨꞌmy, e 
Pablo caꞌ aꞌɨxɨɨy co yhuɨꞌmɨpy. 21

 Chi 
Pablo ycapxycɨjxnɨ mɨɨd je Efeso jäy, 
chi ymɨnañ:
―Copɨcy co jɨm xɨɨ nyajnaxaꞌñyɨch 

Jerusalén, e nhuimbidɨpyɨch 
jadügꞌoc ma miich ajcxy, pen Dios 
jaduꞌn tzojcp.

Chi Pablo ybarcotɨgɨɨy choonɨ 
jɨm Efeso. 22

 Co anajty tɨ ypättɨgɨÿ 
jɨm Cesarea, Pablo nɨcxy Jerusalén 
co anajty capxpocxaangɨxy je 
mɨbɨjcpɨdɨjc, chi mɨcꞌamy idaacnɨ 
jɨm Antioquía. 23

 Jɨm hueenɨ 
yhuäcxɨjpy, chi choñ jadügꞌoc ñɨcxy 
cajp cajp ma Galacia ñaaxjot etz 
Frigia ñaaxjot jotmɨcmɨgapxcɨxy 
tügꞌócɨy yɨ mɨbɨjcpɨdɨjc.

Apolos Dios yꞌayuc 
capxhuäcxɨ jɨm Efeso

24
 Huinꞌit tiempo yjaꞌty jɨm Efeso 

tüg jäy huɨdi anajty yxɨɨ Apolos, 
hueꞌ anajty ycogájpɨty Alejandría. 
Ooy anajty oy ayuc capxhuäcxy. 
E yajxon nejhuɨydäy Dios yꞌayuc 
huɨdi jaybety ijtp. 25

 Apolos ooy 
anajty ixpɨcyɨty ma Huindzɨn Jesús 
yꞌayuc e ooy yjotmɨccapxy, oy 
anajty yajꞌixpɨcy nej je Huindzɨn 
Jesús yjajty yꞌayoy. Oy jëdaꞌajty 
anajty janejhuɨÿ nej Juan, je 
Bautista, jäy ajcxy yajnɨɨbejty. 26

 Chi 
Apolos ytɨgɨɨy capxpɨ mɨydaacpɨ 
ma je judíojäy ajcxy ñaymujctac 

janch ni caꞌ chɨgɨÿ chöyduñ. 
Chi co Priscila etz Aquila ajcxy 
mɨdooy Apolos yꞌayuc, chi ajcxy 
yajnɨcxy ahuingujc, chi ajcxy oy 
yajmɨɨdmɨydägy jac-huädz Dios 
yꞌayuc ytɨyꞌajt. 27

 Chi co Apolos 
anajty ñɨcxaꞌñ jɨm Acaya ñaaxjot, 
chi je mɨbɨjcpɨdɨjc jotmɨcmɨgapxy, 
e pubejty ajcxy. Chi ajcxy nijayɨɨy 
je mɨbɨjcpɨdɨjc huɨdi ajcxy jɨm 
Acaya, huen ajcxy cöbɨgɨpy yajxon 
je Apolos. Co Apolos yjaꞌty jɨm 
Acaya ñaaxjot, chi ypubejtɨ ooy 
pɨn anajty mɨbɨjcp Jesús yꞌayuc, 
com Dios anajty mayꞌajt tɨ tuñ 
ma jeꞌ ajcxy. 28

 Chi je Apolos oy 
capxpɨdzɨmy mayjäy agujc co caꞌ 
yjanchɨty nej anajty ajcxy judíojäy 
yhuinmaꞌñ mɨɨdɨty, co Jesús caꞌ jeꞌ 
yjëjɨty je Cristo. Je Apolos jɨm jeꞌ 
mɨcꞌajt tzachpaady ma Dios yꞌayuc 
ycojaayɨty co Jesús jeꞌ jeꞌ anajty je 
Cristo huɨdi anajty ajcxy yꞌahuijxyp.

Pablo may mɨbɨjcpɨdɨjc 
mɨnaybaatɨ jɨm Efeso

19  Jɨm Corinto anajty 
Apolos, co Pablo tegyɨꞌm 

yajyöyñajxy mɨjyuugjot, chi oy 
yjaꞌty jɨm Efeso. Chi jɨm paty may 
mɨbɨjcpɨdɨjc. 2 Chi Pablo yꞌamɨdooy 
je mɨbɨjcpɨdɨjc:
―¿Nej tɨ xyꞌadɨgɨɨy xyjottɨgɨɨy je 

Espíritu Santo taab ajcxy mmɨbɨjcy 
Jesús?

Chi ajcxy yꞌadzohuimbijty:
―Ni ngamɨdooyñɨ ɨɨch ajcxy pen ji 

Espíritu Santo.
3

 Chi Pablo yꞌamɨdooy ajcxy:
―¿Ti nɨɨbejtɨn miich ajcxy mbaad?
Chi jeꞌ ajcxy yꞌadzooy:
―Je Juan, je Bautista, ñɨɨbejtɨn.
4

 Chi Pablo ymɨnañ:

―Juan jäy yajnɨɨbejt jeꞌ, jeꞌ jeꞌ 
je tɨyꞌajt co huen jothuimbijtcɨxy. 
E nɨmaaygɨxy anajty co huen 
ajcxy mɨbɨgɨpy je Cristo huɨdi 
jacmiinamnɨ. Jeꞌ jeꞌ je Jesús, je 
Cristo.

5
 Co jada ajcxy jaduꞌn mɨdoy, 

chi ajcxy oy ñɨɨbety mɨɨd je 
Huindzɨn Jesús yxɨɨ. 6 E co Pablo 
cɨn̈ïxajy ajcxy, huinꞌit je Espíritu 
Santo yꞌadɨgɨy yjottɨgɨy ajcxy. Chi 
ajcxy ytɨgɨɨy capxpɨ mɨydaacpɨ 
tɨgachyjaty ayuc, e capxhuäcxy 
anajty ajcxy Dios yꞌayuc. 7 Jëyɨ 
anajty nimajmetz yëydɨjctɨjc huɨdibɨ 
ajcxy nɨɨbejt.

8
 Tugɨɨg poꞌ Pablo jɨm yhuäcxɨjpy, 

e yöydɨɨb anajty ma judíojäy ajcxy 
ñaymujctac capxhuäcxy Dios 
ytɨyꞌajt janch huinmɨc jotmɨc. Chi 
capxjotcɨdägy mayjäy mɨɨd Dios 
ytɨyꞌajt. 9 Nijëjɨty jotjuuñydɨjc caꞌ 
ajcxy ymɨbɨjcy, jëyɨ ajcxy jɨbɨc 
tzachnigapxy Jesús ytɨyꞌajt ma 
jäy ajcxy yhuinduu. Chi Pablo 
puyöydúutcɨxnɨ. Chi abɨcy yajnɨcxy 
je mɨbɨjcpɨdɨjc ma tüg escueltɨjc. 
Hueꞌ jeꞌ je escuela huindzɨn anajty 
yxɨɨ Tirano, e jɨm Pablo Dios 
yꞌayuc anajty capxhuäcxɨ jabom 
jabom. 10

 Mejtz jɨmɨjt jaduꞌn jɨm 
chachyajꞌixpɨjcy, e tügꞌócɨy jäy ma 
je Asia ñaaxjot ymɨdoday ajcxy je 
Huindzɨn Jesús yꞌayuc, je judíojäy 
etz huɨdi caꞌ yjudíojäyɨty. 11

 E Pablo 
maybaꞌmjäy yajtzoocy mɨɨd Dios 
ymɨcꞌajt etz ooy mɨjhuinmaꞌñ ytuñ. 
12

 Ixtɨ yajnɨcxy anajty ajcxy yhuit 
etz ypaayɨ huɨdi Pablo ñinïcx anajty 
tɨ ypadyii, e yajpaatcɨxy anajty 
paꞌmjäy, e jeꞌ anajty mɨɨd chooccɨxy, 
e nañ jeꞌ anajty mɨɨd caꞌoybɨ 
ypɨdzɨmy ma jäy ajcxy yꞌay yjot.

13
 Chi nijëjɨty judíojäy huɨdi 

anajty huɨdijtp tzoydumbɨ, huɨdibɨ 
anajty yajpɨdzɨmgɨxyp ajcxy caꞌoybɨ, 
jayajtzögaañ tüg paꞌmjäy mɨɨd 
je Huindzɨn Jesús yxɨɨ co huen 
yajyöydüdyii je caꞌoybɨ. Chi ajcxy 
nɨmaygɨxy je caꞌoybɨ:
―Ɨɨch miich yam nɨmaayb 

mɨɨd Jesús yxɨɨ, je huɨdi Pablo 
ycapxhuäcxp, yajyöydüt jada jäy.

14
 Jaduꞌn anajty yꞌɨdɨɨtzcɨxy je 

Esceva ymang ajcxy, je nihuɨxtujcpɨ 
ajcxy. Je Esceva hueꞌ jeꞌ anajty 
judíojäy etz nihuindzɨnꞌaty 
teedyꞌadɨɨ. 15

 Co je Esceva ymang 
ajcxy mɨgapx je caꞌoybɨ, chi je 
caꞌoybɨ yꞌadzooy:
―Nꞌixꞌatypɨch je Jesús, e 

nnejhuɨɨybɨch pɨn jeꞌ Pablo, e miich 
ajcxy, ¿mbɨn miich ajcxy?

16
 Chi je yëydɨjc huɨdi caꞌoybɨ 

anajty mɨɨd, ytɨjcpɨg̈y tüg 
ma jeꞌ ajcxy, ymɨmadactay je 
nihuixtujcpɨ, e yqueectay ajcxy ma 
je tɨjc nïhuädz ixhuädz etz tzaachɨ.̈ 
17

 Tügꞌócɨy jäy ajcxy huɨdi anajty 
tzɨnaayb jɨm Efeso, judíojäy etz 
huɨdi caꞌ yjudíojäyɨty nejhuɨyday 
ajcxy, chi ooy ajcxy chɨgɨy e 
nimɨydaaccɨxy e cömaaygɨxy je 
Huindzɨn Jesús yxɨɨ.

18
 E mayjäy huɨdi mɨbɨjc Jesús 

yꞌayuc ooy ajcxy ypocy nigapxtay, 
jaduꞌn nej anajty yɨ jɨbɨc mañꞌajt 
ajcxy tɨ mɨꞌijtcɨxy. 19

 E mayjäy 
tɨɨbɨ anajty capxy je mañꞌajt necy 
yajminday tügꞌócɨy e noꞌctay je 
necy ma jäy ajcxy yhuinduu. E co 
ajcxy maymujcy je libro tzou, chi 
naybaatɨ jadaꞌ huixchɨguïpx majc 
mil plata meeñ (moneda mexicana 
naybaatɨ jacnaxy jahueenjaty 
ycatüg mɨgoꞌpx jamajcmocx tüg 

mil). 20
 E je Huindzɨn Jesús yꞌayuc 

nïgɨ anajty yhuäcxꞌɨdɨc̈h, nïgɨ 
ymɨjtɨgɨyꞌɨdɨc̈h.

21
 Co anajty jaduꞌn tɨ 

ytuñyii tɨ yjadyii, chi Pablo 
yhuinmaꞌñypɨdacy co nɨcxy 
cogapxɨḧuaꞌñ je mɨbɨjcpɨdɨjc 
jɨm Macedonia etz Acaya. Chi 
anajty yjacnɨcxaꞌñ Jerusalén e 
jaduꞌn ymɨnañ co jɨm chondägaꞌñ 
jadügtecy e ñɨcxaꞌñ jɨm Roma. 
22

 Chi quejxy jɨm Macedonia mejtz 
je ypubejtpɨ, Timoteo etz Erasto. 
Chi Pablo jeꞌ yjac-huɨꞌmy jecy jɨm 
Asia.

Canayꞌayuc-huinjɨhuɨḧuɨɨ jɨm 
Efeso mɨɨd Dios yꞌayuc ycɨxpɨ

23
 Huinꞌit tiempo tzip oy pɨdɨc̈nɨ 

jäy yꞌocyumɨg̈nɨ yꞌocꞌoxɨg̈nɨ mɨɨd 
Huindzɨn Jesús yꞌayuc ycɨxpɨ. 
24

 Co jeꞌ, je platerɨ huɨdi anajty 
yxɨɨ Demetrio, yajꞌoyɨÿ anajty ac 
plata Diana chajptɨjcꞌung, e jaduꞌn 
anajty Demetrio etz jacjadyii 
jäy oy ymeeñybaatcɨxy mɨɨd je 
ytung. 25

 Chi Demetrio huomujcy 
ymɨgügtɨjc je huɨdi jaduꞌmbɨ tung 
tumb, nɨmay ajcxy:
―Mɨgügtɨj́c, mnejhuɨɨyb ajcxy 

co mɨɨd jadayaabɨ tung huɨdi ɨɨch 
ajt nduunɨm, jada mɨɨd jotcujc 
ndzɨnaayɨm njugyꞌajtɨm. 26

 E miich 
ajcxy mꞌijxpy mnejhuɨɨyb co je 
Pablo chach yajꞌixpɨjcy co caꞌ yɨꞌ 
diosɨty huɨdi jäy ajcxy yajcojpy. E 
Pablo tɨ ooy mayjäy capxjotcɨdägy, 
canan yaayɨ Efeso, nañ jaduꞌn ma 
tügꞌócɨy Asia naaxjot. 27

 Mɨj jada 
xyajtɨgoyaanɨm ma ɨɨch ajt nꞌadogɨɨ 
e nañ jaduꞌn je mɨjpɨ dios, je Diana, 
ytɨgoyɨpy, caꞌ ni pɨn occapxpaatnɨpy, 
je huɨdi cham mayjäy yꞌojadajtpy 

tügꞌócɨy ya Asia ñaaxjot etz 
huinduꞌmy naaxhuiñybɨ.

28
 Co jaduꞌn ajcxy mɨdoy, chi ajcxy 

ooy yjotmätcooty, chi ytɨgɨɨy ajcxy 
huambɨ jɨhuɨɨyb, chachmɨnaangɨxy:
―¡Cömay jada Diana, yɨ efesiojäy 

ydiosa!
29

 Chi ajcxy yajhuinmäñydɨgoyday 
je cajp jäy e majch ajcxy je Gayo etz 
Aristarco, huɨdi tzoon Macedonia, 
metz yëydɨjc, huɨdi Pablo anajty 
ajcxy ymɨɨd huɨdijtpy. Chi je cajpjäy 
ooy pahuijch pajugujcy ajcxy 
je Gayo etz Aristarco, yajnɨcxy 
ajcxy ma agujctɨjc huinduu ma 
jäy ñaymugyii. 30

 Chi Pablo 
yjatɨgɨḧuaañ jäy agujc, mɨɨdcapxaꞌñ 
mɨɨdmɨydägaꞌñ anajty je mayjäy. 
E je mɨbɨjcpɨdɨjc caꞌ ajcxy aꞌɨxɨɨy 
nɨcxy jiiby ytɨgɨÿ. 31

 Nañ jaduꞌn 
nijëjɨty Asia mɨjtungmɨɨdpɨ huɨdi 
anajty Pablo mɨɨd ñaymɨgügꞌadyii, 
yajniguejxy ayuc, co caꞌ huaad ñɨcxy 
ma jäy ñaymújcɨgɨxy. 32

 Je mayjäy 
tügmucy anajty íjtcɨxy, ooy anajty 
yhuaangɨxy yjɨhuɨɨygɨxy, caꞌ anajty 
ajcxy ñayꞌayuc-huinjɨhuɨɨygɨxy. E je 
jacmaaybɨ ni caꞌ anajty nejhuɨɨygɨxy 
ti co chachnaymújcɨgɨxy. 33

 Nijëjɨty 
jäy huɨdibɨ anajty ajcxy mayjäy 
agujc, je ajcxy yajmɨɨdmɨydactay 
je Alejandro ti anajty tuunɨp jajtɨp. 
Chi je judío jäy ajcxy tijpɨdzɨmy 
je Alejandro ma mayjäy agujc. 
Chi Alejandro cɨm̈ɨɨd tɨyꞌajt yejcy 
co huen amongɨxy. Jeꞌ anajty 
ñïgapxtüdamy judíojäy ajcxy. 
34

 Co je mayjäy nejhuɨy co jeꞌ jeꞌ 
yjudíojäyɨty, chi ajcxy ytɨgɨɨy 
huaambɨ jɨhuɨɨybɨ jahuenjaty 
ycamejtzhorɨty, ymɨnaangɨxy:
―¡Cömay ooy yɨ Diana, yɨ Efeso 

jäy ydiosa!

35
 Chi je cajp jaaybɨ co anajty je 

jäy tɨ yajꞌamoongɨxy hueenɨ, chi 
ajcxy nɨmay:
―Efeso jäy, tügꞌócɨy yɨ 

naaxhuiñyjäy nejhuɨÿ co jada 
Efeso cajp yɨꞌ cuendꞌajtp yɨ Diana 
chajptɨjc, jeꞌ Diana huɨdi ooy tɨ 
yajcömay, etz yɨ Diana ñinïcx huɨdi 
cäꞌu tzajpcɨx́y. 36

 Caꞌ huaad ni pɨn 
ymɨnaꞌñ co caꞌ yjánchɨty. Amongɨx, 
caꞌ ti mdúngɨxɨpy pen caꞌ jayɨjp 
yajxon mhuinmaaygɨxy. 37

 Com jada 
yëydɨjc ajcxy tɨɨbɨ myajmiingɨxy, 
caꞌ ma ytundɨgooygɨxy, caꞌ yɨꞌ ma 
ajcxy jɨbɨc capxcɨxy ma miich ajcxy 
mdiosa Diana. 38

 Pen Demetrio 
etz huɨdijaty mɨɨd ytuñ pen 
ymɨɨd xɨḧuɨn mɨɨd pɨnjaty, paady 
tungmɨɨdpɨ etz tɨydundac jiijɨty. 
Jëbɨ nigapxy ma tungmɨɨdpɨ, jëbɨ 
miñ xyipy ñayñïgapxtúutɨgɨxy. 39

 E 
pen huingbɨ ayuc huɨdi miich ajcxy 
mbɨjctzooyb, copɨty jada yꞌoyɨḧuɨpy 
ma jäy naymugyii. 40

 Ymɨɨd jada 
ayoꞌn co nɨcxy nayyajxɨḧuɨm co 
jäy cham ñaymɨhuɨdidyii mɨɨd jada 
ycɨxpɨ nej yam ytunyii yjadyii e 
ni ti tɨyꞌajt ɨɨch ajt nganejhuɨɨyɨm 
nej nmɨnaanɨm pen ji anajty 
xyajꞌamɨdoohuɨm mɨɨd co jäy cham 
chachhuaangɨxy chachjɨhuɨɨygɨxy.

41
 Co jaduꞌn mɨydactay, chi 

ycapxycɨjxy mɨɨd je naymujcpɨdɨjc.

Pablo ñɨcxy jɨm Macedonia 
etz Grecia

20  Co je cajp jäy ycapxyꞌayuc 
xeemy, chi Pablo 

huoomujcy je mɨbɨjcpɨdɨjc, e 
jaccapxhuijy ajcxy chi ycapxycɨjxnɨ, 
chi choonɨ Efeso ñɨcxy jɨm 
Macedonia ñaaxjot. 2 Cajp cajp 
Pablo oy coꞌixɨy je mɨbɨjcpɨdɨjc 

jaccapxhuijy ajcxy. Chi Pablo 
yjaꞌty jɨm Grecia ñaaxjot. 3 Chi 
Pablo yhuäcxɨjpy jɨm tugɨɨg 
poꞌ. Jɨm Grecia Pablo anajty 
ybarcotɨgɨḧuaꞌñ ñɨcxaꞌñ Siria. Co 
Pablo oy nejhuɨÿ co judíojäy ajcxy 
tɨ yajnihuinmayɨÿii yajꞌögaꞌñyii 
barcojoty, chi yhuinmaꞌñybaty 
co huimbidaꞌñ tegyɨꞌm, ñaxaꞌñ 
jadügꞌoc Macedonia. 4 Pablo mayjäy 
mɨɨd ñɨcxy, mɨɨdnɨcxy je Sópater 
huɨdi anajty cogajp Berea, etz 
Aristarco, etz Segundo huɨdi anajty 
cogajp Tesalónica, etz Gayo huɨdi 
anajty cogajp Derbe, etz Timoteo, 
etz nañ jaduꞌn Tíquico, etz Trófimo 
huɨdi tzoon jɨm Asia ñaaxjot. 5 Co 
jada mɨbɨjcpɨdɨjc ajcxy ñɨcxy jayɨjp, 
chi ajcxy xyꞌahuijxyɨch jɨm ma je 
cajp huɨdi xɨɨ Troas. 6 Co xɨɨ ñajxtay 
mɨna yajcaay je tzajcaagy je huɨdi 
caꞌ mɨɨdɨty levadura, chi ɨɨch ajcxy 
ndzoonɨ jɨm Filipos barcojoty. 
Co mɨgoox xɨɨnɨ, oy ɨɨch ajcxy 
naybáatɨgɨxy jɨm Troas. Jɨm ɨɨch 
ajcxy yhuäcxɨjpy huixtujc xɨɨ.

Pablo coꞌixɨɨy je 
mɨbɨjcpɨdɨjc jɨm Troas

7
 Domingo xɨɨ ajcxy ñayyöymujcɨ 

je mɨbɨjcpɨdɨjc chajcaagy ytujc-
huäcxaangɨxy, e Pablo anajty 
ymɨgügtɨjc yjacyajꞌixpɨjcpy. Jeꞌ co 
anajty com jabom chonaanɨ, paady 
oy ayuc jacyajyoñ ixtɨ ycujc-
huaꞌcxchumɨɨy. 8 Jiiby anajty canaag 
lámpara ytɨɨcxy ma ajcxy anajty 
tɨ yöymujccɨxy ma tüg cuarto 
huɨdi anajty oy ycɨxɨty. 9 E tüg 
yeegꞌanäg huɨdi anajty yxɨɨ Eutico, 
ma ventana aguu anajty yꞌɨñäy. 
Com Pablo jecy oy yajꞌixpɨjcy, chi 
je yeegꞌanäg ymäymajtzɨ, e tugɨɨg 

nïhuijtzpety anajty ycɨxɨty je 
tɨjc ma ycäy. Chi ajcxy yajpɨdɨg̈y 
ögy. 10

 Co Pablo ymɨnajcy, chi 
ñaygɨjxnajajɨ amɨneenmujcy je 
yeegꞌanäg huɨdi anajty tɨ ycäy. Chi 
Pablo nɨmay ymɨgügtɨjc:
―Caꞌ mdzɨgɨɨygɨxy, juugy jada.
11

 Chi Pablo jadügꞌoc ypejty ma je 
cuarto cɨxpɨ, chi chajcaagy tujc-
huäcxy e yajcaay ajcxy, e jaduꞌn 
Pablo yjacmɨydacy co oy xɨɨmɨɨyñ. 
Chi ycapxycɨjxnɨ mɨɨd jeꞌ ajcxy, 
chi ñɨcxnɨ. 12

 E je yeegꞌanäg huɨdi 
anajty tɨ ycäy, chi ajcxy yajnɨcxy 
juugy, e ooy ajcxy yjotcugɨy 
nidügꞌócɨy.

Choñ ajcxy Troas ñɨcxcɨxy Mileto
13

 Chi ɨɨch ajcxy jayɨjp 
nɨcxɨg̈y barcojoty jɨm Asón co 
anajty jɨm nyajtzonáangɨxɨch 
Pablo, com tɨ anajty jaduꞌn 
mɨɨdnayñɨmáayɨgɨxɨch co jeꞌ 
tegyɨꞌm anajty ñɨcxaꞌñ. 14

 Co ɨɨch 
ajcxy naybaattɨ jɨm Asón, chi Pablo 
ybarcotɨgɨɨy mɨɨd ɨɨch ajcxy. Chi 
ɨɨch ajcxy ñɨcxy jɨm Mitilene. 15

 Chi 
ɨɨch ajcxy jɨm ndzoñ, chi com 
jabom ɨɨch ajcxy najxy mɨhuingon 
Quío, comaax ɨɨch ajcxy njaꞌty jɨm 
ma barco jättac huɨdi anajty yxɨɨ 
Samos. Jɨm Trogilio ɨɨch ajcxy 
nbocxy, com jabom ɨɨch ajcxy njaꞌty 
jɨm Mileto. 16

 Chi Pablo caꞌ ñɨcxaꞌñ 
jɨm Efeso co caꞌ yhuäcxɨbaꞌñ jɨm 
Asia ñaaxjot, com tzojc anajty 
yjädaꞌñ Jerusalén, com jɨm anajty 
yajnaxaꞌñ Pentecostés xɨɨ.

Pablo yajmɨɨdmɨydacy je huɨdibɨ 
ajcxy aneꞌmb je mɨbɨjcpɨdɨjc

17
 Jɨm Mileto anajty Pablo, 

chi capxyñiguejxy huɨdi ajcxy 

nigohuajcꞌajtp je mɨbɨjcpɨdɨjc huɨdi 
ajcxy jɨm Efeso. 18

 E co ajcxy miiñ, 
chi Pablo ymɨnañ:
―Miich ajcxy mnejhuɨɨyb jaduꞌn 

nej ɨɨch tɨ njäyꞌatyɨch ma miich 
ajcxy tügꞌócɨy je xɨɨ je tiempo nej 
ogaꞌn njaꞌtyɨch ya Asia. 19

 Jecy 
ɨɨch ooy tɨ nꞌityɨch mɨɨd miich 
ajcxy, nduñɨch ma nHuindzɨn 
Jesús ytung mɨɨd yung naxy 
njot nhuinmaꞌñɨch, etz mɨɨd 
huinnɨɨ jotmay, etz tɨ may ayoꞌn 
nyajnaxyɨch ma yɨ judíojäy ajcxy. 
20

 Caꞌ tɨ nꞌixmachɨch je ngapxꞌayuc 
huɨdi oyɨp mɨɨd miich ajcxy ycɨxpɨ. 
Tɨ nyajꞌixpɨcyɨch mayjäyꞌagujc 
etz tɨjc tɨjc. 21

 Tɨ ndɨyꞌajt yecyɨch 
ma judíojäy etz cham ma huɨdi caꞌ 
yjudíojäyɨty. Nnɨmaydaayɨch co 
huen jothuimbijtcɨxy ma Dios, etz 
huen mɨbɨjccɨxy ɨɨch ajt nHuindzɨn 
Jesucristo. 22

 Jadachambɨ 
nɨcxpɨch jɨm Jerusalén; adzip 
je Espíritu Santo xyquexyɨch 
e ni nganejhuɨÿɨch ti ɨɨch jɨm 
xyjadamy. 23

 Co ɨɨch cajp cajp 
ma nnɨcxyɨch, je Espíritu Santo 
xyajnejhuɨɨybɨch co jɨm Jerusalén 
jäy ajcxy xypɨdägaꞌñɨch pujxtɨgoty 
etz jɨm ajcxy xychaachytunaꞌñɨch. 
24

 Yɨ jaduꞌmbɨ ayuc caꞌ ɨɨch 
nduñɨch cuendɨ, jada njugyꞌajtɨch 
caꞌ ti tzoohuɨty. Jëyɨ janchtɨy co 
nyajcɨxɨpyɨch jada tung jotcujc, e 
nguydunɨpyɨch je Huindzɨn Jesús 
yꞌayuc, je tɨɨbɨ xyajnïbɨcyɨch jada 
tung. Ngapxhuäcxɨbɨch yɨ oybɨ 
Jesucristo yꞌayuc ytɨyꞌajt jaduꞌn nej 
Dios mayꞌajt tɨ tuñ mɨɨd jäy ajcxy 
ycɨxpɨ.

25
 E jadachambɨ nnejhuɨɨybɨch co 

miich ajcxy ma tɨ ngapxhuäcxyɨch 
Dios yꞌayuc, caꞌ miich ajcxy 

HECHOS 20

El Nuevo Testamento en el mixe de Coatlán © La Liga Bíblica 1976, 2009



291

xyꞌocjacꞌíjxcɨxnɨ jadügtecy. 
26

 Paady cham nnɨmäyɨch miich 
ajcxy, caꞌ ni ti ngoꞌadzohuɨpyɨch 
mɨɨd miich ajcxy ycɨxpɨ. 27

 Com 
tɨ ngapxhuäcxyɨch ma miich 
ajcxy tügꞌócɨy je Dios yꞌayuc je 
Dios yhuinmaꞌñ. Ni ti ayuc ni ti 
ytɨyꞌajt tɨ ngacoyüchɨch ma miich 
ajcxy. 28

 Naycuendꞌájtɨgɨxy cɨꞌm etz 
cuendꞌajtcɨxy tügꞌócɨy jäy ajcxy 
huɨdi yajmɨjꞌajtp je Huindzɨn Jesús, 
jaduꞌn ajcxy nipaady nej tügpɨcy 
cöbɨxy, etz miich ajcxy huɨdi 
nigohuajcꞌajt je mɨbɨjcpɨdɨjc jaduꞌn 
miich ajcxy nipaady nej cöbixy 
cuendꞌajtpɨ. Je Espíritu Santo tɨ 
xyajnïbɨj́ccɨxy co mgüendꞌadɨpy 
ajcxy yɨ Jesús yjäy, huɨdi tɨ cojuuy 
ajcxy ypocy mɨɨd ycɨꞌmnɨꞌpy co 
yꞌoꞌcy.

29
 Chi Pablo yjacmɨnañ:

―Nejhuɨɨybɨch co ya ndzóonɨbɨch 
miinɨp huingbɨ jäy huɨdi 
yajhuinmaꞌñydɨgoyam mɨbɨjcpɨdɨjc, 
jaduꞌn nej ahuaꞌn ɨyujc huɨdi 
cöbixy tzüdzɨp. 30

 Ji ma miich 
ajcxy ji jäy yajꞌixpɨgam anɨɨ ma 
yjapadyii yajꞌixpɨgɨpy tɨyꞌajt oybɨ 
jɨgɨx yɨ mɨbɨjcpɨdɨjc ypanɨcxɨɨyb. 
31

 Naygüendꞌájtɨgɨx, mjäymedzɨɨyb 
ajcxy jaduꞌn nej ɨɨch tugɨɨg jɨmɨjt tɨ 
nyajꞌixpɨcyɨch xɨɨm tzuum jabom 
jabom, mɨɨd huinnɨɨ jotmay tɨ 
nyajꞌixpɨjccɨxy miich ajcxy nidüg 
nidüg.

32
 Jadachambɨ ɨɨch, 

nmɨgügtɨjcɨch ajcxy, Dios 
miich ajcxy nyajpuhuanɨɨyb, 
nyajmɨhuɨꞌmaamyɨch miich ajcxy 
Dios yꞌayuc jaduꞌn nej Dios ajt 
xychojcɨm xyjɨhuɨɨyɨm. Ma Dios 
yꞌayuc miich ajcxy mbaadɨpy 
mɨcꞌajt ma yɨ mɨbɨjcɨn, e mbaadɨpy 

ajcxy it lugar ma Dios quipxyɨ 
mɨɨd ajcxy nidügꞌócɨy tɨɨbɨ 
yajhuäch yjot yhuinmaꞌñ. 33

 Ni ti 
ɨɨch tɨ ngaꞌadzocy, ni pɨn yhuit 
ymeeñ huɨdibɨ nꞌocjëdɨɨybɨch. 
34

 Miich ajcxy mnejhuɨɨyb co 
tɨ nduñɨch, mɨɨd ngɨꞌmgɨj̈ɨch 
cɨꞌm tɨ nnaymöyiijɨch huɨdi 
nyajmayjajtpyɨch etz nañ jaduꞌn 
tɨ nbubetyɨch nmɨgügtɨjcɨch huɨdi 
ɨɨch anajty nmɨɨd. 35

 Ɨɨch miich 
ajcxy tɨ nyajniꞌixɨɨygɨxy nej jëbɨ 
mdungɨxy, nej jëbɨ mbubéjtcɨxy 
mɨgügtɨjc huɨdi paꞌmꞌijtp, etz huɨdi 
tijaty yajmayjajtp. Jäymedzɨɨ ajcxy 
je Huindzɨn Dios yꞌayuc co ymɨnañ: 

“Jacjotcujc jeꞌ huɨdi yejcp, caꞌydɨ 
huɨdibɨ yajmooyb.”

36
 Co jaduꞌn ycapxtay, chi Pablo 

ycoxtɨnayꞌahuɨɨy mɨɨd jeꞌ ajcxy, e 
mɨbɨjctzoy ajcxy Dios. 37

 Ytɨgɨɨy 
ajcxy yaaxpɨ nidügꞌócɨy, e 
mɨneeñ ajcxy Pablo etz tzücxy. 
38

 Ooy ajcxy jɨhuɨɨy nej anajty tɨ 
ñɨmáayɨgɨxy ajcxy co caꞌ yjacꞌixɨɨyb 
ajcxy jadügtecy. Chi ajcxy oy 
najtzhuohuɨɨy jɨm ma barco.

Pablo ñɨcxy jɨm Jerusalén

21  Co ɨɨch ajcxy ngapxycɨj́xy 
mɨɨd je mɨbɨjcpɨdɨjc, chi 

ɨɨch ajcxy nbarcotɨgɨɨy, tɨɨyɨ nɨcxy 
ɨɨch ajcxy jɨm Cos. Com jabom 
ndzooñɨch Cos nɨcxy ɨɨch ajcxy 
jɨm Rodas. Chi ɨɨch ajcxy ndzooñ 
Rodas nɨcx ɨɨch ajcxy jɨm Pátara. 
2

 Jɨm Pátara ɨɨch ajcxy nbaaty tüg 
barco huɨdi anajty najxp Fenicia 
ñaaxjot. Jɨm ɨɨch ajcxy nbarcotɨgɨɨy 
jadügꞌoc, chi ɨɨch ajcxy nnɨcxnɨ. 
3

 Chi ɨɨch ajcxy mmɨjꞌijxy Chipre 
je naax mejyꞌagujcpɨ, anajtyꞌamy 
jeꞌ yhuɨꞌmy. Jacnɨcxy ɨɨch ajcxy 

Siria ñaaxjot, chi je barco ytɨgɨɨy 
ma yjättac jɨm Tiro co jɨm 
anajty chɨmydajc yajhuɨm̈aꞌñ. 
4

 Jɨm ɨɨch ajcxy nbaty jäy huɨdi 
anajty yajmɨjꞌajtp Jesús, chi 
nmɨɨdhuäcxɨjpɨch ajcxy huixtujc 
xɨɨ. Jeꞌ ajcxy je Espíritu Santo 
yajnejhuɨɨyɨ co Pablo ayoꞌn padaꞌñ 
Jerusalén, paady ajcxy nɨmay Pablo 
co caꞌ huaad jɨm ñɨcxy. 5 Co huixtujc 
xɨɨbɨ ycaꞌpxy, chi ɨɨch ajcxy ndzoonɨ. 
E tügꞌócɨy mɨbɨjcpɨdɨjc mɨɨd yꞌung 
ytöxyɨjc oy xytüjɨjphuohuɨɨ́ygɨxyɨch 
cajppaꞌ. Jɨm ma mejypaꞌ 
ngoxtɨnayꞌahuɨɨy ɨɨch ajcxy, chi 
ɨɨch ajcxy nmɨbɨjctzoy Dios. 
6

 Huinꞌit ɨɨch ajcxy ngapxycɨjxnɨ, 
chi nbarcotɨgɨɨyñɨ ɨɨch ajcxy e je 
mɨbɨjcpɨdɨjc yhuimbijtnɨ ajcxy ma 
ytɨjc.

7
 Co ɨɨch ajcxy ndzooñ Tiro, chi 

nɨcxy ɨɨch ajcxy Tolemaida. Jɨm 
ɨɨch ajcxy ngapxpocxɨch je huɨdi 
anajty ajcxy mɨjpɨdaacp Jesús, e 
nmɨɨdhuɨꞌmy ɨɨch ajcxy jɨm tüg 
xɨɨ. 8 Com jabom ɨɨch ajcxy ndzooñ 
Tolemaida mɨɨd Pablo etz pɨnjaty 
ɨɨch ajcxy anajty nmɨɨd. Chi ɨɨch 
ajcxy njaꞌty jɨm Cesarea. E chi 
ɨɨch ajcxy nɨcx ma Felipe ytɨjc, 
je huɨdibɨ anajty capxhuäcxy 
Jesucristo ytɨyꞌajt je oybɨ. Jeꞌ jeꞌ 
huɨdi tuun je nihuixtujcpɨ taabɨ 
ajcxy caayɨn uucɨn yajhuäcxy jɨm 
Jerusalén ogaꞌn. Chi ɨɨch ajcxy 
nhuɨꞌmy mɨɨd jeꞌ. 9 Felipe mɨdaax 
anajty ñɨɨx mɨɨdɨty, caꞌnɨ anajty 
ajcxy ypɨjccɨxy. E jeꞌ ñɨɨx ajcxy 
anajty Dios yꞌayucnajtzcapxɨɨyɨpy. 
10

 Tɨ anajty ɨɨch ajcxy jɨm nhuäcxɨpy 
canaag xɨɨ co oy yjäty tüg 
ayucnajtzcapxɨɨybɨ huɨdi anajty yxɨɨ 
Agabo, jɨm anajty tɨ chooñ Judea. 

11
 Chi Agabo yꞌoy xycogapxɨɨygɨxy 

ma ɨɨch ajcxy njättac. Chi Agabo 
Pablo yhuɨɨn huijtzɨc̈cɨ, e jeꞌ mɨɨd 
ñaygɨẍojtz ñaydecyxojtzɨ, chi 
ymɨnañ:
―Je Espíritu Santo jaduꞌn mɨnamb 

co jɨm Jerusalén jaduꞌn judíojäy 
ajcxy cɨẍodzaꞌñ tecyxodzaꞌñ jada 
huɨɨn yhuindzɨn, e nañ cɨÿegaꞌñ 
ajcxy ma huɨdi caꞌ yjudíojäyɨty.

12
 Co jaduꞌn yajmɨdoy, ɨɨch ajcxy 

etz je Cesarea jäy ngohuanɨɨy ɨɨch 
ajcxy Pablo co caꞌ huaad ñɨcxy jɨm 
Jerusalén. 13

 Huinꞌit Pablo yꞌadzooy:
―¿Nej co myaaxcɨxy mɨɨd ɨɨch 

ycɨxpɨ? ¿Nej ɨɨch miich ajcxy co 
njot nhuinmaꞌñ xyajꞌamutzcɨɨyɨ? 
Ɨɨch nayyéjcɨbɨch mɨɨd naygɨẍodzɨɨ 
naydecyxodzɨɨ, nañ jëbɨ nꞌögɨbɨch 
jɨm Jerusalén mɨɨd je Huindzɨn 
Jesús ycɨxpɨ.

14
 Co caꞌ ɨɨch ajcxy mɨmadacy 

nɨcxy nyajhuɨꞌ́mgɨxyɨch Pablo, chi 
ɨɨch ajcxy nꞌamoonɨ, chi ɨɨch ajcxy 
ñayñɨmaayɨ:
―Huen cuyduñ je Huindzɨn Jesús 

chojcɨn.
15

 Co jaduꞌn yjajtɨ, chi ɨɨch ajcxy 
ndzonɨɨ niꞌixɨɨy e chi ɨɨch ajcxy 
nɨcxy jɨm Jerusalén. 16

 Mɨɨd nɨcxy 
ɨɨch ajcxy nijëjɨty mɨbɨjcpɨdɨjc huɨdi 
tzoon Cesarea, e nañ tzooñ anajty 
tüg Chipre jäy huɨdi anajty yxɨɨ 
Mnasón, jecyɨp anajty jɨjptɨgɨyɨɨyñɨ 
jada mɨbɨjcɨn e jeꞌ ɨɨch ajcxy nɨcxy 
xyajjättägaangɨxy.

Pablo oy cogapxɨÿ Jacobo
17

 Co ɨɨch ajcxy njaꞌty jɨm 
Jerusalén, chi je mɨbɨjcpɨdɨjc ɨɨch 
ajcxy xycöbɨjcy janch jotcujc. 
18

 Com jabom ɨɨch ajcxy nɨcxy mɨɨd 
Pablo, yꞌoy ɨɨch ajcxy ngogapxɨÿ 

Jacobo, e jɨm anajty tügꞌócɨy huɨdi 
nigohuajcꞌajtp je mɨbɨjcpɨdɨjc. 19

 Chi 
Pablo ymɨgügtɨjc capxpocxy, e 
yajmɨɨdmɨydacy ti anajty Dios tɨ 
tuñ mɨɨd yɨꞌ ma yɨ jäy ajcxy huɨdi 
caꞌ yjudíojäyɨty. 20

 Co ajcxy jaduꞌn 
mɨdooy, chi ajcxy huinꞌɨɨy jäymejch 
yɨ Dios, chi ajcxy Pablo nɨmay:
―Mɨgüg Pablo, miich mnejhuɨɨyb 

co ya canaag mil jäy tɨ mɨbɨcy Jesús, 
e yjactɨmmɨnaꞌñ ajcxy co copɨcy 
nguyduunɨm Moisés ycötujcɨn je 
jecyɨp. 21

 Tɨ ajcxy yajmɨɨdmɨydägyii 
co miich mdzachjäyyajꞌixpɨcy 
ma tügꞌócɨy judíojäy huɨdi ajcxy 
jɨguëgy adzɨnaayb co caꞌ huaad 
tuñycuentɨ Moisés ycötújcɨn 
je jecyɨp, etz caꞌ ycopɨcyɨty co 
tɨyꞌajttɨɨ́ygɨxɨpy yꞌung, etz ni 
caꞌ ycopɨcyɨty payöyɨpy ɨɨch ajt 
ngostumbre. 22

 ¿Ti huaad nduunɨm? 
Jotmädam ajcxy co nejhuɨḧuɨpy co 
ya miich tɨ mjäty. 23

 Hueꞌ janchtɨy 
jaduꞌn miich mdunɨpy: cha mɨdaax 
yëydɨjc huɨdi cuydunamy tüg 
huandaacɨn. 24

 Mɨɨdnɨcxy jeꞌ ajcxy, 
nɨcx nayyajpocyñïhuaatzɨ mɨɨd yɨꞌ 
ajcxy, e miich mgojuydayɨpy nej 
anajty ajcxy ypadyii je meeñydunɨɨ. 
E chi ajcxy myajcömeꞌpxɨpy 
cödzaꞌm, e jaduꞌn je jäy ajcxy 
huinjɨhuɨydähuɨpy co caꞌ yjanchɨty 
jaduꞌn nej xyñimɨydaaccɨxy, jëyɨ 
co miich nañ jaduꞌn mguydun 
je Moisés ycötujcɨn je jecyɨp. 
25

 Huɨdibɨ janchtɨy jaduꞌn nej yɨ 
huɨdibɨ ajcxy caꞌ yjudíojäyɨty, e 
tɨ mɨjpɨdaaccɨxy Jesús, tɨ ɨɨch 
yɨꞌ ajcxy nijayɨɨ́ygɨxɨch co caꞌ 
túngɨxɨpy cuentɨ jada jaduꞌmbɨ 
judíojäy ycostumbre. Jeꞌ janchtɨy 
co caꞌ huaad tzützcɨxɨpy je tɨɨbɨ 
jäy yajhuindzɨgɨÿ ídolos, ni caꞌ 

huaad jɨɨ́cxcɨxɨpy nɨꞌpy, etz ni caꞌ 
ajcxy tzüdzɨpy huɨdi yoꞌc-huiidy tɨ 
yꞌögy, etz caꞌ ajcxy huingbɨ töxyjäy 
mɨgapxtɨgóoygɨxɨpy.

Chi ajcxy majch je Pablo 
ma Dios ytɨjc

26
 Chi Pablo mɨɨd nɨcxy je 

nimɨdaaxpɨ yëydɨjc, com jabom 
ajcxy nayyajpocyñïhuaatzɨ 
ajcxy, chi ajcxy ytɨgɨɨy ma Dios 
ytɨjc, e chi ajcxy ytɨyꞌajt yejcy 
ma judío teedy ti xɨɨ ycɨxaꞌñ je 
nayyajpocyñïhuädzɨɨ, etz ti xɨɨ 
huindzɨgɨꞌñ ɨyujc cɨÿegaangɨxy 
nidüg nidüg.

27
 Ma anajty ycaꞌpxaanɨ je 

mɨhuixtujcxɨɨbɨ nijëjɨty judíojäy, 
chooñ jɨm Asia, chi ajcxy ijxy Pablo 
ma Dios ytɨjc. Huinꞌit ajcxy je 
mayjäy majch Pablo, yajhuangoty 
yajjɨhuɨygoty, 28

 chi ajcxy yam 
chachmɨnaangɨxy:
―¡Israel jäy ajcxy, pubejtcɨch ɨɨch 

ajcxy! Jada jeꞌ je yëydɨjc huɨdi xɨ 
ya tzach nigapxp niꞌojɨɨyb judíojäy 
ycostumbre, Moisés ycötújcɨn, 
etz nDios ytɨjc. E jadüg nax tɨ 
yajtɨgɨɨygɨxy griegojäy ma Dios 
ytɨjc, yajjɨbɨcɨɨygɨxy jada it lugar 
huätzpɨ. (Com caꞌ ñigödúcyɨty nɨcxy 
griegojäy ytɨgɨÿ ma Dios ytɨjc.)

29
 Paady anajty jaduꞌn 

ymɨnaangɨxy je huɨdi ajcxy majtz 
je Pablo, com co ijxy ajcxy Pablo 
mɨɨdhuɨdity cajpjoty je Trófimo, 
huɨdi anajty cogajp Efeso. Hueꞌ 
anajty tijcɨxy co Pablo tɨ mɨɨdtɨgɨÿ 
Trófimo tzajtɨgoty.

30
 Tügꞌócɨy je cajpjäy yjotmätcottay, 

miiñ ajcxy poyɨg̈y majch ajcxy je 
Pablo yajpɨdzimy tzajtɨgoty pahuijch 
pajugujcy. Chi ajcxy mɨcꞌamy agɨɨy 

Dios ytɨjc. 31
 Yajꞌögamyb anajty ajcxy 

Pablo. Chi je soldado huindzɨn ayuc 
mɨdoy co tügꞌócɨy je cajp jäy ajcxy 
tɨ chachhuaangɨxy chachjɨhuɨɨygɨxy. 
32

 Je soldado huindzɨn huodzonday 
ysoldado ajcxy, e chi ajcxy ñɨcxy 
poyɨg̈y ma je mayjäy yhuaangɨxy 
yjɨhuɨɨygɨxy. Co je mayjäy ajcxy 
ijxy miñ soldado ajcxy mɨɨd 
yhuindzɨn, chi ajcxy ixmajch Pablo 
caꞌ ocjaccójxcɨxnɨ. 33

 Co je soldado 
huindzɨn jɨm jaꞌty, chi yajmajtzɨ je 
Pablo, niꞌanëmdɨy co huen cɨẍochyii 
mɨɨd mejtz cadena. Chi yajtɨɨy pɨn 
jeꞌ anajty, e ti tɨ tuñ. 34

 Chi je mayjäy 
ajcxy ytɨgɨɨy huaambɨ jɨhuɨɨybɨ, e 
jaduꞌn je soldado huindzɨn caꞌ ni 
nej huinjɨhuɨɨy mɨɨd je neꞌmbɨ. Chi 
niꞌaneꞌmdɨy co huen Pablo yajnɨcxyii 
ma cuartel. 35

 Co jɨm yjaꞌty ma 
cuartel pedɨydac, chi je soldado 
ajcxy cɨyɨg̈y Pablo, co anajty je 
mayjäy chachjottɨgoyñájxcɨxy 
tzachyajꞌögaangɨxy anajty Pablo. 
36

 Tügꞌócɨy je mayjäy pamiingɨxy 
axam je soldado ajcxy, yam 
chachmɨnaangɨxy:
―¡Huen ögy!

Pablo ñaygohuaanɨ ma je mayjäy
37

 Co anajty yajtɨgɨḧuaꞌñyii cuartel 
tɨgoty, chi Pablo mɨgapxy je soldado 
huindzɨn mɨɨd griego ayuc, ymɨnañ:
―¿Nej jëbɨ ii nmɨɨdmɨydägy 

tügꞌaa metzꞌaajɨ?
Chi je soldado huindzɨn yꞌadzooy:
―¿Nej mjajtpy miich griego yꞌayuc? 

38
 ¿Nej caꞌ jadaꞌ miich jëjɨty je egipcio 

jäy huɨdi namnɨ tzip yajpɨdɨc̈p, e 
huobɨdzɨmy mɨdaax mil jäy yajꞌöcpɨ, 
mɨɨd nɨcxy ajcxy jɨm mɨjtɨgɨd̈uum?

39
 Chi Pablo nɨmay je soldado 

huindzɨn:

―Ɨɨch judíojäy ɨɨch, jɨm 
ngogájpɨdyɨch Tarso, tüg mɨjcajp 
huɨdi yajpatpɨ jɨm Cilicia 
ñaaxjot. Tun mayꞌajt miñ mayjäy 
nꞌocmɨgapxɨch.

40
 Co je soldado huindzɨn aꞌɨxɨɨy, 

chi Pablo ytɨnayꞌahuɨɨy ma je 
cuartel pedɨydac, e cɨm̈ɨɨd ytɨyꞌajt 
yejcy co huen amoongɨxy. Co 
je mayjäy ajcxy yꞌamonday, chi 
mɨgapxcoty mɨɨd hebreo ayuc 
ymɨnañ:

22  ―Mɨgügtɨjc etz 
mɨjꞌanäctɨjc, 

mɨdoogɨxy jaduꞌn nej ɨɨch yam 
nnayñïgapxtüdyii.

2
 Co je mayjäy ajcxy mɨdoy co 

ymɨgápxɨgɨxy mɨɨd hebreo yꞌayuc, 
chi ajcxy yꞌamonday, chi Pablo 
ymɨnañ:

3
 ―Judíojäy ɨɨch. Jɨm Tarso 

nmaꞌxungꞌajtyɨch, Cilicia ñaaxjot. 
E ya Jerusalén tɨ nyeegyɨch. 
Ixpɨjcɨch ya ma Gamaliel, etz 
yajxon Gamaliel tɨ xyajꞌixpɨjcyɨch 
ajt nmɨjꞌap nmɨjteedy ytɨyꞌajt etz 
ycötújcɨn. Njatyɨm nyajmɨjꞌajtpyɨch 
Dios jaduꞌn nej miich ajcxy Dios 
myajmɨjꞌajtcɨxy cham. 4 Jecy tɨ 
nꞌixhuɨdity tɨ nbahuɨdityɨch je 
jäy ajcxy huɨdi anajty mɨjpɨdaacp 
Jesús yꞌayuc, nyajꞌöctähuaamyɨch 
anajty, e nyajnɨcxpyɨch anajty 
mach yëydɨjctɨjc etz töxyjäydɨjc, 
nbɨdägyɨch anajty ajcxy pujxtɨgoty. 
5

 Je teedy mɨjtungmɨɨdpɨ etz 
tügꞌócɨy mɨjꞌanäctɨjc ymɨɨd tɨyꞌajt, 
co ɨɨch ajcxy xymooyɨch cötujcɨn, 
e nnɨcxyɨch anajty jɨm Damasco 
ma nmɨgügtɨjcɨch yɨ judío jäy 
ajcxy. Nꞌixtäyɨch anajty je jäy ajcxy 
huɨdi Jesús yꞌayuc mɨjpɨdaacɨp, 
madzaꞌñɨch anajty ajcxy, e 

nyajmiinaꞌñɨch anajty ajcxy ya 
Jerusalén huen yajtzaachytunggɨxy.

Pablo nimɨydacy nej yjothuimbijty
6

 Co ɨɨch anajty ndüyöyɨch 
mɨhuingon Damasco, cujc yxɨɨ 
anajty, chi janch tɨmɨtiinɨ ytɨɨcxɨg̈y 
jühuɨdity jaduꞌn nej jɨɨn ma ɨɨch, 
hueꞌ anajty chooñ tzajpjoty. 7 Chi 
jɨm ngɨdaayɨch, huinꞌit nmɨdooyɨch 
tüg ayuc xyñɨmäyɨch: “Saulo, Saulo, 
¿ti co xypahuɨdijttägyɨch?” 8 Huinꞌit 
nꞌamɨdooyɨch: “¿Mbɨn miich, 
Huindzɨn?” Chi xyꞌadzooyɨch: 

“Ɨɨch jeꞌ je Jesús je huɨdi cogajp 
jɨm Nazaret, je huɨdi miich 
mdzachpahuɨdijttacpy.” 9 Pɨnjaty 
ɨɨch anajty nmɨɨd yꞌijx jeꞌ ajcxy je 
tɨɨcxɨn, chi ajcxy ooy chɨgɨɨy, e 
caꞌ ajcxy huinjɨhuɨɨy je ayuc huɨdi 
anajty nmɨgapxyiijɨch. 10

 Huinꞌit 
nnɨmaayɨch: “¿Ti jëbɨ nduñɨch, 
Huindzɨn?” Chi je Huindzɨn 
Jesús xyꞌadzooyɨch: “Pɨdɨg̈ e 
yajyöy mduꞌ, nɨcxy jɨm Damasco, 
jɨm myajnɨmähuɨɨyb tügꞌócɨy ti 
jëbɨ mduñ.” 11

 Je tɨɨcxɨn hueꞌ jeꞌ 
xyꞌixmajchɨch huiintz. E chi je 
nmɨgügtɨjcɨch xyhuijtzoonɨch 
ajcxy cɨg̈ɨx́y, xyajjaꞌtyɨch ajcxy jɨm 
Damasco.

12
 Jɨm Damasco anajty chɨnäy tüg 

yëydɨjc huɨdi anajty yxɨɨ Ananías, 
je huɨdi anajty ooy cuyduñ Moisés 
ycötújcɨn je jécyɨp. E judíojäy 
ajcxy huɨdi jɨm tzɨnaayb ooy 
cömaaygɨxy co ooy yꞌoyjäyɨty. 13

 Chi 
Ananías ymiiñ ma njättaacɨch, e 
ytɨnayꞌɨhuɨɨy ma ɨɨch nmɨjc, chi 
xyñɨmaayɨch: “Mɨgüg Saulo, 
ijxɨg̈ɨch jadügꞌoc huinjemy.” Tɨm 
huinꞌítɨy nꞌijxɨg̈yɨch. 14

 Chi Ananías 
xyñɨmaayɨch: “Je Dios huɨdi ajt 

nmɨjꞌap nmɨjteedy ojadajt, jeꞌ tɨ 
xyhuinꞌixy jɨgɨx mnejhuɨḧuɨpy Dios 
yhuinmaꞌñ, etz mꞌixɨpy je tudäcypɨ 
jäy, e mmɨdohuɨpy ycɨꞌm ayuc huɨdi 
ycapxpy. 15

 Dios tɨ xyhuinꞌixy jɨgɨx 
nɨcxy mdɨyꞌajt yecy ma tügꞌócɨy 
naaxhuiñyjäy, etz mnimɨydägɨpy 
nej tɨ mꞌixy tɨ mmɨdoy. 
16

 Jadachambɨ, ¿nej co mhuäcxɨpy? 
Pɨdɨg̈ etz nɨɨbet. Mɨbɨjctzou Dios 
jɨgɨx mbocy ñïhuädzɨpy.”

Pablo nimɨydacy nej oy yajquexy ma je 
huɨdibɨ anajty ajcxy caꞌp yjudíojäyɨty
17

 Co nɨcxnɨch jadügꞌoc Jerusalén, 
chi nnɨcxɨch ma Dios ytɨjc, oy Dios 
nmɨbɨjctzooyɨch. Chi ɨɨch jiiby 
tzajtɨgoty nꞌixmañyɨɨyɨch. 18

 Nꞌijxyɨch je 
Huindzɨn Jesús e xyñɨmaayɨch: “Pɨdzɨm 
ya Jerusalén mɨcꞌamy, caꞌ je Jerusalén 
jäy ajcxy cöbɨgɨpy miich mꞌayuc 
jaduꞌn nej xyñigapxaꞌñɨch.” 19

 Huinꞌit 
nꞌadzooyɨch: “Huindzɨn Jesús, yɨ jäy 
ajcxy ñejhuɨɨyb co ɨɨch anajty nnɨcxɨch 
huen huɨdi judíojäy naymujctac 
nꞌixtäyɨch yɨ jäy ajcxy huɨdi miich 
mꞌayuc xymɨbɨjcɨp, tɨ nbɨdägyɨch anajty 
ajcxy pujxtɨgoty, ooy ɨɨch ajcxy yɨꞌ tɨ 
ndzaachytuñ tɨ ngaꞌoyduuñɨch. 20

 Co 
ajcxy yajꞌögy je Esteban, miich mdumbɨ, 
huɨdi miich mꞌayuc xycapxhuäcxɨp, jɨm 
ɨɨch anajty nañ jaduꞌn yajpaady. E ooy 
njäygɨdacyɨch co ajcxy yajꞌoꞌcy, ixtɨ 
ngüendꞌajtɨch jeꞌ ajcxy yjocxhuit huɨdi 
Esteban yajꞌoꞌc.” 21

 Chi ɨɨch nHuindzɨn 
Jesús xyñɨmay: “Cham ɨɨch miich 
nguexy jɨguëgy it ma yɨ jäy ajcxy huɨdi 
caꞌ yjudíojäyɨty.”

Pablo, ma je comandante ycɨꞌ̈am
22

 E yabaad je mayjäy yꞌamɨdoꞌijty 
Pablo yꞌayuc, chi ytɨgɨɨy ajcxy 
huambɨ jɨhuɨɨybɨ chachmɨnaangɨxy:

―¡Huen öc yɨjiibɨ yëydɨjc! ¡Caꞌ 
huaad yjactzɨnäy!

23
 Yam yhuaangɨxy yjɨhuɨɨygɨxy, 

yam yjocxhuit tzachjengɨxy, etz 
naaxhuaay tzachyujc-huɨjcɨxy. 24

 Chi 
je soldado huindzɨn niꞌaneꞌmdɨɨy 
co huen Pablo yajnɨcxyii cuartel 
tɨgoty, e niꞌaneꞌmdɨɨy co huen 
cɨꞌadyii jɨgɨx nigapxɨp ti tɨ tuñ co 
je jäy tɨ ymɨbɨdɨg̈yii. 25

 Tɨ anajty 
ajcxy cɨẍojtzcɨxy, e chi anajty ajcxy 
tzaachytunaangɨxy co Pablo nɨmay 
je capitán huɨdi anajty huinduy:
―¿Ti cötújcɨn miich ajcxy mɨɨd co 

mdzaachytunaꞌñ tüg romanojäy, ni 
caꞌ ajcxy jayɨjp mdɨyduñ?

26
 Co jaduꞌn mɨdooy je capitán, chi 

ñɨcxy oy yajnɨmäy je comandante:
―Ixcɨm nej mduñ yɨ jäy, com hueꞌ 

yɨꞌ romanojäy.
27

 Huinꞌit je comandante 
ymɨjhuägy ma je Pablo, chi 
yꞌamɨdooy:
―¿Nej janch co miich 

mromanojäyɨty?
Chi Pablo yꞌadzooy:
―Janch.
28

 Huinꞌit je comandante nɨmay 
Pablo:
―Meeñygɨx́y ɨɨch jada nbaaty co 

naydijyiijɨch romanojäy.
E chi Pablo yꞌadzooy:
―Ɨɨch tɨ nmɨɨbiꞌcꞌajtɨch yɨꞌ.
29

 Mɨɨd jëyɨ, je huɨdibɨ anajty 
ajcxy cɨꞌ̈adam je Pablo, chi 
puyöydúutcɨxnɨ. Nañ jaduꞌn je 
comandante ooy ñayꞌadzɨgɨɨyɨ, mɨɨd 
co cɨẍojch Pablo mɨɨd cadena.

Pablo ma je judíojäy 
ajcxy yjuntɨtungɨxy

30
 Com jabom je comandante co 

anajty nejhuɨḧuaꞌñ ti ycɨxpɨ co tɨ 

yxɨÿii je Pablo yɨ judíojäy, huen 
yajmɨnagyii cadena ma Pablo ycɨꞌ. 
Chi aneꞌmy co yajhuomujcɨ je teedy 
tungmɨɨdpɨ etz je judío mɨjꞌanäctɨjc. 
Huinꞌit je comandante yajnɨcxy 
Pablo ma je huindzɨndɨjc etz 
ixpɨcytɨjc anajty tɨ ñaymújcɨgɨxy.

23  Huinꞌit Pablo yajꞌijxpejty 
je mayjäy huɨdi anajty 

tɨ nayyöymújcɨgɨxy, e chi ajcxy 
nɨmay:
―Mɨgügtɨjc, Dios yꞌijxpy 

ñejhuɨɨyb nej ɨɨch tɨ nduñ maabɨ 
nyeecpɨdzɨmyɨch, tudägy nꞌityɨch 
ixtɨ chambaadnɨ.

2
 Huinꞌit je Ananías, je teedy 

mɨjtungmɨɨdpɨ, niꞌaneꞌmdɨɨy Pablo 
co huen yajꞌaccojxɨg̈y. 3 Chi Pablo 
ymɨnañ:
―¡Dios xychaachytunɨpy miich 

huɨdibɨ mnaybɨdaacɨp nej jɨhuɨy 
ooy mdudägyjäyɨty, e caꞌ yjanchɨty! 
Paady miich mꞌɨñäy ma cötujctac 
jɨgɨx nyajtɨydunɨpyɨch nej je ley 
yꞌaneꞌmy. Chi mmɨdundɨgooy je ley 
co tɨ xyajcojxyiijɨch.

4
 Je jäy ajcxy huɨdi anajty jɨm 

mɨnañ:
―¿Jaduꞌn miich mmɨgapxtɨgoy yɨ 

Dios ymɨjtungmɨɨdpɨ?
5

 Chi Pablo ymɨnañ:
―Mɨgügtɨjc, ɨɨch caꞌ anajty 

nejhuɨÿɨch, pen yɨꞌ jeꞌ Dios 
ymɨjtungmɨɨdpɨ. Com jaybety jaduꞌn 
ma Dios ñecy: “Caꞌ huaad jɨbɨc 
mnigapxɨpy huɨdi tungmɨɨd ijtp ma 
miich mjäy.”

6
 Huinꞌit Pablo ijxy nejhuɨɨy co jɨm 

juntɨꞌjoty mejtzpɨcy ixpɨcytɨjc anajty 
jɨm, jɨm huɨdi saduceo yꞌixpɨjcɨn 
ymɨjpɨdacp etz nañ jaduꞌn jɨm huɨdi 
fariseo yꞌixpɨjcɨn ymɨjpɨdacp, chi 
Pablo ymɨnañ mɨc:

―Mɨgügtɨjcɨch, fariseojäy ɨɨch, 
nañ jaduꞌn ndeedyɨch fariseojäy jeꞌ. 
Cham nyajtɨyduñɨch mɨɨd jëgɨxpɨ co 
nmɨbɨcyɨch co Dios yajjugypɨgɨpy 
jäy tɨɨbɨ yꞌöccɨxy.

7
 Co Pablo jaduꞌn ymɨnanday, 

chi fariseojäy etz saduceojäy 
miñ xyɨpy ajcxy caꞌ ñayꞌayuc-
huinjɨhuɨɨyɨ. Chi je naymujcpɨdɨjc 
ajcxy ñaybɨjc-huäcxɨ. 8 Jeꞌ co je 
saduceojäy ymɨnaangɨxy co oꞌcpɨ 
caꞌ yjugypɨgɨpy, ni caꞌ ji ángel 
ajcxy, nañ caꞌ jäy yꞌalma, nañ 
caꞌ ji je Espíritu Santo, etz ni 
caꞌ ji mujcuꞌ ajcxy. Je fariseojäy 
ymɨbɨjcpy jeꞌ ajcxy co yjiijɨty ángel 
ajcxy, co öcpɨ jugypɨgaangɨxy, co je 
Espíritu Santo yjiijɨty, co jäy ajcxy 
mɨɨdɨty yꞌalma, etz co mujcuꞌ ajcxy 
yjiijɨty. 9 Tügꞌócɨy jäy ajcxy ma je 
naymujctac ytɨgɨɨy huambɨ jɨhuɨɨybɨ. 
Chi nijëjɨty fariseojäy huɨdi 
nihuindzɨnꞌajtpy je Moisés ycötújcɨn 
nïgapxtuty Pablo ymɨnañ:
―Jadayaabɨ jäy caꞌ ti pocy tɨ tuñ. 

Caꞌ yjecyɨty tɨ jadaꞌ ymɨgapxyii tüg 
espíritu o tüg ángel.

10
 Chi je mayjäy anajty ooy mɨc tɨ 

ñayyajjotꞌambɨj́cɨgɨxy. Je soldado 
huindzɨn tzɨgɨɨyb anajty co Pablo 
yꞌahuoonnɨḧuɨɨyb yꞌagɨdzɨḧuɨɨyb, 
paady niꞌaneꞌmdɨy huen yɨ soldado 
ajcxy yajpɨdzɨmgɨxy juntɨjoty e 
yajnɨćxcɨxɨpy yɨ Pablo jadügꞌoc ma 
cuartel.

11
 Huinꞌit coodz ñayguëxɨc̈ɨ je 

Huindzɨn Jesús ma Pablo ymɨjc, 
nɨmaayɨ:
―Jotmɨcpɨc Pablo, com jaduꞌn nej 

ya Jerusalén tɨ xyñigodɨyꞌajtꞌátyɨch, 
nañ jaduꞌn xyñigodɨyꞌajtꞌadɨpyɨch 
jɨm Roma.

Ixtaaygɨxy huinmaꞌñ nej 
huaad Pablo yajꞌöccɨxy

12
 Com jabom nijëjɨty judíojäy 

ñaygapxɨ co yajꞌögaangɨxy 
Pablo. E chi ajcxy capxycödujcy 
ñayꞌɨɨbojcɨ ñaygapxpojcɨ co caꞌ 
ycayaangɨxy yꞌügaangɨxy ixtɨ 
coonɨ ajcxy yajꞌöccɨxɨpy Pablo. 
13

 Nihuixchiguïpx naxy anajty 
yëydɨjctɨjc huɨdi ajcxy jaduꞌn 
naygapxɨ. 14

 Chi ajcxy ninɨcxy je 
teedy ajcxy huɨdibɨ mɨjtungmɨɨd etz 
judío mɨjꞌanäctɨjc, nɨmay ajcxy:
―Ɨɨch ajcxy tɨ ngapxycödujccɨxy 

co caꞌ ngayáangɨxyɨch 
nꞌügáangɨxyɨch ixtɨ coonɨ ɨɨch ajcxy 
nyajꞌöcɨp Pablo. 15

 Jadachambɨ 
miich ajcxy, etz jacjadyii ixpɨcytɨjc 
mɨjꞌanäctɨjc nidungɨɨygɨxy ma je 
soldado huindzɨn, co huen jabom 
yajminyii Pablo jadügtecy ma 
miich ajcxy. E aanɨɨdaaccɨxy co 
jacyajxon yajtɨydunaꞌñ, e niꞌixɨ ̈ɨɨch 
ajcxy anajty nꞌijtcɨxy co Pablo 
nyajꞌögɨbɨch caꞌnɨ anajty yjäty ma 
naymujctac.

16
 Pablo chɨꞌ ymang nejhuɨɨy nej 

jeꞌ anajty tɨ ñaygápxɨgɨxy, chi ñɨcxy 
ma cuartel oy Pablo yajnɨmäy. 
17

 Huinꞌit Pablo yaaxɨ tüg soldado 
huindzɨn, e chi nɨmay:
―Yajnɨcx jada yeegꞌanäg ma je 

comandante, ymɨɨd yɨꞌ ayuc ti 
nigapxaamy.

18
 Chi je soldado huindzɨn 

yajnɨcxy je yeegꞌanäg ma je 
comandante, e chi nɨmay:
―Pablo, je machyjäy, tɨ xyaaxyɨch, 

tɨ xyñɨmäyɨch co nmɨɨdminɨpyɨch 
jada yeegꞌanäg, ymɨɨd yɨꞌ ayuc 
huɨdi ñigapxaamy ma miich.

19
 Chi je comandante majch je 

yeegꞌanäg ma ycɨꞌ, e yajnɨcxy abɨcy, 
chi yajꞌamɨdooy:
―¿Ti xyajnɨmähuaamyɨch?
20

 Chi je yeegꞌanäg ymɨnañ:
―Yɨ judíojäy ajcxy tɨ 

ñaygápxɨgɨxy co xyñɨmähuaangɨxy 
co jabom Pablo myajnɨcxɨpy 
jɨm ma ñayyöymugáanɨgɨxy, 
yꞌaanɨɨdägaangɨxy co jacyajxon 
tɨydunaangɨxy. 21

 Caꞌ miich yɨꞌ 
mmɨbɨgɨpy; com nihuixchiguïpx 
naxy yëydɨjctɨjc jɨm yɨꞌ ajcxy 
ahuixy yüch. Tɨ capxycödujccɨxy 
co caꞌ ajcxy ycayaꞌñ yꞌügaꞌñ 
ixtɨ coonɨ ajcxy yajꞌögɨpy je 
Pablo. Jadachambɨ niꞌixɨ ̈jɨm 
yꞌijtcɨxy, jëyɨ miich mꞌayuc ajcxy 
xyjamɨdohuaanɨ, pen mniꞌadzooyb.

22
 Chi je comandante ycapxycɨjxy 

mɨɨd je yeegꞌanäg. Chi nɨmay co caꞌ 
huaad ymɨydägy mɨɨd jacpɨnjaty 
jaduꞌn nej anajty tɨ ymɨydaaccɨxy.

Yajnɨcxy ajcxy Pablo ma 
je gobernador Félix

23
 Chi je comandante yaaxɨ 

metz capitán moy cötújcɨn huen 
nayñiꞌixɨɨ́yɨgɨxy nimejtzmɨgoꞌpx 
soldado huɨdi nɨcxɨp tegyɨꞌm, 
etz tugɨꞌpxmajc huɨdi nɨćxɨp 
cohuaaygɨx́y, etz mejtz mɨgoꞌpx 
quipyjɨjpxuꞌñmɨɨdpɨ, huen nɨcxcɨxy 
jɨm Cesarea mɨjcoodz. 24

 Nañ 
niꞌaneꞌmdɨɨy co huen cohuay niꞌixɨ ̈
pɨdägyii huɨdi Pablo yajꞌɨñähuɨpy, 
e moy cötújcɨn co huen oy 
yajxon ajcxy Pablo yajjädɨpy 
ma je gobernador Félix. 25

 Chi 
yajmɨguejxy tüg necy yjaayɨty 
jaduꞌn:

26
 “Ɨɨch comandante, Claudio 

Lisias, cham nguejxyɨch jada necy 

ma miich, mɨjpɨ gobernador Félix, 
e nguejxpyɨch capxpoocxɨn. 27

 Je 
judíojäy ajcxy tɨ anajty majtzcɨxy 
jadayaabɨ yëydɨjc, yajꞌögamy anajty 
ajcxy co ɨɨch oy nejhuɨÿ co jeꞌ 
yromanojäyɨty, chi nninɨcxɨch mɨɨd 
soldadtɨjc etz nnihuaañɨch. 28

 Co 
ɨɨch ooy anajty nejhuɨḧuaꞌñɨch ti 
anajty co tɨ xɨg̈ɨxy, chi nyajnɨcxɨch 
ma anajty ajcxy tungmɨɨdpɨ etz 
mɨjꞌanäctɨjc tɨ ñayyöymújcɨgɨxy. 
29

 Hueꞌ anajty yɨꞌ ycɨxpɨ tɨ yajxɨÿ 
co anajty tɨ ytundɨgooy ma 
yɨꞌ ajcxy ycötújcɨn. Caꞌ anajty 
ytɨyꞌájtɨty co yajꞌöccɨxɨpy, e ni 
caꞌ huaad ymachꞌɨñäy. 30

 Co ɨɨch 
oy nejhuɨÿ co yɨ judíojäy anajty tɨ 
nihuinmayɨɨygɨxy co yajꞌögaangɨxy, 
cham ɨɨch miich yɨꞌ nyajniguexy. E 
tɨ ɨɨch nañ jaduꞌn nɨmay huɨdi tɨ 
yxɨÿii huen nɨcxcɨxy ma miich, e 
jëbɨ ajcxy jɨm nigapxy ti ycɨxpɨ co 
mɨdzipꞌajtcɨxy. Ji naybaatɨm.”

31
 Je soldadtɨjc nej anajty tɨ 

ycötújcɨn möyii tɨm huinꞌítɨy mɨɨd 
tzooñ je Pablo mɨjcoodz ixtɨ yajjaꞌty 
ajcxy Antípatris. 32

 Je soldadtɨjc 
huɨdi ajcxy tegyɨꞌm nɨcxp, com 
jabom huimbíjtcɨxnɨ, chi yjáꞌtcɨxnɨ 
ma cuartel. E je soldadtɨjc 
cohuaygɨxpɨ jacnɨcxy jeꞌ ajcxy mɨɨd 
Pablo. 33

 Co jeꞌ ajcxy yjaꞌty jɨm 
Cesarea, chi ajcxy je gobernador 
necy yajcɨd̈ɨgɨɨy, chi ajcxy nañ 
jaduꞌn yajquëxɨg̈y je Pablo ma jeꞌ 
yhuinduu. 34

 Co ñecy capxtay, chi 
je gobernador yꞌamɨdooy Pablo ma 
anajty yconaaxɨty. Co nejhuɨɨy co 
yCiliciajäyɨty, 35

 chi nɨmay:
―Jiinɨ nejhuɨḧuɨbɨch je tɨyꞌajt co 

anajty miingɨxy huɨdi tɨ xyxɨg̈ɨxy.
Huinꞌit niꞌaneꞌmdɨɨy co huen 

cuendꞌadyii ma je Herodes ymɨjtɨjc.

Pablo ñaygohuaꞌñyii ma je 
gobernador Félix yhuinduu

24  Co mɨgoox xɨɨ 
Ananías je teedy ajcxy 

ymɨjtungmɨɨdpɨ yjaꞌty jɨm Cesarea 
mɨɨd judío mɨjꞌanäctɨjc ajcxy etz 
mɨɨd tüg huingapxpɨ huɨdi anajty 
yxɨɨ Tértulo, chi ajcxy ñayguëxɨc̈ɨ 
ma gobernador co xɨḧuaangɨxy 
Pablo. 2 Co ajcxy Pablo yajmiñ, chi 
Tértulo ytɨgɨɨy xɨb̈ɨ, nɨmay Félix:
―Mɨɨd miich ycɨxpɨ jotcujc 

je naaxcajp yꞌijty, caꞌ ma tzip, 
jeꞌ co yajxon mꞌaneꞌmdäy mɨɨd 
oyhuinmaꞌñ. 3 Tügꞌócɨy ɨɨch ajcxy 
njäygɨdacpyɨch hueñymaꞌámyɨty, 
miich mɨjtungmɨɨdpɨ Félix. 4 Caꞌydɨ 
mdiempo nyajtɨgooyɨ mɨj, tun 
mayꞌajt amɨdoꞌíjtɨgɨch nꞌayuc tüg 
jaxɨg̈yɨ. 5 Com tɨ nnejhuɨɨ́ygɨxɨch 
co jada Pablo, ooy ayoꞌn yecy 
hueñytɨmmaꞌámyɨty. Xɨ ya judíojäy 
tzach pɨjc-huäcxy mɨɨd yꞌayuc huɨdi 
ymɨɨd. Yɨꞌ jeꞌ nigohuajcꞌajtp tüg 
pɨcy jäy huɨdi jäy ytijpy Nazaret 
jäy. 6 Com tundɨgoy ma ɨɨch ajcxy 
nDios ytɨjc nej caꞌ ypadyii, chi 
ɨɨch ajcxy nmajch, e chi ɨɨch ajcxy 
njatɨydunaañɨch jaduꞌn nej ɨɨch 
ajcxy ngötújcɨn yꞌaneꞌmy. 7 Per je 
comandante Lisias jeꞌ yajtɨgɨyɨɨy 
mɨctägy, chi ɨɨch ajcxy xypɨjcɨ 
jada Pablo. 8 E Lisias ymɨnañ co 
pɨnjaty anajty tɨ yxɨÿii huen miiñ 
ma miich. Miich cɨꞌm jëbɨ myajtɨɨy, 
e mnejhuɨḧuɨp tügꞌócɨy je tɨyꞌajt 
jaduꞌn nej ɨɨch ajcxy yɨꞌ tɨ nxɨÿ.

9
 E je judíojäy ajcxy huɨdi anajty 

jɨm gobernador yhuinduu, ac jaduꞌn 
ajcxy ymɨnaangɨxy co yjanchɨty 
jaduꞌn nej Tértulo ymɨnaꞌñ. 
10

 Huinꞌit je gobernador tɨyꞌajt moy 

Pablo cɨm̈ɨɨd co huen capxy, chi 
Pablo ymɨnañ:
―Janch jotcujc jëbɨ 

nayñïgapxtüdyiijɨch ma miich 
Félix, com nejhuɨɨybɨch co miich 
mɨjtungmɨɨd ma jada naax cajp 
cham xɨɨ jɨmɨjt ñɨcxnɨ. 11

 Miich cɨꞌm 
jëb mnejhuɨÿ je tɨyꞌajt, jëyɨ anajty 
ñimajcmetzxɨɨjɨÿ maabɨ anajty 
nbättɨgɨÿɨch jɨm Jerusalén Dios 
ojadajtpɨ. 12

 Caꞌ ɨɨch yɨꞌ ajcxy xypaty 
ndzipcapxy nꞌahuaꞌngapxyɨch mɨɨd 
pɨnjaty. E ni ɨɨch ngajäyꞌaxiigɨÿ 
ngajäyꞌagapxɨÿ ma Dios ytɨjc, 
etz ni ma naymujctac etz ni ma 
Jerusalén cajp. 13

 Jada jäy ajcxy caꞌ 
ajcxy mɨɨdɨty pɨnjaty tɨyꞌajt yegɨpy 
nej ɨɨch yɨꞌ ajcxy yxɨÿ. 14

 Huɨdi 
janch ngapxypɨdzɨɨmybɨch ma 
miich jaduꞌn nej je tzɨnaayɨn, je 
jemybɨ ixpɨjcɨn huɨdibɨ yɨꞌ ajcxy 
ytijpy caꞌ yꞌóyɨty, jeꞌ jeꞌ je ixpɨjcɨn 
huɨdi ɨɨch mɨɨd nꞌojadajtpɨch 
Dios, je Dios huɨdi ɨɨch ajcxy 
nmɨjꞌap nmɨjteedy yꞌojadajt. 
Nmɨbɨjcpyɨch tügꞌócɨy jaduꞌn 
nej yjaybetyɨty ma Moisés ñecy, 
etz je Dios yꞌayucnajtzcapxɨɨybɨ 
ñecy. 15

 Nañ nmɨbɨjcpɨch co Dios 
yajjugypɨgɨpy pɨnjaty tɨ yꞌögy, 
tɨɨbɨ oybɨ tuñ etz tɨɨbɨ jɨbɨcpɨ tuñ. 
16

 Paady ycɨxpɨ naymɨjottɨgoyiijɨch 
co njothuinmaꞌñɨch huädz ooy 
nmɨɨdꞌidɨpyɨch ma Dios etz ma jäy.

17
 Canaag jɨmɨjt ɨɨch anajty 

tɨ nhuɨdityɨch huingduum, 
chi nhuimbijtyɨch ma ɨɨch 
ngajp limosna cuejtp etz 
nhuindzɨgɨḧuaꞌñɨch anajty Dios. 
18

 Jaduꞌn ɨɨch anajty nduñ co nijëjɨty 
judíojäy xypatyɨch ma Dios ytɨjc 
huɨdi anajty tzoomb Asia ñaaxjot. 
Tɨ anajty naybocyñïhuächyiijɨch, tɨ 

anajty nguyduñɨch costumbre, caꞌ 
anajty mayjäy pɨn yhuaꞌñ yjɨhuɨÿ. 
19

 Je jäy ajcxy huɨdi xyꞌijxyɨch 
ma Dios ytɨjc, jeꞌ ajcxy ixyipy tɨ 
ymiingɨxy ya tɨyꞌajt yejcp. 20

 Co 
caꞌ ajcxy tɨ miiñ, huen jada jäy 
ajcxy huɨdi ya nigapxcɨxy pen 
ypaat ajcxy nbocyɨch je taabɨ 
ajcxy xytɨyduñɨch ma judío jäy 
tungmɨɨdpɨ etz huinmɨjꞌanäctɨjc 
ajcxy ñaymujcɨ. 21

 Jëyɨ co ɨɨch 
mɨc ngapxyɨch juntɨjoty, chi 
nmɨnaañɨch: “Xytɨydumbɨch miich 
ajcxy cham mɨɨd co nmɨbɨcyɨch co 
Dios yajjugypɨgɨpy pɨnjaty tɨ yꞌoꞌcy.”

22
 Co Félix jaduꞌn mɨdodaay, com 

ñejhuɨydaayb anajty nej tüyöy je 
mɨbɨjcpɨdɨjc yꞌayuc yhuinmaꞌñ, chi 
capxhuɨꞌmy je ayuc, nɨmay ajcxy:
―Co anajty miiñ je comandante 

Lisias, huinꞌit njacnejhuɨydähuɨbɨch 
nyajtɨydɨgɨḧuɨbɨch miich ajcxy 
mꞌayuc.

23
 Huinꞌit Félix aneꞌmdɨɨy je 

capitán co huen yajcuendꞌaty yɨ 
Pablo, e huen aꞌɨxɨḧuɨp co pɨdzɨm 
tɨbiñ tɨbäy e pen ji ymɨgügtɨjc miiñ 
coꞌixɨḧuäñyii, huen möyii huɨdi 
yajmayjajtpy.

24
 Tɨ anajty xɨɨ ñajtznïnɨcxɨɨyñɨ co 

Félix jadügꞌoc miiñ mɨɨd ytöxyɨjc 
Drusila. Je Drusila judíojäy jeꞌ 
anajty. Chi Félix capxyñiguejxy 
Pablo huen miiñ mɨɨdmɨydägyii 
nej jäy mɨbɨcy Jesucristo. 25

 E co 
Pablo yajnɨmay je tɨyꞌajt nej Dios 
tzocy co huen jäy tudägy tzɨnäy, 
etz yajnɨmay jaduꞌn nej Dios jiinɨ 
jäy tɨydunaꞌñ tügꞌócɨy, chi Félix 
ñayꞌadzɨgɨɨyɨ, ymɨnañ:
―Nɨcx miich jadachambɨ, co ɨɨch 

anajty xyñibadɨɨ́yɨgɨxy huinꞌit nɨcxy 
nyajhuooyii.

26
 Nañ jaduꞌn Félix yꞌahuijxpy 

anajty mɨna Pablo yꞌocmeeñymöyii, 
e huinꞌit anajty najtzmadzɨḧuaꞌñ. 
Paady anajty janam jadzojc nɨcxy 
yajhuoyii, e mɨɨd mɨydägy anajty. 
27

 Mejtz jɨmɨjt jaduꞌn yjajty, huinꞌit 
Félix ygobernadorbɨdzɨmy. Chi 
Porcio Festo ygobernadortɨgɨɨy ma 
Félix anajty ytuñ. Co Félix anajty 
nayyajhuɨꞌmaꞌñyii ooy mɨɨd je 
judíojäy ajcxy, paady ixmajch Pablo 
mach.

Pablo ma Festo yhuinduu

25  Jaduꞌn yjajty co Festo 
anajty tɨ ygobernador 

tɨgɨÿ, chi codugɨɨg xɨɨ choñ Cesarea, 
ypättɨgɨɨy Jerusalén. 2 E jɨm 
Jerusalén je teedy mɨjtungmɨɨdpɨ 
etz nijëjɨty huinmɨjꞌanäctɨjc 
jactɨmxɨÿ Pablo ma Festo. 3 Chi 
ajcxy mayꞌajt pɨjctzoy ma je 
gobernador Festo co huen quexy 
Pablo jɨm Jerusalén. Hueꞌ anajty 
tɨ huinmaaygɨxy co yajꞌögaangɨxy 
tüꞌam. 4 Chi Festo yꞌadzooy co Pablo 
cuendꞌaty anajty yꞌity Cesarea, e jeꞌ 
anajty nɨcxaꞌñ janch tɨm tzojc jɨm. 
5

 Chi ajcxy nɨmay:
―Jëbɨ nijëjɨty miich 

ajcxy mdungmɨɨdpɨdɨjc etz 
huinmɨjꞌanäctɨjc quipxy nɨćxɨbɨch 
mɨɨd ɨɨch. Pen tɨ je Pablo 
ytundɨgooy jëbɨ miich ajcxy mxɨÿ 
jɨm Cesarea.

6
 Festo jëyɨ jɨm yꞌijty tuctujc 

xɨɨ taxtujc xɨɨ Jerusalén, chi 
yhuimbijtnɨ Cesarea. Com jabom 
ñɨcxy ma tɨydundac, huinꞌit 
capxyñiguejxy Pablo co huen 
yajminyii. 7 Co Pablo ytɨgɨɨy ma 
tɨydundac, chi mɨcꞌamy je judíojäy 
ajcxy yjübɨgɨydäy huɨdi anajty 

tɨ choongɨxy jɨm Jerusalén. Chi 
ajcxy oyxɨÿ Pablo co mɨj anajty tɨ 
ytundɨgoy. E caꞌ ni ti tɨyꞌajt ajcxy 
mɨguëxɨg̈y. 8 Chi Pablo ñaygogapxɨ 
ymɨnañ:
―Ɨɨch caꞌ ni ti ndundɨgooyɨch, 

ni ngamɨdundɨgooyɨch yɨ 
judío jäy ycötújcɨn, etz ni 
ngamɨdundɨgooyɨch Dios ytɨjc, 
etz ni ngamɨdundɨgooyɨch je 
mɨjꞌaneꞌmbɨ jɨm Roma.

9
 Co Festo anajty 

jatytɨmyajcömayaꞌñ ma judíojäy 
ajcxy, chi yꞌamɨdooy Pablo:
―¿Nej mnɨcxam jɨm Jerusalén, 

jɨgɨx jɨm ndɨydunɨṕɨy?
10

 Chi Pablo yꞌadzooy:
―Cha ɨɨch cham ma je cötujctac 

huɨdi je romano codung yꞌaneꞌmyb 
e ma jëbɨ yajtɨyduñɨch. Yajxon 
miich mnejhuɨÿ co caꞌ ti tɨ 
ndundɨgooyɨch ma yɨ judíojäy 
ajcxy. 11

 Pen tɨ ndundɨgooyɨch huɨdi 
jëbɨ coꞌögɨÿɨch, caꞌ nmɨnáꞌnɨbɨch 
co ɨɨch caꞌ nꞌögaꞌñ. Pen caꞌ ji ni 
ti tɨyꞌajt jaduꞌn nej yɨꞌ ajcxy tɨ 
xyxɨÿɨch, ni pɨn cötújcɨn camɨɨdɨty 
nɨcxy xycɨÿecyɨch ma yɨꞌ ajcxy. 
Ɨɨch nbɨjctzoy co nyajtɨyduñɨch ma 
César, je emperador, jɨm Roma.

12
 Co Festo capxyöyday mɨɨd 

ymɨdungmɨɨdpɨ, chi nɨmay Pablo:
―Pen miich jaduꞌn mɨnamb co jɨm 

nɨcxy myajtɨydunaꞌñ ma je César 
ycötujctac, nguexɨpyɨch miich jɨm. 
Miich tɨ mbɨjctzoy co je emperador 
xytɨydunaꞌñ. Pɨs jɨm mnɨcxɨpy 
miich.

Pablo ma je rey Agripa yhuinduu
13

 Chi yɨ xɨɨ tiempo 
ñajtznïnɨcxɨɨyñɨ co je rey Agripa 
etz Berenice ycɨdacy Cesarea, 

cogapxɨḧuaꞌñ anajty Festo. 14
 Co 

ajcxy jɨm yhuäcxɨjpy canaag xɨɨ, chi 
Festo yajmɨɨdmɨydacy je rey Agripa 
je Pablo ayoꞌn, e nɨmay:
―Ji tüg yëydɨjc huɨdi Félix 

yꞌixmajtz mach. 15
 Co nꞌoyɨch 

jɨm Jerusalén, chi je teedy 
mɨjtungmɨɨdpɨ etz judío mɨjꞌanäctɨjc 
xymɨxɨÿɨch, nibɨjctzohuɨÿ co Pablo 
nyajꞌögɨbɨch. 16

 Chi nꞌadzooyɨch 
co romanojäy caꞌ cötújcɨn jaduꞌn 
mɨɨdɨty nɨcxy yajꞌögy yɨ machyjäy 
ma caꞌnɨ ñayhuindɨnáayɨgɨxy 
mɨɨd je huɨdi mɨɨd ñayxɨÿii, jɨgɨx 
ñaygogapxɨɨyb nej anajty tɨ yxɨÿii. 
17

 Paady co je judíojäy ajcxy yꞌoy 
ya caꞌ nɨgoob tiempo nyajtɨgooyɨch 
com jabom nnɨcxɨch ma 
ngötujctaacɨch, e nniꞌaneꞌmdɨɨyɨch 
co huen yajmiñyii je Pablo. 18

 Co 
ajcxy ñayguëxɨꞌcɨ, je huɨdi anajty 
tɨ xɨÿ, caꞌ jac ni ti ayuc anajty 
ajcxy mɨɨdɨty jaduꞌn nej ɨɨch 
anajty tɨ ndijyɨch. 19

 Jëyɨ janchtɨy 
co jaduꞌn anajty ymɨnaangɨxy co 
Pablo tɨ ytundɨgooy ma yɨꞌ ajcxy 
ycostumbre huinmaꞌñ, etz Pablo 
capxhuäcxy co je Jesús huɨdi oꞌc, 
juugyñɨ jeꞌ. 20

 Com ɨɨch caꞌ nnejhuɨÿ 
nej ndunɨpɨch mɨɨd jada jaduꞌmbɨ 
huinmaꞌñ, chi nꞌamɨdooyɨch Pablo, 
pen nɨcxam anajty Jerusalén, jɨgɨx 
jɨm ngatɨyduñɨch mɨɨd jadayaabɨ 
ycɨxpɨ. 21

 Pablo cɨꞌm mɨnañ co 
nïgɨ oy yajtɨydunɨpy jɨm ma 
je emperador huɨdi aneꞌm jɨm 
Roma. Chi nniꞌaneꞌmdɨɨyɨch co 
huen jacmachꞌɨñäy, ixtɨ coonɨ 
nguexɨpyɨch jɨm Roma ma César.

22
 Chi je rey Agripa ymɨnañ:

―Nañ ooy ɨɨch njaꞌamɨdoꞌidaanɨ 
Pablo yꞌayuc.

Chi Festo yꞌadzooy:

―Jabom jëbɨ ayuc mɨdohuɨpy.
23

 Com jabom miiñ Agripa 
etz Berenice mɨɨd mayjäy etz 
xuuxpɨdɨjc, chi ytɨgɨɨy ajcxy ma 
tɨydundac mɨɨd je soldado huindzɨn 
ajcxy, etz huinmɨjꞌanäctɨjc. Chi 
Festo capxyñiguejxy co huen 
Pablo nɨcxy yajtzonyii. 24

 Chi Festo 
ymɨnañ:
―Rey Agripa, etz tügꞌócɨy 

mɨjꞌanäctɨjc huindzɨndɨjc huɨdi 
ya tɨ mnayyöymújcɨgɨxy mɨɨd 
ɨɨch ajcxy, cha jeꞌ je yëydɨjc huɨdi 
oy yɨ judíojäy tɨ yxɨÿii ma ɨɨch. 
Xymɨxɨÿɨch jɨm Jerusalén, e nañ 
ya Cesarea, e jatyɨmymɨnaangɨxy 
co jëbɨ yꞌögy. 25

 Caꞌ ti tɨ tundɨgooy, 
paady caꞌ huaad nyajꞌögyɨch. Com 
tɨ cɨꞌm ñayñibɨjctzohuɨÿii co jɨm 
yajtɨydunaꞌñ ma je emperador 
jɨm Roma, paady tɨ nꞌaꞌɨxɨÿɨch 
co nguexaañɨch. 26

 E com caꞌ 
ni ti tɨyꞌajt nej nijayɨḧuɨbɨch 
nhuindzɨnɨch, je emperador César, 
mɨɨd yɨꞌ ycɨxpɨ, paady nyajmiiñɨch 
ma miich ajcxy, etz tɨm jayɨjp ma 
miich mhuinduu, rey Agripa, jɨgɨx 
jëbɨ mꞌamɨdohuɨpy e nmɨɨdꞌidɨpyɨch 
ti ii njáayɨbɨch. 27

 Caꞌ jaduꞌn yꞌóyɨty 
nɨcxy nguexyɨch tüg machyjäy jɨm 
ma je mɨjꞌaneꞌmbɨ e caꞌ ni ti tɨyꞌajt 
mɨɨdɨty nej tɨ yxɨÿii.

Pablo nimɨydägy nej anajty 
yjatyɨn ma je rey Agripa

26  Chi je rey Agripa nɨmay 
Pablo:

―Jëbɨ cɨꞌm mnayñimɨydägyii.
Chi Pablo yujcxajy ycɨꞌ e ytɨgɨɨy 

nayñïgapxtuutɨp, ymɨnañ:
2

 ―Jotcujc nayjɨhuɨÿiijɨch, co jëbɨ 
nmɨydägyɨch ma miich, rey Agripa, 
jɨgɨx nayñïgapxtüdɨɨybɨch tügꞌócɨy 

jaduꞌn nej judío jäy tɨ xyxɨÿɨch. 
3

 Com miich mnejhuɨɨyb yajxon nej 
judíojäy ajcxy yhuinmaꞌñ mɨɨdɨty, 
etz tijaty tzip yɨꞌ ajcxy ymɨɨd, etz 
jaduꞌn nej yɨꞌ ajcxy yꞌixpɨj́cɨn oy 
ñayꞌijxquíipxɨgɨxy.

Pablo nigapxy nej anajty chɨnäy 
ma anajty caꞌnɨ yjothuimbity

4
 Tügꞌócɨy judíojäy ñejhuɨɨyb 

nej tɨ ndzɨnäyɨch ma yɨꞌ ajcxy 
jɨm ma nnaaxjotɨch etz jɨm 
Jerusalén maabɨ nyeecpɨdzɨmyɨch. 
5

 E yɨꞌ ajcxy ñejhuɨɨyb nañ 
jaduꞌn, e jëbɨ nigapxcɨxy jaduꞌn 
nej tɨ nyujcyeecpɨꞌatyɨch. Hueꞌ 
naydijyiijɨch anajty fariseojäy, 
je tügpɨcpyɨ jäy huɨdi mɨctägy 
je judío jäy ycostumbre etz 
ycötújcɨn payöyɨp. 6 E jadachambɨ 
xytɨyduñɨch mɨɨd co njɨjpꞌixyɨch co 
Dios yajjugypɨgaꞌñ yɨ jäy ajcxy tɨɨbɨ 
yꞌoꞌccɨxy, jaduꞌn nej Dios yajnɨmay 
nmɨjꞌap nmɨjteedy jecyꞌajty. 7 Je 
majmetzpɨcypɨ Israel ymang 
yꞌap yꞌoc yꞌahuijxpy mɨna Dios 
cuydunaꞌñ nej anajty tɨ yajnɨmäyii 
jeꞌ ajcxy ymɨjꞌap ymɨjteedy. Paady 
ajcxy Dios ojadaty huindzɨgɨÿ 
xɨɨm tzuum. Miich, rey Agripa, 
nmɨbɨcyɨch co Dios yajjugypɨgɨpy 
je jäy tɨɨbɨ yꞌöccɨxy, paady ycɨxpɨ yɨ 
judíojäy yxɨÿɨch. 8 ¿Naꞌamy co caꞌ 
miich ajcxy mɨbɨgaꞌñ co jëbɨ Dios 
yajjugypɨcy je tɨɨbɨ ajcxy yꞌögy?

Nej anajty Pablo jayɨjpꞌaty 
mɨbɨjcpɨdɨjc ixhuɨdity pahuɨdity

9
 Jecyɨp ɨɨch hueꞌ ndijyɨch 

oy nduñɨch co anajty 
ndzachmɨdzipꞌadyiijɨch je Jesús 
je Nazaretpɨ. 10

 E jaduꞌn nduñɨch 
jɨm Jerusalén. Mɨɨd je teedy 

HECHOS 25 ,  26

El Nuevo Testamento en el mixe de Coatlán © La Liga Bíblica 1976, 2009



303

mɨjtungmɨɨdpɨ ycötújcɨn nbɨdaacɨch 
Jesús yjäy may pujxtɨgoty. E co 
ajcxy yajꞌoꞌcy, nañ nïgapxpejt ɨɨch 
co huen yajꞌöccɨxy. 11

 E nnɨcxyɨch 
anajty majaty judío ñaymujctac 
jɨm ndzaachytuñɨch huɨdi ajcxy 
mɨjpɨdacp anajty Jesús, jɨgɨx 
ajcxy yꞌixmadzɨpy jeꞌ ymɨbɨj́cɨn 
co Jesús jeꞌ jeꞌ je Cristo. Nïgɨ 
anajty nmɨjotmätcootyɨch ixtɨ 
nbahuɨdijttacyɨch huingnaax 
huinggajp.

Pablo nimɨydägy jadügꞌoc 
nej yjothuimbijty

12
 Mɨɨd yɨ jaduꞌmbɨ huinmaꞌñ 

nnɨcxyɨch anajty jɨm Damasco. 
Je teedy mɨjtungmɨɨdpɨ anajty 
xyquejxpɨch, e xymöyɨch anajty 
cötújcɨn. 13

 E tüꞌam, señor rey, 
ɨɨch anajty nɨcxy, cujc xɨɨ anajty 
co nꞌijxyɨch tügɨ tɨɨcxɨn jacmɨc 
caꞌydɨ xɨɨ ytɨɨcxɨn chooñ tzajpjoty, 
xyñigɨdacyɨch etz nañ jaduꞌn 
huɨdi anajty ajcxy xymɨɨdnɨcxɨch. 
14

 Huinꞌit nidügꞌócɨy ɨɨch ajcxy 
ngɨdaday, e nmɨdooyɨch tüg ayuc 
xymɨgapxɨch mɨɨd hebreo yꞌayuc, 
xyñɨmäyɨch: “Saulo, Saulo, ¿nej 
co chach xypahuɨdijttägyɨch? 
Cɨꞌm nayyajtzaachɨÿii jaduꞌn nej 
huaj yuub co jɨjpconebɨÿ huɨdi 
mɨɨd ñumygumyii.” 15

 Huinꞌit 
nꞌadzooyɨch, nnɨmaayɨch: “¿Mbɨn 
miich Huindzɨn?” E je Huindzɨn 
xyñɨmaayɨch: “Ɨɨch jeꞌ Jesús je 
huɨdi miich mdzachpahuɨdijttacpy. 
16

 Pɨdɨg̈ e tɨnaaygugɨꞌ, com tɨ 
nnayguëxɨg̈yiijɨch ma miich jɨgɨx 
xymɨdunɨpyɨch etz mgodɨyꞌajtꞌadɨpy 
jaduꞌn nej cham tɨ nyajnɨmäy tɨ 
nyajnejhuɨÿ, etz jaduꞌn nej jiinɨ 
njacyajꞌixaꞌñ njacyajnejhuɨḧuaꞌñ. 

17
 Ɨɨch miich nnihuänɨp nyajtzögɨp 

ma yɨ judíojäy, etz nañ ma huɨdi 
caꞌ yjudíojäyɨty. Ɨɨch miich jɨm 
nguejxpy ma huɨdi caꞌ yjudíojäyɨty. 
18

 Nɨcx jɨm myajhuinjɨhuɨɨygɨxy ɨɨch 
ndɨyꞌajt, huen ixmach ajcxy yɨ jɨbɨc-
huinmaꞌñ e jaduꞌn ypɨdzɨmɨpy ajcxy 
ma je mujcuꞌ yꞌanéꞌmɨgɨxy, etz 
mɨjnɨcxpedɨpy ajcxy Dios ytɨyꞌajt. 
Co ajcxy mɨbɨgɨpy mɨjpɨdägɨpy ɨɨch 
ndɨyꞌajt huinꞌit nmöhuɨbɨch tɨgɨydac 
tzajpjoty ma yɨ oyjäydɨjc ity tɨɨbɨ 
Dios yajpocyñïhuächyii.”

Pablo cuyduñ nej anajty 
tɨ yꞌijxmañɨÿɨn

19
 Rey Agripa, jaduꞌn tɨ 

ngapxymɨdooyɨch huɨdi nꞌijxɨch 
nmɨdoohuɨch tzoon tzajpjoty. 
20

 Jayɨjp ngapxhuäcxɨch Dios yꞌayuc 
jɨm Damasco, chi ngapxhuäcxɨch 
jɨm Jerusalén etz tügꞌócɨy Judea 
ñaaxjot, etz cham ngapxhuäcxɨch 
Dios yꞌayuc ma huɨdi caꞌ yjudíojäyɨty. 
Nyajnɨmáaygɨxyɨch huen 
jothuimbijtcɨxy, huen mɨbɨjccɨxy 
Dios yꞌayuc ytɨyꞌajt, etz huen 
yajtungɨxy oyjot oyhuinmaꞌñ jɨgɨx 
ñiguëxɨg̈ɨpy co tɨ yjothuimbijtcɨxy. 
21

 Mɨɨd jada ycɨxpɨ xymajchɨch ajcxy 
je judíojäy ajcxy ma Dios ytɨjc, e 
xyajꞌögáangɨxyɨch anajty. 22

 Mɨɨd 
co Dios tɨ xypubety tɨ xypudɨgɨÿɨch 
cha nyajpaadyɨch juugy. 
Ngapxhuäcxyɨch Dios yꞌayuc ytɨyꞌajt 
ma tügꞌócɨy ayoobtɨjc etz ixpɨcytɨjc. 
Tügꞌócɨy huɨdi ngapxpyɨch je 
Dios yꞌayucnajtzcapxɨɨybɨ jaay 
jecyꞌajty, etz je Moisés nañ jaduꞌn 
jaay jecyꞌajty co jaduꞌn ytunaꞌñyii 
yjadaꞌñyii. 23

 Hueꞌ yajmɨnaꞌñ co 
je Cristo copɨcy ayoꞌn tzaachypɨ 
yajnaxɨpy, e yꞌögɨpy e huinꞌit 

jugypɨgɨpy, e jeꞌ jeꞌ je jayɨjp jäy 
huɨdi jugypɨgɨp co anajty tɨ yꞌögy. E 
yajcapxhuäcxɨp je ayuc ytɨyꞌajt ma 
ɨɨch ajcxy judíojäy, etz ma huɨdi caꞌ 
yjudíojäyɨty.

Pablo jahueenɨ 
cayajjothuimbijty Agripa

24
 Co Pablo jaduꞌn ymɨnañ ma 

anajty ñayñïgapxtüdyii, chi Festo 
mɨc mɨnañ:
―¡Mlocjɨɨyb miich Pablo! Mɨɨd je 

ixpɨj́cɨn nïgɨ mꞌahuimbity locɨ.
25

 Chi Pablo yꞌadzooy:
―Caꞌ ɨɨch nlocɨjɨÿ, miich 

mɨjtungmɨɨdpɨ Festo. Yɨ huɨdi 
ɨɨch ngapxpyɨch jeꞌ jeꞌ tɨyꞌajtɨp 
etz janchɨp. 26

 Yɨ rey Agripa 
ñejhuɨydaayb yɨꞌ tügꞌócɨy jada, 
paady nmɨydägɨch aamɨc jotmɨc ma 
yɨꞌ yhuinduu; com nnejhuɨɨybɨch co 
yɨꞌ ñejhuɨydaayb jada tügꞌócɨy, com 
canan hueꞌ jada yajtuuñ yajmɨydacy 
ayüchytuum. 27

 ¿Nej mmɨbɨjcpy, 
miich rey Agripa, jaduꞌn nej ajcxy 
ymɨnañ yɨ Dios yꞌayuccojaaybɨ? 
Nnejhuɨɨybɨch co miich mmɨbɨcy.

28
 Chi je rey Agripa yꞌadzooy, 

ymɨnañ:
―Janch tɨm jayinjaty jahuenjaty 

miich xycayajmɨbɨcyɨch Jesucristo.
29

 Chi Pablo ymɨnañ:
―Oy yjayinjaty yjahuenjatyɨty ooy 

mɨjcajee mgamɨbɨcy, chojcpy Dios 
co miich mmɨbɨgɨpy Jesucristo etz 
nañ jaduꞌn tügꞌócɨy jäy huɨdi cham 
xyꞌamɨdooꞌíjtɨp ɨɨch nꞌayuc. Dios 
chojcpy co mmɨbɨgɨpy Jesucristo 
jaduꞌn nej ɨɨch nmɨbɨcyɨch, jëyɨ 
janchtɨy co caꞌ mmachꞌidɨpy jaduꞌn 
nej ɨɨch nmachꞌityɨch.

30
 Co je Pablo ymɨydactay, chi 

je rey etz gobernador ytɨnayɨg̈y 

quipxyɨ mɨɨd Berenice etz jacjadyii 
huɨdi anajty ajcxy jɨm. 31

 Chi ajcxy 
ahuingujc oy capxyöygɨxy Pablo 
ypocy, ñayñɨmáayɨgɨxy miñ xyɨpy:
―Jada yëydɨjc caꞌ jada ti 

tundɨgoy, caꞌ ypadyii nɨcxy yꞌögy, 
ni caꞌ ypadyii nɨcxy ymachꞌɨñäy 
pujxtɨgoty.

32
 Chi Agripa nɨmay Festo:

―Jëbɨ ixyipy nnajtzmadzɨɨyɨm 
Pablo co caꞌ cɨꞌm 
ycanayñibɨjctzohuɨɨyɨ co huen 
tɨydunyii je emperador César jɨm 
Roma.

Pablo yajnɨcxɨ jɨm Roma

27  Co ajcxy yajnihuinmayɨɨy 
co xyquexáangɨxyɨch 

jɨm Italia, chi Pablo yajcɨÿejc mɨɨd 
jacjadyii machyjäy ma tüg capitán 
huɨdi anajty yxɨɨ Julio, jeꞌ huɨdi 
nihuindzɨnꞌajtp tügpɨcy soldadtɨjc 
huɨdi anajty yxɨɨ batallón Augusto. 
2

 Chi ɨɨch ajcxy ndɨgɨy ma tüg 
barco huɨdi yhuindzɨn cogajpɨp 
jɨm Adramitio. Je barco hueꞌ anajty 
ñɨcxaꞌñ ma nijëjɨty barco jättac jɨm 
Asia ñaaxjot. Chi ɨɨch ajcxy ndzoonɨ. 
Mɨɨd ɨɨch anajty ajcxy Aristarco 
huɨdi anajty cogajpɨp Tesalónica jɨm 
Macedonia. 3 Com jabom ɨɨch ajcxy 
njaꞌty ma barco jättac jɨm Sidón. Jɨm 
je Julio paꞌayoy Pablo, e ahuaatzɨ 
ytuꞌ co huen nɨcxy coꞌixɨÿ ymɨgügtɨjc, 
etz huen jeꞌ ajcxy yajcayyii yajꞌügyii. 
4

 Co ɨɨch ajcxy ndzooñ jɨm Sidón, 
chi je naax mejyꞌagujcpɨ yhuɨꞌmnɨ 
anajtyꞌamy huɨdi yxɨɨ Chipre, mɨɨd 
co je poj anajty jɨjpcobojɨÿ je barco. 
5

 Chi je barco huinyöyñajxy je Cilicia 
ñaaxjot etz Panfilia ñaaxjot, oy 
njädyɨch ajcxy jɨm Mira, tüg cajp jɨm 
Licia ñaaxjot.

6
 Jɨm je capitán paty tüg 

Alejandría ybarco hueꞌ anajty 
ñɨcxy jɨm Italia. Chi je capitán 
ɨɨch ajcxy xyajbarcotɨgɨɨy. 
7

 Canaag xɨɨ ɨɨch nyöy janch 
oñdägy, adzaach ɨɨch ajcxy 
njaꞌty mɨhuingon je Gnido co 
anajty je poj tzach jɨjpcobojɨÿ je 
barco. Najx ɨɨch ajcxy mɨhuingon 
Salmón, etz njüyöyꞌahuɨdijtyɨch 
ajcxy Creta je mejyꞌagujcpɨ naax. 
8

 Adzaach ɨɨch ajcxy njaꞌty ma 
barco jättac huɨdi anajty yxɨɨ 
Buenos Puertos, mɨhuingon Lasea.

9
 Tɨ ɨɨch ajcxy ooy anajty 

nxɨɨdɨgoy, e ooy anajty 
ycodzɨgɨj̈ɨty je barco yajyöyɨɨ. 
Tɨ anajty je ayuuxɨɨ ñajxnɨ, e 
tɨ mɨhuingon anajty je poj tuu 
tiempo huɨdi jäy ytijpy invierno. 
Paady Pablo je soldado huindzɨn 
jaccapxhuijy, 10

 chi Pablo 
ymɨnañ:
―Huindzɨndɨjc, jaduꞌn nej yam 

codzɨgɨꞌ jada ooy co njacnɨcxɨm 
barcojoty, caꞌ yjecyɨty co nɨcxy 
ndɨgooyɨm mɨɨd barco etz mɨɨd 
ñidzɨmy etz nꞌoꞌctaayɨm.

11
 E je soldado huindzɨn 

yjacmɨjpɨdac oy je barco 
yajyöybɨ yꞌayuc etz je barco 
capitán yꞌayuc, caꞌydɨ Pablo 
yꞌayuc. 12

 Com jeꞌ co je barco 
yjättac caꞌ anajty yꞌóyɨty, nɨcxy 
jɨm yajnajxcɨxy je poj tuu 
tiempo, chi je jacmaybɨ ajcxy 
yhuinmaꞌñypɨdacy, co jëbɨ 
barco yjacyöy, ocꞌixaangɨxy pen 
yjätcɨxy jɨm Fenice ma Creta 
ñaaxjot. Jɨm ma tüg barco 
yjättac huɨdi yꞌaguu najtzꞌixɨɨyb 
ma xɨɨ pɨdzɨmy, e jɨm anajty je 
poj tuu tiempo yajnaxaangɨxy.

Je mɨjpoj mɨjtɨgoy ma je mejy
13

 Jaduꞌn yjajty co je jɨɨnboj 
hueenɨ ypɨdzɨɨmy, huinꞌit huinmay 
ajcxy co jëbɨ yjactüyöy je barco. Chi 
ajcxy yajpɨdɨg̈y je mɨj pujx huɨdi 
barco yajtɨnayxɨjp, e yajyöychooñ 
je barco. Chi ñɨcxy je barco mejypaꞌ 
mejypaꞌ ma Creta ñaaxjot. 14

 Huinꞌit 
hueenɨ tiempo ñajx, chi je mɨcpoj 
miiñ ma tɨɨchpoj pɨdzɨmy, huɨdi 
jäy ytijpy Euroclidón, jaduꞌn 
yhuimbɨdzɨm, Noreste. 15

 Chi je mɨc 
poj yajtütɨgajch je barco, e com 
caꞌ anajty ndɨmdüyöygɨxnɨ mɨɨd 
je poj ycɨxpɨ, chi je mɨc poj ɨɨch 
ajcxy xyajnɨcxy adzip ma anajty 
tzocy. 16

 Najx ɨɨch ajcxy mɨhuingon 
tüg naax mutzpɨ mejy agujcpɨ 
huɨdi yxɨɨ Clauda, e adzaach ɨɨch 
ajcxy nyujcjugujcy je mutz barco 
huɨdi anajty miimb ixxodzɨÿ ma 
je mɨjpɨ. 17

 Co ajcxy jugujcpɨdzɨmy 
je mutz barco, chi ajcxy yajtuuñ 
maychaay e xojtzmujcy je barco 
aguu. Chi ajcxy yajmɨnajcy je 
huit huɨdi anajty poj mɨc tzach 
ymajchyp. Jeꞌ co chɨgɨɨygɨxy co 
chɨmnɨcxɨɨyb je barco jɨm ma mejy 
huɨdi caꞌ yꞌagomɨty, ma püjot huɨdi 
yxɨɨ Sirte. Chi ajcxy ñayyejcɨ huen 
poj yajnɨćxɨgɨxy. 18

 Com jabom, 
com ooy mɨc anajty je poj, chi 
ajcxy je chɨmy mejy cöjɨbijptaayɨ. 
19

 Je mɨdugɨɨg xɨɨbɨ, chi ɨɨch ajcxy 
nmejycöjɨbijptay je tungbejt huɨdi 
yajtumyb ma je barco. 20

 Tɨ anajty 
canaagxɨɨ ñajxnɨ e ɨɨch ajcxy caꞌ ma 
xɨɨ madzaꞌ nꞌocꞌíjxcɨxnɨ, mɨɨd je mɨj 
poj ycɨxpɨ huɨdi anajty ɨɨch ajcxy 
xychachyajtüyöyp. Hueꞌ ɨɨch ajcxy 
ndijcɨxy co tɨ ndɨgóoygɨxyɨch, caꞌ 
ndijy ɨɨch ajcxy ndzögɨpy.

21
 Tɨ anajty xɨɨ tiempo ɨɨch ajcxy 

nyajnajxcɨxy jaygay, chi Pablo 
ytɨnayɨg̈y, nɨmay je jäy ajcxy:
―Yëydɨjctɨjc, co ɨɨch miich ajcxy 

xycacapxymɨdoy caꞌ ngatzoonɨm 
jɨm Creta ñaaxjot, e caꞌ ixyipy 
jada ayoꞌn yam jaduꞌn nbaatɨm. 
22

 Jadachambɨ caꞌ mdajcɨxy 
mmaygɨxy, caꞌ ni pɨn ytɨgoyaꞌñ, 
oy je barco yjatɨgoy. 23

 Amygoodz 
je nHuindzɨn Dios tüg yꞌángel tɨ 
ñayguëxɨg̈yii ma ɨɨch, je Dios huɨdi 
ɨɨch ngapxymɨdooybɨch, yɨꞌ tɨ 
quexy. 24

 Je ángel tɨ xyñɨmäyɨch: 
“Caꞌ mdzɨgɨÿ, Pablo, copɨcy co 
mjatyjädɨpy ma je mɨjꞌaneꞌmbɨ, 
je César yhuɨnduu. Mɨɨd miich 
ycɨxpɨ, Dios ñihuänamy yajtzögamy 
tügꞌócɨy huɨdi ji barcojoty, 
caꞌ ni tüg yꞌögɨpy.” 25

 Paady 
nayjotꞌamɨjmóoyɨgɨx, yëydɨjctɨjc, 
nmɨbɨjcpyɨch Dios co jaduꞌn 
yjadaꞌñ jaduꞌn nej yɨꞌ yꞌángel tɨ 
xyñɨmäyɨch. 26

 Ooy ycopɨcyɨty 
nɨcxy nmɨjpojpejtɨm ma tüg naax 
mejy agujcpɨ.

27
 Majmactz xɨɨ je mɨc poj anajty 

yajyöyii je barco oyñinej jɨm ma je 
mejy huɨdi yxɨɨ Adria, chi mɨjcutz 
je barco yajyöybɨ jɨhuɨꞌñybɨjcy co 
anajty tɨ mɨhuingoñ naax. 28

 Chi 
ajcxy quipxy je nɨɨ jaduꞌñɨ anajty 
ycɨcyɨty, e hueꞌ ajcxy quipxy iipx 
xap ycɨcyɨty. Jahuengɨ huinꞌit 
jadügꞌoc ajcxy quipxy je nɨɨ, e hueꞌ 
oy quipxcɨxy majmocx xap ycɨćyɨty. 
29

 E co anajty chɨgɨɨygɨxy co tijy je 
barco jɨjpcobonɨḧuɨpy ma tzaagop, 
chi ajcxy pɨdacy nɨɨjoty mɨdaax 
pujx ma barco yꞌɨjx, je huɨdi yxɨɨjɨp 
anclas, janch tzɨgɨɨyb anajty ajcxy 
yꞌahuijxcɨxy coonɨ xɨɨmɨḧuɨpy. 
30

 Chi jeꞌ ajcxy huɨdi anajty barco 

yajyöyp yhuinmaꞌñybaty co 
yquëgaꞌñ ameech. Chi ajcxy pɨdacy 
nɨɨhuingɨx́y je mutz barco. Chi 
ajcxy ñaybɨdaacɨ jaduꞌn nej jɨhuɨɨy 
je ancla jac yajmɨnagaangɨxy jɨm 
ma barco yhuinduu. 31

 Huinꞌit Pablo 
nɨmay je soldado huindzɨn etz je 
soldadtɨjc:
―Pen caꞌ jada huɨꞌmgɨxy ma barco, 

caꞌ miich ajcxy mejy ypɨdzɨmɨpy.
32

 Huinꞌit ajcxy tzujctujcy je tzaay 
huɨdi je mutz barco anajty mɨɨd 
ycoxochɨty, chi ajcxy yajcäy je 
mutz barco nɨɨjoty, e chi je mejy 
yajnɨcxyɨ.

33
 Moñyɨ Pablo mɨgapxy je jäy 

ajcxy, chi ajcxy nɨmay co huen 
huingayñajxcɨxy, chi Pablo ymɨnañ:
―Cham majmactz xɨɨ ma 

miich ajcxy caꞌ mmaagɨxy, e ni 
caꞌ mgaaygɨxy mꞌuuccɨxy. 34

 Tun 
mayꞌajt caaygɨxy oy jaduꞌñyɨ, copɨcy 
jada co njatyñïdzooctähuaanɨm, ni 
tüg ngöhuay caꞌ ytɨgoyaanɨm.

35
 Co Pablo jaduꞌn ymɨnanday, chi 

tüg tzajcaagy conɨg̈y, chi jayɨjp 
Dioscojuyip yajnajxy mayjäy agujc, 
chi tujc-huäcxy etz ytɨgɨɨy ajcxy 
caaybɨ. 36

 Mɨcꞌamy je jäy ajcxy 
yjotmɨgɨyday nidügꞌócɨy, e chi 
ajcxy ytɨgɨɨy caaybɨ. 37

 Hueꞌ anajty 
ñaybáatɨgɨxy barcojoty mejtz 
mɨgoꞌpx jatugɨꞌpx majmocxtüg 
jäy. 38

 Co ajcxy ycayday, chi 
jacnɨɨgöjɨbijpy je trigo, jɨgɨx huen 
cömɨnacy je barco chɨmy.

Chi barco tüg yquiñ
39

 Co yxɨɨmɨɨy, chi je barco 
yajyöybɨ caꞌ ijxcapy je naax, e 
yꞌijxpaty tüg it ma mejy huen 
ycoguegɨÿ, e jɨm anajty püjot. Chi 
ajcxy yhuinmaꞌñybaty coꞌixaangɨxy 

pen jëbɨ jɨm yjäty je barco. 40
 Chi 

ajcxy tzujctujcy je tzaay huɨdi 
anajty mɨɨd yxochɨty je anclas, e 
chi anclas yhuɨꞌmnɨ nɨɨjoty, huinꞌit 
ajcxy mɨguejɨɨy je nɨɨgaap huɨdi 
tumb co tümöy je barco. Chi huit 
jadügꞌoc ajcxy pɨdacy huɨdibɨ 
pojmajtzp. Chi je barco ytɨgɨɨy yöyb, 
tɨɨy ajcxy yajnɨcxy ma püjot. 41

 E 
chi oy mɨnaybadyii ma anajty je 
mejy mejtz it oy mɨc ycujyɨn, chi 
oy yjëpxy püjoty. Je barco jɨjp oy 
ytɨgɨÿ tätzpɨcy caꞌ huaad yꞌocyücxnɨ, 
e je barco ɨjx oy ytɨgɨɨyñ 
aguejthuäcxpɨ ymɨɨd je mejy 
püjoty ymɨjaa. 42

 Chi je soldado 
yjayajꞌögaañ je machyjäy caꞌydɨ 
yqueeccɨxy ayaahuɨp. 43

 Je soldado 
huindzɨn caꞌ aꞌɨxɨɨy nɨcxy yajꞌögyii 
Pablo, chi nɨmay soldado ajcxy co 
huen ixmajtzcɨxy yɨ machyjäy. Chi 
je soldado huindzɨn nɨmay je jäy 
ajcxy co huen nɨɨdɨgɨɨygɨxy pɨnjaty 
jajtp yau. 44

 E huɨdi caꞌ jajtcɨxy yau 
jaydëbɨ nɨɨdɨgɨɨygɨxy mɨɨd puꞌy etz 
mɨɨd barco pedasɨ. Jaduꞌn ajcxy 
nidügꞌócɨy ymejy ypɨdzɨmday.

Pablo yjädy ma tüg naax 
mejyꞌagujcpɨ huɨdibɨ yxɨɨ Malta

28  Co ɨɨch ajcxy nɨɨbɨdzɨmday, 
chi ɨɨch ajcxy nejhuɨy co 

je naax mejy agujcpɨ hueꞌ anajty 
yxɨɨ Malta. 2 Je conaax ajcxy ooy 
oyjäyꞌajtɨn tuuñ mɨɨd ɨɨch ajcxy, chi 
ajcxy yajmɨjɨɨy jɨɨn mɨj, mɨɨd co 
anajty ooy ytɨɨchɨty, etz co anajty 
ooy ytuubojy. Chi xyñɨmay ɨɨch 
ajcxy co miiñ nꞌocxáamgɨxyɨch. 
3

 Chi Pablo ytɨgɨɨy jäxycajpmujcpɨ, e 
chi pɨdacy jɨɨnjoty. Chi tüg ahuaꞌn 
ɨyujc pɨdzɨmy, yquëgy anajty mɨɨd 
je anbɨ, chi Pablo ymajtzɨ ma ycɨꞌ. 

4
 Co je cogajp ajcxy ijxy je ahuaꞌn 

ɨyujc ytɨɨyñäy ma Pablo ycɨꞌ, chi 
ajcxy ñayñɨmaayɨ miñ xyɨpy:
―Jadayaabɨ yëydɨjc, jäy yajꞌöcpɨ 

jada. Oy caꞌ tɨ yꞌögy mejyjoty, je 
tɨydumbɨ tzajpjotypɨ caꞌ aꞌɨxɨÿ nɨcxy 
yjactzɨnäy.

5
 Chi Pablo ycɨꞌ huinxidicxy, e 

jɨɨnjoty oy ycäy je ahuaꞌn ɨyujc, e 
caꞌ Pablo ni nej yjajty. 6 E tügꞌócɨy 
je jäy tzachꞌahuijxcɨxy mɨna anajty 
yꞌocquiixɨg̈y, o mɨna anajty yꞌocꞌögy. 
Tɨ anajty ooy yꞌahuijxcɨxy jecy; co 
ajcxy ijxy caꞌ ni nej yjaty, chi ajcxy 
yhuinmaꞌñ yajtɨgajch. Ymɨnañ ajcxy 
co Pablo hueꞌ jadaꞌ yɨꞌ tüg dios.

7
 E mɨhuingon anajty je Publio 

ytɨjc, je huɨdi nigohuajcꞌajty je 
jɨmbɨ naax mejyꞌagujcpɨ. Je Publio 
xyajjättacɨch ajcxy, e xyajcaay 
xyajꞌuucɨch ɨɨch ajcxy yajxon tugɨɨg 
xɨɨ. 8 Jaduꞌn yjajtɨ co je Publio anajty 
yteedy ypɨgyii mɨɨd tooy gohuajc 
etz mɨɨdɨty anajty nɨꞌpypaꞌm. Chi 
Pablo oy ixy je paꞌmjäy. Chi Pablo 
Dios mɨbɨjctzoy, e chi cɨn̈ïxajy, e 
yajtzoocy. 9 Mɨɨd jadaay miñ ajcxy 
nijëjɨty paꞌmjäy huɨdi anajty ajcxy 
tzɨnaayb ma je naax mejyꞌagujcpɨ 
e chi ajcxy chooctäy. 10

 Mɨɨd jada 
ycɨxpɨ nyajcömay ɨɨch ajcxy, e 
nyajmooyɨch ɨɨch ajcxy tijaty huɨdi 
ɨɨch ajcxy nidüyöyɨpy barcojoty.

Chi Pablo oy yjädy jɨm Roma
11

 Tugɨɨg poꞌ ɨɨch ajcxy anajty 
tɨ nꞌijtnɨ jɨm. Chi ɨɨch ajcxy 
nbarcotɨgɨɨy ma tüg barco huɨdi 
anajty je tuuboj tiempo tɨ yajnaxy 
jɨm Malta. E je barco capitán jɨm 
anajty ycogajpɨty Alejandría. E je 
barco ymɨɨd anajty ahuɨnax huɨdi 
anajty yxɨɨ Cástor etz Pólux huɨdi 

ajcxy diosꞌajtpy. 12
 Chi ɨɨch ajcxy oy 

njäty ma je barco jättac huɨdi anajty 
yxɨɨ Siracusa. E jɨm ɨɨch ajcxy 
nhuɨꞌmɨɨy tugɨɨg xɨɨ. 13

 Ndzoñɨch 
ajcxy Siracusa barcojoty, nɨcxy ɨɨch 
ajcxy mejypaꞌ mejypaꞌ, ixtɨ njaꞌtyɨch 
ajcxy jɨm Regio. Com jabom oy 
ypɨdzɨmy jɨɨnboj, chi co maax oy 
njaꞌty ɨɨch ajcxy Puteoli. 14

 E jɨm 
ɨɨch ajcxy nbaaty nijëjɨty jäy huɨdi 
anajty mɨjpɨdaacp Jesús. Jeꞌ ajcxy 
xycohuanɨɨyɨch co ɨɨch ajcxy jɨm 
huɨꞌmɨpy tüg semaan. Chi ɨɨch ajcxy 
jadügꞌoc ndzooñ, nnɨcxyɨch ajcxy 
jɨm Roma. 15

 Je mɨbɨjcpɨdɨjc ajcxy 
huɨdi anajty jɨm Roma ymɨdou 
ajcxy ayuc co ɨɨch anajty ajcxy jɨm 
nɨcxy, chi ajcxy chooñ nijëjɨty oy 
xyjɨjpcobadɨɨ́ygɨxyɨch ma je cajp 
mercado mɨɨd huɨdi anajty yxɨɨ 
Foro de Apio. Jacjadyii mɨbɨjcpɨdɨjc 
oy xyjɨjpcobadɨÿɨch ma tüg jättac 
huɨdi anajty yxɨɨ, Tres Tabernas. 
Co Pablo jɨjpcoꞌixɨɨy je mɨbɨjcpɨdɨjc 
ajcxy, chi Dioscojuyip yajnaxy etz 
ñayjɨhuɨɨyɨ janch jotcujc. 16

 Co 
ɨɨch ajcxy njaꞌty jɨm Roma, chi 
je soldado huindzɨn cɨÿejcy je 
machyjäy ma je comandante, per 
aꞌɨxɨɨyb co Pablo tzɨnäy ahuingujc 
ma tüg pɨjctzoydɨjc, jëyɨ anajty tüg 
soldado ycuendꞌadyii.

Chi Pablo Dios yꞌayuc 
capxhuäcxɨ jɨm Roma

17
 Tugɨɨg xɨɨ maabɨ Pablo anajty 

yjäty jɨm Roma co capxyñiguejxy je 
judío huinmɨjꞌanäctɨjc huɨdi anajty 
ajcxy tzɨnaayb jɨm Roma. E co ajcxy 
ñaymujcɨ, chi Pablo ymɨnañ:
―Mɨgügtɨjc ajcxy, oy ɨɨch caꞌ ti 

ndundɨgooyɨch mɨɨdɨ judío jäy 
ajcxy etz mɨɨd ajt nmɨjꞌap nmɨjteedy 

ycötújcɨn, chi je judíojäy ajcxy 
xymajchɨch etz xycɨÿejcɨch ma 
romano tungmɨɨdpɨ jɨm Jerusalén. 
18

 Co je romano tungmɨɨdpɨ ajcxy 
xyꞌamɨdooyɨch, huinꞌit ajcxy 
xyjanajtzmadzɨḧuaañɨch, caꞌ ti 
ajcxy paaty ma ɨɨch huɨdi ajcxy 
xyajcoꞌögɨḧuɨbɨch. 19

 Co je judíojäy 
yjotmätcoty ajcxy, caꞌ ajcxy 
aꞌɨxɨÿ co nyajnajtzmadzɨḧuɨbɨch, 
chi nayñibɨjctzohuɨɨyɨch 
co nyajtɨydunɨpyɨch ma je 
mɨjꞌaneꞌmbɨ ya Roma, oy ɨɨch 
caꞌ ti xɨḧuɨn nmɨɨdɨty mɨɨd 
ɨɨch nmɨgonaax nmɨgogajpɨch. 
20

 Paady tɨ ngapxyñiguejxcɨxy co 
nyajmɨɨdmɨydägaꞌñ ajcxy tigɨx́ 
co nmachꞌityɨch. Mɨɨd co ɨɨch 
ajt nꞌahuijxɨm co Dios nihuänaꞌñ 
yajnïdzögaꞌñ yɨ Israel jäy etz 
yajjugypɨgaꞌñ je jäy tɨɨbɨ yꞌöccɨxy. 
Paady jadachambɨ nyajpaadyɨch 
mach.

21
 Chi ajcxy yꞌadzooy:

―Caꞌnɨ ɨɨch ajcxy ni ti necy 
xyñijäty huɨdi tzoomb jɨm Judea 
mɨɨd miich ycɨxpɨ. E ni tüg ajt 
nmɨgügtɨjc caꞌ jɨbɨc xyñimɨydägy. 
22

 Njaꞌamɨdoꞌidaamyɨch jaduꞌn nej 
miich mmɨydägy, com nnejhuɨybɨch 
co huen ymaꞌámyɨty jäy 
ymɨdzipꞌajty je jemybɨ yꞌijxpɨjcɨn.

23
 Chi tüg xɨɨ ajcxy agapxtujcy. 

Co oy paady mɨna anajty tɨ 
agapxtujccɨxy, chi mayjäy 
ñayyöymujcɨ ma je Pablo 
anajty jättac mɨɨdɨty. Jopy ajcxy 
yajtzondacy capxɨɨ mɨydägɨɨ 
ixtɨ ycootztzuuꞌɨɨy, jaduꞌn Pablo 
tzachyajnɨmaaygɨxy je Dios yꞌayuc 
nej Dios yhuinmaꞌñ mɨɨdɨty. E 
yajjothuimbidaangɨxy anajty ma je 
Jesús mɨɨd co capxtɨc̈xy je Moisés 

ycötujcɨn nej anajty yjaybetyɨty, 
etz jacjadyii ayuc cojaaybɨ ñecy. 
24

 Nijëjɨty cöbɨjc ajcxy nej Pablo 
anajty ymɨnaꞌñ, etz nijëjɨty caꞌ ajcxy 
mɨbɨjcy. 25

 Co caꞌ anajty ajcxy miñ 
xyipy yajtügɨɨy yhuinmaꞌñ, chi 
ajcxy ixy caꞌixy yöychóongɨxnɨ. Chi 
Pablo ymɨnañ:
―Tɨytudägy je Espíritu Santo 

nɨmay je nmɨjꞌap nmɨjteedy ajt 
co yajcapxy je profeta Isaías co 
ymɨnañ:
 26 Nɨcx nɨmaꞌ je jäy ajcxy: Miich 

ajcxy oy mjamɨdohuɨpy 
nꞌayucɨch, per caꞌ ajcxy 
mhuinjɨhuɨḧuɨp; oy 
mjahuindɨɨ́cxcɨxɨpy, e caꞌ 
ajcxy mhuinjɨhuɨḧuɨpy.

 27 Com jada jäy ajcxy hueꞌ 
yjotꞌahuimbijtcɨxy janch juuñ, 
e ymɨdoogɨxy oyñinej, jaduꞌn 
nej jɨhuɨy yhuimbïdzꞌijtcɨxy, 
e ni caꞌ yꞌocꞌíjxcɨxy mɨɨd 
yhuiin e ni caꞌ ocmɨdoogɨxy 

mɨɨd ytaꞌtzꞌac, ni caꞌ 
huinjɨhuɨɨygɨxy mɨɨd 
yjot yhuinmaꞌñ, ni caꞌ 
minɨpy ajcxy ma ɨɨch jɨgɨx 
myajtzögɨbɨch.

28
 Nejhuɨɨ́ygɨxy miich ajcxy co 

jadachambɨ etz jacnɨcxpɨ xɨɨ 
tiempo Dios yꞌahuanɨɨyb yꞌayuc 
ytɨyꞌajt nej jëbɨ jäy yꞌalma ajcxy 
yajnïdzögɨpy ma je jäy ajcxy 
huɨdi caꞌ yjudíojäyɨty, e jeꞌ ajcxy 
yꞌamɨdoꞌidɨpy.

29
 Co Pablo jaduꞌn nɨmay 

ajcxy, chi ajcxy ñɨcxtáaygɨxnɨ 
chach ñayhuinꞌɨɨbéjtɨgɨxy 
ñayhuingapxpéjtɨgɨxy miñ xyɨpy.

30
 Pablo mejtz jɨmɨjt jɨm chɨnay 

ma je pɨjctzoydɨjc jɨm Roma, e 
yajxon xiicꞌadzoy capxꞌadzoy pɨn 
miñ ycogapxɨÿii. 31

 Janch agujc 
jotcujc anajty capxhuäcxy je 
Dios yꞌanéꞌmɨn, e yajꞌixpɨcy je 
Huindzɨn Jesús ytɨyꞌajt, e ni pɨn ma 
ycapxꞌadugyii. 

1  Ɨɨch Pablo tumbɨch ma 
Jesucristo ytung. Jesucristo 

tɨ xyajnïbɨcyɨch co ndunaꞌñɨch ma 
yɨꞌ ytung quipxy mɨɨd yɨꞌ yꞌapóstol 
ajcxy. Tɨ xypɨdägyɨch ma jada tung 
tügjɨjp co ngapxhuäcxɨbɨch Dios 
yꞌayuc ytɨyꞌajt oybɨ.

2
 Dios jecyꞌajty yꞌayuc yajhuɨꞌmy 

cojay ma yɨꞌ yꞌayucnajtzcapxɨɨybɨ 
ñecy co quexaꞌñ anajty je Cristo 
ya naaxhuiñ. 3 Ngapxhuäcxyɨch 
jada ayuc jaduꞌn nej ajt nHuindzɨn 
Jesucristo, je Dios yꞌung, 
ymaꞌxungꞌajty ya naaxhuiñ. Hueꞌ 
yɨꞌ ñinïcx paty ma ytaj. E yɨꞌ 
ytaj je rey David jeꞌ ymɨjꞌapꞌajtɨ 
ymɨjteedyꞌajtɨ. 4 Per Jesucristo tɨ 
paady ma Dios yɨꞌ yjɨhuɨꞌñ ymɨcꞌajt. 
Co Dios yajjugypɨjcy yꞌung ma 
anajty tɨ yꞌögy mɨɨd yjɨhuɨꞌñ 
ymɨcꞌajt, chi tɨ yajnejhuɨÿ anajty je 
naaxhuiñyjäy co Jesucristo hueꞌ jeꞌ 
Dios yꞌung, huɨdibɨ mɨɨd huädz yjot 
huädz yhuinmaꞌñ, etz nañ ymɨɨd 
Dios yjɨhuɨꞌñ ymɨcꞌajt. 5 Co Dios 
yajjugypɨjcy Jesucristo ma anajty tɨ 
yꞌögy, chi mɨjmayꞌajt tuñ mɨɨd ɨɨch 
ajt ycɨxpɨ. E nañ mɨɨd Jesucristo 
ycɨxpɨ Dios tɨ xyajnïbɨcyɨch co 

ngapxhuäcxɨbɨch yɨꞌ yꞌayuc ytɨyꞌajt 
ma yɨ mayjäy ajcxy ma tügꞌócɨy 
naax cajp, jɨgɨx jëbɨ mayjäy 
mɨbɨjccɨxy e nañ capxymɨdoogɨxy 
Jesucristo. 6 E miich ajcxy huɨdibɨ 
tzɨnaayb jɨm ma yɨ cajp huɨdibɨ 
xɨɨjɨp Roma, nañ jaduꞌn Dios miich 
ajcxy tɨ xyhuinꞌijxcɨxy jëbɨ ajcxy 
Jesucristo xyjäyꞌadyii.

7
 Jada necy nguejxypɨch ma 

miich ajcxy nidügꞌócɨy huɨdibɨ 
jɨm yajpatcɨxp ma yɨ cajp 
huɨdibɨ xɨɨ́jɨp Roma. Dios miich 
xychojccɨxp xyjɨhuɨɨygɨxp, e nañ 
Dios tɨ xyhuinꞌijxcɨxy jaydëbɨ 
yɨꞌ xyjäyꞌadyii, etz nañ jaydëbɨ 
mdzɨnaaygɨxy mɨɨd huädz mjot 
huädz mhuinmaꞌñ. Huen ɨɨch ajt 
nDios Teedy etz ajt nHuindzɨn 
Jesucristo mayꞌajt oyꞌajt tunɨpy 
mɨɨd miich ajcxy etz nañ 
xyajjotcugɨḧuɨp ajcxy.

Pablo nɨcxy mɨbɨjcpɨdɨjc 
cogapxɨḧuaꞌñ jɨm Roma

8
 Tɨm jayɨjp nyajnajxpɨch 

jäygɨdaacɨn ma Dios, mɨɨd 
Jesucristo yxɨɨ, co miich ajcxy tɨ 
mmɨbɨjccɨxy Jesucristo. Mayjäy 

ma nidügꞌócɨy naax cajp tɨ 
nejhuɨɨygɨxy jaduꞌn nej miich ajcxy 
tɨ mmɨjpɨdaaccɨxy Jesucristo. 9 Ɨɨch 
tumbɨch cɨxyjot huinɨjot ma Dios 
ytung, co ngapxhuäcxyɨch Dios 
yꞌayuc ytɨyꞌajt mɨɨd Jesucristo 
ycɨxpɨ. Dios yɨꞌ tɨyꞌajt yegɨp 
jaduꞌn nej jabom jabom Dios 
nmɨbɨjctzooyɨch mɨɨd miich ajcxy 
ycɨxpɨ. 10

 Dios nmɨbɨjctzooybɨch 
pen yɨꞌ jaduꞌn tzojcp co jëbɨ 
nnɨcxyɨch cham tiempo jɨm 
ma miich ajcxy myajpaady. 
Canaagꞌoc ɨɨch miich ajcxy nɨcxy 
njaꞌixaangɨxy, e caꞌ yꞌoyɨÿ nej 
nɨćxɨbɨch. 11

 Ooy njanijotꞌatyɨch co 
ɨɨch miich ajcxy nɨcxy nꞌixaangɨxy, 
jaydëbɨ ngapxhuäcxɨbɨch Dios 
yꞌayuc ma miich ajcxy mɨɨd 
Dios yjɨhuɨꞌñ ymɨcꞌajt, e nañ 
ngapxhuäcxɨbɨch Dios yꞌayuc ma 
miich ajcxy jaydëbɨ tɨydudägy 
mmɨbɨgɨpy ajcxy Jesucristo. 
12

 Pen oyɨɨyb nej nɨćxɨbɨch 
ma miich ajcxy myajpaady, 
chi jëbɨ njotcugɨḧuɨbyɨch co 
anajty nꞌixyɨch nej miich ajcxy 
mɨbɨjccɨxy Jesucristo, e nañ 
jaydëbɨ mjotcugɨḧuɨpy miich 
ajcxy co anajty mꞌijxcɨxy nej ɨɨch 
nmɨbɨcyɨch Jesucristo, e jaduꞌn 
nayyajjotcugɨɨyɨm miñ xyɨpy.

13
 Ndzojcypɨch co miich ajcxy 

mnejhuɨḧuɨpy co canaagꞌoc tɨ 
njapɨdägyɨch nhuinmaꞌñɨch co 
anajty nnɨcxaꞌñɨch ma miich 
ajcxy myajpaady, e caꞌ yꞌoyɨÿ 
nej nɨćxɨbyɨch. Njɨjpꞌijxypɨch 
co oyɨḧuɨp jadachambɨ tiempo 
jaduꞌn nej jëbɨ nnɨćxɨbyɨch 
jɨm ma miich ajcxy. Com 
njacyajꞌixpɨgaamybɨch miich 
ajcxy, e nañ njacyajmɨbɨgaamybɨch 

ajcxy Dios yꞌayuc. Tɨm jaduꞌn 
nej nduñɨch canaag agajp ma 
chɨnaaygɨxy yɨ jacjadyii jäy huɨdibɨ 
ajcxy caꞌ yjudíojäyɨty. 14

 Dios jaduꞌn 
xyajnïbɨjcɨch jada tung, paady 
copɨcy co ngapxhuäcxɨbɨch yɨꞌ 
yꞌayuc ma tügꞌócɨy jäy, etz majaty 
naax cajp. Ngapxhuäcxamybɨch 
Dios yꞌayuc ma yɨ jäy ajcxy huɨdibɨ 
griego ayuc cápxcɨxp, etz ñan ma yɨ 
jäy ajcxy huɨdibɨ caꞌ griego yꞌayuc 
capxcɨxy. Ngapxhuäcxamybɨch 
Dios yꞌayuc ma yɨ ixpɨcy jäy ajcxy, 
etz nañ ma yɨ jäy ajcxy huɨdibɨ 
caꞌ yꞌixpɨcyɨty. 15

 Paady ycɨxpɨ ooy 
ndzachcapxhuäcxaꞌñɨch Dios yꞌayuc 
ma miich ajcxy huɨdibɨ yajpatp jɨm 
Roma nañ jaduꞌn.

Je ayuc tɨyꞌajt oybɨ
16

 Caꞌ nmɨdzoꞌydunyiijɨch Cristo 
yꞌayuc ytɨyꞌajt. Com jeꞌ jada je 
oybɨ ayuc huɨdibɨ tzoon ma Dios, 
ymɨɨd yɨꞌ Dios ymɨcꞌajt jɨgɨx jëbɨ 
tügꞌócɨy jäy ajcxy paadɨpy pocy 
huinmeecxɨn, pɨnjaty cöbɨgaamb 
Cristo yꞌayuc. Tɨm jayɨjp tɨ 
ngapxhuäcxy Jesucristo yꞌayuc 
ytɨyꞌajt ma yɨ judíojäy ajcxy, e 
jacꞌaxam ma yɨ huɨdibɨ ajcxy caꞌ 
yjudíojäyɨty. 17

 Jesucristo ytɨyꞌajt 
xyajnejhuɨɨyɨm co nmɨbɨjcɨm co 
Cristo tɨ jöch ajt nbocy etz nxɨḧuɨn, 
chi Dios xycöbɨgaanɨm jaduꞌn 
nejjɨhuɨÿ tudägyjäy. Caꞌ ji jadüg 
huinmaꞌñ nej Dios jëbɨ xycöbɨj́cɨm 
jaduꞌn nej jɨhuɨÿ tudägyjäy. Com 
jaduꞌn jaybety yꞌity ma Dios 
ñecy ma jaduꞌn ymɨnañ: “Pɨnjaty 
tudägyꞌajtɨn tɨ paady mɨɨd co tɨ 
mɨjpɨdägy Dios yꞌayuc, hueꞌ jeꞌ 
tzɨnähuɨp, caꞌ yjugyꞌajtɨn ycɨxɨpy 
ytɨgoyɨpy.”

Je naaxhuiñyjäy ajcxy ypocy
18

 Copɨcy nbaatɨm tudägyꞌajtɨn ma 
Dios, com je Dios huɨdibɨ tzɨnaayb 
tzajpjoty tɨ xyajnejhuɨɨ́yɨm co yɨꞌ 
tzaachytunaꞌñ mɨctägy tügꞌócɨy 
jäy ajcxy huɨdibɨ mɨdundɨgooyb 
yɨꞌ ytɨyꞌajt, tügꞌócɨy huɨdijaty 
jɨbɨc huinmaꞌñ ymɨɨd, tügꞌócɨy 
yɨꞌ ajcxy huɨdibɨ yajtɨgooyb Dios 
ytɨyꞌajt mɨɨd je jɨbɨcpɨ huɨdibɨ ajcxy 
ytumyb. 19

 Com yɨ jäy ajcxy huɨdibɨ 
jɨbɨcjot jɨbɨc-huinmaꞌñ mɨɨd, yꞌijxpy 
ñejhuɨɨyb ajcxy Dios ytɨyꞌajt, com 
Dios tɨ pɨdägy yɨꞌ ytɨyꞌajt ma yɨꞌ 
ajcxy yjot yhuinmaꞌñ. 20

 Ñejhuɨɨyb 
jäy ajcxy Dios ytɨyꞌajt, com mabaad 
ogaꞌn Dios yajcojy naaxhuiñybɨ ixtɨ 
chambaad, quëxɨc̈p ya naaxhuiñ 
Dios ymɨcꞌajt yꞌijxpejt, oy caꞌ pɨn 
Dios ixy, huɨdibɨ Dios tɨ cojy tɨ 
macxy yejcpy ijxpejt co Dios 
yjiijɨty, etz Dios ymɨcꞌajt huinɨxɨɨ 
huinɨtiempo ijtp yɨꞌ, caꞌ ycɨxɨpy 
ytɨgoyɨpy nimɨna. Co anajty Dios 
tzaachytunaꞌñ yɨ pocyjäy ajcxy, 
caꞌ ajcxy ni ti ayuc mɨɨd huaad 
adzohuimbidɨp Dios mɨɨd ajcxy 
ypocy ycɨxpɨ. 21

 Com ñejhuɨɨyb 
ajcxy co ji Dios yajpaady, e 
caꞌ ajcxy ojadajtcɨxy caꞌ ajcxy 
huindzɨgɨɨygɨxy Dios. E nañ ni caꞌ 
ajcxy yajnaxy Dioscojuyip ma Dios. 
E nañ jaduꞌn ajcxy ñaybɨdáacɨgɨxy 
amɨj agɨx, yhuinmaꞌñ ixtaaygɨxy 
huɨdibɨ caꞌ ytɨyꞌajtɨty. Yajtɨgooyɨ 
ajcxy Dios ytɨyꞌajt ma ajcxy yjot 
yhuinmaꞌñ, e nañ mɨɨdꞌajtcɨxy 
tzuuhuinmaꞌñ. 22

 Yɨ jaduꞌmbɨ jäy 
ajcxy hueꞌ yhuinmaꞌñ pɨdaaccɨxy 
co ajcxy ooy ycohuinmaꞌñɨty, 
co ajcxy ooy yꞌixpɨcyɨty, e 
caꞌ yjanchɨty, tzuu huinmaꞌñ 

ajcxy ymɨɨd. 23
 Ma yjapadyii 

ojadájtcɨxɨpy huindzɨgɨɨ́ygɨxɨpy 
Dios huɨdibɨ ymɨcꞌajtɨn yꞌoyꞌajtɨn 
caꞌ ycɨxɨpy ytɨgoyɨpy nimɨna. Chi 
ajcxy yajtɨgach yjot yhuinmaꞌñ, e 
huindzɨgɨɨygɨxy jäy yꞌahuɨnax 
e jäy ajcxy yjugyꞌajtɨn etz 
yꞌoyꞌajtɨn cɨxaamb tɨgoyaamb. Ixtɨ 
mɨjpɨdaaccɨxy nañ jaduꞌn joon 
yꞌahuɨnax, ɨyujc yꞌahuɨnax etz tzaꞌñ 
yꞌahuɨnax.

24
 Co jäy ajcxy jaduꞌn ytundɨgoy, 

paady Dios ñajtzꞌixɨɨyɨn ajcxy, 
huen tundɨgooygɨxy nej anajty 
cɨꞌm jɨbɨchuinmaꞌñ nijotꞌajtcɨxy. 
Ñaymɨdundɨgóoyɨgɨxy ñinïcx 
miñ xyɨpy huɨdibɨ janch oy 
mɨdzoꞌyduunɨ. 25

 Ma yjapadyii 
ixyipy mɨjpɨdaaccɨxy je tɨyꞌajt 
tɨydudägypɨ nej Dios tɨ yecy, 
huinꞌit ajcxy mɨjpɨdaaccɨxy anɨɨ 
huɨdijaty jäy tɨ cojy tɨ macxy. Ma 
yjapadyii ixyipy huindzɨgɨɨygɨxy 
Dios, huɨdibɨ cɨꞌm tɨ yajcojtäy 
tügꞌócɨy tijaty ji yajpaatp, huinꞌit 
ajcxy huindzɨgɨɨygɨxy jäy yꞌahuɨnax 
joon yꞌahuɨnax, etz ɨyujc yꞌahuɨnax 
huɨdijaty caꞌ ti mɨcꞌajt mɨɨdɨty. 
Copɨcy nꞌojadajtɨm ngömaayɨm Dios 
huinɨxɨɨ huinɨtiempo. Amén.

26
 Mɨɨd co jäy ajcxy 

tzachhuindzɨgɨɨygɨxy jäy yꞌahuɨnax 
etz jactijaty ahuɨnax, paady 
ycɨxpɨ Dios ajcxy ñajtzꞌixɨÿii, chi 
ajcxy tungɨxy yɨ jɨbɨc-huinmaꞌñ 
huɨdibɨ cɨꞌm ñijotꞌajtcɨxyp 
huɨdibɨ oy ymɨdzoꞌyduunɨ. 
Töxyjäy ajcxy ma yjapadyii 
chɨnáaygɨxɨpy tudägy mɨɨd ñäy, 
chi ajcxy ñaymɨɨdtzɨnáayɨgɨxy 
e ñaymɨɨdtundɨgóoyɨgɨxy 
actöxyjäydɨjc. 27

 Yëydɨjctɨjc ajcxy 
nañ jaduꞌn ñaymɨɨdtundɨgóoyɨgɨxy 

miñ xyɨpy. Ñaymɨɨddzɨnáayɨgɨxy 
ma yjapadyii iyxipy chɨnaaygɨxy 
mɨɨd töxyjäy ajcxy, huinꞌit 
ytundɨgooygɨxy ma Dios ytɨyꞌajt. 
Cɨꞌm nijotꞌajtcɨxy jɨbɨc-huinmaꞌñ 
huɨdibɨ oymɨdzoꞌyduunɨ, ypátcɨxɨpy 
ma ajcxy ñinïcx je tzaachypɨ 
huɨdibɨ Dios ypɨdacpy mɨɨd yɨꞌ 
ajcxy ypocy ycɨxpɨ.

28
 Co yɨ jäy ajcxy jaduꞌn cɨꞌm 

yhuinmaꞌñ tɨ pɨdaaccɨxy co caꞌ 
yajmɨjꞌadaꞌñ Dios, paady ycɨxpɨ Dios 
ñajtzꞌixɨÿii ajcxy. Huen tɨm tungɨxy 
huɨdibɨ ajcxy cɨꞌm ñijotꞌajtpy, 
huɨdibɨ Dios caꞌ jäygɨdägy. 29

 Jäy 
ajcxy ooy mɨj jɨbɨc-huinmaꞌñ 
canaagnax nijotꞌajtcɨxy; yëydɨjctɨjc 
ooy ajcxy jɨbɨc-huinmaꞌñ tungɨxy; 
ooy ajcxy mɨgapxtɨgoy töxyjäy 
ajcxy; ooy ajcxy adzojccɨxy 
comeeñꞌajtɨn; ooy mɨꞌijxtɨnaaygɨxy 
ymɨgügtɨjc; caꞌ ajcxy ymɨgüg 
ixaangɨxy; ooy ajcxy yjäyyajꞌöccɨxy; 
ooy ajcxy chiptunaangɨxy; caꞌ 
ajcxy ycapxymɨdohuaangɨxy; ooy 
ajcxy ymɨgüg huinꞌɨɨngɨxy; ooy 
ajcxy ypiitzcapxcɨxy; caꞌp ajcxy 
ymɨgüg ixaangɨxy. 30

 Jäy ajcxy ooy 
nigapxy niꞌojɨÿ ymɨgügtɨjc; caꞌ ajcxy 
ixaangɨxy Dios; caꞌ ti jäygɨdaaccɨxy; 
ooy ajcxy amɨj agɨx ñayjɨhuɨɨ́yɨgɨxy; 
ooy ajcxy cɨꞌm ñaygömáayɨgɨxy; ooy 
ajcxy cojy macxy jɨbɨc-huinmaꞌñ, 
caꞌ ajcxy capxymɨdoogɨxy ytaj 
yteedy. 31

 Jäy ajcxy caꞌ yꞌayuc-
huinjɨhuɨɨygɨxy; caꞌ ajcxy 
cuydungɨxy ycɨꞌmꞌayuc; caꞌ ajcxy ni 
pɨn tzojccɨxy jɨhuɨɨygɨxy; caꞌ ajcxy 
ni pɨn paꞌayoogɨxy. 32

 Jadayaabɨ 
jäy ajcxy ñejhuɨɨyb co Dios tɨ cojy 
tɨ macxy ycötujcɨn co pɨnjaty 
tundɨgooyb jaduꞌn mɨɨd Dios ytɨyꞌajt, 
tɨgooyɨp ajcxy yjugyꞌajtɨn. Oy 

iyxipy yɨ jäy ajcxy janejhuɨɨygɨxy 
co padaangɨxy yꞌoꞌcɨn, huinꞌit ajcxy 
jactɨmtungɨxy jɨbɨc-huinmaꞌñ, e nañ 
jaduꞌn jotcujc ajcxy co jac pɨnjaty 
jɨbɨc-huinmaꞌñ tungɨxy.

Dios tɨydumb jaduꞌn nej yɨꞌ tzocy

2  Paady co miich mɨgüg mꞌixꞌixy 
mbaꞌixy ti ytumyb, ti mɨgüg 

ycapxyp tɨ anajty pocy mnaymöyii, 
oy iyxipy ypɨnjäy ñejpyjäyɨty. 
Miich ooy ti pocy mꞌixy ma huing 
jäy, e nañ jaduꞌn miich ooy mɨj 
mdundɨgoy, tɨm jaduꞌn nej yɨꞌ ajcxy 
ytundɨgooygɨxy. 2 Nejhuɨɨyɨm co 
Dios tudägy ytuñ co tzaachytuñ 
tügꞌócɨy pɨnjaty tundɨgooyb. 3 E 
miich co mɨgüg mꞌixꞌixy mbaꞌixy 
ti ytumyb ti mɨgüg ycapxyp, nañ 
jaduꞌn miich Dios xychaachytunaꞌñ. 
¿Nej mdijy mdzögɨp co anajty Dios 
xytɨydunaꞌñ? 4 ¿Nej caꞌ mjäygɨdägy 
nej Dios mɨj ooy mayꞌajt oyꞌajt 
tɨ tuñ mɨɨd miich, nej ooy mɨj tɨ 
xypaꞌayoy, mɨj tɨ xymɨmecxtucy? 
¿Nej caꞌ mnejhuɨÿ co Dios mɨj ooy 
xypaꞌayoy xymɨmecxtucy, jɨgɨx 
mjothuimbidɨpy nej mdundɨgoy 
ma Dios ytɨyꞌajt? 5 Mɨɨd co 
ooy mjotjuuñɨty mgöjuuñɨty, 
caꞌ ajcxy mjothuimbidaꞌñ, caꞌ 
ajcxy mꞌixmadzaꞌñ nej ajcxy 
mdundɨgooygɨxy. Paady ycɨxpɨ Dios 
huɨdibɨ tudägy tumb nïgɨ miich 
yɨꞌ ooy mɨj xychaachytunaꞌñ co 
anajty xɨɨ tiempo ycɨxy ytɨgoy, e 
Dios chaachytunamyb jäy ajcxy 
mɨɨd ypocy ycɨxpɨ. 6 Co anajty 
Dios tɨyduñ yɨ naaxhuiñ jäy, chi 
yajnigɨdagɨḧuaꞌñ nidüg nidüg 
nej anajty tɨ chɨnäy. 7 Nijëjɨty jäy 
ajcxy oyjot oyhuinmaꞌñ tungɨxy 
jabom jabom, yjɨjpꞌijxpy ajcxy 

co Dios oybɨ ymöhuaanɨgɨxy, 
nañ yjɨjpꞌijxpy ajcxy co Dios 
ycömayɨɨyb, yjɨjpꞌijxyp ajcxy 
yjugyꞌajtɨn huɨdibɨ caꞌ ycɨxɨpy 
ytɨgoyɨpy nimɨna. Yɨ jaduꞌmbɨ 
jäy Dios ymöhuamyb jugyꞌajtɨn 
huɨdibɨ caꞌ ycɨxɨpy ytɨgoyɨpy 
nimɨna. 8 Per Dios chaachytunamyb 
mɨjcajee yɨ jäy ajcxy huɨdibɨ caꞌ 
ycapxymɨdohuaangɨxy, huɨdibɨ caꞌ 
cuydungɨxy Dios ytɨyꞌajt, huɨdibɨ 
ajcxy tumb jɨbɨc-huinmaꞌñ. 9 Ayoꞌn 
tzaachypɨ ypadamyb tügꞌócɨy jäy 
ajcxy huɨdibɨ jɨbɨc-huinmaꞌñ tɨ tuñ. 
Nañ jaduꞌn miich judíojäy ajcxy 
tɨm jayɨjp mbadaangɨxy tzaachypɨ, 
pen mdundɨgooygɨxp, e chiinɨ yɨ 
jacjadyii jäy padaangɨxy tzaachypɨ, 
pen tundɨgooygɨxp. 10

 Tügꞌócɨy 
pɨnjaty oyjot oyhuinmaꞌñ tungɨxp, 
Dios ymöhuamyb yɨꞌ ajcxy oyꞌajtɨn, 
nañ cömayaanɨp yɨꞌ ajcxy Dios, etz 
nañ yajjotcugɨḧuɨɨb ajcxy. Tɨm 
jayɨjp yɨ judíojäy padaꞌñ ajcxy oybɨ, 
etz jacꞌaxam yɨ jacjadyii jäy ajcxy.

11
 Dios caꞌ tɨydunaꞌñ jäy ajcxy 

huinꞌijxpety, quipxyjaty tɨydunaꞌñ 
nidügꞌócɨy jäy ajcxy. 12

 Nidügꞌócɨy 
jäy ajcxy huɨdibɨ tundɨgooygɨxp, 
Dios yajtɨgoyaanɨp ajcxy yjugyꞌajtɨn. 
Yɨ jäy ajcxy huɨdibɨ caꞌ mɨɨdɨty 
Dios ycötujcɨn huɨdibɨ cojaayɨp, 
Dios yajpocycähuaanɨp ajcxy, com 
ymɨɨd ajcxy Dios ytɨyꞌajt ma yjot 
yhuinmaꞌñ. Yɨ jäy ajcxy huɨdibɨ 
mɨɨd Dios ycötujcɨn cojay, Dios 
yajpocycähuaanɨp ajcxy mɨɨd yɨꞌ 
ycötujcɨn huɨdibɨ cojaayɨp. 13

 Yɨ jäy 
ajcxy huɨdibɨ nɨgoob amɨdoꞌijtp 
co yajcapxy Dios ycötujcɨn, e caꞌ 
ycapxymɨdoogɨxy, caꞌ ycöbɨgaꞌñyii 
Dios jaduꞌn nej jɨhuɨÿ ytudägyjäyɨty. 
Yɨ jäy ajcxy huɨdibɨ capxymɨdoob 

Dios ycötújcɨn, Dios cöbɨgaanɨp 
co ajcxy ytudägyjäyɨty. 14

 Yɨ jäy 
ajcxy huɨdibɨ caꞌ mɨɨdɨty Dios 
ycötujcɨn huɨdibɨ cojayɨp, co ajcxy 
nijotꞌajtcɨxy oyjot oyhuinmaꞌñ 
jaduꞌn nej Dios tzocy, jaduꞌn 
nipaady nej jɨhuɨÿ ajcxy mɨɨdɨty 
Dios ycötujcɨn. 15

 Co je jäy ajcxy 
oyjot oyhuinmaꞌñ tungɨxy, huinꞌit 
yajniguëxɨc̈cɨxy co ajcxy ymɨɨd 
Dios ycötujcɨn ma ajcxy yjot 
yhuinmaꞌñ. E co paatcɨxy jɨbɨc 
jot jɨbɨc-huinmaꞌñ, huinꞌit jɨbɨc 
ñayjɨhuɨɨyɨgɨxy. E co patcɨxy 
oyjot oyhuinmaꞌñ, huinꞌit ooy oy 
ñayjɨhuɨɨ́yɨgɨxy. 16

 Jada jeꞌduꞌn 
je jemybɨ oybɨ ayuc huɨdibɨ 
ngapxhuäcxypɨch co miinɨp je xɨɨ 
je tiempo co Jesucristo, mɨɨd Dios 
ycötujcɨn, tɨydunɨp tügꞌócɨy jäy 
ajcxy nej anajty yjot yhuinmaꞌñ 
ajcxy mɨɨdɨty, tügꞌócɨy pɨnjaty tɨ 
tuñ ayüch ameech tijaty.

Je Dios ycötujcɨn huɨdibɨ 
Moisés yjay jecyꞌajty

17
 Miich ajcxy huɨdibɨ mɨnamb 

co mjudíojäyɨty, miich ajcxy 
mmɨjpɨdaaccɨxyp Dios ycötujcɨn, 
je jecyɨp huɨdibɨ jaybetyɨp. Miich 
ajcxy mnaygömáayɨgɨxy co miich 
ajcxy Dios xyjäyꞌadyii. 18

 Miich 
ajcxy mnejhuɨɨyb nej Dios tzocy 
nej huaad mjäyꞌajtcɨxy. E nañ tɨ 
mꞌixpɨcy Dios ycötujcɨn huɨdibɨ 
tɨ xyajnejhuɨɨygɨxy huɨdibɨ tɨyꞌajt 
jacꞌoyɨp. 19

 Miich ajcxy mɨnamb co 
janch janch co miich ajcxy Dios 
ytɨyꞌajt myejcɨ ma yɨ jäy ajcxy 
huɨdibɨ caꞌ Dios ytɨyꞌajt mɨɨdɨty, 
jaduꞌn nipaady nej jɨhuɨÿ tüg 
huintzpɨ mhuijtzyöy, e nañ jaduꞌn 
nipaady nej jɨhuɨÿ mgodɨcxy je jäy 

ajcxy huɨdibɨ agootztuum tzɨnaayb. 
20

 Miich ajcxy judíojäy myajꞌixpɨjcpy 
yɨ jäy ajcxy huɨdibɨ ayoob, huɨdibɨ 
caꞌ ti tɨyꞌajt nejhuɨɨygɨxy, e 
mgapxhuijy yɨ jäy ajcxy huɨdibɨ caꞌ 
yhuinmaꞌñymejtzcɨxy. Miich ajcxy 
mɨnamb co mꞌayuc etz mdɨyꞌajt 
mbaatcɨxy ma Dios ycötujcɨn 
huɨdibɨ jaybetyɨp. 21

 Miich ajcxy 
myajꞌixpɨjcpy jacjadyii jäy ajcxy 
Dios ytɨyꞌajt. ¿Nej co caꞌ cɨꞌm 
mguydungɨxy nej tɨ myajꞌixpɨjccɨxy? 
Myajꞌixpɨjcpy ajcxy jacjadyii 
jäy co caꞌ huaad ymeetzcɨxy, e 
miich cɨꞌm ajcxy meetzp. 22

 Miich 
ajcxy myajꞌixpɨjcpy jacjadyii 
jäy co caꞌ huaad mɨgapxtɨgoy 
töxyjäy ajcxy, e ¿miich ajcxy nej 
co mmɨgapxtɨgooygɨxy töxyjäy 
ajcxy? Miich ajcxy cɨꞌm mɨnamb 
co caꞌ huaad yajhuindzɨgɨÿ 
tzaaboch quipychech, e miich 
ajcxy cɨꞌm mdzachmeech je 
meeñ ma je tzajptɨjc ma je 
quipychech yꞌity. 23

 Miich ajcxy 
mdzachnaygömáayɨgɨxy co 
mguydungɨxy Dios ycötujcɨn. Miich 
ajcxy mꞌixtijy Dios mɨɨd co caꞌ ajcxy 
mguydunɨ yɨꞌ ytɨyꞌajt. 24

 Paady 
jaduꞌn jaybety miiñ ma Dios ñecy, 
ma jaduꞌn ymɨnaꞌñ: “Com co miich 
ajcxy mdundɨgooygɨxy, paady 
ycɨxpɨ yɨ jacjadyii jäy ajcxy nigapxy 
niꞌojɨÿ Dios yxɨɨ.”

25
 Co ajcxy mguyduunɨp 

Dios ycötujcɨn, huinꞌit Dios 
xytunɨpcuendɨ co miich ajcxy 
mɨɨdɨty je tɨyꞌajt ma mninïcx co 
Dios xyjäyꞌadyii. Co caꞌ ajcxy 
mguyduunɨp Dios ycötujcɨn, huinꞌit 
Dios caꞌ xytunɨpcuendɨ co miich 
mɨɨdɨty je tɨyꞌajt ma mninïcx co 
Dios xyjäyꞌadyii. Jaduꞌn nipaady 

nej jɨhuɨÿ caꞌ mdɨyꞌajttɨÿɨty. 26
 Co 

yɨ jacjadyii jäy ajcxy huɨdibɨ caꞌ 
mɨɨdɨty tɨyꞌajt ma ñinïcx, e cuydunɨ 
ajcxy Dios ytɨyꞌajt, jaduꞌn nej ajcxy 
ytɨyꞌajttɨÿɨty. 27

 Yɨ jacjadyii jäy co 
ajcxy cuyduñ Dios ytɨyꞌajt, yɨꞌ ajcxy 
capxpaadyꞌidɨpy ma Dios. E miich 
ajcxy judíojäy mbocycähuɨp miich 
ajcxy, oy miich ajcxy mjamɨɨdɨty 
ixyipy Dios ycötújcɨn huɨdi cojaayɨp, 
pen caꞌ mguydungɨxy. 28

 Je ijxpejt 
janchypɨ co pɨnjaty Dios yjäyꞌajtyp, 
canan jeꞌ je ijxpejt huɨdibɨ ymɨɨd 
ma ninïcx. E nañ jaduꞌn canan 
jeꞌ je tɨyꞌajttɨḧuɨɨ cötujcɨn huɨdibɨ 
jäy cuydun jecyꞌajty. 29

 Je ijxpejt 
janchypɨ co pɨnjaty Dios yjäyꞌajtyp, 
jeꞌ jeꞌ je ijxpejt huɨdibɨ ymɨɨd 
ma yjot yhuinmaꞌñ, je oyjot 
oyhuinmaꞌñ huɨdibɨ ymɨɨd, je ijxpejt 
co je Espíritu Santo tɨ yajhuächyii 
yjot yhuinmaꞌñ, canan jeꞌ je tɨyꞌajt 
co tɨ cuyduñ je jecyɨp cötujcɨn 
huɨdibɨ cojay ijtp. Yɨ jaduꞌmbɨ jäy 
ajcxy cömayꞌidɨpy ma Dios, e caꞌ 
ycömayꞌidaꞌñ ma jäy ajcxy.

3  Pen tɨyꞌajt jaduꞌn nej 
nmɨnaꞌñɨch, ¿ti jäygɨdaacɨn 

yɨ judíojäy ajcxy ymɨɨd ma Dios 
huɨdibɨ yɨ jacjadyii jäy ajcxy caꞌ 
mɨɨdɨty? ¿Ti jäygɨdaacɨn ajcxy 
ypatpy co ajcxy mɨɨdɨty tɨyꞌajt 
ma ñinïcx co Dios yjäyꞌadyii? 2 Yɨ 
judíojäy ooy canaagnax oyꞌajtɨn 
jamɨɨdɨty. Tɨm jayɨjp Dios yajnïbɨjcɨ 
ajcxy yɨꞌ ycötujcɨn yɨꞌ yꞌayuc 
huɨdibɨ cojaayɨp. 3 ¿Nej mdijy co 
Dios caꞌ cuydunaꞌñ yɨꞌ yꞌayuc mɨɨd 
yɨ judíojäy ajcxy mɨɨd co nijëjɨty 
judíojäy caꞌ cuyduñ yɨꞌ ycötujcɨn? 
4

 Dios caꞌ jaduꞌn huinmaꞌñ mɨɨdɨty 
nej jäy ajcxy huinmaꞌñ mɨɨdɨty. Oy 
ixyipy nidügꞌócɨy jäy yꞌanɨɨdaaccɨxy, 

Dios caꞌ yꞌanɨɨdägaꞌñ nimɨna. Paady 
jaduꞌn jaybety miiñ ma Dios yꞌayuc 
co David jaduꞌn ymɨnañ:

Ñejhuɨḧuɨpy jäy ajcxy co 
miich, Huindzɨn Dios, tudägy 
mguyduñ yɨ mꞌayuc. Caꞌ 
huaad pɨnjaty ymɨnaꞌnɨp co 
caꞌ miich mguyduñ yɨ mꞌayuc.

5
 Pen Dios cömaybɨdzɨmɨpy mɨɨd 

ajt nbocy ycɨxpɨ, ¿nej tɨyꞌajt jaduꞌn 
nej jäy ymɨnaangɨxy co Dios caꞌ oy 
ytuñ, co xychaachytuunɨm mɨɨd 
ajt nbocy ycɨxpɨ? 6 Caꞌ yjaduꞌnɨty. 
Co ixyipy yjaduꞌnɨty, Dios caꞌ yɨꞌ 
tɨydunɨpy naaxhuiñyjäy mɨɨd ajcxy 
ypocy ycɨxpɨ.

7
 Co ixyipy ytɨyꞌajtɨty 

jaduꞌn nej jäy ymɨnaangɨxy 
co Dios ooy yjotcujcɨty co 
caꞌ xychaachytunɨpyɨch mɨɨd 
nbocyɨch ycɨxpɨ, jacꞌoy co ixyipy 
ndundɨgooyɨch, jɨgɨx Dios janch 
ycömaybɨdzɨmɨpy. 8 Jacꞌoy ixyipy 
nmɨnaanɨm: “Tzoc tundɨgooyɨm 
jɨgɨx jëbɨ Dios cömay ypɨdzɨmɨpy.” 
Ixtɨ nijëjɨty jäy tɨ xyñïhuambetyɨch 
co ɨɨch jaduꞌn tɨ nmɨnaꞌñɨch. Caꞌ 
jaduꞌn nmɨnaꞌñɨch co Dios jäy 
tzaachytunɨpy ninɨgoob. Dios 
chaachytunɨpy pocyjäy ajcxy, com 
paatɨp ajcxy jaduꞌn yɨ tzaachypɨ.

Nidügꞌócɨy ɨɨch ajt nbocymɨɨdɨty
9

 ¿Nej janch jaduꞌn co ɨɨch 
ajcxy huɨdibɨ judíojäy, jacꞌoyjäy 
ɨɨch ajcxy caꞌydɨ yɨ jacjadyii jäy 
ajcxy? Caꞌ yjaduꞌnɨty, caꞌ ɨɨch 
ajcxy njacꞌoyjäyɨty. Com tɨ jayɨjp 
nyajꞌixpɨcyɨch co tügꞌócɨy jäy ajcxy 
yajpaady pocymɨɨd, yɨ judíojäy, 
etz nañ jaduꞌn jacjadyii jäy ajcxy. 
10

 Com jaduꞌn jaybety miiñ ma Dios 
ñecy ma jaduꞌn ymɨnaꞌñ:

Caꞌ ji ni tüg jäy tudäcpy, ni tüg.
 11 Caꞌ ji ni pɨn huɨdibɨ huinjɨhuɨɨyb 

Dios ytɨyꞌajt. Ni pɨn huɨdibɨ 
ixtaayb Dios ytɨyꞌajt.

 12 Nidügꞌócɨy jäy tɨ ixmajtzcɨxy Dios 
ytɨyꞌajt. Quipxy ycapxy ajcxy 
ytumyb co ytundɨgooygɨxy. Caꞌ 
ji ni pɨn, pɨn huädz oy yjot oy 
yhuinmaꞌñ tumb, caꞌ ji ni tüg.

 13 Yɨ jäy ajcxy ooy ycapxtɨgooygɨxy, 
oy ajcxy yhuinꞌɨɨñ mɨɨd yꞌayuc. 
Jaduꞌn ajcxy yöcpajc nipaady nej 
tüg öcpɨ jut huɨdibɨ ahuädz. Ooy 
ajcxy yajtzachɨÿ mɨɨd yꞌayuc 
jaduꞌn nej jɨhuɨÿ tzaꞌñ chüch.

 14 Ooy ajcxy ycapxtɨgooygɨxy. Ooy 
ajcxy jɨbɨc ayuc capxcɨxy.

 15 Mɨɨd yinjaty huenjatypɨ ayuc, 
mɨcꞌamy ymɨgüg yajꞌoꞌccɨxy.

 16 Ma ajcxy yhuɨdity ooy 
mɨdundɨgooygɨxy ymɨgüg, e 
nañ yecy ajcxy tajɨn mayɨn.

 17 Caꞌ ajcxy nejhuɨɨygɨxy nej huaad 
chɨnaaygɨxy jotcujc, caꞌ ma ti 
tzip ti capxy.

 18 Ni cahuinmaaygɨxy nej Dios 
tzɨgɨɨ́ygɨxɨpy.

19
 Tügꞌócɨy ayuc ycojaayɨty ma Dios 

ycötujcɨn necy, mɨcꞌajt mɨɨdpɨ mɨɨd yɨ 
jäy ajcxy huɨdibɨ yajmɨjꞌajtp je cötujcɨn. 
Dios tɨ pɨdägy yɨꞌ ycötujcɨn, jaydëbɨ 
pɨnjaty tundɨgooyb, huaad caꞌ ti anɨɨ 
tuñ ma Dios. Dios ytɨydunɨpy tügꞌócɨy 
jäy ajcxy mɨɨd yɨꞌ ycötujcɨn. 20

 Dios 
caꞌ capxpadaꞌñ co ytudägyɨty, mɨɨd co 
tɨ cuydunyii ycötujcɨn. Dios tɨ pɨdägy 
ycötujcɨn jaydëbɨ nejhuɨɨyɨm co ajt 
nbocymɨɨdɨty.

Yɨ alma nïdzoocɨn, hueꞌ 
yajpaady mɨɨd mɨbɨjcɨn

21
 Jadachambɨ Dios 

xyajnejhuɨɨyɨm jemybɨ tɨyꞌajt jaduꞌn 

nej tudägyꞌajtɨn jëb nbaatɨm ma 
yɨꞌ, e jada jemybɨ tudägyꞌajtɨn 
tɨyꞌajt, caꞌ yɨꞌ yjaduꞌnɨty nej yɨ 
tɨyꞌajt huɨdibɨ yajpatp ma Dios 
ycötujcɨn jecyꞌajtpyɨ. Per yɨ Dios 
yꞌayucnajtzcapxɨɨybɨ ñecy etz Dios 
ycötujcɨn necy yejc tɨyꞌajt jecyꞌajty 
co Dios xymöhuaanɨm tudägyꞌajtɨn. 
22

 Jaduꞌn Dios yajꞌahuimbidaangɨxy 
tudägy tügꞌócɨy jäy huɨdibɨ 
mɨbɨjcp Jesucristo, caꞌ ñejɨty 
pɨnjäy ajcxy, pen judíojäy o pen caꞌ 
judíojäy ajcxy. 23

 Com nidügꞌócɨy 
naaxhuiñyjäy tɨ ytundɨgooygɨxy. Ni 
tüg jäy yhuädzꞌajtɨn ycanaybadyii 
mɨɨd Dios yhuädzꞌajtɨn yꞌoyꞌajtɨn. 
24

 (Mɨɨd co nidügꞌócɨy jäy 
ytundɨgooygɨxy), paady ycɨxpɨ Dios 
mɨjmayꞌajt mɨjꞌoyꞌajt tuñ ninɨgoob 
mɨɨd tügꞌócɨy jäy ajcxy, e Jesucristo 
tɨ cojuydäy tügꞌócɨy ajcxy ypocy, 
e jaduꞌn yajꞌahuimbity tudägy 
nidügꞌócɨy jäy ajcxy huɨdijaty 
mɨbɨjccɨxp Jesucristo. 25

 Dios 
yquejx yꞌung ya naaxhuiñ, jaydëbɨ 
huinmeecxɨp jäy ajcxy ypocy, mɨɨd 
co Jesucristo tɨ yꞌögy mɨɨd ajcxy 
ypocy ycɨxpɨ. Dios yhuinmeecxɨp 
jäy ajcxy ypocy co ajcxy mɨbɨgɨpy 
Jesucristo. Jayɨjp caꞌnɨ anajty 
Jesucristo miiñ ya naaxhuiñ, Dios 
ooy mɨmecxtujcy jäy ajcxy, caꞌ 
anajty mɨɨdɨty jotcöduuyb jäy ajcxy 
ypocy. 26

 Jadachambɨ xɨɨ tiempo 
Dios tɨ yajꞌoyɨÿ jaduꞌn nej jëb 
huinmeecxɨpy jäy ajcxy ypocy, e 
jaduꞌn yajꞌahuimbidip ajcxy tudägy 
ma yɨꞌ yhuinduu. Jaduꞌn Dios tuñ 
jɨgɨx ñiguëxɨg̈ɨpy co Dios tudägy yɨꞌ, 
e tudägyꞌadaamnɨ yɨꞌ, co cöbɨcy jäy, 
yɨ pɨnjaty mɨbɨjcp Jesucristo.

27
 ¿Ti huaad jäy ajcxy tungɨxy 

huɨdibɨ jëbɨ mɨɨd ñaygömayɨɨyb 

ma Dios? Caꞌ ni ti. ¿Naꞌamy 
co yjaduꞌnɨty? ¿Nej jëbɨ ajcxy 
ñaygömayɨɨyb mɨɨd co yajmɨjꞌajtcɨxy 
Dios ycötujcɨn? Caꞌ yjaduꞌnɨty. Caꞌ 
huaad ñaygömáyɨgɨxy cɨꞌm, com 
Dios tɨ yajꞌahuimbity jäy ajcxy 
tudägy huɨdibɨ mɨjpɨdacp Jesús. 
28

 Paady nmɨnaꞌñɨch co jäy ajcxy 
yꞌahuimbity tudägy co ajcxy mɨbɨcy 
Jesucristo, e canan co janch ypaad 
jacuydungɨxy canaag cötujcɨn.

29
 ¿Nej miich ajcxy mdijcɨxy Dios 

ytuñ mɨɨd ac yɨꞌyɨ judíojäy ajcxy, e 
caꞌ jacmɨɨd pɨnjaty? Caꞌ yjaduꞌnɨty. 
Dios tuumb mɨɨd janch nidügꞌócɨy 
jäy ajcxy. 30

 Ji tügpajc Dios, e yɨꞌ 
túꞌcɨy ytuñ mɨɨd judíojäy, etz nañ 
jaduꞌn jacjadyii jäy ajcxy. Dios 
yajꞌahuimbijtaayb tudägy nidügꞌócɨy 
jäy ajcxy co ajcxy mɨbɨjccɨxy 
Jesucristo. 31

 Co jaduꞌn nbaatɨm 
ndudägyꞌajtɨn mɨɨd co nmɨbɨjcɨm 
Jesucristo, caꞌ nmɨnaanɨm Dios 
anajty yɨꞌ ycötujcɨn je jecyɨp 
nyajcödɨgooyɨm. Hueꞌ janchtɨy 
nïgɨ anajty nmɨcꞌajtmooyɨm Dios 
ycötujcɨn.

Je ijxpejt huɨdi Abraham yejc

4  ¿Nej nꞌocmɨnaanɨm? ¿Ti oybɨ 
tɨ paady ma Dios je Abraham 

ɨɨch ajt nmɨjꞌap nmɨjteedy? 2 Co 
ixyipy Dios Abraham tudägy 
tɨ ixy, mɨɨd co oybɨ tɨ tuñ, jëbɨ 
Abraham ixyipy ñaygömayii. Per 
caꞌ huaad cɨꞌm ñaygömayii ma 
Dios. 3 Jaduꞌn jaybety ymiiñ ma 
Dios ñecy ma jaduꞌn ymɨnaꞌñ: 

“Abraham ymɨjpɨdaacɨ Dios, e 
paady Dios jaduꞌn cöbɨjcy Abraham 
jaduꞌn nej tüg tudägyjäy.” 4 Je 
jäy huɨdibɨ ymujuꞌñ patp mɨɨd 
ytung ycɨxpɨ, jada meeñ huɨdibɨ 

ymujuꞌñꞌajtpy caꞌ nɨgoo ñimöyii, 
hueꞌ tɨm paatɨp jaduꞌn mɨɨd ytung 
ycɨxpɨ. 5 Yɨ jäy huɨdibɨ caꞌ jɨjpꞌixy 
co tudägyꞌajtɨn padaꞌñ ma Dios 
mɨɨd oyꞌajtɨn ycɨxpɨ huɨdibɨ ytumyb, 
jëyɨ ymɨbɨjcpy ymɨjpɨdacpy co 
Dios yajꞌahuimbidaꞌñyii tudägy. Yɨ 
jaduꞌmbɨ jäy tudägyꞌajtɨn ypadamy 
mɨɨd ymɨbɨjcɨn ycɨxpɨ. 6 Jaybety 
ymiñ ma Dios ñecy co je David 
jecyꞌajty nimɨydacy tüg jäy huɨdibɨ 
ooy anajty jotcujc ñayjɨhuɨÿii mɨɨd 
co Dios tɨ yꞌixyii jaduꞌn nej jɨhuɨÿ 
ytudägyjayɨty mɨɨd ymɨbɨjcɨn ycɨxpɨ, 
e caꞌ nmɨnaanɨm mɨɨd oyjäyꞌajtɨn 
ycɨxpɨ huɨdibɨ ytumyb. 7 David 
jaduꞌn ymɨnañ:

Jotcujc je jäy ajcxy huɨdibɨ 
ypocy tɨ yhuinmecxyii, 
huɨdibɨ ypocy tɨ yajtɨgoyii.

 8 Jotcujc je jäy huɨdibɨ Dios 
cöbɨjcɨp jaduꞌn nej jɨhuɨÿ caꞌ 
ypocy ymɨɨdɨty.

9
 ¿Nej janch tɨyꞌajt jaduꞌn co jada 

jotcujcꞌajtɨn huɨdibɨ David ñimɨydac 
jecyꞌajty, co ac yɨ judíojäy yɨꞌ ajcxy 
padaamb huɨdijaty mɨɨd tɨyꞌajt 
ma ñinïcx co Dios yjäyꞌadyii? Caꞌ 
yjaduꞌnɨty, yɨ jacjadyii jäy nañ 
jaduꞌn yɨꞌ ajcxy padaꞌñ jotcujcꞌajtɨn. 
Tɨ nmɨnáangɨxyɨch co Abraham 
ymɨbɨjcɨ Dios, e Dios ycöbɨjcɨ jaduꞌn 
nej jɨhuɨÿ ytudägyɨty. 10

 ¿Nej mdijy 
Dios ycöbɨjcɨ Abraham jayɨjp caꞌ 
anajty yajtɨyꞌajttɨÿñɨ? o ¿tɨ anajty 
yajtɨyꞌajttɨÿ? Dios ycöbɨjc Abraham 
jaduꞌn nej jɨhuɨÿ ytudägyjäyɨty 
caꞌnɨ anajty pɨdacy tɨyꞌajt ma 
ñinïcx co Dios yjäyꞌadyii. 11

 Jayɨjp 
anajty Abraham tɨ mɨbɨcy Dios, e 
tɨ anajty Dios ycöbɨgyii. Jacꞌaxam 
Dios Abraham je cötujcɨn mooy co 
huen tɨyꞌajttɨḧuɨpy yꞌung etz yꞌap 

yꞌoc. Jeꞌ jeꞌ ijxpejtꞌajtp co Dios 
anajty jayɨjp tɨ ycöbɨgyii jaduꞌn nej 
jɨhuɨÿ ytudägyjäyɨty, caꞌnɨ anajty 
ymöyii cötujcɨn. Co Dios jaduꞌn 
ytuñ mɨɨd Abraham jaduꞌn nipaady 
nej jɨhuɨÿ Abraham nmɨjteedyꞌajtɨm 
ɨɨch ajt nidügꞌócɨy huɨdibɨ cham 
mɨbɨjcp Jesús. 12

 Abraham nañ 
jaduꞌn ñimɨjteedyꞌajtyp yɨ judíojäy 
huɨdibɨ mɨbɨjcp mɨjpɨdacp Dios tɨm 
jaduꞌn nej yɨꞌ mɨbɨcy anajty Dios, 
jayɨjp caꞌnɨ anajty mɨɨdɨty tɨyꞌajt ma 
ñinïcx co Dios yjäyꞌadyii. Jaduꞌn 
nipaady nej jɨhuɨÿ Abraham caꞌ 
nimɨjteedyꞌaty yɨ judíojäy huɨdibɨ 
caꞌ mɨbɨcy Dios.

Je huɨdibɨ Dios tɨ xyajꞌahuanɨɨyɨm 
tɨ ycɨxy ycaꞌpx mɨɨd je mɨbɨjcɨn

13
 Mɨɨd co Abraham etz yꞌap yꞌoc 

ymɨbɨjcpy ymɨjpɨdacpy anajty 
ajcxy Dios, e paady anajty Dios 
yajꞌahuimbidáanɨgɨxy tudägy, e 
paady Dios nɨmay Abraham co yɨ 
naaxhuiñybɨ yɨꞌ ajcxy jeꞌ adaanɨp. 
Canan jaduꞌn ajcxy Dios ñɨmayɨ 
co ymöhuáanɨgɨxy je naaxhuiñybɨ 
mɨɨd co anajty nidügꞌócɨy ajcxy 
tɨ cuydungɨxy Dios ycötujcɨn. 
14

 Co Abraham etz yꞌap yꞌoc 
padaangɨxy je naaxhuiñybɨ huɨdibɨ 
yajꞌahuanɨɨyɨ, mɨɨd co ajcxy tɨ 
cuydundaayɨ Dios ycötujcɨn, paady 
naadɨgɨꞌ̈ajtp ixyipy co nmɨbɨjcɨm 
co Dios xyajꞌahuimbidaanɨm 
tudägy. E nañ naadɨgɨꞌ̈ajtp ixyipy 
co Dios je Abraham nɨmay: “Je 
naaxhuiñybɨ miich jeꞌ mjeꞌadaanɨp, 
com tɨ xymɨbɨcyɨch.” 15

 Je pɨnjaty 
mɨjpɨdaacp Dios ycötujcɨn je jecyɨp, 
Dios yɨꞌ tzaachytunaanɨp, com caꞌ 
cuydundaaygɨxy. Pɨnjaty caꞌ mɨɨdɨty 
Dios ycötujcɨn huɨdibɨ jaybetyɨp, 

caꞌ yɨꞌ mɨdundɨgooygɨxy jadayaabɨ 
cötujcɨn.

16
 Mɨɨd co Abraham anajty Dios 

tɨ mɨbɨcy, paady ycɨxpɨ Dios 
ñɨmaayɨ co je naaxhuiñybɨ yɨꞌ 
jeꞌadaanɨp. Jaduꞌn Dios mayꞌajt tuñ 
mɨɨd Abraham, jaydëbɨ tügꞌócɨy 
pɨnjaty mɨbɨjcp Dios, tɨm jaduꞌn nej 
Abraham mɨbɨjcy Dios, jëbɨ ajcxy 
paatcɨxy yɨ oyꞌajtɨn huɨdibɨ Dios 
yajnɨmay Abraham co möhuaꞌñ je 
oyꞌajtɨn huɨdibɨ yegamyb ninɨgoobɨ. 
Dios ycuydunamyb yɨꞌ yꞌayuc 
mɨɨd tügꞌócɨy jäy huɨdibɨ mɨbɨjcp 
Dios, tɨm jaduꞌn nej Abraham 
anajty mɨbɨcy Dios, canan yɨꞌ́yɨ 
judíojäy ajcxy padam oyꞌajtɨn, 
com Abraham ijxpejt yejc ma 
tügꞌócɨy jäy ajcxy. 17

 Ma Dios 
yhuinduu jaduꞌn nipaady nej jɨhuɨÿ 
Abraham ɨɨch ajt nmɨjꞌapꞌajtɨm 
nmɨjteedyꞌajtɨm nidügꞌócɨy huɨdibɨ 
mɨbɨjcp Dios, com Abraham nañ 
jaduꞌn ymɨbɨjcpy anajty Dios. Com 
jaduꞌn jaybety ymiiñ ma Dios ñecy 
co Dios jecyꞌajty jaduꞌn nɨmay 
Abraham: “Ɨɨch miich nyajnïbɨjcpy 
co miich mnimɨjꞌapꞌadamyb 
mnimɨjteedyꞌadamyb tügꞌócɨy 
je mayjäy huinduꞌmybɨ naax 
huinduꞌmybɨ cajp.” E Dios 
ycuydunɨpy yɨꞌ yꞌayuc com mɨcꞌajt 
mɨɨd, ixtɨ jaydëbɨ yajjugypɨgɨpy 
jadügꞌoc jäy tɨɨbɨ yꞌóꞌccɨxy. E nañ 
mɨcꞌajt mɨɨd jaydëbɨ aneꞌmɨn pɨdägy 
co huen yjiiꞌadɨpy huɨdijaty caꞌ 
caꞌtnɨ.

18
 Mɨɨd co Dios anajty tɨ ñɨmäyii 

co ymɨɨdꞌadamyb may yꞌap yꞌoc, 
paady ycɨxpɨ Abraham tɨ jɨjpꞌixy 
anajty co Sara anajty yꞌungꞌixaꞌñ. 
Canaag jɨmɨjt anajty jajɨjpꞌixy 
co huen yꞌung paadɨp. Tɨ anajty 

tiempo ñajxnɨ mɨna yꞌungꞌixɨpy. 
Hueꞌ Abraham ymɨbɨjc huɨdibɨ 
anajty Dios tɨ yajnɨmäyii co yɨꞌ 
mɨɨdꞌidamyb mayꞌamy yꞌap yꞌoc. 
Paady tɨ niꞌapꞌaty tɨ nideedyꞌaty 
mayꞌamy yꞌap yꞌoc. 19

 Abraham 
tɨ anajty ymɨcꞌajt ycɨjxnɨ com tɨ 
anajty ymɨjäyɨɨyñɨ. Ymɨɨd anajty 
mɨgoꞌpx jɨmɨjt, e nañ yɨꞌ ytöxyɨjc 
Sara ni tüg anajty tɨ ycaꞌungꞌixy, 
per Abraham yjacmɨbɨjcyp anajty 
co Dios cuydunaꞌñ yꞌayuc mɨɨd yɨꞌ. 
20

 Abraham caꞌ anajty ixmach yɨ 
ymɨbɨjcɨn jaduꞌn nej anajty Dios 
ymɨɨdɨty ymɨcꞌajt jaydëbɨ cuydunɨp 
yɨꞌyꞌayuc. Chi Abraham ɨɨbaty 
capxpaty Dios. 21

 Com Abraham 
tɨ anajty huinmaꞌñ ypɨdägy ma 
Dios co yɨꞌ ymɨɨd ymɨcꞌajt jaydëbɨ 
ycuydunɨɨyb yɨꞌ yꞌayuc huɨdibɨ 
yajꞌahuanɨɨy. 22

 Com Abraham 
ymɨjpɨdaacɨp anajty Dios yꞌayuc, 
paady Dios anajty tɨ cöbɨcy 
Abraham, e jaduꞌn anajty tɨ yajnaxy 
nej jɨhuɨÿ ytudägyjäyɨty.

23
 Dios ymoy Abraham jada yꞌayuc 

huɨdibɨ jaybety, canan jëdaꞌajty 
Abraham yajmoy, nañ yajmoyday 
mayjäy. 24

 Nañ jaduꞌn jaybety miñ 
jada ayuc mɨɨd ɨɨch ajt ycɨxpɨ. Dios 
nañ xycöbɨgaanɨm jaduꞌn nej jɨhuɨÿ 
ajt ndudägyjäyɨty mɨɨd co nmɨbɨjcɨm 
Dios huɨdibɨ tɨ yajjugypɨjcy anajty 
jadügꞌoc ajt nHuindzɨn Jesucristo. 
25

 Dios ycɨÿejc Jesús huen yajꞌögyii 
mɨɨd ajt nbocy ycɨxpɨ. E nañ Dios 
yajjugypɨjc Jesús jadügꞌoc jaydëbɨ 
xyajꞌahuimbijtɨm tudägy ma Dios.

Je nej yhuimbɨdzɨmnɨ co Dios 
xycöbɨjcɨm tudägyjäy

5  Mɨɨd co nmɨbɨjcɨm 
nmɨjpɨdaacɨm ajt nHuindzɨn 

Jesucristo, paady Dios tɨ 
xyajꞌahuimbijtɨm tudägy. E mɨɨd 
co Dios tɨ xyajꞌahuimbijtɨm tudägy, 
paady jotcujc nꞌijtɨm mɨɨd Dios. 2 Co 
nmɨbɨjcɨm nmɨjpɨdaacɨm Cristo, 
chi nbaatɨm je mayꞌajt je oyꞌajt 
huɨdibɨ Dios ytumyb mɨɨd ɨɨch ajt, 
e jaduꞌn oy nꞌijtɨm mɨɨd Dios, caꞌ 
ma ti tzip. Nañ ooy njotcugɨɨyɨm, 
mɨɨd co njɨjpꞌijxɨm co nbadaanɨm 
Dios yꞌoyꞌajtɨn. 3 Canan jëdaꞌajty 
nmɨjotcujcꞌajtɨm co nbadaanɨm 
Dios yꞌoyꞌajtɨn, nañ jaduꞌn tzoc 
mɨjotcujcꞌajtɨm ayoꞌn tzaachypɨ. 
Com nejhuɨɨyɨm co nmɨnajxɨm 
nyajnajxɨm tzaachypɨ, huinꞌit 
jëbɨ nyajtunɨm mecxtujcɨn. 4 E 
co nyajtunɨm mecxtujcɨn, cömay 
najxɨm ma Dios, e co anajty cömay 
tɨ nnajxɨm, chi njɨjpꞌijxɨm co 
nbadaanɨm oyꞌajtɨn ma Dios. 5 Com 
njɨjpꞌijxɨm co nbadaanɨm Dios 
yꞌoyꞌajtɨn, chi caꞌ ndajɨm nmayɨm 
com Dios tɨ yɨꞌ yEspíritu Santo 
xyꞌadɨgɨɨyɨm xyjottɨgɨɨyɨm huɨdibɨ 
xyajnejhuɨɨyɨm jaduꞌn nej Dios 
xychojcɨm xyjɨhuɨɨyɨm.

6
 Jecyꞌajty co anajty caꞌnɨ 

Jesucristo ymiñ, je naaxhuiñyjäy 
caꞌ anajty mɨcꞌajt mɨɨdɨty nej 
cɨꞌm yꞌahuimbíjtcɨxɨpy tudägy. 
Co yhuaadꞌajtnɨ je xɨɨ je tiempo 
huɨdibɨ Dios tɨ yajꞌixtägy, huinꞌit 
Cristo yꞌoꞌcy mɨɨd ɨɨch ajt nbocy 
ycɨxpɨ mɨɨd co ndɨgooyɨm mɨɨd 
Dios ytɨyꞌajt. 7 Co ixyipy nꞌijxtaayɨm 
pɨnjaty codɨnähuɨp tüg jäy 
tudägypɨ ma yɨ oꞌcɨn, caꞌ ni pɨn 
nbaatɨm. Co iyxipy nꞌijxtaayɨm 
pɨnjaty codɨnähuaamyb tüg jäy 
huɨdibɨ ooy ycömayɨty ma yɨ oꞌcɨn, 
caꞌ yjecyɨty co nbaatɨm tüg metz. 
8

 Per Dios yajniquëxɨc̈yp jaduꞌn nej 

xychojcɨm xyjɨhuɨɨyɨm mɨjcajee 
co quejxy Cristo huen oꞌcy mɨɨd 
ajt nbocy ycɨxpɨ, oy anajty ɨɨch 
ajt ooy njacpocytuunɨm. 9 Cristo tɨ 
xyajꞌahuimbijtɨm tudägy co ñɨꞌpy 
tɨ temy tɨ yocy mɨɨd ajt nbocy 
ycɨxpɨ, e nañ Cristo nïgɨ mayꞌajt 
tunaꞌñ mɨɨd ɨɨch ajt ycɨxpɨ co 
anajty xyajnïdzögaanɨm ajt nꞌalma, 
jaduꞌn nej Dios tzaachytunaꞌñ 
naaxhuiñyjäy mɨɨd ajcxy ypocy 
ycɨxpɨ. 10

 Co anajty caꞌ Cristo 
ymiiñɨ ya naaxhuiñ, huinꞌit anajty 
nmɨdzipꞌajtɨm Dios. Je tzip capxy 
tɨ Dios yajꞌoyɨÿ co quejxy yꞌung ya 
naaxhuiñ, e yꞌoꞌcy mɨɨd ajt nbocy 
ycɨxpɨ. Mɨɨd co Cristo xycodɨnaayɨm 
ma yɨ oꞌcɨn, paady nïgɨ xypubejtɨm 
xypudɨgɨɨyɨm cham co yajpaady 
juugy. 11

 Canan jadaꞌajty co 
Jesucristo xyajnïdzögaanɨm ajt 
nꞌalma, nañ jaduꞌn tzoc xondaacɨm 
mɨɨd co nꞌijtɨm mɨɨd Dios, mɨɨd 
je mayꞌajt huɨdibɨ ajt nHuindzɨn 
Jesucristo tɨ tuñ mɨɨd ɨɨch ajt ycɨxpɨ 
co yajꞌoyɨɨy je tzip nej anajty Dios 
nmɨdzipꞌajtɨm, jëbɨ jotcujc nꞌijtɨm 
mɨɨd Dios.

Adán etz Cristo
12

 Mɨɨd jada ycɨxpɨ co yɨ pocytunɨɨ 
chondacy jecyꞌajty ya naaxhuiñ 
mɨɨd tügpɨ jäy. E co jäy ytundɨgoy 
ogaꞌn mɨɨd Dios, paady ycɨxpɨ je 
oꞌcɨn ytɨgɨɨy ya naaxhuiñ. Mɨɨd 
co tügꞌócɨy jäy mɨdundɨgooygɨxy 
Dios, paady tügꞌócɨy jäy patcɨxy yɨ 
oꞌcɨn. 13

 Janch tɨyꞌajt jaduꞌn co jäy 
ajcxy ytundɨgooy jecyꞌajty jayɨjp 
caꞌnɨ anajty Dios yecy yɨꞌ ycötujcɨn 
cojaaybɨ, e co caꞌ jäy anajty ajcxy 
cötujcɨn mɨɨdɨty jecyꞌajty, paady 
caꞌpɨn tɨyduñ ajcxy nej ajcxy 

ytundɨgooy. 14
 Caꞌ ñejɨty, oy ajcxy 

anajty caꞌ mɨɨdɨty Dios ycötujcɨn, 
nañ jaduꞌn yꞌoꞌctay ajcxy, chondacy 
mɨɨd Adán, ixtɨ yjaꞌty ma Moisés 
yxɨɨ ytiempo. Nañ oꞌctay jäy ajcxy 
huɨdibɨ tɨgachjaty tundɨgooy, 
caꞌ yjaduꞌnɨty nej Adán ogaꞌn 
ytundɨgooy. Ɨɨch ajt nninïcx ymɨɨd 
je jɨbɨcpɨ huɨdibɨ nbaatɨm ma Adán. 
Per ajt njemyjot njemyhuinmaꞌñ 
nbaatɨm ma Cristo.

15
 Je pocytunɨɨ huɨdibɨ Adán 

yajtzondac, caꞌ naybadyii mɨɨd 
je tudägyꞌajtɨn huɨdibɨ Dios tɨ 
xyñimooyɨm. Mɨɨd je pocytunɨɨ 
ycɨxpɨ huɨdibɨ tüg jäy tɨ 
yajtzondägy, tügꞌócɨy jäy öcɨn tɨ 
paady. Dios mɨɨd tüg yëydɨjc, je 
Jesucristo, mɨjmayꞌajt tuñ mɨɨd jäy 
ajcxy ycɨxpɨ co yajꞌahuimbijtcɨxy 
tudägy, chi mayjäy tudägyꞌajtɨn 
tɨ paady. 16

 Per je tudägyꞌajtɨn 
huɨdibɨ Dios xyñimooyɨm, caꞌ 
jaduꞌn naybadyii mɨɨd huɨdibɨ Adán 
ytuun. Mɨɨd co Adán ytundɨgoy 
tügtecy mɨɨd Dios, paady ycɨxpɨ 
mayjäy oꞌcɨn tɨ paady mɨɨd tüg pocy 
ycɨxpɨ. Mɨɨd co Dios tɨ xyñimooyɨm 
tudägyꞌajtɨn mɨɨd Jesucristo, 
paady mayjäy tudägyꞌajtɨn 
yꞌoyꞌajtɨn tɨ patcɨxy huɨdibɨ 
mɨbɨjcp Cristo. 17

 Mɨɨd co tüg jäy 
capxycömɨdodacy Dios, paady 
tügꞌócɨy jäy tɨ patcɨxy yɨ oꞌcɨn. Mɨɨd 
co tüg jäy, je Jesucristo, mayꞌajt 
oyꞌajt tuñ co xyajꞌahuimbijtɨm 
tudägy, paady tügꞌócɨy jäy 
ajcxy huɨdibɨ mɨbɨjcp Jesucristo 
ypadaangɨxyp jotcujcꞌajtɨn etz nañ 
chɨnähuaangɨxy jiiby tzajpjoty ma 
Jesús yꞌaneꞌmy.

18
 Mɨɨd co tüg jäy ytundɨgoy 

ogaꞌn, paady nidügꞌócɨy je mayjäy 

ypocycäy ajcxy, e patcɨxy yɨ oꞌcɨn. 
Nañ tɨm jaduꞌn mɨɨd tüg jäy huɨdibɨ 
tɨ chɨnäy tudägy, Dios mayjäy 
yajꞌahuimbijty ajcxy tudägy, e 
tɨ patcɨxy yjugyꞌajtɨn huɨdibɨ 
caꞌ ycɨxɨpy ytɨgoyɨpy nimɨna xɨɨ. 
19

 Mɨɨd co tüg jäy capxycömɨdodacy 
Dios, paady tügꞌócɨy jäy tɨ patcɨxy 
je pocy. Nañ mɨɨd co tügpɨ jäy 
capxymɨdoy Dios, paady je mayjäy 
tudägyꞌajtɨn tɨ patcɨxy huɨdibɨ 
mɨbɨjcpɨ Jesucristo.

20
 Co Dios moy jäy ajcxy yɨꞌ 

ycötujcɨn huɨdibɨ cojaayɨp, chi 
nïgɨ jäy ajcxy nejhuɨɨygɨxy co 
ypocytungɨxy. Je mayꞌajt oyꞌajt 
huɨdibɨ Dios ytumyb, nïgɨ yɨꞌ 
yꞌoyɨty, caꞌydɨ je mɨjpocy huɨdibɨ 
jäy ajcxy ytungɨxyp. 21

 Tɨm jaduꞌn 
nej co jäy ypocytungɨxy, huinꞌit 
ajcxy pocymɨɨd chɨnaaygɨxy, ixtɨ 
mabaad anajty yꞌöccɨxy mɨɨd ypocy 
ycɨxpɨ. Nañ tɨm jaduꞌn co Dios 
mayꞌajt tuuñ co yajꞌahuimbity jäy 
ajcxy tudägy, huinꞌit Dios aneꞌmy 
yɨꞌ ajcxy chɨnaayɨn mɨɨd tudägy 
huinmaꞌñ, etz nañ xymöhuaanɨm 
jugyꞌajtɨn huɨdibɨ caꞌ ycɨxɨpy 
ytɨgoyɨpy nimɨna, co nmɨjpɨdaacɨm 
ajt nHuindzɨn Jesucristo huɨdibɨ 
yjugyꞌajtɨn yejc mɨɨd ajt nbocy 
ycɨxpɨ.

Oꞌcy mɨɨd yɨ pocy ycɨxpɨ, 
jugyꞌaty mɨɨd Cristo ycɨxpɨ

6  ¿Nej nꞌocmɨnaanɨm? ¿Tzoc 
ooy nïgɨ tundɨgooyɨm jɨgɨx 

Dios nïgɨ mayꞌajt tunɨpy mɨɨd 
ɨɨch ajt? 2 Caꞌ jaduꞌn ytɨyꞌajtɨty, 
caꞌ huaad njacpocytuunɨm. Co 
nmɨbɨjcɨm Jesucristo, chi jaduꞌn 
nipaady nejɨhuɨÿ tɨ nꞌoꞌcɨm, e 
cham caꞌ nꞌijtɨm pocymɨɨd. 3 ¿Nej 

caꞌ mnejhuɨɨygɨxy jada tɨyꞌajt? Co 
nnɨɨbejtɨm mɨɨd Jesucristo yxɨɨ, 
chi nꞌijtɨm mɨɨd Jesucristo. Jaduꞌn 
nipaady nej jɨhuɨÿ tɨ nꞌoꞌcɨm 
quipxy mɨɨd Cristo co yɨꞌ yꞌoꞌcy 
mɨɨd ajt nbocy ycɨxpɨ. 4 Co ɨɨch 
ajt nnɨɨbejtɨm jaduꞌn nipaady nej 
jɨhuɨÿ tɨ nꞌoꞌcɨm, e tɨ nnaaxtɨgɨɨyɨm 
quipxyɨ mɨɨd Jesucristo. Dios Teedy 
mɨɨd ymɨcꞌajtɨn oybɨ yajjugypɨjcy 
Cristo co anajty tɨ yꞌögy, chi Cristo 
paty jemybɨ jugyꞌajtɨn, nañ jaduꞌn 
ɨɨch ajt tɨ nbaatɨm jemybɨ jugyꞌajtɨn 
quipxy mɨɨd yɨꞌ, paady copɨcy 
ndzɨnaayɨm mɨɨd jemybɨ jot jemybɨ 
huinmaꞌñ.

5
 Co nmɨbɨjcɨm Jesucristo, chi 

nꞌijtɨm mɨɨd yɨꞌ, co yɨꞌ tɨ yꞌögy, 
jaduꞌn nipaady nej jɨhuɨÿ tɨ nꞌoꞌcɨm 
quipxy mɨɨd yɨꞌ. Co Jesucristo 
yjugypɨjcy mɨɨd jemybɨ yjugyꞌajtɨn, 
nañ jaduꞌn ɨɨch ajt nbaatɨm 
jemybɨ jugyꞌajtɨn quipxy mɨɨd yɨꞌ. 
6

 Nejhuɨɨyɨm ɨɨch ajt nej anajty 
jɨbɨc-jot jɨbɨc-huinmaꞌñ nmɨɨdꞌajtɨm 
jayɨjpꞌaty caꞌnɨ anajty nmɨbɨjcɨm. 
Jaduꞌn nipaady nej jɨhuɨÿ ajt 
njɨbɨcjot njɨbɨc-huinmaꞌñ tɨ yꞌögy 
quipxy mɨɨd Cristo co yɨꞌ yꞌoꞌcy 
cruudzcɨx́y. Cristo tɨ yꞌögy mɨɨd ajt 
nbocy ycɨxpɨ, jɨgɨx jëbɨ nꞌijxmajtzɨm 
pocytunɨɨ huinmaꞌñ, etz jɨgɨx jëbɨ 
je pocytunɨɨ caꞌ xyjacꞌaneꞌmɨm ajt 
njot nhuinmaꞌñ. 7 Com pɨnjaty tɨ 
yꞌögy, yɨ ypocytunɨɨ caꞌ ti mɨcꞌajt 
jacmɨɨdɨty ma yjot yhuinmaꞌñ. 
8

 Pen jaduꞌn nipaady nej jɨhuɨÿ tɨ 
nꞌoꞌcɨm quipxy mɨɨd Cristo, paady 
ndzɨnähuaanɨm njugyꞌadaanɨm 
quipxy mɨɨd yɨꞌ. 9 Nejhuɨɨyɨm co 
Cristo tɨ yjugypɨjcy co yꞌoꞌcy, e caꞌ 
yɨꞌ yꞌögaꞌñ jadügꞌoc. Yɨ oꞌcɨn caꞌ ti 
mɨcꞌajt jacmɨɨdɨty ma Jesucristo. 

10
 Co Cristo tɨ yꞌoꞌcy mɨɨd jäy ypocy 

ycɨxpɨ, chi yꞌögy tüg tecypajc 
mɨɨd nidügꞌócɨy jäy ajcxy ycɨxpɨ. 
Co Jesucristo yjugypɨjcy, chi 
tügꞌócɨy huɨdibɨ yɨꞌ ytumyb ma yɨꞌ 
chɨnaydac yjugyꞌajttac, yɨꞌ ytumyb 
mɨɨd Dios ycɨxpɨ. 11

 Nañ jaduꞌn 
miich ajcxy mhuinmaꞌñypɨdaaccɨx 
jaduꞌn nej jɨhuɨÿ tɨ mꞌöccɨxy, e yɨ 
ypocytunɨɨ caꞌ ti mɨcꞌajt jacmɨɨdɨty 
ma miich ajcxy mdzɨnaayɨn. E 
jadachambɨ xɨɨ tiempo tzɨnaaygɨx 
mɨɨd Dios ycɨxpɨ quipxy mɨɨd 
Jesucristo ɨɨch ajt nHuindzɨn.

12
 Paady ycɨxpɨ caꞌ huaad 

xyꞌaneꞌmgɨxy je jɨbɨc-huinmaꞌñ 
huɨdibɨ ajcxy mninïcx yjanijotꞌajtpy. 
13

 Caꞌ huaad mgɨÿejccɨxy yɨ mninïcx 
ma pocytunɨɨ. Naygɨÿéjcɨgɨx ma 
Dios, ixmajtzcɨx yɨ pocytunɨɨ. 
Jaduꞌn nipaady nej jɨhuɨÿ tɨ 
mꞌöccɨxy, e tɨ mjugypɨjccɨxy 
jadügꞌoc. Hueꞌ janchtɨy cɨÿejccɨx 
yɨ mninïcx ma Dios, jaydëbɨ 
mdzɨnáaygɨxɨpy mɨɨd ajcxy tudägy 
mjot mhuinmaꞌñ, e cuydungɨx Dios 
chojcɨn. 14

 Jadachambɨ xɨɨ tiempo 
caꞌ miich ajcxy mdzɨnaaygɨxy 
pocymɨɨd, jaduꞌn nej jecyꞌajty ajcxy 
mdzɨnaaygɨxy co anajty ajcxy 
mguydungɨxy Dios ycötujcɨn je 
jecyɨp. Hueꞌ janchtɨy tzɨnaaygɨx 
mɨɨd Dios ycɨxpɨ, com Dios mɨj 
mayꞌajt tɨ tuñ mɨɨd miich ajcxy.

Tüg ijxpejt huɨdibɨ yajpatp 
ma nꞌijtɨm yajtuñ

15
 ¿Ti huaad nduunɨm? ¿Nej jëbɨ 

huaad njacpocytuunɨm? Com Dios 
mɨjmayꞌajt tɨ tuñ co tɨ jöch ajt nbocy 
etz nxɨḧuɨn, e Dios ycötujcɨn, je 
jecyɨp, caꞌ xyjacyajpocycähuɨm. 
Caꞌ huaad njacpocytuunɨm. 

16
 ¿Mnejhuɨɨyb miich ajcxy jada 

tɨyꞌajt? Co ixyɨpy pɨnjaty ñaygɨÿegyii 
co ytunaꞌñ mɨɨd tüg huindzɨn huɨdibɨ 
mɨc yajtumb, copɨcy co je tumbɨ 
capxymɨdohuɨpy je yhuindzɨn. Nañ 
tɨm jaduꞌn nipaady mɨɨd pocytunɨɨ. 
Pen mnaygɨÿejcɨp mɨɨd pocytunɨɨ, 
huinꞌit anajty pocy xyꞌaneꞌmy 
ma mdzɨnaayɨn, ixtɨ mabaad 
anajty mꞌögy mɨɨd mbocy ycɨxpɨ. 
Co mnaygɨÿéjcɨgɨxɨpy ma Dios, 
huinꞌit ajcxy mgapxymɨdohuɨpy 
Dios, e mdzɨnähuɨp ajcxy tudägy. 
17

 Jecyꞌajty miich ajcxy anajty 
pocy xyꞌaneꞌmgɨxy, co jɨbɨc-
huinmaꞌñ mdungɨxy. Nyajnajxpyɨch 
jäygɨdaacɨn ma Dios co jadachambɨ 
tiempo tɨ mgöbɨjccɨxy cɨxyjot 
huinɨjot Dios ytɨyꞌajt huɨdibɨ 
xyajꞌixpɨjccɨxp, e mgapxymɨdoogɨxy 
Dios. 18

 Cristo tɨ xyajꞌaꞌoyɨɨyɨ 
ajcxy mjot mhuinmaꞌñ, caꞌydɨ 
mjactzɨnaaygɨxy pocymɨɨd. Tɨ 
mhuinmaꞌñ mbɨdaaccɨxy co 
mgapxymɨdohuaangɨxy Dios 
e mdzɨnähuaangɨxy tudägy. 
19

 (Ngapxhuijpyɨch miich ajcxy cham 
mɨɨd naaxhuiñyjäy yꞌayuc ytɨyꞌajt, 
com caꞌ yajxon mhuinjɨhuɨɨygɨxy 
Dios yꞌayuc ytɨyꞌajt.) Jaduꞌn nej 
jecyꞌajty co caꞌ anajty mmɨbɨjccɨxy 
Cristo, ooy anajty mnaygɨÿéjcɨgɨxy 
xɨɨ ya ma jɨbɨc-huinmaꞌñ, e 
mdundɨgooygɨxy xɨɨ ya mɨɨd 
mninïcx. Ooy miich anajty ajcxy 
mɨɨdɨty jɨbɨcpɨ ma mjot mhuinmaꞌñ, 
ooy anajty mdundɨgooygɨxy. 
Jadachambɨ xɨɨ tiempo naygɨÿéjcɨgɨx 
ma Jesucristo, jɨgɨx jëbɨ huaad 
mdungɨxy mɨɨd tudägy jot tudägy 
huinmaꞌñ, etz jɨgɨx jëbɨ huaad 
mdzɨnaaygɨxy mɨɨd huädz jot huädz 
huinmaꞌñ.

20
 Co anajty yɨ jɨbɨc jot jɨbɨc-

huinmaꞌñ xyꞌaneꞌmgɨxy, chi 
caꞌ je oyjot oyhuinmaꞌñ anajty 
xyꞌocꞌanéꞌmgɨxnɨ. 21

 ¿Ti jotcujcꞌajtɨn 
miich ajcxy tɨ mbaatcɨxy co jɨbɨc 
jot jɨbɨc-huinmaꞌñ mdungɨxy 
huɨdibɨ jadachambɨ tiempo 
mdzöyduꞌnꞌajtɨp ajcxy? Yɨ jɨbɨc 
jot jɨbɨc-huinmaꞌñ xyyajnɨcxp 
ajcxy ma yɨ oꞌcɨn. 22

 Jadachambɨ 
xɨɨ tiempo Dios tɨ yajꞌoyɨÿ nej jëbɨ 
mꞌixmájtzcɨxɨpy yɨ pocytunɨɨ, caꞌ 
huaad mjactzɨnaaygɨxy pocymɨɨd. 
Tɨ mꞌahuimbijtcɨxy Dios ytumbɨ, 
jadayaabɨ tzɨnaayɨn xymöhuɨp 
ajcxy mjotcujcꞌajtɨn. Tɨydudägy 
cham tzɨnaaygɨx mɨɨd Dios ycɨxpɨ, 
e mbaadɨp ajcxy jugyꞌajtɨn huɨdibɨ 
caꞌ ycɨxɨpy ytɨgoyɨpy nimɨna. 23

 Yɨ 
pocytunɨɨ ycojuꞌñ yɨꞌ jeꞌ yɨ oꞌcɨn. Per 
je huɨdibɨ Dios xyñimooyɨm, hueꞌ jeꞌ 
je jugyꞌajtɨn huɨdibɨ ni camɨnaxɨɨ 
ycɨxɨpy ytɨgoyɨpy co nꞌijtɨm mɨɨd ajt 
nHuindzɨn Jesucristo.

Tüg ijxpejt huɨdibɨ yajpatp 
ma pɨcychɨnaayɨn

7  Miich ajcxy mɨgügtɨjc huɨdibɨ 
tɨ mꞌixpɨcy Dios ycötujcɨn 

huɨdibɨ Moisés yjaay, mnejhuɨɨyb 
miich ajcxy co yɨ naaxhuiñyjäy 
ycötujcɨn ymɨɨd mɨcꞌajt ma ajt 
ndzɨnaayɨn, ixtɨ mabaad anajty 
nꞌoꞌcɨm. 2 Paady co tüg töxyjäy 
ycivilbɨcy mɨɨd tüg yëydɨjc, caꞌ 
huaad ixmach ñäy mabaad chɨnaꞌy 
yjugyꞌaty. Co janchtɨy anajty je 
töxyjäy ñiyëydɨjc tɨ yꞌöcnɨ, huinꞌit 
anajty caꞌ ocmɨɨdɨñ ñäy yꞌaneꞌmɨn. 
3

 Ooy anajty mɨj ytundɨgoy je 
töxyjäy co ypɨgɨpy mɨɨd huingbɨ 
yëydɨjc pen jugyꞌajtnɨ je ñäy. Coonɨ 
janchtɨy anajty ñiyëydɨjc tɨ yꞌögy, 

huinꞌitnɨ janchtɨy jëbɨ ypɨcy mɨɨd 
huingbɨ yëydɨjc, e caꞌp jeꞌ anajty 
ytundɨgoy.

4
 Miich ajcxy nmɨgügtɨjcɨch, 

judíojäy huɨdibɨ mɨbɨjcp Cristo, 
jayɨjp co anajty caꞌnɨ mmɨbɨjccɨxy 
Cristo, je Dios ycötujcɨn huɨdibɨ 
Moisés yjaay xyꞌaneꞌmgɨxp anajty 
ma mdzɨnaayɨn. Jadachambɨ xɨɨ 
tiempo yɨ jaduꞌmbɨ cötujcɨn caꞌ 
yɨꞌ xyjacꞌanéꞌmgɨxnɨ. Jadachambɨ 
Cristo ytɨyꞌajt xyꞌaneꞌmgɨxp, je 
Cristo huɨdibɨ Dios yajjugypɨjc 
jadügꞌoc co yꞌoꞌcy. Jaduꞌn miich 
ajcxy nipaady nej je töxyjäy huɨdibɨ 
ñiyëydɨjc tɨ yꞌögy, e tɨ ypɨjctɨgach. 
Cristo miich ajcxy xyñigohuajcꞌajtp, 
jɨgɨx jëbɨ mdzɨnaaygɨxy mɨɨd 
Dios ycɨxpɨ. 5 Jayɨjp caꞌnɨ anajty 
nmɨbɨjcɨm Jesucristo ooy anajty 
nguyduunɨm huɨdibɨ ajt nninïcx 
ñijotꞌajt. Je huinꞌit tiempo anajty je 
jɨbɨc-huinmaꞌñ xyꞌaneꞌmɨm ma ajt 
ndzɨnaayɨn. Jeꞌ jeꞌ je jɨbɨc-huinmaꞌñ 
huɨdibɨ Dios xycapxꞌadujcɨm 
mɨɨd ycötujcɨn. Mɨɨd co jɨbɨc-
huinmaꞌñ xyꞌaneꞌmɨm anajty ajt 
ma ndzɨnaayɨn etz xyajnɨcxaanɨm 
anajty ma yɨ oꞌcɨn. 6 Jadachambɨ 
xɨɨ tiempo Dios ycötujcɨn huɨdibɨ 
Moisés xymooyɨm, caꞌ ti mɨcꞌajt 
mɨɨdɨty ma ɨɨch ajt, tɨ nꞌixmajtzɨm. 
Jaduꞌn nipaady nejɨhuɨÿ tɨ 
nꞌoꞌcɨm, e njugypɨjcɨm jadügꞌoc. 
Paady nguyduunɨm je jemybɨ 
tɨyꞌajt huɨdibɨ je Espíritu Santo 
xyajnejhuɨɨyɨm. Canan jeꞌ anajty 
nguyduunɨm je jecyꞌajtpy cötujcɨn.

Je pocy huɨdibɨ ijtp ma ɨɨch
7

 ¿Nej nꞌocmɨnaanɨm? ¿Nej janch 
co je cötujcɨn huɨdibɨ Moisés 
xymooyɨm xyajpocytuunɨm anajty? 

Caꞌ yjaduꞌnɨty. Co ixyipy caꞌ anajty 
nmɨɨdɨdyɨch Moisés ycötujcɨn, caꞌ 
ixyipy ɨɨch tɨ nnejhuɨÿɨch co tɨ 
ndundɨgooyɨch ma Dios ytɨyꞌajt. Co 
ixyipy anajty caꞌ nꞌocnejhuɨÿɨch 
Moisés ycötujcɨn ma jaduꞌn ymɨnañ: 

“Caꞌ mmɨgüg ni ti mꞌadzojcɨpy.” Tɨ 
ixyipy ndundɨgooyɨch, e caꞌ ixyipy 
nejhuɨÿɨch ma tɨ ndundɨgooyɨch. 
8

 Mɨɨd co ɨɨch jecyꞌajty ooy 
anajty nnijotꞌatyɨch pocytunɨɨ, 
paady ycɨxpɨ ɨɨch anajty ooy 
ndundɨgooyɨch. E jaduꞌn anajty 
nïgɨ ooy nꞌadzocyɨch, e jamɨnam 
anajty Dios ycötujcɨn co caꞌ mɨgüg 
ni ti mꞌadzojcɨpy. Co ixyipy Dios 
caꞌ jaduꞌn cötujcɨn tɨ pɨdägy, ni 
caꞌ ixyipy njɨhuɨꞌñybɨcyɨch co 
ndundɨgooyɨch. 9 Jayɨjp co caꞌnɨ 
anajty nhuinjɨhuɨÿɨch Dios 
ycötujcɨn, huinꞌit tiempo caꞌ 
anajty njɨhuɨꞌñybɨcyɨch nbocy. E 
co nbatyɨch Dios ycötujcɨn, chi 
njɨhuɨꞌnybɨjcyɨch nbocy, e nañ 
tɨ nejhuɨÿɨch co tɨgoyaamɨch 
njugyꞌajtɨn. 10

 Dios ypɨdac ycötujcɨn 
jaydëbɨ nbáadɨbɨch jugyꞌajtɨn 
huɨdibɨ caꞌ ycɨxɨpy ytɨgoyɨpy. 
Per caꞌ jaduꞌn tɨ oyɨÿ mɨɨd ɨɨch. 
Yɨ cötujcɨn tɨ xyajpocycäyɨch 
anajty, e jaduꞌn tɨgoyaambɨch 
anajty njugyꞌajtɨn. 11

 Jaduꞌn 
anajty huinmaꞌñ nmɨɨdɨdyɨch 
co nguydundähuaamybɨch 
Dios ycötujcɨn huɨdibɨ Moisés 
yjayhuɨꞌm. Pero com caꞌ njatyɨch 
nej nguydundähuɨbyɨch, chi 
nbocycäyɨch ma Dios. Je pocytunɨɨ 
tɨ xyhuinꞌɨɨñɨch, e mɨɨd jeꞌ ycɨxpɨ 
nbadaamybɨch anajty yɨ oꞌcɨn.

12
 Tügꞌócɨy Dios yley etz Dios 

ycötujcɨn huɨdibɨ cojay ijtp, huädz 
yɨꞌ, tudägy yɨꞌ, ooy yɨꞌ. 13

 ¿Nej 

tɨgoyaambɨch anajty njugyꞌajtɨn 
mɨɨd co anajty nmɨꞌityɨch Dios 
oybɨ cötujcɨn? Caꞌ yjaduꞌnɨty. 
¿Nej je Dios ycötujcɨn je oybɨ tɨ 
huimbɨdzɨmy jɨbɨc mɨɨd ɨɨch co 
xyajtɨgoyaanɨch anajty njugyꞌajtɨn? 
Caꞌ yjaduꞌnɨty. Nɨcxpɨch anajty ma 
yɨ oꞌcɨn mɨɨd nbocyɨch ycɨxpɨ. Je 
Dios ycötujcɨn xyajnejhuɨɨyɨch co 
oꞌcɨn nbadaamybɨch mɨɨd nbocyɨch 
ycɨxpɨ. Jaduꞌn Dios pɨdacy ycötujcɨn 
ya naaxhuiñ, jɨgɨx jëbɨ jäy ajcxy 
nejhuɨḧuɨpy co mɨj ajcxy ooy 
ytundɨgooy mɨɨd Dios.

14
 Nejhuɨɨyɨm co yɨ Dios ycötujcɨn 

huɨdibɨ Moisés xymooyɨm, jiiby 
yɨꞌ chooñ ma Dios, paady yɨꞌ ooy 
yꞌoyɨty. Ɨɨch nninïcx yɨꞌ jeꞌ huɨdibɨ 
nijotꞌajtp yɨ pocytunɨɨ, paady 
ndzɨnäyɨch pocymɨɨd. 15

 Caꞌ 
nhuinjɨhuɨÿɨch huɨdibɨ ndumybɨch. 
Yɨ oybɨ huɨdibɨ njatunaamybɨch, 
caꞌ njatyɨch nej ndunɨpyɨch. Yɨ 
jɨbɨcpɨ huɨdibɨ caꞌ yꞌoychojcnɨty, 
yɨꞌ ndumbyɨch. 16

 Co nduñɨch 
huɨdibɨ caꞌ ndzocyɨch, jaduꞌn 
niquëxɨg̈y co Dios ycötujcɨn ooy 
oy yɨꞌ, tudägy yɨꞌ. 17

 Canan jotcujc 
ɨɨch jaduꞌn co nbocytuñɨch. Yɨ 
pocyꞌadzojcɨn huɨdibɨ nmɨɨdɨch 
ma njot nhuinmaꞌñ, yɨꞌ yɨꞌ 
xyajtundɨgooybɨch. 18

 Nejhuɨɨybɨch 
co caꞌ ti oybɨ yajpaady ma ɨɨch 
nninïcx. Ooy njatzocyɨch co oybɨ 
njatunaꞌñɨch, per caꞌ njatyɨch nej 
oybɨ ndunɨpyɨch. 19

 Je oybɨ huɨdibɨ 
njatunaamybɨch, caꞌ njaty nej 
ndunɨpyɨch. Je jɨbɨcpɨ huɨdibɨ caꞌ 
ndzocyɨch, jeꞌ ndumybɨch. 20

 Co 
yɨꞌ nduñɨch huɨdibɨ caꞌ ndzocyɨch, 
yɨꞌ jeꞌ je pocytunɨɨ huɨdijaty 
njotꞌájtɨbɨch nhuinmaꞌñꞌájtɨbɨch, yɨꞌ 
xyajtundɨgooybɨch.

21
 Nbaatypɨch tüg tɨyꞌajt, co 

njatunaamybɨch oyhuinmaꞌñ, 
jiipy jɨbɨcpɨ nbaadyɨch ma 
njot nhuinmaꞌñɨch. 22

 Jotjoty 
huinmaꞌñyjoty ooy nmɨxondägyɨch 
Dios ycötujcɨn. 23

 E nañ mɨɨdɨch 
jotjoty huinmaꞌñyjoty yɨ jɨbɨcpɨ 
huɨdibɨ mɨꞌijxtɨnaayb je oybɨ. Yɨ 
tundɨgoyɨɨ yajpatp ma ɨɨch nninïcx. 
Yɨ nninïcxɨch yajpatp pocymɨɨd.

24
 Paady caꞌ njotcújcɨgyɨch. ¿Pɨn 

jëbɨ xyñihuaꞌñɨch xyajnïdzögɨbɨch 
ma jadayaab nninïcxɨch huɨdibɨ 
xyajnɨcxpɨch ma yɨ oꞌcɨn? 
25

 Dioscojuyip nyajnajxypɨch ma 
Dios co Dios, mɨɨd ajt nHuindzɨn 
Jesucristo, xyñihuaanɨm ma 
jada jɨbɨcpɨ huɨdibɨ ajt nninïcx 
xyñiꞌjotꞌajtɨm. Paady mɨɨd nꞌoyjot 
nꞌoyhuinmaꞌñ nguyduñɨch Dios 
ycötujcɨn. Mɨɨd nninïcxɨch 
nijotꞌatyɨch pocytunɨɨ.

Je jugyꞌajt mɨɨd je Dios 
yjɨhuɨꞌñ ymɨcꞌajt ycɨxpɨ

8  Jadachambɨ tiempo janchtɨy 
Dios caꞌ tzaachytunaꞌñ yɨ 

jäy ajcxy huɨdijaty túꞌcɨy ijtp mɨɨd 
Cristo Jesús, huɨdibɨ ajcxy cuydumb 
Espíritu Santo chojcɨn, e caꞌ ajcxy 
tungɨxy nej je ninïcx nijotꞌajtcɨxy. 2 Je 
Espíritu Santo tɨ xyyajpɨdzɨmɨm ma 
yɨ pocytunɨɨ etz ma yɨ oꞌcɨn huɨdibɨ 
yɨ jecyꞌajty cötujcɨn tɨ xymooyɨm. 
Je Espíritu Santo xyajtzɨnaayɨm 
huinɨxɨɨ, ɨɨch ajt huɨdibɨ ijtp túꞌcɨy 
mɨɨd Jesucristo. 3 Mɨɨd co ɨɨch ajt 
ooy ninïcx ñijotꞌaty jɨbɨcpɨ, paady 
Dios xymooyɨm ycötujcɨn jecyꞌajty 
jaybety. Per je naaxhuiñyjäy yajtɨgoy 
ajcxy je cötujcɨn ymajaa, e caꞌ 
ymadacy nɨcxy xyajtzɨnaayɨm mɨɨd 
tudägy jot huinmaꞌñ. Paady Dios 

yquejxy ycɨꞌmꞌung huidi tɨ chɨnäy 
ya naaxhuiñ mɨɨd ñinïcx jaduꞌn 
nej ɨɨch ajt nmɨɨdɨty nninïcx, jɨgɨx 
jëbɨ ndzɨnaayɨm mɨɨd huädz jot 
huinmaꞌñ. Jaduꞌn Dios yꞌung chɨnay 
mɨɨd ñinïcx, per caꞌ ni ti bocy anajty 
mɨɨdɨty. E yɨꞌ tɨ yꞌögy mɨɨd ajt nbocy 
ycɨxpɨ, e jaduꞌn yajtɨgoy je pocy 
huɨdibɨ ajt nïgɨxꞌajtɨm. 4 Jaduꞌn Dios 
ytuuñ jɨgɨx jëbɨ xyajtzɨnaayɨm mɨɨd 
tudägyjot tudägyhuinmaꞌñ jaduꞌn 
nej yɨꞌ ycötujcɨn yꞌaneꞌmy. Mɨɨd co 
nmɨɨdꞌajtɨm Dios yjɨhuɨꞌñ ymɨcꞌajt 
ma ajt njot nhuinmaꞌñ, paady jëbɨ 
huaad ndzɨnaayɨm mɨɨd tudägy-jot 
tudägy-huinmaꞌñ.

5
 Yɨ jäy ajcxy huɨdibɨ caꞌ 

mɨɨdɨty Dios yjɨhuɨꞌñ ymɨcꞌajt 
ma yjot yhuinmaꞌñ, hueꞌ ajcxy 
ycapxymɨdooyb je jɨbɨcpɨ huɨdibɨ 
ajcxy ñinïcx ñijotꞌajtpy. Yɨ jäy ajcxy 
huɨdibɨ tzɨnaayb mɨɨd Dios yjɨhuɨꞌn 
ymɨcꞌajt ma yjot yhuinmaꞌñ, hueꞌ 
ajcxy ycapxymɨdooyb je Espíritu 
Santo. 6 Yɨ jäy ajcxy huɨdibɨ 
capxymɨdoob je jɨbɨcpɨ huɨdibɨ 
ajcxy ñinïcx ñijotꞌajtpy, hueꞌ ajcxy 
ypadaangɨxyp oꞌcɨn. Yɨ jäy ajcxy 
huɨdibɨ capxymɨdoob je Espíritu 
Santo, hueꞌ ajcxy ypadaangɨxyp 
jugyꞌajtɨn huɨdibɨ caꞌ ycɨxɨpy 
ytɨgoyɨpy, etz nañ ypadaangɨxyp 
jotcujcꞌajtɨn. 7 Yɨ jäy ajcxy 
huɨdibɨ capxymɨdoob je jɨbɨcpɨ 
huɨdibɨ ajcxy ñinïcx ñijotꞌajtpy, 
hueꞌ ajcxy Dios ymɨdzipꞌajtpy, 
caꞌ capxymɨdohuaangɨxy Dios 
ycötujcɨn. Ni caꞌ jajtcɨxy nej 
ajcxy capxymɨdóogɨxɨpy Dios 
ycötujcɨn. 8 Caꞌ Dios jäygɨdägy 
yɨꞌ ajcxy chɨnaayɨn huɨdibɨ ajcxy 
capxymɨdoob je jɨbɨcpɨ huɨdibɨ 
ajcxy ñinïcx ñijotꞌajtpy.

9
 Per miich ajcxy caꞌ 

mgapxymɨdoogɨxy je jɨbɨcpɨ 
huɨdibɨ mninïcx nijotꞌajtpy. Com 
miich ajcxy mmɨɨd Dios yjɨhuɨꞌñ 
ymɨcꞌajt ma mjot mhuinmaꞌñ, e 
mguydungɨxpy je Espíritu Santo 
chojcɨn. Huenpɨnɨty huɨdibɨ caꞌ 
mɨɨdɨty Cristo yjɨhuɨꞌñ ymɨcꞌajt ma 
yjot yhuinmaꞌñ, caꞌ yɨꞌ yꞌity mɨɨd 
Cristo. 10

 Pen miich ajcxy ijtp mɨɨd 
Cristo, yɨ mjugyꞌajtɨn ajcxy caꞌ 
ycɨxɨpy ytɨgoyɨpy nimɨna, mɨɨd co 
Cristo tɨ xyajꞌahuimbijtcɨxy tudägy 
ma Dios yhuinduu. Yɨ mnaaxnïcx 
cɨxamb tɨgoyamb yɨꞌ. 11

 Pen ijtp 
ma miich ajcxy mjot mhuinmaꞌñ 
jeꞌ yjɨhuɨꞌñ ymɨcꞌajt je huɨdibɨ 
yajjugypɨjc jadügꞌoc je Cristo co 
yꞌoꞌcy. Nañ jaduꞌn miich ajcxy Dios 
xyajjugypɨgaangɨxy jadügꞌoc, co 
anajty tɨ mꞌöccɨxy, mɨɨd yɨꞌ yjɨhuɨꞌñ 
ymɨcꞌajt huidi yajpaatp ma miich 
ajcxy mjot mhuinmaꞌñ.

12
 Mɨɨd co nmɨɨdꞌajtɨm Dios 

yjɨhuɨꞌñ ymɨcꞌajt paady ycɨxpɨ, 
miich ajcxy mɨgügtɨjc, copɨcy 
ngapxymɨdoohuɨm je Espíritu Santo, 
e caꞌ huaad ngapxymɨdoohuɨm je 
jɨbɨcpɨ huɨdibɨ ajt nninïcx ñijotꞌajtpy. 
13

 Pen ooy ajcxy xytɨmyꞌaneꞌmgɨxy 
je jɨbɨcpɨ huɨdibɨ ajcxy mninïcx 
ñijotꞌajtyp, co mꞌöccɨxɨpy, yɨ 
mjugyꞌajtɨn cɨxɨp tɨgoyɨp yɨꞌ. Per 
pen mɨɨd Dios yjɨhuɨꞌñ ymɨcꞌajt 
miich ajcxy myajtɨgoy je jɨbɨcpɨ 
huɨdibɨ mninïcx ñijotꞌajtpy, co 
mꞌöccɨxɨpy, yɨ mjugyꞌajtɨn ajcxy caꞌ 
yɨꞌ ycɨxɨpy ytɨgoyɨpy.

14
 Tügꞌócɨy pɨnjaty ajcxy 

capxymɨdoob je Espíritu Santo, 
Dios yɨꞌ ungꞌajtɨp ajcxy. 15

 Je 
Espíritu Santo huɨdibɨ miich ajcxy 
xyꞌadɨgɨɨygɨxp xyjottɨgɨɨygɨxp, 

caꞌ xychaachytungɨxy e nañ ni 
caꞌ mdzɨnähuaangɨxy mɨɨd tzɨgɨꞌñ 
jɨhuɨꞌñ. Caꞌ miich ajcxy jaduꞌn 
paady nej tumbɨdɨjc huɨdibɨ ooy 
tzɨgɨɨygɨxy yhuindzɨn. Co je Espíritu 
Santo yajpaady ma ajcxy mjot 
mhuinmaꞌñ, jaduꞌn nipaady nejɨhuɨÿ 
miich ajcxy Dios xyꞌungꞌadyii. E 
com nmɨɨdꞌajtɨm Dios yjɨhuɨꞌñ 
ymɨcꞌajt, jeꞌ jaduꞌn xyajmɨnaanɨm: 

“¡Dios Teedy!” 16
 Je Espíritu Santo 

tɨyꞌajt yejcp ma ajt njot nhuinmaꞌñ, 
jeꞌ jaduꞌn xyajmɨnaanɨm co Dios 
xyꞌungꞌajtɨm. 17

 Pen ɨɨch ajt Dios 
xyꞌungꞌajtɨm, chi nbadaanɨm it 
lugar quipxyɨ mɨɨd Cristo jiiby 
tzajpjoty ma Dios yajpaady. Pen 
nmɨnajxɨm nyajnajxɨm tzaachypɨ 
jaduꞌn nej Cristo mɨnajxy yajnajxy 
tzaachypɨ, chi nbadaanɨm Dios 
yꞌoyꞌajtɨn quipxyɨ mɨɨd Cristo.

18
 Nꞌaꞌɨxɨɨybɨch co yɨ tzaachypɨ 

yɨ ayoꞌn huɨdibɨ nmɨnajxɨm 
nyajnajxɨm ya naaxhuiñ, caꞌ 
yɨꞌ ytim ytiijɨty, caꞌ ninej 
yquipxyjatytɨÿ je oyꞌajtɨn etz 
mɨjjotcujcꞌajtɨn huɨdibɨ Dios 
xyajꞌixaanɨm je huinꞌit xɨɨ co Cristo 
anajty ymiñ jadügꞌoc. 19

 Tügꞌócɨy 
tijaty ya naaxhuiñ huɨdibɨ Dios 
tɨ yajcojy yajꞌoyɨÿ, yꞌaaꞌijxpy 
yjɨjpꞌijxpy ajcxy mɨna Dios 
ymöhuáanɨgɨxy yꞌoyꞌajtɨn ymɨjꞌajtɨn 
yɨ jäy ajcxy huɨdibɨ ajcxy Dios 
ungꞌajtɨp. 20

 Tügꞌócɨy tijaty Dios tɨ 
yajcojy yajꞌoyɨÿ ya naaxhuiñ, hueꞌ 
jeꞌ yjugyꞌajtɨn cɨxamb tɨgoyamb, 
ögam tɨd̈zam. E canan cɨꞌm jaduꞌn 
tzocy, hueꞌ jeꞌ Dios jaduꞌn tɨ 
yajnigödugɨÿ. Per caꞌ yjugyꞌajtɨn 
ycɨxɨpy ytɨgoyɨpy tuꞌcɨÿɨ hueꞌ ajcxy 
yꞌaaꞌijxpy yjɨjpꞌijxpy co padaangɨxy 
oyꞌajtɨn jadügꞌoc. 21

 Co anajty Dios 

yajꞌoyɨÿ nej jëbɨ ajcxy chɨnaaygɨxy, 
e caꞌ yꞌöccɨxɨpy, caꞌ ytɨɨ́tzcɨxɨpy, 
etz caꞌ ypügɨxɨpy, chi ajcxy 
padaangɨxy oyꞌajtɨn etz jotcujcꞌajtɨn 
quipxyɨ mɨɨd je jäy ajcxy huɨdibɨ 
Dios ungꞌajtɨp. 22

 Com nejhuɨɨyɨm 
co ixtɨ chambaad tügꞌócɨy 
huɨdijaty Dios yajcojy yajꞌoyɨɨy ya 
naaxhuiñ yjɨhuɨɨyb tzaachypɨ, e 
caꞌ yjotcujcꞌajtcɨxy. Tɨm jaduꞌn 
nipaady nej tüg töxyjäy paady 
tzaachypɨ co yhuaadꞌajtnɨ mɨna 
yꞌung yajmaꞌxungꞌadaꞌñ. 23

 Canan 
yɨ naaxhuiñybɨ huɨdi Dios yajꞌoyɨɨy 
yɨꞌyɨ tzaachypɨ jɨhuɨɨyb, nañ jaduꞌn 
ɨɨch ajt huɨdijaty mɨɨdꞌajtp Dios 
yjɨhuɨꞌñ ymɨcꞌajt, huɨdibɨ Dios 
xymooyɨm jayɨjpꞌaty caꞌnɨ anajty 
nyajtɨgajtzɨm nninïcx. Nañ ɨɨch ajt 
tajɨm mayɨm njɨɨ́yɨm nyaaxɨm ixtɨ 
coonɨ anajty Dios xyajtɨgadzaanɨm 
ajt nninïcx etz xycöbɨgaanɨm ma yɨꞌ 
yꞌit jiiby tzajpjoty, e xymɨɨdꞌidaanɨm 
ajt jaduꞌn nej ycɨꞌmꞌung. 24

 Mɨɨd 
co nꞌaaꞌijxɨm njɨjpꞌijxɨm co Dios 
xyajnïdzögaanɨm ajt nꞌalma, 
paady tɨ nbaatɨm jugyꞌajtɨn 
huɨdibɨ caꞌ ycɨxɨpy ytɨgoyɨpy. Co 
ixyipy tɨ nbaatɨm huɨdibɨ anajty 
njɨjpꞌijxɨm, caꞌ ixyipy njacjɨjpꞌijxɨm 
co nbadáanɨmnɨ. Com caꞌ pɨn 
jacjɨjpꞌijxnɨ co padaanɨp je huɨdibɨ 
tɨ ocpatpɨ. 25

 Per co njɨjpꞌíjxɨm co 
nbadaanɨm huɨdibɨ caꞌ nmɨɨdꞌajtɨm, 
huinꞌit nꞌahuijxɨm mɨɨd mecxtujcɨn 
coonɨ nbaatɨm.

26
 Tɨm jaduꞌn nej jotcujcꞌajtɨn 

nbadaanɨm co njɨjpꞌijxɨm huɨdibɨ 
Dios xymöhuaanɨm, nañ tɨm 
jaduꞌn je Espíritu Santo xypubejtɨm 
xypudɨgɨɨyɨm co njotmetzcɨɨyɨm, 
com caꞌ njajtɨm nej jëbɨ huaad Dios 
nmɨbɨjctzoohuɨm nej ypadyii. Paady 

je Espíritu Santo xycodɨnaayɨm 
ma Dios, ymɨbɨjctzooyb je Dios 
mɨctägy mɨɨd ɨɨch ajt ycɨxpɨ mɨɨd 
jɨɨyɨn yaaxɨn, huɨdi caꞌ huaad 
yajcapxpɨdzɨmy mɨɨd mɨydacɨn. 
27

 Dios ñejhuɨɨyb ti jot ti huinmaꞌñ 
jäy ajcxy ymɨɨd. E Dios nañ 
huinjɨhuɨɨyb tügꞌócɨy ayuc huɨdibɨ 
je Espíritu Santo yajnajxyp ma 
yɨꞌ. Je Espíritu Santo ypɨjctzooyb 
mayꞌajt jabom jabom ma Dios mɨɨd 
tügꞌócɨy je mɨbɨjcpɨdɨjc ycɨxpɨ. Nañ 
jaduꞌn pɨjctzoy jaduꞌn nej Dios tzocy 
jäygɨdägy.

Mɨj madaacɨn ma mɨbɨjcɨn
28

 Yɨ jäy ajcxy huɨdibɨ mɨjpɨdacp 
Dios, huɨdibɨ ajcxy Dios tɨ huinꞌixy, 
jëbɨ chɨnaaygɨxy jaduꞌn nej 
Dios jäygɨdägy ajcxy chɨnaayɨn. 
Nejhuɨɨyɨm co huentɨmtiijɨty huɨdibɨ 
yɨꞌ ajcxy ymɨnajxpy yajnajxpy, pen 
jɨbɨcpɨ o pen oybɨ, Dios jaduꞌn 
tɨ aꞌɨxɨÿ co huen mɨnajxcɨxy 
yajnajxcɨxy mɨɨd yɨꞌ ajcxy yꞌoyꞌajtɨn 
ycɨxpɨ. 29

 Jeꞌ yɨꞌ ajcxy huɨdibɨ 
Dios tɨ yhuinꞌixyii, jeꞌ yɨꞌ ajcxy 
huɨdibɨ Dios ñejhuɨɨy jayɨjpnɨ co 
ymɨbɨgaꞌñyii yꞌayuc. Dios jaduꞌn 
tumb ma yɨꞌ ajcxy yjot yhuinmaꞌñ 
jaydëbɨ yquipxyjatytɨÿ ajcxy yjot 
yhuinmaꞌñ mɨɨd Dios yꞌung, jaduꞌn 
nej yɨꞌ yjot yhuinmaꞌñ mɨɨdɨty. 30

 Yɨ 
mayjäy huɨdibɨ Dios yajnigödugɨɨy 
caꞌnɨ anajty naaxhuiñybɨ chondacy 
co ytunaꞌñ mɨɨd yɨꞌ, yɨꞌ ajcxy Dios 
huinꞌijxɨ. Yɨ mayjäy huɨdibɨ Dios tɨ 
yhuinꞌíjxɨgɨxy, nañ Dios yɨꞌ ajcxy 
yajꞌahuimbijtɨp tudägy. E yɨ mayjäy 
huɨdibɨ Dios tɨ yajꞌahuimbity tudägy, 
nañ Dios yɨꞌ yajquipxyjatytɨḧuaanɨp 
ajcxy yꞌoyꞌajtɨn mɨɨd yɨꞌ yꞌung 
yꞌoyꞌajtɨn.

31
 ¿Ti jadaꞌ njacjɨjpꞌijxɨm ti jadaꞌ 

njactzojcɨm? Caꞌ ni ti. Pen Dios ɨɨch 
ajt xypubejtɨm xypudɨgɨɨyɨm, ¿pɨn 
ɨɨch ajt jëbɨ xymɨmadaacɨm? Janch 
ni ca pɨn. 32

 Dios ixtɨ ycɨꞌmꞌung 
tɨ yecy mɨɨd ɨɨch ajt ycɨxpɨ, co 
oy yꞌoꞌcy mɨɨd ɨɨch ajt ycɨxpɨ, co 
oy yꞌoꞌcy ma yɨ cruudz mɨɨd 
nidügꞌócɨy ajt nbocy ycɨxpɨ. Paady 
janch janch co Dios xymöhuaanɨm 
tügꞌócɨy oybɨ quipxyjaty mɨɨd yɨꞌ 
yꞌung, Jesucristo. 33

 ¿Pɨn jadaꞌ jëbɨ 
ocxɨÿ je jäy ajcxy huɨdibɨ Dios tɨ 
huinꞌixy? Caꞌ ni pɨn. Com Dios 
cɨꞌm yɨꞌ tɨ yajꞌahuimbijttäy tudägy. 
34

 ¿Pɨn yɨꞌ ajcxy jëbɨ ocyajpocycäy? 
Caꞌ ni pɨn. Com Cristo oꞌc jeꞌ mɨɨd 
ajt nbocy ycɨxpɨ, etz yjugypɨjcy 
jadügꞌoc, e jadachambɨ xɨɨ tiempo 
yajpaady aꞌoyꞌamy ma Dios ymɨjc, 
e yɨꞌ aneꞌmdaayb tügꞌócɨy. E 
Cristo ɨɨch ajt xyñibɨjctzohuɨɨyɨm, 
ypɨjctzooyb mayꞌajt ma Dios mɨɨd 
ɨɨch ajt ycɨxpɨ. 35

 Com Cristo ooy 
xychojcɨm xyjɨhuɨɨyɨm, paady ni 
nej caꞌ xyꞌixmadzaanɨm. Huen ti 
ndɨmpaatɨm caꞌ xyꞌixmadzaanɨm. 
Oy ixyipy tzaachypɨ ayoꞌn 
nmɨnajxɨm nyajnajxɨm, oy ixyipy 
tajɨn mayɨn nbaatɨm; oy ixyipy 
jäy xyꞌixhuɨdijtɨm xypahuɨdijtɨm; 
oy ixyipy yuu ayoꞌn nbaatɨm; oy 
ixyipy huit tucxy nyajmayjajtɨm; 
oy ixyipy tzɨgɨꞌñ nyajnajxɨm; oy 
ixyipy jäy xytɨmyyajꞌoꞌcɨm. Oy 
ti ayoꞌn ndɨmbaatɨm, Cristo caꞌ 
xyꞌixmadzaanɨm. 36

 Com jaduꞌn 
ymiñ jaybety ma Dios ñecy ma 
jaduꞌn ymɨnañ:

Mɨɨd miich, Huindzɨn Dios 
ycɨxpɨ, je nmɨdzipɨch 
xyjatytɨmyyajꞌögaambɨch 
xɨɨm tzuum. Jaduꞌn ɨɨch ajcxy 

ROMANOS 8

El Nuevo Testamento en el mixe de Coatlán © La Liga Bíblica 1976, 2009



329

nej cöbixy huɨdibɨ yajnɨcxɨp 
ma yajꞌöctac co yajꞌögaꞌñyii.

37
 Caꞌ ti ayoꞌn nbadaanɨm. 

Nmɨmadactähuaanɨm tügꞌócɨy 
ayoꞌn, mɨɨd co Cristo xychojcɨm 
xyjɨhuɨɨyɨm. 38-39

 Janch 
nejhuɨɨybɨch tɨydudägy co Dios 
xychojcɨm xyjɨhuɨɨyɨm. Caꞌ ji ni 
pɨn jëbɨ huaad xypɨjc-huäcxɨm 
ma Dios chójcɨn, oy ixyipy 
njaꞌoꞌcɨm; oy ixyipy njajugyꞌajtɨm; 
oy ixyipy xymɨdzipꞌajtɨm ángel 
ajcxy etz jacjadyii huɨdibɨ mɨcꞌajt 
mɨɨd jiiby tzajpjoty. Caꞌ ajcxy 
jëbɨ huaad xypɨjc-huäcxɨm ma 
Dios, ni ti huɨdibɨ ji ijtp cham, 
ni je huɨdibɨ mimb cɨdacp, ni yɨꞌ 
jëbɨ xycapɨjc-huäcxɨm ma Dios 
chojcɨn. Ajt nHuindzɨn Jesucristo 
tɨ xyajnejhuɨɨyɨm jaduꞌn nej Dios 
xchojcɨm xyjɨhuɨɨyɨm co yꞌoꞌcy ma 
yɨ cruudz mɨɨd ajt nbocy ycɨxpɨ.

Dios tɨ huinꞌixy yɨ Israel jäy ajcxy

9  1-2
 Nmɨɨdɨch je Cristo ytɨyꞌajt, 

nyajnijayɨɨybɨch miich 
ajcxy yɨꞌ ytɨyꞌajt, caꞌ nꞌɨndägyɨch, 
co ooy ndajy nmayɨch mɨɨd 
nꞌamɨgügtɨjcɨch ycɨxpɨ je Israel jäy 
co ajcxy caꞌ cöbɨgaꞌñ je Cristo. Nañ 
Dios yjɨhuɨꞌñ, je Espíritu Santo, 
tɨyꞌajt yejcp ma ɨɨch njot nhuinmaꞌñ 
co jaduꞌn tajɨn mayɨn njɨhuɨÿɨch 
mɨɨd yɨꞌ ajcxy ycɨxpɨ. 3 Com tajy 
may nayjɨhuɨÿiijɨch mɨɨd ɨɨch 
nꞌamɨgügtɨjc, ɨɨch nmɨgogajp, ixtɨ 
njaccodɨnähuaamybɨch ajcxy ma 
Dios mɨɨd ypocy ycɨxpɨ, ixtɨ jëbɨ 
ixyipy Cristo njaꞌixmachɨch mɨɨd 
yɨꞌ ajcxy ycɨxpɨ, ixtɨ jëbɨ ixyipy 
Dios xychaachytuñɨch mɨɨd yɨꞌ 
ajcxy ypocy ycɨxpɨ, co ixyipy jëbɨ 
Dios pocyhuinmecxy ajcxy. 4 Com 

hueꞌ jeꞌ ajcxy Israel yꞌapꞌajtɨp 
yꞌocꞌajtɨp, Israel jäy ajcxy. Hueꞌ 
anajty ajcxy Dios tɨ ycöbɨgyii jaduꞌn 
nej jɨhuɨÿ ycɨꞌmꞌung, Dios anajty 
ajcxy tɨ ñiꞌijxcɨdägyii, yꞌijx ajcxy 
Dios yꞌoyꞌajtɨn. Dios nɨmay ajcxy 
co ycuendꞌadip. Dios ajcxy jaduꞌn 
yajniꞌixɨɨyɨ nidügꞌócɨy tɨyꞌajt nej 
ajcxy jëbɨ huaad Dios huindzɨgɨÿ, 
e Dios yajhuinhuanɨɨy Israel jäy 
ajcxy je Cristo. 5 Nañ hueꞌ ajcxy 
ymɨjꞌapꞌajtɨp ymɨjteedyꞌajtɨp ɨɨch 
ajt nmɨjꞌap nmɨjteedy; je Abraham, 
Jacob, etz David, e ma jeꞌ ymiñ 
ajcxy, ji ymiñ je Cristo, e jeꞌ jeꞌ Dios 
ajtp, yɨꞌ tügꞌócɨy aneꞌmdaayb jiiby 
tzajpjoty etz ya naaxhuiñ. Je Cristo 
capxpaady yꞌidɨpy huinɨxɨɨ.

6
 Co jaduꞌn mɨnaꞌñɨch co may ajcxy 

Israel jäy caꞌ ajcxy Dios yjäyꞌadyii 
tɨydudägyɨ, caꞌ jaduꞌn mɨnaꞌnaꞌñɨch 
co Dios caꞌ cuyduñ yɨꞌ yꞌayuc 
huɨdibɨ yajhuinhuanɨɨy Abraham 
etz Moisés. 7 Canan nidügꞌócɨy 
Abraham yꞌap yꞌoc padaꞌñ je 
oyꞌajt huɨdibɨ yajhuinhuanɨɨy 
Abraham, com jaduꞌn yjaybetyɨty 
ma Dios ñecy. Dios jaduꞌn nɨmay 
Abraham: “Yɨ mmang, Isaac, tɨ 
nhuinꞌixyɨch jëbɨ yꞌap yꞌoc paady 
je oyꞌajt huɨdibɨ tɨ nyajhuinhuanɨÿ.” 
8

 Co Dios jaduꞌn nɨmay Abraham, 
paady ycɨxpɨ nejhuɨɨyɨm co caꞌ 
nidügꞌócɨy Abraham yꞌap yꞌoc 
jëbɨ naydijyii Dios yꞌung. Jëyɨ 
Isaac yꞌap yꞌoc jëbɨ ñaydijyii Dios 
yꞌung com Dios yajhuinhuanɨɨy 
co mayꞌajt tunaꞌñ mɨɨd yɨꞌ ajcxy. 
9

 Com jaduꞌn yjaybetyɨty ma Dios 
ñecy co Dios nɨmay Abraham: 

“Nihuimbidaamybɨch ma je tiempo 
huɨdibɨ tɨ nꞌagapxtucyɨch, e huinꞌit 
mdöxyɨjc Sara yꞌungbaadɨp.”

10
 Ji jadüg tɨyꞌajt. Ɨɨch ajt nmɨjꞌap 

Isaac ytöxyɨjc Rebeca metz ymang 
paty. 11

 Dios yhuinꞌijx je jacmutzpɨ 
caꞌnɨ anajty ymaꞌxungꞌaty, e caꞌnɨ 
anajty ñiguëxɨg̈y ti huinmaꞌñ 
ymɨɨd, oyhuinmaꞌñ o jɨbɨc-huinmaꞌñ. 
Dios ninɨgoob anajty jayɨjpnɨ tɨ 
huinꞌixy je jacmutzpɨ. 12

 Com Dios 
ñɨmay je Rebeca co je jacmutzpɨ 
yꞌaneꞌmamyb yꞌajch ma caꞌnɨ anajty 
Jacob ymaꞌxungꞌatyñɨ. 13

 Tɨm jaduꞌn 
nej jaybety ymiñ ma Dios ñecy, 
Dios jaduꞌn mɨnañ: “Jac nïgɨ tɨ 
ndzocyɨch Jacob, caꞌydɨ Esaú.”

14
 ¿Nej nꞌocmɨnaanɨm? ¿Dios caꞌ 

tɨɨybɨ tuñyɨ? Caꞌ yjaduꞌnɨty. Dios 
tɨydudägy ytuñ. 15

 Com jaduꞌn Dios 
nɨmay Moisés: “Nbaꞌayohuɨpyɨch 
ninɨgoobɨ pɨnjaty ndzojcpyɨch.” 
16

 Co Dios jaduꞌn nɨmay Moisés 
paady nejhuɨɨyɨm co canan paady 
ycɨxpɨ Dios paꞌayohuaꞌñ jay mɨɨd 
co ajcxy chachñaymɨjaꞌíjxɨgɨxy co 
tunaangɨxy oyhuinmaꞌñ. Hueꞌ jeꞌ 
Dios paꞌayoꞌn tuñ mɨɨd jäy ajcxy 
ninɨgoob co jaduꞌn tzocy. 17

 Com 
jaduꞌn jaybety ymiñ ma Dios ñecy 
co Dios jaduꞌn nɨmay je Egipto rey:

Ɨɨch miich tɨ nmöy mꞌaneꞌmɨn, 
jɨgɨx jëbɨ jäy ajcxy ixɨpy je mɨj 
ayoꞌn huɨdibɨ ndunaamybɨch 
ma miich mnaax mgajp, 
huinꞌit jäy ajcxy capxpaady 
xyajꞌidɨpy huinduꞌñybɨ 
ñaaxhuiñ.

18
 Dios ypaꞌayooyb jeꞌ pɨnjaty 

chojcpy, e nañ jaduꞌn yjot yajjuunɨ 
pɨn jaduꞌn yajmɨdzojcpy.

19
 Huinꞌit miich ajcxy 

xyñɨmähuɨbɨch: “Penɨ janch 
yjaduꞌnɨty, ¿ti co Dios jaduꞌn 
jadügꞌoc pocyꞌixy jäy? ¿Pɨn jadaꞌ 
occapxhuimbidɨp nej yɨꞌ tzocyɨ?” 

20
 Miich jäy, ¿mbɨn miich co tɨ 

myajcapxycojaꞌñ myajꞌayuccojaꞌñ 
mɨɨd Dios? ¿Nej jëbɨ pochytüdz 
nɨmäy je pɨn anajty tɨ yajcojyii? 

“¿Nej co jaduꞌn tɨ xyajcojyɨch?” 
21

 Tüdzyajcojpɨ yɨꞌ yajꞌoyɨɨyb 
je moꞌntz nej tɨm tzocy. Pen 
yajcojamyb tüdz oybɨ tzoojatypɨ, 
yajcojpy jeꞌ. Penɨ yajcojamyb tüdz 
huɨdibɨ caꞌ oyjatyɨty, yajcojpy jeꞌ.

22-24
 Tɨm jaduꞌn nej je tüdzyajcojpɨ 

yajꞌoyɨɨy moꞌntz nej tzocy, nañ 
jaduꞌn Dios tuñ mɨɨd jäy nej tzocy. 
Dios tɨ yajcojy jäy, e mɨɨd ymɨcꞌajt 
jëb tzaachytuñ mɨɨd ypocy ycɨxpɨ. 
E co jaduꞌn tzaachytunɨpy, chi 
ñiguëxɨg̈ɨpy yɨꞌ ymɨcꞌajt. Dios ooy 
jecy tɨ jamɨmecxtucy ajcxy huɨdibɨ 
paatɨp co Dios chaachytunɨɨyb ajcxy. 
Com Dios tɨ yajcojy jäy paady jëb 
nañ jaduꞌn paꞌayoohuɨpy etz mayꞌajt 
tunɨpy mɨɨd yɨꞌ ajcxy, jëbɨ ajcxy 
paadɨp yɨꞌ yꞌoyꞌajtɨn. Dios ɨɨch ajt 
tɨ xyhuinꞌijxɨm nijëjɨty judíojäy, etz 
nijëjɨty huɨdibɨ caꞌ yjudíojäyɨty, jëbɨ 
ajt nꞌalma nïdzoocɨn paady. 25

 Com 
jaduꞌn jaybety ymiñ ma Oseas ñecy 
ma Dios jaduꞌn ymɨnañ:

Yɨ jäy ajcxy huɨdibɨ ɨɨch 
caꞌ anajty njäyꞌadyii, 
njäyꞌadáanɨbɨch cham. Yɨ jäy 
huɨdibɨ caꞌ anajty ndzocyɨch, 
ndzogáanɨbɨch cham.

 26 E nañ jaduꞌn jadügꞌit Oseas 
cojay: “E je jäy ajcxy huɨdibɨ 
anajty tzɨnaayb ma canaag 
naax cajp huɨdibɨ anajty caꞌ 
Dios yjäyꞌadyii, jëb ñaydijyii 
Dios yjäy, je Dios huɨdibɨ 
huinɨxɨɨ tzɨnaayb.”

27
 Nañ jotmay mɨɨd co Isaías 

jada tɨyꞌajt ycojay ma ñecy ma 
jaduꞌn ymɨnaꞌñ: “Oy ixyipy ajcxy 

tɨ yjamayɨÿ jaduꞌn nej tzaaꞌung 
yajpaady ma mejy ypaꞌ, nihueeñ 
ajcxy yꞌalma ñïdzoocɨn padaꞌñ. 
28

 Com Dios mɨc ooy cötujcɨn 
mɨɨdɨty, e caꞌ mɨmecxtugɨpy jäy 
ajcxy ypocytunɨɨ huinɨxɨɨ. E 
mɨcꞌamy tzaachypɨ möhuaꞌñ 
naaxhuinyjäy mɨɨd ypocy ycɨxpɨ co 
anajty xɨɨ tiempo paatnɨ mabaad 
agapxtujcy.” 29

 Isaías ñajtzcapxɨɨy 
jaduꞌn jecyꞌajty:

Pen caꞌ ixyipy je Huindzɨn Dios 
huɨdibɨ aneꞌmdaayb jiiby 
tzajpjoty etz ya naaxhuiñ, 
capubejty yɨ Israel jäy, co caꞌ 
ycajacyajtzoocɨ nijëjɨty ajcxy, 
ycacödɨgoyday yɨꞌ ajcxy, tɨm 
jaduꞌn nej je jäy ajcxy yjajty 
jɨm ma Sodomo cajp etz 
Gomorra cajp, cödɨgoyday 
ajcxy.

Yɨ judíojäy ajcxy etz 
Jesucristo yꞌayuc ytɨyꞌajt

30
 Jaduꞌn jëbɨ mhuinjɨhuɨɨygɨxy 

huɨdibɨ tɨ nyajnijayɨɨygɨxy jaduꞌn 
nej Dios ytun mɨɨd jäy ajcxy. Yɨ 
jäy ajcxy huɨdibɨ caꞌ yjudíojäyɨty, 
huɨdibɨ caꞌ cuyduñ Dios ycötujcɨn je 
jecyɨp, co ajcxy mɨjpɨdägy je Cristo, 
chi ajcxy paady tudägyꞌajtɨn ma 
Dios. 31

 Per yɨ judíojäy ajcxy huɨdibɨ 
jɨjpꞌijxp co tudägyꞌajtɨn padaangɨxy 
mɨɨd co tzachcuydungɨxy Dios 
ycötujcɨn je jecyɨp, ni caꞌ ajcxy 
mɨmadägy cuydundähuɨpy, e caꞌ 
ajcxy tudägyꞌajtɨn paady ma Dios. 
32

 ¿Naꞌamy co caꞌ ajcxy mɨmadägy 
cuydundäy Dios cötujcɨn? Jeꞌ co 
ajcxy caꞌ mɨjpɨdägy huɨdibɨ Dios tɨ 
tuñ mɨɨd yɨꞌ ajcxy ycɨxpɨ. Hueꞌ ajcxy 
tijy co tudägyꞌajtɨn padaangɨxy ma 
Dios mɨɨd co tzachcuydungɨxy Dios 

ycötujcɨn je jecyɨp. Hueꞌ ajcxy ayoꞌn 
ypadamyb co caꞌ Cristo cöbɨjccɨxy, 
tɨm jaduꞌn nej jäy ayoꞌn paady co 
ycönepy ma tüg tzaa. 33

 Com jaduꞌn 
jaybety ymiñ ma Dios ñecy, ma 
Dios jaduꞌn ymɨnaꞌñ:

Nguexaamybɨch jɨm 
Jerusalén tüg jäy. Mayjäy 
caꞌ mɨjpɨdägaꞌñ je jäy, e 
ayoꞌn ajcxy ypadamyb ma 
ɨɨch. Tɨm jaduꞌn nej ixyipy tɨ 
nbɨdägyɨch tüg tzaa ma jäy 
ajcxy huaad ycönejpcɨxy, e 
chi ycɨday ajcxy. Tügꞌócɨy 
jäy pɨnjaty mɨjpɨdaacp je 
jäy huɨdibɨ nbɨdägaamybɨch 
jɨm Jerusalén, hueꞌ ajcxy 
yɨꞌ caꞌ ayoꞌn padaꞌñ ma ɨɨch, 
nbocyhuinmecxaamybɨch yɨꞌ 
ajcxy.

10  Miich ajcxy nmɨgügtɨjcɨch, 
ooy ndzocyɨch cɨxyjot 

huinɨjot co yɨ Israel jäy nidügꞌócɨy 
padaꞌñ yꞌalma ñïdzoocɨn. Ooy 
ɨɨch nïgɨ Dios nmɨbɨjctzoy mɨɨd 
yɨꞌ ajcxy ycɨxpɨ. 2 Jëbɨ ndɨyꞌajt 
yecyɨch co yɨ Israel jäy ooy ajcxy 
Dios jayajmɨjꞌajtcɨxy. Hueꞌ janchtɨy 
caꞌ ajcxy huinjɨhuɨÿɨ Dios ytɨyꞌajt. 
3

 Com nejhuɨɨyb ajcxy co Dios 
yajpocyñïhuädzamyb jäy ajcxy, 
hueꞌ ajcxy caꞌ huinjɨhuɨÿ nej Dios 
yhuinmaꞌñ mɨɨdɨty. Cɨꞌm anajty 
chachhuinmaꞌñ ixtaaygɨxy nej ajcxy 
jëbɨ ñayyajpocyñïhuädzɨgɨxɨpy. Caꞌ 
anajty ajcxy cöbɨcy Dios ytɨyꞌajt nej 
jëbɨ huaad ñayyajpocyñïhuädzɨɨyb.

4-5
 Yɨ judíojäy ajcxy caꞌ 

huinjɨhuɨɨygɨxy co je Cristo yꞌoy 
ya naaxhuiñ, e chi yajtɨgooyɨ Dios 
ycötujcɨn ymɨcꞌajt huɨdibɨ Moisés 
yjay, jɨgɨx jëbɨ tügꞌócɨy jäy pɨnjaty 
mɨjpɨdacp Cristo ytɨyꞌajt, huinꞌit 

ajcxy paadɨp tudägyꞌajtɨn. Moisés 
yjayhuɨꞌm ma jaduꞌn ymɨnaꞌñ: “Je 
pɨnjaty cuydumb je Dios ytɨyꞌajt, 
jɨm mɨcꞌajt paadɨpy mɨɨd chɨnaayɨn 
ycɨxpɨ.” 6-7

 Per yɨ jäy ajcxy huɨdibɨ 
mɨjpɨdaacp Cristo etz cuydunɨ 
yɨꞌ ytɨyꞌajt, yɨꞌ ajcxy ymɨnañ: “Caꞌ 
huaad judíojäy ajcxy ymɨnaangɨxy 
jotjoty huinmaꞌñyjoty: ¿Pɨn 
ocpättɨgɨḧuɨp tzajpjoty nɨcx je 
Cristo yajtzooñ? o ¿Pɨn nɨcxamb 
caꞌoydactuuby ma ajcxy öcpɨdɨjc 
yꞌity e yajjugypɨgaanɨp je Cristo?” 
8

 ¿Nej Dios yꞌayuc ymɨnaꞌñ? Jaduꞌn 
Dios yꞌayuc ymɨnaꞌñ: “Tɨ mmɨdoy 
miich ajcxy Dios yꞌayuc ytɨyꞌajt ma 
mgɨꞌmꞌayuc, tɨ jäy ajcxy capxhuäcxy 
ma miich, tɨ mmɨdoꞌmbɨjccɨxy.” 
Pues jada jeꞌ je yꞌayuc tɨyꞌajt nej jëb 
mɨjpɨdaaccɨxy Cristo, huɨdibɨ tɨyꞌajt 
ɨɨch ajcxy ngapxhuäcxp. 9 Pen miich 
mgapxypɨdzɨmyb mayjäy agujc co 
miich ajcxy Jesús mHuindzɨnꞌadyii, 
etz mmɨbɨjcpy ajcxy ma mjot 
mhuinmaꞌñ co Dios tɨ yajjugypɨjcy 
Jesús co yꞌoꞌcy, huinꞌit mꞌalma 
paadɨp ñïdzoocɨn ma Dios. 10

 Co 
mmɨjpɨdägɨpy Jesús cɨxyjot huinɨjot 
huinꞌit Dios xyajpocyñïhuädzɨpy. 
Co mgapxypɨdzɨmɨpy mayjäy agujc 
co miich mɨjpɨdägy Cristo Jesús, 
huinꞌit yɨ mꞌalma ñïdzoocɨn padaꞌñ.

11
 Com jaybety jaduꞌn miiñ ma 

Dios ñecy, ma jaduꞌn ymɨnañ: 
“Nidügꞌocɨy jäy huɨdijaty mɨjpɨdacp 
je Cristo, caꞌ ajcxy ayoꞌn padaꞌñ 
ma Dios.” 12

 Jëbɨ nidügꞌócɨy 
jäy mɨjpɨdägy je Cristo Jesús 
com Dios túꞌcɨy yajhuinhuanɨɨy 
pocyñïhuaatzɨn ma yɨ judíojäy 
etz ma huɨdi caꞌ yjudíojäyɨty. Ji 
tüg Huindzɨn je Jesucristo huɨdibɨ 
niHuindzɨnꞌajttaayb. Jesucristo 

mayꞌajt oyꞌajt tunam mɨjcajee 
mɨɨd huentɨmpɨnjäyɨty pɨnjaty 
pɨjczoob pubejtɨn ma Dios mɨɨd 
yɨꞌ yxɨɨ. 13

 Com jaduꞌn jaybety 
ymiiñ ma Dios ñecy, ma jaduꞌn 
ymɨnaꞌñ: “Nidügꞌócɨy jäy pɨnjaty 
Dios mɨbɨjctzoob mɨɨd Huindzɨn 
Jesucristo yxɨɨ, yɨꞌ ajcxy yꞌalma 
paadɨp ñïdzoocɨn.” 14

 ¿Nej jëbɨ 
jäy ajcxy occohuanɨÿ Jesucristo 
co huen yꞌalma nïdzögy, pen 
caꞌ anajty tɨ mɨbɨjcɨ je ytɨyꞌajt? 
Pues caꞌ yjaduꞌnɨty. ¿Nej jëbɨ 
jäy mɨbɨcy Jesucristo penɨ caꞌnɨ 
ajcxy amɨdoꞌijtɨ yꞌayuc? Pues 
caꞌ yjaduꞌnɨty. ¿Nej jëbɨ jäy ajcxy 
mɨdoogɨxy Jesucristo yꞌayuc, pen 
caꞌ pɨn capxhuäcxy ma yɨꞌ ajcxy? 
15

 ¿Nej jëbɨ jäy ajcxy capxhuäcxy 
Jesucristo yꞌayuc ytɨyꞌajt, pen caꞌ 
pɨn yquexyii ayuccapxhuäcxpɨ? 
Com jaybety jaduꞌn ymiiñ ma 
Dios ñecy, ma jaduꞌn ymɨnañ: 

“Ooy oy jäy ñayjɨhuɨÿii co pɨnjaty 
mɨmimb mɨjaꞌtp oybɨ tɨyꞌajt, pɨnjaty 
capxhuäcxp oybɨ tɨyꞌajt ma yɨꞌ 
ajcxy.”

16
 Per caꞌ nidügꞌócɨy jäy mɨbɨcy 

je oybɨ tɨyꞌajt, com Isaías jaduꞌn 
cojay ma ñecy ma jaduꞌn ymɨnañ: 

“Huindzɨn Dios, ¿pɨn tɨ mɨjpɨdägy 
ɨɨch ajcxy nꞌayuc?” 17

 Coonɨ jäy 
ajcxy capxhuäcxy Jesucristo ytɨyꞌajt 
ma jäy chɨnaaygɨxy, huinꞌit ajcxy 
ymɨbɨjccɨxy com tɨ amɨdoꞌijtcɨxy je 
tɨyꞌajt.

18
 Per nꞌamɨdooybɨch miich ajcxy: 

¿Nej caꞌ jadaꞌ yɨ judíojäy ajcxy mɨdoy 
Dios ytɨyꞌajt? Janch jaduꞌn tɨ ajcxy 
jamɨdoy, com jaybety jaduꞌn ymiñ 
ma Dios ñecy ma jaduꞌn ymɨnañ:

Tɨ capxhuäcxy ajcxy Dios yꞌayuc 
ytɨyꞌajt huinduꞌmybɨ naaxhuiñ. 

Tɨ ajcxy Dios yꞌayuc 
mɨdodaayɨ huinduꞌmybɨ 
naaxhuiñ.

19
 Jadügꞌoc nꞌamɨdoogɨxy: ¿Nej 

caꞌ Israel jäy jadaꞌ ajcxy nejhuɨÿ 
Dios ytɨyꞌajt? Ñejhuɨɨyb ajcxy. Com 
jecyꞌajty Moisés ycojay ma ñecy ma 
Dios jaduꞌn ymɨnañ:

Nyajpocyñïhuaatztähuɨbyɨch 
yɨ jäy ajcxy huɨdibɨ caꞌ 
ɨɨch njäyꞌadyii, e huinꞌit 
miich ajcxy cohuindoyɨɨ 
mjɨhuɨḧuɨpy mɨɨd yɨꞌ ajcxy 
ycɨxpɨ. Ndunɨpyɨch mayꞌajt 
mɨɨd yɨꞌ ajcxy, e huinꞌit miich 
yɨꞌ ajcxy mmɨjotmädɨp.

20
 Jaduꞌn jadügꞌit Isaías cojay ma yɨꞌ 

ñecy, ma Dios jaduꞌn ymɨnañ:
Yɨ jäy ajcxy huɨdibɨ caꞌ 

xyꞌixtäyɨch, tɨ xypaadyɨch 
ajcxy. Tɨ nyajniguëxɨg̈yɨch 
ndɨyꞌajt ma yɨ jäy huɨdibɨ caꞌ 
xyñidɨy xyajtɨɨyɨch.

21
 Com jaduꞌn jaybety ymiñ ma Dios 

ñecy, ma Dios jaduꞌn nigapxy yɨ 
Israel jäy co jaduꞌn ymɨnañ:

Jabom jabom tɨ 
njamɨmecxtucyɨch yɨ Israel 
jäy ajcxy. Tɨ njayajnɨmäyɨch 
ɨɨch ndɨyꞌajt, e caꞌ ajcxy 
mɨjpɨdägy. Hueꞌ ajcxy 
caꞌ xycapxymɨdooyɨch, 
xymɨjotmɨjꞌöcpɨch ajcxy.

Yɨ Israel jäy ajcxy huɨdibɨ 
tɨ ypocynïhuaatzcɨxy

11  Paady nꞌamɨdoogɨxy: 
¿Nej tɨ jadaꞌ Dios ixꞌijxnɨ 

ixtijnɨ yɨ Israel jäy ajcxy? Pues caꞌ 
yjaduꞌnɨty, Dios caꞌ yɨꞌ ixmachñɨ 
Israel jäy ajcxy. Com nañ Israel 
jäy ɨɨch. Abraham nmɨjꞌapꞌájtɨbɨch 
nmɨjteedyꞌájtɨbɨch e nañ jɨm 

ngogájpɨdyɨch ma anajty Benjamín 
ycogajpɨty. 2-3

 Dios caꞌ ixmach yɨꞌ 
yjäy huɨdibɨ yhuinꞌijx jecyꞌajty co 
jäyꞌadaꞌñyii jɨgɨx jëbɨ mayꞌajt oyꞌajt 
tunɨpy mɨɨd yɨꞌ ajcxy. ¿Nej caꞌ ajcxy 
mnejhuɨÿ nej jaybety ymiiñ ma 
Dios ñecy jaduꞌn nej Elías nigapxy 
yɨ Israel jäy ma Dios? Jaduꞌn 
ymɨnañ:

Huindzɨn Dios, tɨ yɨ Israel jäy 
ajcxy yajꞌöctäy huɨdibɨ anajty 
miich mꞌayuc xycapxhuäcxɨp. 
Tɨ ajcxy yajhuindɨgoydäy je 
tzaa macxy ma anajty jäy 
xyhuindzɨgɨÿ. Naydügpajc 
ɨɨch tɨ njachuɨꞌmyɨch 
njaccapxhuäcxyɨch miich 
mꞌayuc, e nañ xyajꞌögaamɨch 
jäy ajcxy.

4
 E chi Dios yꞌadzooy nɨmay Elías:

Caꞌ mim naydügɨty, ji ɨɨch 
ahuing nmɨɨ́dɨdyɨch 
yujcpɨcy jahuɨxtujc mil 
yëydɨjc huɨdi xyꞌojadajtpɨch 
xyhuindzɨgɨɨybɨch chambaad, 
huɨdibɨ caꞌnɨ huingoxtɨnäy 
yɨ Baal, yɨ dios falso, caꞌpɨ ti 
mɨcꞌajt mɨɨdɨty ni ti tzöcꞌajt ca 
mɨɨdɨty.

5
 Tɨm jaduꞌn nej Dios mɨɨdɨty 

anajty huɨxtujc mil yëydɨjctɨjc 
jecyꞌajty co anajty Elías yjugyꞌaty, 
nañ tɨm jaduꞌn cham ma ɨɨch ajt 
nxɨɨ ndiempo Dios ymɨɨd nijëjɨty 
judíojäy huɨdibɨ tɨ paꞌayoy, e 
paady ycɨxpɨ tɨ yhuinꞌixyii jëbɨ 
yɨꞌ jäyꞌadyii. 6 Com co ixyipy ajcxy 
yajxon cuydunɨ Dios ycötujcɨn, caꞌp 
ni ti paꞌayoꞌn Dios jactunaanɨ mɨɨd 
yɨꞌ ajcxy, com co tɨ anajty jɨm Dios 
yꞌayuc ycuydundäyii.

7
 ¿Ti tɨ ytunyii tɨ yjadyii mɨɨd 

yɨ Israel jäy ajcxy? May ajcxy 

caꞌ mayꞌajtɨn oyꞌajtɨn paady ma 
Dios jaduꞌn nej ajcxy jɨjpꞌijxcɨxy. 
Jëyɨ ajcxy huɨdi Dios huinꞌijxɨ tɨ 
ajcxy paatcɨxy oyꞌajt ma Dios. Yɨ 
jacjadyii Israel jäy ajcxy Dios nïg 
ooy yajjotmɨjꞌöccɨxy. 8 Com jaduꞌn 
jaybety ymiiñ ma Dios ñecy jaduꞌn 
nej Dios yajjotmɨjꞌögy yɨ Israel jäy, 
ma jaduꞌn ymɨnañ:

Tɨm jaduꞌn ajcxy nipaady 
nej jäy ajcxy huɨdibɨ tɨ 
ymɨꞌöctɨgooyñɨ, jaduꞌn 
nipaady nej jäy huɨdibɨ 
huiintzɨp, jaduꞌn nipaady nej 
huɨdibɨ cönatɨp.

9
 David nañ jaduꞌn ycojay jecyꞌajty 

ma ñecy, ma jaduꞌn ymɨnañ:
Huindzɨn Dios, cham je jäy 

tzachnixondägy yɨ tzɨnaayɨn 
yɨ jugyꞌajtɨn, caꞌ ajcxy 
xyjäymech. Tɨmɨtiinɨ ajcxy 
ayoꞌn möhuɨpy; tɨm jaduꞌn 
nej ɨyujc ayoꞌn paady co 
yajtüxuuch o co yjut cögäy.

 10 Yajmaꞌtɨ ajcxy yjot yhuinmaꞌñ, 
huen ahuimbijtcɨxy jaduꞌn 
nej jäy huintzpɨ. Mö 
ajcxy tzaachypɨ huinɨxɨɨ 
huinɨtiempo, tɨm jaduꞌn nej 
jäy ajcxy tzaachypɨ jɨhuɨÿ 
huɨdibɨ jemxypɨ tzɨmɨc̈cɨxp.

Yɨ ypocyhuinmeecxɨn huɨdibɨ 
ajcxy caꞌp yjudiojäyɨty

11
 Co jaduꞌn yɨ maybɨ Israel jäy 

caꞌ cöbɨjccɨxy Dios ytɨyꞌajt, ¿nej 
mdijy, tɨ Dios yꞌixmachyii ajcxy 
tüccɨꞌyɨ, e yajtɨgoyaꞌñ ajcxy? Pues 
caꞌ yjaduꞌnɨty, caꞌ Dios ixmach yɨ 
Israel jäy ajcxy tüccɨꞌyɨ. Co yɨ Israel 
jäy caꞌ cöbɨjccɨxy Dios ytɨyꞌajt nej 
Cristo yꞌoꞌcy mɨɨd yɨꞌ ajcxy ypocy 
ycɨxpɨ, paady cöbɨcy yɨ huɨdibɨ 

caꞌ yjudíojäyɨty, jëbɨ ajcxy yꞌalma 
nïdzoocɨn paady. Jaduꞌn Dios 
ytuñ jɨgɨx jëbɨ yɨ judíojäy ajcxy 
cohuindoyɨɨ jɨhuɨḧuɨpy, e chi nañ 
jaduꞌn mɨjpɨdägɨpy ajcxy Jesucristo. 
12

 Pen yɨ mayjäy ajcxy huɨdijaty 
caꞌ yꞌisraeljäyɨty mɨjꞌoyꞌajtɨn 
mɨjjotcujcꞌajtɨn tɨ paady, mɨɨd co yɨ 
jacmaybɨ Israel jäy caꞌ cöbɨjccɨxy 
Jesucristo, chi nïgɨ oyꞌajtɨn 
jotcujcꞌajtɨn padaꞌñ yɨ naaxhuiñyjäy 
ajcxy co anajty nidügꞌócɨy Israel 
jäy yjothuimbijttaaygɨxy etz 
cöbɨjctaaygɨxy je Cristo.

13
 Cham nijayɨɨygɨxy miich ajcxy 

huɨdi caꞌ yjudíojäyɨty, com Dios 
tɨ xyquexyɨch ngapxhuäcxɨch yɨꞌ 
yꞌayuc ma yɨ jäy ajcxy huɨdibɨ caꞌ 
yjudíojäyɨty. Ooy nyajcopɨcyɨch 
jada ndungɨch, jɨgɨx jëbɨ judíojäy 
oyꞌajtɨn paady nañ jaduꞌn. 14

 Caꞌ 
jecyɨty co ɨɨch nꞌamɨgügtɨjc, yɨ 
judíojäy ajcxy, cohuindoyɨɨ ajcxy 
jɨhuɨḧuɨpy, co anajty mayjäy huɨdi 
caꞌ yjudíojäyɨty mɨjpɨdägy ɨɨch 
nꞌayuc. Co jaduꞌn ajcxy cohuindoyɨɨ 
jɨhuɨḧuɨpy, chi ajcxy nañ jaduꞌñ 
mɨjpɨdägɨpy Jesucristo. 15

 Com 
pen je naaxhuiñyjäy huɨdibɨ caꞌ 
yjudíojäyɨty, huɨdibɨ Dios jecyꞌajty 
caꞌ jäygɨdacɨ ajcxy chɨnaayɨn, pen 
tɨ ajcxy cöbɨjcɨ Dios ytɨyꞌajt, pen 
tɨ ajcxy oyꞌajtɨn paady ma Dios, 
mɨɨd co Dios tɨ ixmach yɨ Israel 
jäy huɨdibɨ caꞌ cöbɨcy yɨꞌ ytɨyꞌajt, 
chi yɨ Israel jäy co ajcxy jadügꞌoc 
yjothuimbidɨpy etz cöbɨgɨpy 
Dios ytɨyꞌajt, nañ jaduꞌn ooy 
yjotcugɨḧuɨpy ajcxy, jaduꞌn nejjɨhuɨÿ 
tɨ ajcxy yꞌögy etz nej jɨhuɨÿ ajcxy 
tɨ yjugypɨcy jadügꞌoc. 16

 Com co 
Abraham, Isaac etz Israel Dios 
anajty jäyꞌajtɨp, paady nañ jaduꞌn 

tügꞌócɨy Israel jäy Dios jäyꞌadyii, 
mɨɨd co Israel yꞌapꞌajtɨp yꞌocꞌajtɨp 
ajcxy. Tɨm jaduꞌn nejjɨhuɨÿ judíojäy 
ajcxy tzajcaagy puuducy möy Dios, 
nañ jaduꞌn je ytujctuc huɨdibɨ 
jac-huɨꞌm nañ Dios jeꞌ yjeꞌ, e nañ 
tɨm jaduꞌn nej co jäy ajcxy möy 
Dios quipy ytictz, tügꞌócɨyɨ jeꞌ Dios 
jeꞌajtäyii quipy yꞌaacxy.

17
 Hueꞌ jeꞌ nijëjɨty Israel jäy caꞌ 

mɨjpɨdägy Dios ytɨyꞌajt, paady 
ñajtzꞌixɨɨyɨ, e mayꞌajt oyꞌajt 
tuñ mɨɨd huingbɨ jäy huɨdi 
caꞌ israeljäyɨty. Tɨm jaduꞌn nej 
jɨhuɨÿ tüg oyguipy huɨdi tɨɨmꞌajtp 
yajpubuxy yꞌaacx, e je ma tɨ 
yajjɨjppujxtüty, jeꞌ yjɨjp yajpɨdägy 
ma huingbɨ quipy yꞌaacx. Miich 
ajcxy huɨdi caꞌ yjudíojäyɨty huɨdibɨ 
tɨ mɨbɨcy je Cristo, tɨ mbaady Dios 
yꞌoyꞌajt tɨm jaduꞌn nej judíojäy ajcxy 
jecyꞌajty mɨɨdɨty Dios yꞌoyꞌajt. 18

 Caꞌ 
huaad amɨj agɨx mnayjɨhuɨɨygɨxy, e 
ni caꞌ huaad mꞌixtijcɨxy yɨ judíojäy 
huɨdibɨ caꞌ mɨjpɨdaaccɨxy je Cristo. 
Miich ajcxy yɨ mꞌoyꞌajt tɨ mbaady 
ma Dios, tɨm jaduꞌn nej je quipy 
yꞌaacx mɨcꞌajt paady ma yɨ quipy 
ytictz.

19
 Caꞌ yjecyɨty co miich ajcxy 

mɨnaꞌnaangɨxy co Dios najtzꞌixɨɨy yɨ 
judíojäy huɨdibɨ caꞌ mɨbɨcy Cristo, 
jaydëbɨ miich ajcxy mnaydijyii co 
Dios xyjäyꞌadyii. 20

 Tɨyꞌajt jaduꞌn 
nej miich mɨnaꞌñ. Dios ñajtzꞌixɨɨy 
yɨ maybɨ judíojäy mɨɨd co ajcxy 
caꞌ mɨbɨcy Jesucristo. E Dios miich 
tɨ xycöbɨcy mɨɨd co tɨ mmɨbɨcy 
Jesucristo. Per caꞌ huaad miich 
amɨj agɨx mnayjɨhuɨÿii mɨɨd co 
Dios tɨ xycöbɨcy. Naygüendꞌadɨɨ 
yajxon ma Dios ytɨyꞌajt, tzɨgɨꞌ Dios. 
21

 Com Dios ñajtzꞌixɨy yɨ judíojäy 

ajcxy mɨɨd co caꞌ ymɨjpɨdägyii 
yɨꞌ ytɨyꞌajt. Nañ jaduꞌn miich 
ajcxy yɨꞌ xyñajtzꞌixɨḧuaꞌñ, pen 
caꞌ mmɨjpɨdaaccɨxy yajxon yɨꞌ 
ytɨyꞌajt. 22

 Cuentɨpɨc jaduꞌn nej Dios 
mayꞌajt oyꞌajt tuñ mɨɨd nijëjɨty 
jäy, etz mɨc tzaachytuñ nijëjɨty jäy. 
Dios mɨc tzaachytuñ je judíojäy 
huɨdibɨ caꞌ ycapxymɨdoy, etz 
mayꞌajt oyꞌajt tuñ mɨɨd miich ajcxy 
huɨdi capxymɨdoob. Jaccuydun 
yajxon Dios ytɨyꞌajt, e nïgɨ Dios 
mayꞌajt oyꞌajt xytuunɨpy, pen caꞌ 
mguydunɨ yɨꞌ ytɨyꞌajt, huinꞌit Dios 
xyñajtzꞌixɨḧuɨpy. 23

 E nañ jaduꞌn yɨ 
judíojäy ajcxy huɨdi caꞌ mɨbɨjccɨxy 
Jesús, co ajcxy yhuinmaꞌñ 
yajtɨgadzɨpy, e mɨjpɨdägɨpy Jesús, 
huinꞌit Dios ycöbɨgɨɨyb jadügꞌoc, 
etz Dios mɨɨd ymɨcꞌajt jëbɨ mayꞌajt 
oyꞌajt tunɨpy mɨɨd yɨꞌ ajcxy. 
24

 Com pen miich ajcxy huɨdi caꞌ 
yjudíojäyɨty huɨdibɨ jecyꞌajty anajty 
caꞌ Dios jäyꞌadyii, pen miich ajcxy 
Dios mɨcꞌamy tɨ xycöbɨcy, nañ 
jaduꞌn jactzojc cöbɨgaꞌñ huɨdibɨ 
ajcxy judíojäyɨp, pen ycöbɨjcy ajcxy.

Jaduꞌn nej Dios 
yajnïdzooccogɨxɨḧuaꞌñ 

Israel jäy ajcxy
25

 Miich ajcxy nmɨgügtɨjcɨch, 
nyajnijayɨɨyb ajcxy jaduꞌn nej 
Dios tunaꞌñ mɨɨd yɨ Israel jäy, 
jaydëbɨ caꞌ miich ajcxy amɨj agɨx 
mnayjɨhuɨḧuɨɨyb, etz jaydëbɨ 
mnejhuɨḧuɨpy jada tɨyꞌajt huɨdibɨ caꞌ 
pɨn nejhuɨÿ, co yɨ Israel jäy ajcxy 
ooy ajcxy yꞌaamɨjɨty yjotmɨjɨty, caꞌ 
ajcxy capxymɨdoy Dios. E jaduꞌn 
ajcxy yꞌidaꞌñ mabaad anajty ycaꞌpxy 
je mayjäy, caꞌpɨ yꞌisraeljäyɨty je 
huɨdibɨ mɨjpɨdägam Jesucristo 

ytɨyꞌajt. 26
 Nejhuɨɨyɨm co Dios 

mayꞌajt oyꞌajt tunamb jadügꞌoc mɨɨd 
tügꞌócɨy Israel jäy ajcxy, com jaduꞌn 
jaybety ymiñ ma Dios ñecy ma Dios 
jaduꞌn ymɨnaꞌñ:

Jacjiinɨ tüg Israel jäy yminaꞌñ 
huɨdibɨ yajnïdzögamb 
ajcxy ma yɨꞌ ypocy. Yɨꞌ 
yajtɨgoyaanɨp Israel jäy ypocy.

 27 Jadügꞌit jaybety ymiñ ma 
Dios jaduꞌn ymɨnaꞌñ: Jaduꞌn 
nyajhuinhuanɨɨyɨch yɨ 
Israel jäy co yɨꞌ ajcxy ypocy 
nyajtɨgooybɨch.

28
 Co yɨ Israel jäy caꞌ 

mɨjpɨdaaccɨxy Jesucristo ytɨyꞌajt, 
chi Dios ajcxy ñajtzꞌixɨɨyɨ. E co 
ñajtzꞌixɨɨyɨ ajcxy, paady ycɨxpɨ 
miich ajcxy Dios tɨ yxcöbɨcy, co 
tɨ mmɨjpɨdaaccɨxy Jesucristo. Per 
chambaad Dios jactzojctay yɨ 
Israel jäy mɨɨd co Dios huinꞌijxy yɨ 
Abraham, Isaac etz Jacob jecyꞌajty 
jëbɨ yɨꞌ yjäyꞌadyii. 29

 Dios tɨ huinꞌixy 
yɨ Israel jäy ajcxy jëbɨ yɨꞌ yjäyꞌadyii, 
etz tügꞌócɨy huɨdi yajhuinhuanɨɨy co 
möhuaꞌñ, co mayꞌajt tunaꞌñ mɨɨd yɨꞌ 
ajcxy ycɨxpɨ. Ymöhuɨpy yɨꞌ, ytunɨpy 
yɨꞌ. Dios caꞌ yꞌayuc yajxïgy. 30

 Miich 
ajcxy huɨdi caꞌ yjudíojäyɨty jecyꞌajty 
caꞌ anajty mmɨjpɨdaaccɨxy Dios. 
Jadachambɨ xɨɨ tiempo Dios miich 
ajcxy tɨ xypaꞌayoy, mɨɨd co yɨ Israel 
jäy caꞌ mɨjpɨdägy Cristo ytɨyꞌajt. 
31

 Yɨ judíojäy jadachambɨ xɨɨ tiempo 
caꞌ mɨjpɨdaaccɨxy Dios ytɨyꞌajt, tɨm 
jaduꞌn nej jecyꞌajty miich ajcxy caꞌ 
anajty mmɨjpɨdaaccɨxy Dios ytɨyꞌajt. 
Jacjiinɨ Dios paꞌayoohuɨn tunaꞌñ 
jadügꞌoc mɨɨd yɨ judíojäy ajcxy tɨm 
jaduꞌn nej ytuñ mɨɨd miich ajcxy 
jadachambɨ xɨɨ tiempo. 32

 Com Dios 
anajty tɨ yajpocycädäy tügꞌócɨy 

jäy co ajcxy ycapxycömɨdodacy, 
yɨ judíojäy etz nañ huɨdi caꞌ 
yjudíojäyɨty, paady ycɨxpɨ Dios 
paꞌayoꞌn tuñ mɨɨd nidügꞌócɨy 
jäy, judíojäy etz nañ huɨdi caꞌ 
yjudíojäyɨty, tügꞌócɨy pɨn mɨjpɨdacp 
yɨꞌ ytɨyꞌajt.

33
 ¡Ooy ycodzɨgɨj̈ɨty Dios! Dios 

ooy mɨjcajee mayꞌajt oyꞌajt tuñ 
mɨɨd jäy ajcxy ycɨxpɨ. Dios ooy 
mɨjcajee mɨjhuinmaꞌñ tɨ tuñ mɨɨd 
jäy ajcxy ycɨxpɨ. Dios ooy mɨjcajee 
ycohuinmaꞌñɨty. Caꞌ ni pɨn jëbɨ 
huinjɨhuɨydäy je ayuc huinmaꞌñ 
huɨdi Dios ymɨɨd. Etz nañ caꞌ ni 
pɨn jëbɨ huinjɨhuɨydäy huɨdibɨ Dios 
ytumyb. 34

 Com jaybety jaduꞌn miiñ 
ma Dios ñecy ma jaduꞌn ymɨnaꞌñ:

Caꞌ ni pɨn jëbɨ huinjɨhuɨydäy nej 
Dios yhuinmaꞌñ mɨɨdɨty. Caꞌ 
ji ni pɨnjäy huɨdi tɨ capxhuijy 
Dios.

 35 Caꞌ ji ni pɨnjäy huɨdi tijaty tɨ 
ocmooybɨ Dios. Dios caꞌ ni ti 
nuucxy mɨɨdɨty mɨɨd ni pɨnjäy.

36
 Tügꞌócɨy huɨdijaty ɨɨch ajt ya 

nbaatɨm, ac jiiby choondäy ma 
Dios. Yɨꞌ tügꞌócɨy tɨ yajꞌoyɨydäy, e 
yɨꞌ jeꞌajttaayɨp tügꞌócɨy. ¡Tzoc Dios 
capxpaatɨm ojadajtɨm huinɨxɨɨ 
huinɨtiempo! Jaduꞌn jaduꞌn. Amén.

Je jugyꞌajtɨn cɨxyjot ma Dios

12  E jaduꞌn nmɨgügtɨjcɨch, 
cham ɨɨch miich ajcxy 

nɨmaaygɨxy mɨctägy, com co 
Dios tɨ xypaꞌayoogɨxy, paady 
ycɨxpɨ nayꞌayéjcɨgɨx naygɨÿéjcɨgɨx 
amuumdügjot ma Dios.Cuychɨnayɨ 
yɨ ytɨyꞌajt yajxon jabom jabom. 
Tzɨnaaygɨx mɨɨd huädz mjot 
mhuinmaꞌñ, jaduꞌn nej Dios jëbɨ 
jäygɨdägy yɨ mdzɨnaayɨn. Jada je 

tɨyꞌajt nej jëbɨ Dios mꞌojadajtcɨxy 
tɨydudägy. 2 Caꞌ ajcxy mguydungɨxy 
mguychɨnaaygɨxy yɨ naaxhuiñyjäy 
ajcxy yjɨbɨcjot yjɨbɨc-huinmaꞌñ 
huɨdibɨ tzɨnaaygɨxp jadachambɨ 
xɨɨ jadachambɨ tiempo. Com 
Dios tɨ xymooygɨxy jemybɨ 
mjot jemybɨ mhuinmaꞌñ, paady 
mguydunɨpy ajcxy yɨꞌ ytɨyꞌajt. 
Ixpɨjccɨx Dios ytɨyꞌajt, jɨgɨx ajcxy 
mnejhuɨḧuɨpy huɨdibɨ tɨyꞌajt Dios 
chojcyp mguydunɨpy, etz jɨgɨx 
mhuinjɨhuɨḧuɨpy je oyhuinmaꞌñ, je 
tudägypɨ huinmaꞌñ huɨdibɨ Dios 
yjäygɨdacpy, je huinmaꞌñ huɨdi 
huädzɨp caꞌpxyɨp.

3
 Com Dios mayꞌajt oyꞌajt tɨ tuñ 

mɨɨd ɨɨch etz tɨ xymöyɨch jada 
tung co ngapxhuäcxɨch yɨꞌ yꞌayuc, 
paady ɨɨch miich ajcxy nɨmäy 
nidügꞌócɨy co caꞌ huaad amɨj agɨx 
mnayjɨhuɨɨ́yɨgɨxy, caꞌ huaad nïgɨ 
anaxy mnaygömáayɨgɨxy cɨꞌm. 
Nidüg nidüg cɨꞌm huinmaaygɨxy 
yajxon huɨdi tung jëbɨ myajnɨcxcɨxy, 
jaduꞌn nej Dios huijyꞌajt cujcꞌajt tɨ 
xymooygɨxy. 4 Jaduꞌn nej ɨɨch ajt 
nninïcx ymɨɨd yhuin yꞌahuac etz ycɨꞌ 
ytecy, je ninïcx abɨcy ytung mɨɨdɨty, 
je huiin abɨcy ytung mɨɨdɨty, je 
yꞌahuac abɨcy ytung mɨɨdɨty, etz je 
cɨꞌ tecy abɨcy ytung mɨɨdɨty. 5 Nañ 
tɨm jaduꞌn ɨɨch ajt huɨdi mɨjpɨdacp 
Cristo, e ni may ɨɨch ajt, e tügpɨcy 
jäy ɨɨch ajt com túꞌcɨy nmɨbɨjcɨm. E 
nijeꞌ nijeꞌ Dios huijyꞌajt cujcꞌajt tɨ 
xymooyɨm abɨcyjaty, nej jëbɨ nijeꞌ 
nijeꞌ Dios ytung nyajnɨcxɨm.

6
 Com abɨcyjaty Dios tɨ xymooyɨm 

huijyꞌajt cujcꞌajt, paady copɨcy 
nyajtuunɨm nijeꞌ nijeꞌ je huijyꞌajt 
cujcꞌajt huɨdi Dios tɨ xymooyɨm. 
Pen Dios tɨ xymooyɨm huijyꞌajt 

cujcꞌajt jëbɨ ngapxhuäcxɨm yɨꞌ 
yꞌayuc, copɨcy ngapxhuäcxɨm 
mɨbaad ixpɨjcɨn nmɨɨdꞌajtɨm. 7 Pen 
Dios huijyꞌajt cujcꞌajt tɨ xymooyɨm 
co jëbɨ nbubejtɨm nmɨgügtɨjc, 
copɨcy nmɨgügtɨjc nbubejtɨm. Pen 
Dios huijyꞌajt cujcꞌajt tɨ xymooyɨm 
jëbɨ nyajꞌixpɨjcɨm nmɨgügtɨjc, 
copɨcy ndungꞌajtɨm yajꞌixpɨgɨɨ. 8 Pen 
Dios huijyꞌajt cujcꞌajt tɨ xymooyɨm 
co jëbɨ ngapxhuijɨm nmɨgügtɨjc, co 
jëbɨ njotꞌamɨjmooyɨm nmɨgügtɨjc, 
copɨcy ngapxhuijɨm nmɨgügtɨjc, 
etz njotꞌamɨjmooyɨm nmɨgügtɨjc 
agujc jotcujc. Pen nyejcɨm tijaty 
ma nmɨgügtɨjc, copɨcy agujc 
jotcujc nyejcɨm. Je huɨdi ajcxy 
nigohuajcꞌajtp mɨbɨjcpɨdɨjc copɨcy 
yajxon yꞌanéꞌmgɨxɨpy. Pen Dios 
huijyꞌajt cujcꞌajt tɨ xymooyɨm co 
jëbɨ nbubejtɨm jäy ajcxy huɨdibɨ 
ayoꞌn mɨɨd jotmay mɨɨd, copɨcy 
agujc jotcujc nbubejtɨm pɨnjaty 
ayoꞌn mɨɨd jotmay mɨɨd.

Nej mɨbɨjcpɨdɨjc huaad 
jugyꞌajtcɨxy chɨnaygɨxy

9
 Naychójcɨgɨxy nayjɨhuɨɨ́yɨgɨxy 

miñ xyɨpy amuumdügjot, 
caꞌ yꞌametz yjotmetzɨty. Caꞌ 
mnijotꞌajtcɨxy jɨbɨc jot jɨbɨc-
huinmaꞌñ. Nijotꞌajtcɨx nïgɨ oyjot 
oyhuinmaꞌñ. 10

 Naychójcɨgɨx 
nayjɨhuɨɨ́yɨgɨx amuumdügjot, jaduꞌn 
nej ypadyii mnaymɨgügꞌájtɨgɨxɨpy 
ma Jesucristo. Nayyajmɨjꞌájtɨgɨx 
nïgɨ nidüg nidüg miich ajcxy.

11
 Naymɨcꞌíjxɨgɨx cɨxyjot 

huinɨjot, caꞌ mnuuxꞌajtcɨx. Tungɨx 
amuumdügjot mɨɨd mHuindzɨn 
Jesucristo ycɨxpɨ.

12
 Tzɨnaaygɨx agujc jotcujc, com 

mnejhuɨɨyb ajcxy co mbadaꞌñ 

oyꞌajtɨn ma Dios. Mecxtujccɨx yɨ 
tzaachypɨ ayoꞌn huɨdibɨ mmɨnajxyp 
myajnajxyp. Mɨbɨjctzoogɨx Dios 
jabom jabom.

13
 Naybubéjtɨgɨx miñ xyɨpy, 

pen yajmayjajtpy mɨgüg tijaty. 
Nayyajjättácɨgɨx miñ xyɨpy oy 
yajxon.

14
 Nibɨjctzohuɨꞌ ma Dios huɨdibɨ 

ajcxy xyꞌixhuɨdijtp xypahuɨdijtp. 
Nibɨjctzohuɨꞌ mmɨdzip huen Dios 
mayꞌajt oyꞌajt tuñ mɨɨd yɨꞌ ycɨxpɨ. E 
caꞌ mnibɨjctzohuɨÿ co huen ayoꞌn 
paadɨpy.

15
 Tzoc jotcujc nayjɨhuɨɨyɨm co ajt 

nmɨgügtɨjc jotcujc ñayjɨhuɨÿii. Tzoc 
mɨɨdtajɨm mɨɨdmayɨm nmɨgügtɨjc 
pen tajp mayb.

16
 Ooy yajxon nayyajꞌíjtɨgɨx 

naygodɨgɨɨ́yɨgɨx. Caꞌ amɨj agɨx 
mnayjɨhuɨɨ́yɨgɨxy. Mɨgügꞌadɨɨyb 
yɨ mmɨgüg huɨdi ayoob. Yung 
naxy mɨɨdꞌat mjot mhuinmaꞌñ, caꞌ 
mnaygömáayɨgɨxy.

17
 Co jäy xymɨdundɨgóoygɨxɨpy, 

caꞌ huaad jɨbɨc myajꞌahuimbijtcɨxy. 
Hueꞌ janchtɨy oybɨ ajcxy mdunɨpy 
jaduꞌn nej jäy jëbɨ jäygɨdägy. 18

 Oy 
nayyajꞌíjtɨgɨx mɨɨd nidügꞌócɨy 
jäy mabaad mmadägy. 19

 Miich 
ajcxy mɨgügtɨjc, co jäy jɨbɨc 
xymɨdundɨgóoygɨxɨpy, caꞌ nañ 
jaduꞌn ajcxy myajꞌahuimbidɨpy, 
mɨmecxtugɨpy ajcxy, com Dios yɨꞌ 
tzaachytunɨp yɨ jäy ajcxy huɨdi anajty 
xymɨdundɨgóoygɨxp. Com jaybety 
jaduꞌn ymiñ ma Dios ñecy jaduꞌn 
ymɨnañ: “Ɨɨch nyajꞌahuimbidɨpyɨch 
nej anajty jäy xymɨdundɨgooygɨxy.” 
20

 Co jäy xymɨdundɨgóoygɨxɨpy 
myajꞌahuimbidɨpy ajcxy oybɨ, com 
jaybety jaduꞌn ymiiñ ma Dios 
ñecy,ma jaduꞌn ymɨnaꞌñ:

Pen yɨ mmɨdzip yuboꞌcɨp, 
myajcayɨpy myajꞌügɨpy, 
pen yɨ mmɨdzip tɨdzɨɨyɨp, 
myajnɨɨꞌügɨpy. Co jaduꞌn 
mdunɨpy mɨɨd mmɨdzip 
huinꞌit tzöyduꞌn jɨhuɨḧuɨpy.

21
 Pen myajꞌahuimbijtpy jɨbɨc 

co jäy xymɨdundɨgoy, tɨ anajty 
jɨbɨc-huinmaꞌñ xymɨmadägy. 
Hueꞌ janchtɨy yajtun mecxtujcɨn 
etz oyhuinmaꞌñ, e jaduꞌn jɨbɨcpɨ 
mɨmadägɨpy mɨɨd oybɨ.

13  Copɨcy co nidügꞌócɨy jäy 
capxymɨdóogɨxɨpy yɨ 

cajp tungmɨɨdpɨ etz yɨ gobierno 
tungmɨɨdpɨ. Caꞌ ji ni tüg tungmɨɨdpɨ 
huɨdibɨ jëbɨ yꞌaneꞌmy pen Dios caꞌ 
aꞌɨxɨÿ. Com Dios jaduꞌn cötujcɨn 
tɨ yajhuɨꞌmy co huen jiiꞌaty 
tungmɨɨdpɨdɨjc, paady ycɨxpɨ 
tungmɨɨdpɨdɨjc nidügꞌócɨy jɨm 
mɨcꞌajt paady ma Dios. 2 Paady jäy 
ajcxy pɨnjaty caꞌ ycapxymɨdoy ma 
tungmɨɨdpɨdɨjc, hueꞌ tundɨgooyb 
ma Dios e tzaachypɨ ajcxy 
ypadaamyb. 3 Yɨ mɨjtungmɨɨdpɨ caꞌ 
yɨꞌ ajcxy adzɨgɨÿ yɨ jäy huɨdijaty 
oyhuinmaꞌñ mɨɨd. Hueꞌ janchtɨy 
yɨꞌ ajcxy chaachytunɨpy yɨ jäy 
huɨdi jɨbɨc-huinmaꞌñ mɨɨd. Pen 
mdzojcyp co caꞌ tzaachypɨ 
mbaadɨpy ma yɨ tungmɨɨdpɨ, hueꞌ 
janchtɨy oybɨ mdunɨpy, e huinꞌit 
mꞌidɨpy jotcujc. 4 Com Dios tɨ 
pɨdägy jada tungmɨɨdpɨ mɨɨd 
miich ajcxy ycɨxpɨ, jɨgɨx jëbɨ 
jotcujc ajcxy mdzɨnaaygɨxy. Pen 
mdundɨgooyb huinꞌit je tungmɨɨdpɨ 
mdzɨgɨḧuɨpy, com yɨꞌ ymɨɨd 
mɨcꞌajt jëbɨ tzaachytuñ jäy ajcxy 
huɨdibɨ tundɨgooyb. Com Dios 
ytung ytuunɨpy etz ycuyduunɨpy 
Dios ycötujcɨn jaduꞌn nej Dios 

xyñajtzꞌaneꞌmɨɨyɨm, copɨcy co 
tzaachytuñ je jäy ajcxy huɨdibɨ 
tundɨgooyb. 5 Paady ycɨxp copɨcy 
mgapxymɨdohuɨpy tungmɨɨdpɨdɨjc, 
jɨgɨx caꞌ miich ajcxy Dios 
xychaachytunɨpy e nañ jotcujc 
mnayjɨhuɨḧuɨɨyb co caꞌ anajty ti 
tɨ mdundɨgoy. 6 Yɨ tungmɨɨdpɨdɨjc 
Dios ycɨxpɨ ajcxy ytuñ, e ymɨɨd 
ajcxy ycötujcɨn, paady ycɨxpɨ copɨcy 
mmɨgüedɨpy ajcxy.

7
 Mgüedɨpy ma yɨ tungmɨɨdpɨdɨjc 

huɨdibɨ xypaatp. Co ajcxy cajp 
meeñ yajmucy, mɨgüedɨpy. Co 
je gobierno tungmɨɨdpɨ pɨdägy 
impuestos, mɨgüedɨpy. Jäy ajcxy 
huɨdijaty tungmɨɨd myajmɨjꞌadɨpy, 
etz huɨdi mɨjtungmɨɨd mgömayɨpy. 
8

 Caꞌ pɨn mɨnuucxyꞌadɨɨyb. Tzoc 
jɨhuɨꞌ mmɨgügtɨjc, e mgüedɨpy 
oyꞌamy huɨdibɨ mnuucxyp. Co yɨ 
mmɨgügtɨjc mdzogɨpy mjɨhuɨḧuɨpy 
tɨ anajty mguydundäy Dios 
ycötujcɨn. 9 Jaduꞌn Dios ycötujcɨn 
jaybety ymiiñ, ma jaduꞌn ymɨnaꞌñ: 

“Caꞌ mmɨgapxtɨgoyɨpy huingbɨ 
töxyjäy. Caꞌ mmɨgüg mmeedzɨpy. 
Caꞌ mjäyyajꞌögɨpy. Caꞌ mmɨgüg 
mꞌadzojcɨpy ti ymɨɨd.” Pen 
mdzojcpy mjɨhuɨɨyb mɨgüg nej 
miich cɨꞌm mnaychogyii tɨ anajty 
mguydundaayɨ Dios yꞌaneꞌmɨn 
ycötujcɨn. 10

 Je naychojcɨn je 
nayjɨhuɨɨyɨn caꞌp jeꞌ ti jɨbɨcpɨ ti 
tzaachypɨ tuñ ma je mɨgüg, co 
jaduꞌn jada mguydundähuɨpy 
tɨ anajty Dios ycötujcɨn 
mguydundaayɨ.

11
 Com miich ajcxy mnejhuɨɨyb 

co huingon je xɨɨ je tiempo mɨna 
Jesucristo minaꞌñ jadügꞌoc ya 
naaxhuiñ, paady ycɨxpɨ jɨjpꞌijxcɨx 
ajt nHuindzɨn Jesucristo co tzojc 

yminɨpy. E jadachambɨ tɨ yjac-
huingonɨ mɨna miinaꞌñ ɨɨch ajt 
nHuindzɨn Jesucristo, caꞌydɨ co 
ogaꞌn nmɨbɨjcɨm. 12

 Canaag jɨmɨjt 
jäy ajcxy ahuijxy jɨjpꞌijxpy co 
Dios yajnïdzögaꞌñyii ajcxy yꞌalma, 
jadachambɨ tɨ yhuingonɨ je xɨɨ je 
tiempo mɨna nꞌalma ajt nïdzoocɨn 
padaanɨm. Paady ycɨxp tzoc 
ixmajtzɨm yɨ jɨbɨc-huinmaꞌñ yɨ 
huɨdibɨ jäy ycuydumyb huɨdibɨ 
caꞌ Dios ytɨyꞌajt nejhuɨɨyɨ. Tzoc 
cuychɨnaayɨm cuyjugyꞌajtɨm 
Dios ytɨyꞌajt. 13

 Tzoc tzɨnaayɨm 
jugyꞌajtɨm tudägy. Tzoc cuyduunɨm 
Dios ytɨyꞌajt. Caꞌ huaad jaduꞌn 
ndzɨnaayɨm amügyjäy. Caꞌ 
huaad nꞌagootzhuɨdijtɨm 
xiicyaax xiictɨnaayɨm. Caꞌ huaad 
ndundɨgooyɨm mɨɨd huingbɨ 
töxyjäy. Ni caꞌ huaad ndziptuunɨm 
ahuaꞌnduunɨm. Ni caꞌ huaad 
nmɨgüg nmɨꞌijxtɨnaayɨm. 14

 Tzoc 
cuychɨnaayɨm cuyjugyꞌajtɨm 
Jesucristo ytɨyꞌajt. Tzoc tzɨnaayɨm 
tɨydudägy jaduꞌn nej Jesucristo 
tɨydudägy tɨ chɨnäy ya naaxhuiñ. 
Caꞌ nguyduunɨm ti jɨbɨcpɨ ajt nꞌaa 
njot yjaꞌadzojcpy.

Caꞌ mɨgüg mbocyꞌixy

14  Miich ajcxy nmɨgügtɨjcɨch, 
copɨcy mgöbɨgɨpy 

agujc jotcujc ma miich 
mnayyöymújcɨgɨxy ajcxy yɨ 
mɨgügtɨjc huɨdibɨ mɨbɨjcp je Cristo, 
per caꞌ tɨydudägy huinjɨhuɨÿ je 
Cristo ytɨyꞌajt. Mgöbɨgɨpy per 
caꞌ mhuingapxpedɨpy, caꞌ ti 
myajꞌayucyoonɨpy mɨɨd yɨꞌ ajcxy. 
2

 Ti mɨgügtɨjc huɨdibɨ mɨnamb co 
Dios caꞌ ti jɨɨcxy capxꞌaducy, etz jëbɨ 
ajcxy jɨcxy huenytɨm ti jɨɨcxyɨty. 

Etz nañ ji mɨgügtɨjc huɨdibɨ mɨnam 
co Dios tɨ capxꞌaducy tzüch, paady 
ajcxy jɨcxyꞌadyii jeꞌjadaꞌajty aay 
ujtz. 3 Yɨ mɨgüg huɨdibɨ tzüch 
tzützp caꞌ huaad ixtijy je ymɨgüg 
huɨdibɨ yjɨcxpy jeꞌjadaꞌajty aay ujtz. 
E nañ ni yɨ mɨgüg huɨdibɨ jɨcxp 
aay ujtz caꞌ huaad ixtijy yɨ mɨgüg 
huɨdibɨ tzüch tzuꞌtzp, com Dios 
ycöbɨjctaayb je jäy ajcxy huɨdibɨ tɨ 
mɨbɨcy Jesucristo. 4 Caꞌ huaad miich 
ajcxy mnɨmähuɨpy yɨ mmɨgüg co 
caꞌ oytuñ, tɨm jaduꞌn nipaady nej 
co tüg jäy nɨmähuɨpy huingbɨ jäy 
ytumbɨ co caꞌ oy ytuñ. Dios cɨꞌm 
nɨmähuɨp huɨdi ajcxy mɨbɨjcp 
Jesucristo, pen oytuñ o caꞌ oytuñ. 
Dios ypubejtyp pɨnjaty mɨbɨjcp, 
paady madaacp ajcxy ma chɨnaayɨn.

5
 Nijëjɨty ajt nmɨgügtɨjc ymɨnaꞌñ 

co ooy ycopɨcyɨty nꞌamayꞌajtɨm 
nijëjɨty xɨɨ, jacjadyii jäy ymɨnaꞌñ co 
caꞌ ycopɨcyɨty nꞌamayꞌajtɨm jada xɨɨ. 
Huen nidüg nidüg ycɨꞌmhuinmaꞌñ 
yajtuñ pen yꞌamayꞌadamyb, o pen 
caꞌ amayꞌadaꞌñ nijeꞌ nijeꞌ xɨɨ. 6 Ɨɨch 
ajt nmɨgügtɨjc huɨdi amayꞌajtp 
nijëjɨty xɨɨ, hueꞌ ajcxy tijy co 
Dios jaduꞌn tzojcp. E nañ ɨɨch ajt 
nmɨgügtɨjc huɨdi tzüch tzuꞌtzp, hueꞌ 
ajcxy tijy co Dios jaduꞌn tzojcp, etz 
nañ yajnajxyp Dioscojuyip ma Dios 
mɨɨd yjɨɨcxy ypɨcy ycɨxpɨ. Nañ 
tɨm jaduꞌn ajt nmɨgügtɨjc huɨdi caꞌ 
tzüch tzüdzaꞌñ, hueꞌ tijy co Dios 
jaduꞌn tzojcp, etz nañ yajnajxyp 
Dioscojuyip mɨɨd yjɨɨcxy ypɨcy 
ycɨxpɨ.

7
 Caꞌ ɨɨch ajt nayyajtzɨnaayɨm 

amɨdzoocɨꞌm, nañ jaduꞌn caꞌ ɨɨch 
ajt cɨꞌm ndzojcɨn co nꞌoꞌcɨm. 
8

 Pen njactzɨnaayɨm hueꞌ anajty 
nguyduunɨm ajt nHuindzɨn 

Jesucristo chojcɨn. Pen nꞌoꞌcɨm 
yɨꞌ anajty jaduꞌn tɨ yajcöducy. Pen 
njactzɨnaayɨm, o pen nꞌoꞌcɨm, 
túꞌcɨy nipaady, com Jesucristo 
nHuindzɨnꞌajtɨm ma yɨ tzɨnaayɨn 
etz ma yɨ oꞌcɨn. 9 Paady ycɨxp Cristo 
yꞌoꞌcy etz yjugypɨjcy jadügꞌoc 
jɨgɨx jëb nihuindzɨnꞌajttäy yɨꞌ yjäy 
huɨdibɨ jactzɨnaayb jacjugyꞌajtp, 
etz jɨgɨx jëb nihuindzɨnꞌaty yɨ tɨɨbɨ 
yꞌögy.

10
 ¿Naꞌamy co mmɨgüg 

mdzachpocyꞌixy? o ¿Nej co mmɨgüg 
mdzachꞌixtijy? Caꞌ jaduꞌn yꞌoyɨty 
co ajcxy jaduꞌn mꞌɨdɨc̈h. Com 
nidügꞌócɨy ajt njädaanɨm ma Dios 
ytɨydundac. 11

 Com jaduꞌn jaybety 
ymiñ ma Dios ñecy, ma jaduꞌn 
ymɨnaꞌñ:

Janch janch co ɨɨch, je tügpajcpɨ 
Dios, jaduꞌn nmɨnaꞌñɨch 
co tügꞌócɨy naaxhuiñyjäy 
xyhuingoxtɨnähuɨbɨch 
xyhuindzɨgɨḧuɨbɨch, etz 
nañ tügꞌócɨy naaxhuiñyjay 
xycapxpaadɨbɨch co ɨɨch jeꞌ 
tügpajcpɨ je Dios.

12
 Com Dios nhuindzɨnꞌajtɨm, 

paady ycɨxp nidügꞌócɨy ɨɨch 
ajt nayguëxɨc̈tähuaanɨm 
ma Dios yhuinduu, chi Dios 
xyꞌamɨdohuaanɨm nej tɨ 
ndzɨnaayɨm tɨ njugyꞌajtɨm nidüg 
nidüg.

Caꞌ mɨgüg myajhuinmaꞌñydɨgooygɨxy
13

 Paady ycɨxpɨ caꞌ huaad 
naynixiic naynigapxɨm miñ xyɨpy. 
Hueꞌ janchtɨy miich pɨdaaccɨx 
mhuinmaꞌñ co caꞌ ti mdúngɨxɨpy 
huɨdi mmɨgügtɨjc caꞌ jäygɨdägy, 
huɨdi mmɨgüg yajpocycähuɨɨb. 
14

 Nnejhuɨɨybɨch tɨydudägy co 

ROMANOS 14

El Nuevo Testamento en el mixe de Coatlán © La Liga Bíblica 1976, 2009



341

ajt nHuindzɨn Jesucristo ytɨyꞌajt 
xyajnejhuɨɨyɨm co jëbɨ njɨɨcxɨm 
huen tɨm huɨdi jɨcxy tɨm huɨdi pɨcy. 
Je jɨcxy je pɨcy caꞌ ma ycobocy. 
Per pen tüg mɨgüg yhuinmaꞌñ 
pɨdacp co Dios caꞌ jäygɨdägy co 
yɨꞌ yjɨcxpy nijëjɨty jɨcxy pɨcy, pues 
caꞌ yhuaadɨty co yɨ jaduꞌmbɨ jäy 
jɨcxy huɨdi yɨꞌ ytijpy co caꞌ huaad 
njɨcxɨm. 15

 Pen caꞌ mꞌoyꞌity mɨɨd 
tüg mɨgüg co tɨ mjɨcxy je jɨcx 
pɨcy huɨdibɨ yɨꞌ ytijpy co Dios caꞌ 
jaduꞌn yajꞌcöducy, chi caꞌ anajty 
mdzocy mjɨhuɨÿ yɨ mmɨgüg nej 
ypadyii. Com nañ Cristo tɨ yꞌögy 
mɨɨd yɨ mmɨgüg ypocy ycɨxpɨ, 
paady caꞌ huaad myajtɨgoy yɨ 
mmɨgüg, mɨɨd co mjɨcxy huɨdi 
yɨꞌ caꞌ jäygɨdägy. 16

 Caꞌ ajcxy 
mꞌaꞌɨxɨɨ́ygɨxɨpy co jɨbɨc yajnigapx 
yajnimɨydägɨpy huɨdibɨ miich 
ajcxy myajnajxp co yꞌoyɨty. Oy 
miich mjahuinjɨhuɨÿ Dios ytɨyꞌajt, 
per caꞌ huaad mdunɨpy huɨdi yɨ 
mmɨgüg caꞌ jäygɨdägy, e huinꞌit 
xyñigapxɨpy jɨbɨc. 17

 Canan Dios 
jaduꞌn ytɨyꞌajt xyñajtzꞌaneꞌmɨɨyɨm 
huɨdijaty huaad njɨcxɨm nꞌuucɨm, o 
huɨdi caꞌ huaad njɨcxɨm nꞌuucɨm. 
Hueꞌ janchtɨy tɨ xyñajtzꞌaneꞌmɨɨyɨm 
nej jëbɨ tɨydudägyɨ ndzɨnaayɨm 
njugyꞌajtɨm. Nej jëbɨ jotcujc nꞌijtɨm 
mɨɨd ajt nmɨgügtɨjc. Nej jëbɨ jotcujc 
nayjɨhuɨɨyɨm mɨɨd Dios ymɨcꞌajt 
ma njot nhuinmaꞌñ. 18

 Co jaduꞌn 
nguyduunɨm nej Cristo ytɨyꞌajt 
tɨ xyñajtzꞌaneꞌmɨɨyɨm, huinꞌit 
jäygɨdägɨpy Dios etz nañ jaduꞌn 
jäygɨdägɨpy jäy ajcxy nej anajty 
nduunɨm.

19
 Tzoc panɨcxɨm je huinmaꞌñ 

jaduꞌn nej jëbɨ ndzɨnaayɨm agujc 
jotcujc mɨɨd ajt nmɨgügtɨjc, caꞌ ma 

ti tzip ti capxy nmɨɨdꞌajtɨm. Tzoc 
yajtuunɨm je huinmaꞌñ jaduꞌn nej 
jëbɨ huaad naybubejtɨm nidüg nidüg 
nej jëbɨ huaad nguychɨnaayɨm Dios 
ytɨyꞌajt. 20

 Caꞌ huaad nyajtɨgooyɨm 
Dios ytung mɨɨd tzip capxy jaduꞌn 
nej huɨdi jëbɨ huaad ndzüdzɨm, etz 
huɨdibɨ caꞌ huaad ndzüdzɨm. Janch 
tɨyꞌajt co Dios caꞌ ti jɨcxy ti pɨcy 
capxꞌaducy, per pen njɨcxɨm huɨdijaty 
nijëjɨty ajt nmɨgügtɨjc yajcobojcpy, 
e jaduꞌn nyajhuinmaꞌñydɨgooyɨm 
ajt nmɨgüg, chi nmɨdundɨgooyɨm 
Dios ytɨyꞌajt. 21

 Tɨyꞌajt jaduꞌn co caꞌ 
huaad tzüch ndzüdzɨm etz caꞌ huaad 
vino nꞌuucɨm, o jactijaty huɨdibɨ 
ajt nmɨgüg yajcobojcpy. Com co 
jaduꞌn ajt nꞌɨdɨɨdzɨm, hueꞌ anajty ajt 
nmɨgüg nyajhuinmaꞌñydɨgoyaanɨm 
ma ymɨbɨjcɨn. 22

 Miich ajcxy huɨdibɨ 
huinjɨhuɨɨyb Dios ytɨyꞌajt co Dios 
caꞌ capxꞌaducy ti jɨcxɨn ti pɨjcɨn, 
caꞌ mnimɨydacconaxɨpy mɨɨd jäy 
ajcxy. Dios ñejhuɨɨyb co miich 
mhuinjɨhuɨÿ yɨꞌ ytɨyꞌajt. Jëbɨ jotcujc 
mdzɨnähuɨpy pen mguychɨnaayb 
je huinmaꞌñ huɨdibɨ miich 
mnejhuɨɨygɨxyp co ytudägyɨty, e 
huinꞌit caꞌ jɨbɨc mnayjɨhuɨḧuɨɨyb 
ajcxy. 23

 Tundɨgooyb yɨ mɨgügtɨjc 
huɨdibɨ jotmetz jɨɨcxp nijëjɨty jɨcxy 
pɨcy, mɨɨd co tzɨgɨɨyb yɨꞌ co Dios 
ymɨjotmädɨɨyb co tɨ jɨcxy huɨdi ytijpy 
co ycobocy. Tundɨgooyb jaduꞌn com 
caꞌ tɨ cuydunɨ Dios ytɨyꞌajt nej cɨꞌm 
tɨ yajnïguejy. Pen caꞌ nguyduunɨm 
jaduꞌn nej nhuinjɨhuɨɨyɨm Dios 
ytɨyꞌajt, tundɨgooyɨm anajty.

Tzojcɨx mɨgügtɨjc, caꞌ 
ñaydüg mnaychogyii

15  Ɨɨch ajt huɨdibɨ 
tɨydudägy nmɨbɨjcɨm etz 

nhuinjɨhuɨɨyɨm Dios ytɨyꞌajt, copɨcy 
nmɨmecxtujcɨm ajt nmɨgügtɨjc 
huɨdibɨ caꞌnɨ huinjɨhuɨÿ yajxon 
Dios ytɨyꞌajt. Caꞌ huaad ti nduunɨm 
mɨɨd ngɨꞌm jäygɨdaacɨn ycɨxpɨ. 
2

 Copɨcy nyajtuunɨm oyhuinmaꞌñ 
mɨɨd ajt nmɨgügtɨjc, jaduꞌn nej jëbɨ 
ajt nmɨgüg jäygɨdägy, etz jaduꞌn 
nej jëbɨ nbubejtɨm ajt nmɨgüg 
mɨɨd ymɨbɨjcɨn. 3 Com nañ Cristo 
caꞌ ti ytuñ mɨɨd ycɨꞌm jäygɨdaacɨn 
ycɨxpɨ, com jaybety jaduꞌn miñ ma 
Dios ñecy, ma je Cristo nɨmay Dios 
Teedy: “Miich mmɨdzip ajcxy huɨdibɨ 
xyñigapxp xyñiꞌojɨɨyb, xyñigapxpɨch 
xyñiꞌojɨɨybɨch ajcxy nañ jaduꞌn.” 
4

 Com tügꞌócɨy Dios yꞌayuc huɨdibɨ 
ycojay jecyꞌajty, hueꞌ cojay mɨɨd ɨɨch 
ajt ycɨxpɨ, jɨgɨx jëbɨ Dios ytɨyꞌajt 
nbaatɨm. Dios ytɨyꞌajt xyajnejhuɨɨyɨm 
co Dios jaduꞌn tzocy co 
nmɨmecxtujcɨm ajt nmɨgügtɨjc. Nañ 
Dios yꞌayuc xyjotꞌamɨjmooyɨm, e nañ 
xyajnejhuɨɨyɨm jaduꞌn jëbɨ njɨjpꞌijxɨm 
pubejtɨn ma Dios. 5 Com Dios, yɨꞌ jeꞌ 
huɨdi xypubejtɨm mɨɨd mecxtujcɨn, 
e nañ xyjotꞌamɨjmooyɨm, paady 
huen Dios mayꞌajt tunɨpy ma miich 
ajcxy mjot mhuinmaꞌñ, jɨgɨx jëbɨ 
mmɨɨdꞌidɨpy túꞌcɨy mjot mhuinmaꞌñ 
nej Jesucristo yjot yhuinmaꞌñ mɨɨdɨty, 
e jaduꞌn jëbɨ mnayyajꞌoyꞌíjtɨgɨxy 
jotcujc caꞌ ma tzip capxy. 6 Dios miich 
ajcxy xypubedɨpy xypudɨgɨḧuɨpy, 
jɨgɨx jëbɨ myajtügɨɨygɨxy mjot 
mhuinmaꞌñ, etz túꞌcɨy mꞌojadájtcɨxɨpy 
mhuindzɨgɨɨ́ygɨxɨpy Dios Teedy etz 
ɨɨch ajt nHuindzɨn Jesucristo.

Jesucristo yꞌayuc yajcapxhuäcxy 
ma huɨdibɨ caꞌ yjudíojäyɨty

7
 Naygöbɨj́cɨgɨx nidüg nidüg 

agujc jotcujc, tɨm jaduꞌn nej 

Cristo xycöbɨjccɨxy agujc jotcujc. 
Co mnaygöbɨj́cɨgɨxɨpy nidüg 
nidüg agujc jotcujc, huinꞌit Dios 
capxpaady yꞌidɨpy. 8 Janch tɨyꞌajt co 
Cristo yꞌoy ya naaxhuiñ, oy pubety 
judíojäy ajcxy, e jaduꞌn cuyduñ 
Dios ytɨyꞌajt huɨdi yajhuinhuanɨɨy 
Abraham, Isaac etz Jacob jecyꞌajty 
co jaduꞌn tunaꞌñ mɨɨd yɨꞌ ajcxy 
ycɨxpɨ. 9 Nañ jaduꞌn Cristo ooy 
pubejty yɨ huɨdibɨ caꞌ yjudíojäyɨty, 
jaydëbɨ ajcxy capxpaadɨpy Dios, 
mɨɨd co tɨ ypaꞌayoyii ajcxy. Com 
jaybety jaduꞌn ymiñ ma Dios ñecy, 
ma jaduꞌn David ymɨnañ:

Com miich Huindzɨn Dios tɨ 
xycohuaꞌñɨch paady miich 
ngapxpaady ma yɨ jäy ajcxy 
huɨdibɨ caꞌ yjudíojäyɨty. Ɨɨch 
miich nhuinꞌɨɨhuɨpy mɨɨd 
himnos.

10
 E nañ jaybety jaduꞌn ymiñ ma 

Dios yñecy:
Jotcujcꞌajtcɨxy quipxy mɨɨd Dios 

yjäy miich ajcxy huɨdi caꞌ 
yjudiojäyɨty.

11
 E nañ jaybety jaduꞌn ymiñ ma 

Dios ñecy, ma jaduꞌn ymɨnaꞌñ:
Capxpaatcɨx yɨ Huindzɨn 

Dios miich ajcxy huɨdi caꞌ 
yjudíojäyɨty. Capxpaatcɨx yɨ 
Huindzɨn Dios miich ajcxy 
nidügꞌócɨy naaxhuiñyjäy.

12
 E Isaías ycojay nañ jaduꞌn ma yɨꞌ 

ñecy, ma jaduꞌn ymɨnaꞌñ:
Maꞌxungꞌadamb tüg Isaí yꞌap 

yꞌoc, e yɨꞌ aneꞌmamb yɨ jäy 
huɨdibɨ caꞌ yjudíojäyɨty. 
Co yɨ jäy ajcxy huɨdibɨ caꞌ 
yjudíojäyɨty mɨjpɨdägɨpy 
je mɨjꞌaneꞌmbɨ, hueꞌ ajcxy 
yjɨjpꞌijxpy co möhuaanɨp 
oyꞌajt.

13
 Nmɨbɨjctzooybɨch Dios mɨɨd 

miich ajcxy ycɨxpɨ huɨdijaty 
mɨbɨjcp Jesucristo, com njɨjpꞌijxɨm 
co Dios xymöhuaanɨm oyꞌajtɨn. 
Nmɨbɨjctzooybɨch Dios mɨɨd 
miich ajcxy ycɨxpɨ co huen 
xyajjotcugɨḧuɨp ajcxy, e nañ co 
huen xyajpoocxɨpy mjot mhuinmaꞌñ. 
Nmɨbɨjctzooybɨch Dios co huen 
xypubejtcɨxy xypudɨgɨɨygɨxy 
mɨɨd yɨꞌ yjɨhuɨꞌñ ymɨcꞌajt, jaydëbɨ 
mjɨjpꞌixɨpy ajcxy co mbaadɨp 
oyꞌajtɨn mɨjcajee ma Dios.

14
 Miich ajcxy mɨgügtɨjc, jotcujc 

nayjɨhuɨÿiijɨch mɨɨd miich 
ajcxy ycɨxpɨ, com nejhuɨɨybɨch 
co miich ajcxy mɨɨdɨty oyjot 
oyhuinmaꞌñ, e nañ mhuinjɨhuɨɨyb 
ajcxy tügꞌócɨy Dios ytɨyꞌajt, 
paady jëbɨ mnayyajꞌixpɨj́cɨgɨxy 
nidüg nidüg. 15-16

 Jotmɨcꞌamy 
tɨ nyajjäymejtzcoodyɨch miich 
ajcxy nijëjɨty Dios ytɨyꞌajt ma jada 
necy huɨdi nyajnijayɨɨyb ajcxy 
cham, com Dios mayꞌajt oyꞌajt tɨ 
tuñ mɨɨd ɨɨch, e tɨ xyhuinꞌixyɨch 
jaydëbɨ nduñɨch Jesucristo 
ytung ma yɨ jäy ajcxy huɨdi caꞌ 
yjudíojäyɨty. Jaduꞌn nduñɨch mɨɨd 
Dios ycɨxpɨ, co ngapxhuäcxyɨch je 
oybɨ tɨyꞌajt jaduꞌn nej Jesucristo 
yꞌoꞌcy mɨɨd jäy ajcxy ypocy 
ycɨxpɨ. Jaduꞌn Jesucristo ytuñ 
jɨgɨx jëbɨ Dios cöbɨgɨpy yɨ mayjäy 
caꞌpɨ yjudíojäyɨty huɨdi tɨ mɨbɨcy 
Jesucristo etz huɨdibɨ yɨ Espíritu 
Santo tɨ yajhuäch je jɨbɨcp ma ajcxy 
yjot yhuinmaꞌñ.

17
 Com Jesucristo ytɨyꞌajt yajpaatp 

ma ɨɨch njot nhuinmaꞌñ, paady 
ycɨxp ooy jotcujc nayjɨhuɨÿiijɨch co 
nduñɨch mɨɨd Dios ycɨxpɨ. 18

 Jada 
janchtɨy ɨɨch nyajmɨɨdmɨydacy 

miich ajcxy je mayꞌajt huɨdi Cristo 
tɨ tuñ co ngapxhuäcxɨch yɨꞌ yꞌayuc. 
Caꞌ nyajmɨɨdmɨydaaccɨxy huɨdi 
Cristo ytumyb mɨɨd jacpɨnjaty. 
Mɨɨd co ngapxhuäcxɨch Cristo 
yꞌayuc, e nañ mɨjhuinmaꞌñ 
ndumybɨch mɨɨd Cristo ymɨcꞌajt, 
paady mayjäy ycapxymɨdooyb 
Dios huɨdi caꞌp ajcxy yjudíojäyɨty. 
19

 Tɨ ngapxhuäcxyɨch tügꞌócɨy 
Cristo ytɨyꞌajt nej jëbɨ ajcxy 
yꞌalma ñïdzoocɨn paadɨp. Jɨm 
nyajtzondacyɨch Jerusalén, e 
tɨ nhuɨdijttäyɨch canaag agajp 
mabaad njaꞌtyɨch jɨm Ilirico 
ñaaxjot. E Dios yjɨhuɨꞌñ ymɨcꞌajt 
xypubejtɨch xypudɨgɨɨyɨch co 
ɨɨch mɨjhuinmaꞌñ nduñɨch, etz 
Dios ytɨyꞌajt nyéjcɨbɨch. 20

 Ooy 
nijotꞌatyɨch co ngapxhuäcxɨbyɨch 
Jesucristo ytɨyꞌajt ma anajty caꞌ pɨn 
jayɨjp capxhuäcxyñɨ. Ɨɨch ogaꞌn 
Jesucristo yꞌayuc jɨm nmɨnɨcxɨ ma 
yɨ jäy ajcxy huɨdi caꞌ anajty mɨdoy 
Jesucristo ytɨyꞌajt. Jaduꞌn nduuñɨch, 
jɨgɨx caꞌydɨ njɨjptɨgɨyɨÿɨch ma 
huingbɨ anajty jayɨjp tɨ capxhuäcxɨ 
Jesucristo ytɨyꞌajt. 21

 Com jaybety 
jaduꞌn ymiñ ma Dios ñecy, ma Dios 
jaduꞌn ymɨnaꞌñ:

Yɨ jäy ajcxy ymɨdohuaanɨp 
Cristo yꞌayuc huɨdibɨ caꞌnɨ 
anajty mɨdoogɨxy. Yɨ jäy ajcxy 
yhuinjɨhuɨḧuaamyb je Cristo 
ytɨyꞌajt huɨdibɨ caꞌnɨ anajty 
nejhuɨɨygɨxy co yjiijɨty je 
Cristo.

Pablo huinmay co ñɨcxaꞌñ jɨm Roma
22

 Com ooy ndzachcapxhuäcxɨch 
Cristo ytɨyꞌajt canaag agajp, paady 
caꞌ nyajnibadɨÿɨch nɨćxɨbyɨch 
ma miich ajcxy. 23

 Canaag 

jɨmɨjt ndzachnijotꞌatyɨch anajty 
nɨcxaꞌñɨch ma miich ajcxy. 
Ixtɨ chamnɨ tɨ nhuɨdijttäyɨch 
majaty anajty nhuɨdidaꞌñɨch. 
24

 Paady njɨjpꞌijxypɨch co jëbɨ 
nnaxɨḧuɨbɨch ma miich ajcxy 
co anajty nɨcxyɨch jɨm España 
ñaaxjot. Huäcxɨbaambɨch jɨm 
ma miich ajcxy jëbɨ hueenɨ ajcxy 
ngapxɨm nmɨydaacɨm. Nañ hueꞌ 
njɨjpꞌijxypɨch co xypubedaambɨch 
miich ajcxy mɨɨd nduꞌamgɨxpɨch. 
25

 Jayɨjp nnɨcxaꞌñɨch jɨm Jerusalén, 
chiinɨ nnɨcxaꞌñɨch ma miich ajcxy. 
Nmɨnɨcxaamybɨch jɨm Jerusalén 
hueenɨ meeñ huɨdibɨ nyegaamybɨch 
ma yɨ mɨbɨjcpɨdɨjc jɨm Jerusalén 
mɨɨd ayoobtɨjc ycɨxpɨ. 26

 Com yɨ 
mɨbɨjcpɨdɨjc ya Macedonia etz 
Acaya ñaaxjot tɨ ajcxy yhuinmaꞌñ 
pɨdaaccɨxy co ajcxy pubedaꞌñ yɨ 
ayoobtɨjc jɨm Jerusalén huɨdibɨ 
mɨjpɨdacp Jesucristo. 27

 Ooy ajcxy 
jotcujc ñayjɨhuɨÿii co ymɨgügtɨjc 
pubedaꞌñ jɨm Jerusalén. Paatɨp 
co pubedɨpy ajcxy, com ma yɨ 
judíojäy ajcxy, jɨm ajcxy tɨ paady 
Dios ytɨyꞌajt, paady paatɨp ajcxy 
huɨdi caꞌ yjudíojäyɨty co pubedɨpy 
yɨ judíojäy ajcxy. 28

 Co anajty 
tɨ nyajcɨd̈ɨgɨydaaygɨxy je meeñ 
huɨdibɨ yɨ mɨgügtɨjc ya Macedonia 
etz Acaya tɨ yajmujccɨxy mɨɨd 
je mɨbɨjcpɨdɨjc ycɨxpɨ huɨdibɨ 
yajpatp jɨm Jerusalén, huinꞌit 
nnɨcxaꞌñɨch jɨm España ñaaxjot. 
Nnaxɨḧuaambɨch ma miich ajcxy co 
anajty jɨm nnɨcxɨch. 29

 Nejhuɨɨybɨch 
co anajty jɨm naxɨÿɨch ma miich 
ajcxy, je Cristo xypubedɨpɨch je 
ymɨcꞌajt, e nyegɨpɨch Cristo ymɨcꞌajt 
ijxpejt etz nyajꞌixpɨgɨpyɨch miich 
ajcxy je Cristo ytɨyꞌajt.

30
 Miich ajcxy nmɨgügtɨjcɨch, com 

miich ajcxy mɨjpɨdaaccɨxyp ɨɨch ajt 
nHuindzɨn Jesucristo, e com miich 
ajcxy mɨɨd Dios yjɨhuɨꞌñ ymɨcꞌajt 
ma mꞌaa mjot, e nañ xychojcpɨch 
xyjɨhuɨɨybɨch, paady ycɨxp 
nbɨjctzooyɨch mayꞌajt, yajtügɨɨygɨxy 
mꞌayuc mhuinmaꞌñ mɨɨd ɨɨch, 
jëbɨ túꞌcɨy Dios nmɨbɨjctzoohuɨm 
mɨctägy mɨɨd ɨɨch ycɨxpɨ. 
31

 Mɨbɨjctzoogɨx Dios co huen 
xyñihuaꞌñɨch xycohuaꞌñɨch ma yɨ 
judíojäy ajcxy jɨm Judea naaxjot, 
huɨdibɨ xycaꞌixaambɨch co ajcxy caꞌ 
mɨjpɨdägy Jesús. Nañ mɨbɨjctzoogɨx 
Dios co yɨ mɨbɨjcpɨdɨjc jɨm 
Jerusalén cöbɨgɨpy ajcxy oy 
yajxon je pubejtɨn huɨdibɨ ɨɨch 
jɨm ngɨÿegaamy. 32

 Mɨbɨjctzoogɨx 
Dios co huen xypubedɨpy 
xypudɨgɨḧuɨbɨch, jëbɨ nɨćxɨbɨch 
ma miich ajcxy agujc jotcujc, caꞌ 
ti jotmay, pen Dios jaduꞌn tzojcp, 
etz nañ jëbɨ nhuäcxɨbɨpɨch jɨm 
ma miich ajcxy agujc jotcujc, e 
jɨm ɨɨch nhuinmaꞌñ nyajpocxɨp. 
33

 Mɨbɨjctzooybɨch Dios mɨɨd 
miich ajcxy ycɨxpɨ, je Dios huɨdibɨ 
jotcujcꞌajtɨn yejcp, co huen miich 
ajcxy xypubedɨpy xypudɨgɨḧuɨpy. 
Jaduꞌn jaduꞌn. Amén.

Capxpoocxɨn nidüg nidüg 
ma pɨnjaty yꞌixyꞌajtyp

16  Cham ɨɨch miich ajcxy 
nyajnïbɨjccɨxy, cöbɨjccɨxy 

je ajt nmɨgüg töxyjäy je Febe co 
anajty ñɨcxy ma miich ajcxy. Yɨꞌ jeꞌ 
nidügtɨ huɨdibɨ pubejtɨn tumb ma je 
mɨbɨjcpɨdɨjc jɨm Cencrea. 2 Mdunɨpy 
mayꞌajt mgöbɨgɨpy Febe mɨɨd ajt 
nHuindzɨn Jesús ycɨxpɨ. Com jaduꞌn 
ycopɨcyɨty co jäy huɨdibɨ mɨbɨjcp 

Jesucristo huen naymɨgügꞌájtɨgɨxy. 
Mbubedɨp mbudɨgɨḧuɨp jaduꞌn 
nej yɨꞌ jotmay mɨɨdɨty. Yɨ Febe 
tɨ ooy mayjäy pubety, e nañ tɨ 
xypubetyɨch.

3
 Nguejxypyɨch capxpoocxɨn 

ma jada necy mɨɨd yɨ Priscila etz 
Aquila huɨdibɨ ɨɨch anajty mɨɨd 
ooy oy nduñ co ngapxhuäcxyɨch 
Cristo ytɨyꞌajt. 4 Yɨ Priscila etz 
Aquila yojx ytooc ajcxy yjugyꞌajtɨn 
mɨɨd ɨɨch ycɨxpɨ, caꞌydɨ nꞌögyɨch. 
Nyajnajxypɨch jäygɨdaacɨn ma 
Dios mɨɨd yɨꞌ ajcxy ycɨxpɨ, co 
tɨ xypubetyɨch ajcxy. E nañ 
jaduꞌn tügꞌócɨy jäy ajcxy huɨdibɨ 
caꞌpɨ yjudíojäyɨty yajnajxcɨxy 
jäygɨdaacɨn ma Dios mɨɨd yɨꞌ ajcxy 
ycɨxpɨ. 5 Nguejxypɨch capxpoocxɨn 
nañ jaduꞌn ma jada necy mɨɨd 
yɨ mɨbɨjcpɨdɨjc ajcxy huɨdijaty 
naymujccɨp ma Priscila etz Aquila 
ajcxy ytɨjc. Etz nañ nguejxpyɨch 
capxpoocxɨn ma yɨ Epeneto huɨdibɨ 
ooy ndzocyɨch. Yɨꞌ jeꞌ tɨm jayɨjp 
huɨdibɨ mɨjpɨdaac Cristo jɨm Acaya 
ñaaxjot. 6 Etz nañ nguejxypɨch 
capxpoocxɨn ma María, yɨꞌ ooy tɨ 
ytuñ mɨɨd miich ajcxy mɨɨd Cristo 
ycɨxpɨ. 7 Etz nañ nguejxpyɨch 
capxpoocxɨn ma yɨ Andrónico 
etz Junias. Ɨɨch nꞌamɨgüg ajcxy 
huɨdibɨ tɨ ypujxtɨjc ɨñäy quipxy 
mɨɨd ɨɨch. Capxpaady ajcxy yꞌity 
mɨɨd yɨ apóstoltɨjc. Jacjayɨjp ajcxy 
mɨjpɨdacy Jesucristo caꞌydɨ ɨɨch.

8
 Etz nañ nguejxypɨch 

capxpoocxɨn ma yɨ Amplias, 
huɨdibɨ ooy yajxon mɨjpɨdägy 
ajt nHuindzɨn Jesucristo. 9

 Nañ 
nguejxypɨch capxpoocxɨn ma yɨ 
Urbano huɨdibɨ xymɨɨdtuñɨch 
co ɨɨch anajty ngapxhuäcxyɨch 

Jesucristo ytɨyꞌajt. Nañ jaduꞌn 
nguejxypɨch capxpoocxɨn ma 
yɨ Estaquis huɨdibɨ oy ndzocy 
njɨhuɨÿɨch. 10

 Nañ nguejxpyɨch 
capxpoocxɨn ma yɨ Apeles, 
huɨdibɨ ooy tɨyꞌajt tɨ yecy co yɨꞌ 
ymɨbɨjcpy Cristo tɨydudägy. Nañ 
nguejxypɨch capxpoocxɨn ma yɨ 
Aristóbulo etz jac pɨnjaty huɨdibɨ 
yajpatp ma yɨꞌ ytɨjc. 11

 Nañ 
nguejxypɨch capxpoocxɨn ma ɨɨch 
nꞌamɨgüg yɨ Herodión. Etz nañ 
nguejxypɨch capxpoocxɨn ma yɨ 
Narciso yjuugy ymɨgüg huɨdibɨ 
mɨjpɨdacp ɨɨch ajt nHuindzɨn 
Jesucristo. 12

 Nañ nguejxypɨch 
capxpoocxɨn ma yɨ Trifena etz 
Trifosa huɨdijaty tumb ma ajt 
nHuindzɨn Jesús ytung. Nañ 
nguejxypɨch capxpoocxɨn ma 
Pérsida, je mɨgüg huɨdi oy 
ndzocyɨch, etz nañ huɨdi ooy 
ytuñ ma ajt nHuindzɨn Jesucristo 
ytung. 13

 Nañ nguejxypɨch 
capxpoocxɨn ma yɨ Rufo, je 
huɨdibɨ yɨ mɨbɨjcpɨdɨjc ycömaayb. 
Nañ nguejxypɨch capxpoocxɨn 
ma yɨꞌ ytaj, com jaduꞌn njɨhuɨÿɨch 
jaduꞌn nej jɨhuɨÿ yɨꞌ ndajꞌadyiijɨch. 
14

 Nañ nguejxpyɨch capxpoocxɨn 
ma yɨ Asíncrito, yɨ Flegonte, yɨ 
Hermas, yɨ Patrobas, yɨ Hermes 
etz ñan tügꞌócɨy yɨ mɨbɨjcpɨdɨjc 
huɨdi jɨm yajpatp ma yɨꞌ ajcxy. 
15

 Nañ nguejxpyɨch capxpoocxɨn 
ma yɨ Filólogo, yɨ Julia, yɨ Nereo 
etz yɨꞌ yꞌuch töxyjäybɨ, yɨ Olimpas, 
etz nañ tügꞌócɨy yɨ mɨbɨjcpɨdɨjc 
huɨdibɨ yajpaatp jɨm ma yɨꞌ ajcxy.

16
 Naygapxpóocxɨgɨx xïc xon nidüg 

nidüg. Naygɨm̈ájtzɨgɨx miñ yxipy 
agujc jotcujc. Tügꞌócɨy huɨdibɨ 
mɨbɨjcp Jesucristo ma yɨ jacjaydyii 

cajp, yquejxyp ajcxy capxpoocxɨn 
ma miich ajcxy.

17
 Miich ajcxy mɨgügtɨjc, mayꞌajt 

nbɨjctzooybɨch naygüendꞌadɨꞌ ajcxy 
ma yɨ jäy ajcxy huɨdibɨ mɨmiimb 
ayuc caꞌpɨ ytɨyꞌajtɨty, huɨdibɨ 
nɨgoob yjäyyajtziptunaꞌñ yjäybɨjc-
huäcxaꞌñ, huɨdibɨ caꞌ ixaꞌñ yɨ Dios 
ytɨyꞌajt huɨdibɨ tɨ mꞌixpɨjccɨxy. 
Puuhuäctüd miich yɨꞌ ajcxy. 18

 Com 
yɨ jäy ajcxy huɨdibɨ ymɨgügtɨjc 
yajhuinmaꞌñydɨgooyb, caꞌ ajcxy 
tuñ Jesucristo ytung. Hueꞌ ajcxy 
yajꞌixpɨjcp huɨdi ycɨꞌmhuinmaꞌñ 
ycɨꞌmdzojcɨn. Jeꞌ ajcxy huinꞌɨɨ́nɨgɨxp 
je jäy ajcxy huɨdibɨ caꞌ mɨjcajee 
yꞌixpɨcyɨty. Yɨ ayuc huɨdibɨ 
ymɨhuɨdijtyp, jaduꞌn yajmɨdoy nej 
jɨhuɨÿ oy ytɨɨyɨty yjanchɨty, per 
caꞌ yɨꞌ yjanchɨty. 19

 Com mayjäy tɨ 
xyajmɨdooyɨch jaduꞌn nej miich 
ajcxy mgapxymɨdoy Jesucristo, 
paady jotcujc nayjɨhuɨÿiijɨch mɨɨd 
miich ajcxy ycɨxpɨ. Ndzojcypɨch co 
miich ajcxy mnejhuɨḧuɨpy huɨdibɨ 
oyhuinmaꞌñ jaydëbɨ mdúngɨxɨpy 
ajcxy etz caꞌ jɨbɨc-huinmaꞌñ 
mdúngɨxɨpy. 20

 Dios oyhuinmaꞌñ 
etz mɨcꞌajt tɨ xymooyɨm jëbɨ 
ndzɨnaayɨm mɨɨd ajt nmɨgügtɨjc 
agujc jotcujc, caꞌ ma tzip capxy. 
Tɨm huingon je xɨɨ je tiempo 
mɨna Dios yajcödɨgoyaꞌñ yɨ 
mujcuꞌ ymɨcꞌajt, e yɨꞌ xypubedɨp 
xypudɨgɨḧuɨp jëbɨ mmɨmadägɨpy 
yɨ caꞌoybɨ. Nmɨbɨjctzooybɨch Dios 
mɨɨd miich ajcxy ycɨxpɨ co ɨɨch ajt 
nHuindzɨn Jesucristo huen mayꞌajt 
oyꞌajt tuñ mɨɨd miich ajcxy jabom 
jabom.

21
 Je Timoteo huɨdibɨ tumb mɨɨd 

ɨɨch co ngapxhuäcxɨch Jesucristo 
ytɨyꞌajt xyajniguejxp ajcxy 

capxpoocxɨn. Nañ jaduꞌn Lucio, 
Jasón etz Sosípater ɨɨch nꞌamɨgüg 
ajcxy, xyajniguejxp capxpoocxɨn.

22
 Ɨɨch Tercio huɨdibɨ cojaayb 

Pablo yꞌayuc ma jada necy, nañ 
nguejxypɨch capxpoocxɨn ma 
miich ajcxy, com ɨɨch nañ jaduꞌn 
nyajpaadyɨch ma ajt nHuindzɨn 
Jesucristo.

23
 Nañ jaduꞌn Gayo xyajniguejxp 

capxpoocxɨn, yɨꞌ xyajjättacɨch. 
E nañ je jäy ajcxy huɨdibɨ 
mɨjpɨdacp Jesucristo huɨdibɨ 
ajcxy nayyöymujcɨp ma Gayo 
ytɨjc yquejxyp ajcxy capxpoocxɨn 
ma miich ajcxy. Erasto je cajp 
ytesorero etz ajt nmɨgüg huɨdibɨ 
yxɨɨ Cuarto, nañ xyajniguejxp ajcxy 
capxpoocxɨn.

24
 Nmɨbɨjctzooybɨch Dios mɨɨd 

miich ajcxy ycɨxpɨ jabom jabom co 
ɨɨch ajt nHuindzɨn Jesucristo huen 
mayꞌajt oyꞌajt tuñ ma miich ajcxy. 
Amén.

Je capxpoocxɨn ma yajꞌɨɨbaady 
yajcapxpaady Dios

25
 Tzoc cömayɨm Dios, tzoc 

ojadajtɨm, tzoc huinꞌɨɨhuim mɨɨd 
himnos. Dios mɨɨd ymɨcꞌajt jëbɨ 
xypubedɨpy xypudɨgɨḧuɨpy ajcxy, 
jaydëbɨ ajcxy tɨydudägy mmɨbɨgɨpy 
Jesucristo, caꞌydɨ mjotmetzcɨɨygɨxy. 
Tɨm jaduꞌn nej je oybɨ tɨyꞌajt huɨdibɨ 
ngapxhuäcxpɨch tɨm jaduꞌn nej je 
Jesucristo ytɨyꞌajt huɨdibɨ jacjadyii 
jäy ycapxhuäcxcɨxyp. Jada je tɨyꞌajt 
huɨdibɨ jecyꞌajty caꞌ pɨn huinjɨhuɨy 
huɨdibɨ Dios tɨ xyajnejhuɨɨyɨm. 
26

 Dios tɨ xyajhuinjɨhuɨɨyɨm nej 
yhuimbɨdzɨmy je ayuc huɨdibɨ je 
profetas ajcxy ycojay jecyꞌajty. 
Dios huɨdibɨ tzɨnaayb huinɨxɨɨ 

huinɨtiempo, aneꞌmb co huen 
yajcapxhuäcxy jada tɨyꞌajt oybɨ 
ma tügꞌócɨy naaxhuiñyjäy, jɨgɨx 
jëbɨ mayjäy mɨjpɨdägɨp etz 
capxymɨdoohuɨpy Dios.

27
 Mɨɨd co Jesucristo 

ooy mɨjhuinmaꞌñ tuñ mɨɨd 

ɨɨch ajt ycɨxpɨ, paady tzoc 
cömayɨm, tzoc ojadajtɨm 
etz tzoc huinꞌɨɨhuɨm mɨɨd 
himnos huinɨxɨɨ huinɨtiempo 
yɨ tügpajcpɨ Dios huɨdibɨ 
ñejhuɨydaayb tügꞌócɨy. Jaduꞌn 
ngapxcɨx́yɨch. Amén. 

1  1-2
 Ɨɨch Pablo, Dios jaduꞌn tzojcp 

co Jesucristo xyajnïbɨcyɨch co 
ngapxhuäcxɨbyɨch yɨꞌ yꞌayuc. Ɨɨch 
etz ajt nmɨgüg Sóstenes nijayɨɨybɨch 
miich ajcxy tügꞌócɨy huɨdibɨ jɨm 
Corinto huɨdibɨ mɨjpɨdacp Dios etz 
ñayyöymújcɨgɨxy jɨm mɨɨd Dios 
ycɨxpɨ. Nijayɨɨybɨch miich ajcxy 
huɨdibɨ Dios tɨ yajꞌahuimbijttäy 
tudägy mɨɨd Jesucristo co 
yꞌoꞌcy mɨɨd ajcxy mbocy 
ycɨxpɨ. Nijayɨɨybɨch miich ajcxy 
huɨdibɨ Dios tɨ huinꞌixy, jaydëbɨ 
mmɨɨdꞌidɨpy huädz jot huädz 
huinmaꞌñ. Nañ jaduꞌn nijayɨɨybɨch 
tügꞌócɨy je jäy huenymaꞌamyɨty 
huɨdibɨ Dios mɨbɨjctzoob ojadajtp 
mɨɨd ɨɨch ajt nHuindzɨn Jesucristo 
yxɨɨ. 3 Ndzojcypɨch co ɨɨch ajt nDios 
Teedy etz ajt nHuindzɨn Jesucristo 
oyꞌajt mayꞌajt tunɨpy mɨɨd miich 
ajcxy, etz xyajjotcugɨḧuɨpy ajcxy.

Oyꞌajt mɨɨd Cristo ycɨxpɨ
4

 Nyajnajxypɨch Dioscojuyip ma 
Dios jabom jabom mɨɨd miich ajcxy 
ycɨxpɨ, mɨɨd co Dios mayꞌajt oyꞌajt 
tɨ tuñ mɨɨd miich ajcxy ycɨxpɨ ma 
Jesucristo. 5 Co tɨ mmɨjpɨdaaccɨxy 

Jesucristo, oybɨ tɨ mbaatcɨxy ma 
tügꞌócɨy mdzɨnaayɨn mjugyꞌajtɨn. 
Mayꞌamy capxy ayuc oybɨ tɨ 
mbaatcɨxy, etz mayꞌamy huinmaꞌñ 
oybɨ tɨ mbaatcɨxy. 6 Ma miich 
ajcxy mdzɨnaayɨn mjugyꞌajtɨn 
etz mgapxy mꞌayuc ñiguëxɨg̈ɨpy 
Cristo ytɨyꞌajt etz ymɨcꞌajt. 7 Dios 
miich ajcxy tɨ xymöy tügꞌócɨy 
ymɨcꞌajt. Caꞌ ti myajtɨgoyꞌijtcɨxy 
ma mdzɨnaayɨn mjugyꞌajtɨn huɨdibɨ 
Dios ñiyejcpy, ma jeꞌ mꞌahuijxcɨxy 
co Dios yajniguëxɨg̈aꞌñ jadügꞌoc 
ya naaxhuiñ ajt nHuindzɨn 
Jesucristo. 8 Jesucristo miich ajcxy 
xyhuijtzꞌijtp tudägy, ixtɨ coonɨ 
ycɨxɨpy tɨgoyɨpy je naaxhuiñybɨ, e 
co anajty yɨꞌ tɨyduñ naaxhuiñyjäy 
ajcxy mɨɨd ypocy ycɨxpɨ, caꞌ 
miich ajcxy mbocycähuɨpy. 9 Dios 
yjatytɨmycuydunɨpy yɨꞌ yꞌayuc mɨɨd 
miich ajcxy, caꞌ xyꞌixmadzaangɨxy 
ni mɨna xɨɨ, com yɨꞌ tɨ xyhuinꞌijxcɨxy 
co mɨɨd mnaymɨgügꞌájtɨgɨxy yɨꞌ 
yꞌung, ɨɨch ajt nHuindzɨn Jesucristo.

Naybɨjc-huäcxɨɨ ma je mɨbɨjcpɨdɨjc
10

 Mɨgügtɨjc, ɨɨch miich ajcxy 
nmɨnucxtacyp mɨɨd Jesucristo 

yxɨɨ co tungɨxy mayꞌajt 
nayꞌayuc-huinjɨhuɨɨ́yɨgɨx, e caꞌ 
mnaybɨjc-huäcxɨgɨxy. Tzɨnaaygɨx 
xïc xon mɨɨd túꞌcɨy mjot mhuinmaꞌñ. 
11

 Miich ajcxy mɨgügtɨjc, tɨ je Cloé 
yꞌamɨgügtɨjc xyajnɨmäyɨch co ooy 
miich ajcxy mnaychipꞌíjxɨgɨxy, e caꞌ 
mnayꞌayuc-huinjɨhuɨɨ́yɨgɨxy. 12

 Mɨɨd 
jada ycɨxpɨ nmɨnaꞌñɨch co nijëjɨty 
miich ajcxy jaduꞌn mɨnaangɨxy: 

“Ɨɨch Pablo nmɨjnɨcxpejtpyɨch.” 
E nijëjɨty ymɨnaangɨxy: “Ɨɨch 
Apolos nmɨjnɨcxpejtpyɨch.” E 
nijëjɨty ymɨnaangɨxy: “Ɨɨch 
Pedro nmɨjnɨcxpejtpyɨch.” E 
nijëjɨty ymɨnaangɨxy: “Ɨɨch Cristo 
nmɨjnɨcxpejtpyɨch.” 13

 ¿Nej Cristo tɨ 
ñaybɨjc-huäcxyiijɨ? Caꞌ. ¿Nej Pablo 
yajcruudzpejtɨ mɨɨd miich ajcxy ycɨxpɨ? 
Caꞌ. ¿Nej tɨ miich ajcxy mnɨɨbejtcɨxy 
mɨɨd Pablo yxɨɨ? Caꞌ yjaduꞌnɨty. 
14

 Nyajnajxypɨch Dioscojuyip ma Dios 
co caꞌ jac ni pɨn ɨɨch tɨ ngayajnɨɨbety. 
Jëdaꞌajty tɨ nyajnɨɨbetyɨch Crispo etz 
Gayo. 15

 Jaduꞌn tɨ nduñɨch jeꞌgɨxpɨ co 
caꞌ huaad jäy ajcxy ymɨnaangɨxy co tɨ 
ajcxy ñɨɨbety mɨɨd Pablo yxɨɨ. 16

 Nañ 
jaduꞌn tɨ nyajnɨɨbetyɨch yɨ Estéfano 
mɨɨd yɨꞌ yjuugy ymɨgüg ajcxy. Jac ni jeꞌ 
caꞌ njäymechɨch pen tɨ nyajnɨɨbetyɨch. 
17

 Com Cristo caꞌ xyquejxyɨch 
jäy yajnɨɨbejtpɨ. Hueꞌ janchtɨy tɨ 
xyquexyɨch co ngapxhuäcxɨbɨch yɨꞌ 
yꞌayuc ytɨyꞌajt oybɨ. Caꞌ nyajtuñɨch 
ixpɨcytɨjc yꞌayuc yhuinmaꞌñ. Co ixyipy 
nyajtuñɨch ixpɨcytɨjc yꞌayuc yhuinmaꞌñ, 
naadɨgɨꞌ̈ajt ixyipy co Cristo yꞌoꞌcy ma yɨ 
cruudz mɨɨd ajt nbocy ycɨxpɨ.

Cristo ymɨɨd Dios ymɨcꞌajt etz 
yɨꞌ yꞌixpɨjcɨn etz ytɨyꞌajt

18
 Yɨ jäy ajcxy huɨdibɨ yꞌalma 

tɨgoyam, locɨ huinmaꞌñ yɨꞌ tijcɨxy 

co Cristo yꞌoꞌcy ma yɨ cruudz 
mɨɨd ajcxy ypocy ycɨxpɨ. Per ɨɨch 
ajt pɨnjaty yꞌalma nïdzögam, hueꞌ 
mɨnaanɨm co jada ayuc tɨyꞌajt 
mɨɨd Cristo ycɨxpɨ, ymɨɨd yɨꞌ Dios 
ymɨcꞌajt. 19

 Com jaybety jaduꞌn ma 
Dios ñecy, ma Dios jaduꞌn ymɨnaꞌñ:

Nyajtɨgoyaamybɨch yɨ ixpɨcytɨjc 
yꞌayuc yhuinmaꞌñ.

Njɨbɨjcɨbɨch yɨ 
cohuinmaꞌñyjäydɨjc ajcxy 
yhuinmaꞌñ.

20
 ¿Ti mɨcꞌajt ymɨɨd yɨ 

cohuinmaꞌñyjäydɨjc ajcxy? ¿Ti 
mɨcꞌajt ymɨɨd yɨ ixpɨcytɨjc? ¿Ti 
mɨcꞌajt ymɨɨd yɨ huɨdibɨ ajcxy 
nayꞌixquipxɨp mɨɨd ixpɨjcɨn? Caꞌ 
ti mɨcꞌajt mɨɨdɨty yɨꞌ ajcxy, com 
Dios tɨ yajꞌahuimbity yɨ naaxhuiñ 
yꞌixpɨjcɨn tzuu huinmaꞌñ locɨ 
huinmaꞌñ. 21

 Com Dios jaduꞌn tɨ 
tzocy co jäy ajcxy caꞌ padaangɨxy 
Dios ytɨyꞌajt ma yɨ naaxhuiñjäy 
ajcxy yꞌixpɨjcɨn. Dios yjäygɨdacpy 
co jëbɨ jäy ajcxy yꞌalma ñïdzögɨpy 
co ajcxy mɨbɨgɨpy je Dios yꞌayuc 
huɨdibɨ ngapxhuäcxypɨch. Je Dios 
yꞌayuc ytɨyꞌajt huɨdibɨ ɨɨch ajcxy 
ngapxhuäcxpy, yɨꞌ yɨ naaxhuiñyjäy 
ajcxy huinjɨhuɨɨygɨxyp nej tzuu 
huinmaꞌñ locɨ huinmaꞌñ.

22
 Yɨ judíojäy ajcxy ooy 

tzachtzojccɨxy co Dios tunɨpy 
ijxpejt mɨjhuinmaꞌñybɨ. Yɨ griego 
jäy yꞌixtaaygɨxyp ayuc huinmaꞌñ 
etz huenhuɨdiibɨty ixpɨjcɨn. 23

 Ɨɨch 
ajcxy ngapxhuäcxɨch co Cristo 
yꞌoꞌcy ma yɨ cruudz mɨɨd jäy ajcxy 
ypocy ycɨxpɨ. Yɨ maybɨ judíojäy 
ajcxy caꞌ mɨjpɨdägaangɨxy caꞌ 
cöbɨgaangɨxy ɨɨch ajcxy nꞌayuc. 
Etz yɨ maybɨ jäy ajcxy huɨdibɨ 
caꞌp yjudíojäyɨty, hueꞌ tijcɨxy co 

tzuu huinmaꞌñ locɨ huinmaꞌñ ɨɨch 
ajcxy nꞌayuc. 24

 Per yɨ jäy ajcxy 
huɨdibɨ Dios tɨ yhuinꞌíjxɨgɨxy, huen 
yjudíojäyɨty, o huen ycajudíojäyɨty, 
hueꞌ ajcxy tijcɨxy co je Cristo ymɨɨd 
anajty Dios ymɨcꞌajt etz ymɨɨd 
anajty Dios yꞌayuc ytɨyꞌajt. 25

 Co 
ixpɨcytɨjc tijcɨxy co Dios ytung, 
tzuu huinmaꞌñ locɨ huinmaꞌñ jeꞌ, 
nïgɨ jacꞌoyhuinmaꞌñ yɨꞌ huɨdibɨ Dios 
tumyb, caꞌydɨ huɨdibɨ jäy ajcxy 
ytumyb. Co ixpɨcytɨjc ymɨnaangɨxy 
co Dios caꞌ ymɨcꞌajt mɨɨdɨty, nïgɨ 
jacmɨcꞌajt mɨɨd yɨꞌ, caꞌydɨ huɨdi jäy 
ajcxy ymɨɨd.

26
 Mɨgügtɨjc ajcxy, huinmay 

miich ajcxy jaduꞌn nej Dios tɨ 
xyhuinꞌijxcɨxy. Ni may miich ajcxy 
huɨdibɨ caꞌ yꞌixpɨcyɨty, tɨm nihueenɨ 
huɨdibɨ ixpɨcyɨp ma miich ajcxy. 
Ni may miich ajcxy huɨdibɨ caꞌ ti 
mɨcꞌajt, caꞌ ti aneꞌmɨn mɨɨdɨty. Ni 
hueeñ miich ajcxy huɨdibɨ mɨcꞌajt 
mɨɨd etz aneꞌmɨn mɨɨd. Ni may 
miich ajcxy huɨdibɨ oyñipɨnjäyɨty. 
Ni hueenɨ miich ajcxy huɨdibɨ 
yꞌap yteedy reyꞌajtp. 27

 Per Dios 
tɨ huinꞌixy yɨ jäy ajcxy huɨdibɨ caꞌ 
yꞌixpɨcyɨty co jaduꞌn yajtzoꞌydunaꞌñ 
yɨ ixpɨcyjäy yɨ cohuinmaꞌñjäy. Dios 
tɨ huinꞌixy yɨ jäy ajcxy huɨdibɨ caꞌ 
ti mɨcꞌajt mɨɨdɨty, mɨɨd co jaduꞌn 
yajtzoꞌydunaꞌñ yɨ jäy ajcxy huɨdibɨ 
mɨcꞌajt mɨɨd, aneꞌmɨn mɨɨd. 28

 Dios 
tɨ huinꞌixy huɨdibɨ jäy ajcxy caꞌ 
mɨjꞌijx mɨjpɨdaaccɨxy, huɨdibɨ jäy 
ajcxy ytijpy co caꞌ yꞌoyɨty. Dios 
jaduꞌn tuuñ co yajcödɨgoyaꞌñ yɨ 
huɨdibɨ jäy ajcxy mɨjꞌijxp mɨjpɨdacp, 
je huɨdibɨ jäy ajcxy ytijpy co yꞌoyɨty. 
29

 Jaduꞌn Dios ytuñ co caꞌ tzocy 
co ni pɨnjäy caꞌ ñaygömayɨɨyb 
cɨꞌm ma yɨꞌ yhuinduu. 30

 Per Dios 

cɨꞌm yajꞌoyɨɨy nej jëbɨ miich ajcxy 
myajpatcɨxy mɨɨd Cristo Jesús. 
Dios cɨꞌm yajꞌoyɨɨy nej jëbɨ ajt 
nbaatɨm ixpɨjcɨn ma Cristo. Nañ 
jaduꞌn yajꞌoyɨɨy nej jëbɨ Cristo 
xyajꞌahuimbijtɨm tudägy, jaydëbɨ 
Dios xycöbɨjcɨm nej tudägy jäy. 
Nañ jaduꞌn Dios yajꞌoyɨɨy nej jëbɨ 
huaad nbaatɨm ajt nhuädzjot 
nhuädzhuinmaꞌñ ma Cristo. Nañ 
jaduꞌn Dios yajꞌoyɨɨy nej jëbɨ 
Cristo xyñihuaanɨm ajt nꞌalma etz 
njugyꞌajtɨn. 31

 Paady ycɨxpɨ jaybety 
ymiñ ma Dios ñecy, ma jaduꞌn 
ymɨnaꞌñ: “Pɨnjaty naygömayaanɨp 
cɨꞌm, huen naygömayii mɨɨd co 
mɨbɨcy ajt nHuindzɨn Dios.”

Je yꞌayuc ytɨyꞌajt, je Cristo 
huɨdibɨ cruudzpejt

2  Per co nꞌoyɨch ma miich ajcxy 
jayhuin, ngapxhuäcxyɨch 

anajty Dios yꞌayuc ytɨyꞌajt, oyꞌamy 
nyajꞌixpɨjcyɨch, caꞌ nyajtuñɨch 
ixpɨcyjäy ajcxy yꞌayuc, etz 
nañ jaduꞌn caꞌ nyajtuñɨch 
tzipjatypɨ ayuc. 2 Co jɨm nꞌijtyɨch 
ma miich ajcxy jayhuin, chi 
nhuinmaꞌñybɨdacyɨch co 
caꞌ jac ti ayuc ti huinmaꞌñ 
nyajmɨɨdmɨydägaangɨxy, jëꞌyɨ 
janchtɨy nyajmɨɨdmɨydägaangɨxy 
Jesucristo etz jaduꞌn nej jeꞌ 
yajcruudzpejtɨ mɨɨd jäy ajcxy 
ypocy ycɨxpɨ. 3 Co jɨm ɨɨch anajty 
nyajpaadyɨch ma miich ajcxy, chi 
ooy yung naxy naybɨdaacɨch, 
ooy ndzɨgɨɨy njɨhuɨɨyɨch. 4 E co 
nmɨɨdmɨydaacyɨch miich ajcxy, 
co ngapxhuäcxyɨch Dios ytɨyꞌajt 
ma miich ajcxy, caꞌpɨ ɨɨch miich 
ajcxy nyajmɨbɨcy mɨɨd ixpɨcytɨjc 
yꞌayuc mɨɨd tzipjatypɨ ayuc. Je 

Espíritu Santo xypubejtpɨch anajty 
co ajcxy nyajꞌijxy Dios ymɨcꞌajt, e 
paady ycɨxpɨ tɨ ajcxy mmɨbɨjccɨxy 
Dios yꞌayuc. 5 Jaduꞌn je Espíritu 
Santo xypubetyɨch anajty, jɨgɨx 
miich ajcxy mɨjpɨdägɨpy Dios, caꞌ 
nmɨnaanɨm mɨɨd co tɨ mmɨdoogɨxy 
oyjatypɨ ayuc huɨdibɨ jäy ajcxy tɨ 
cojy tɨ macxy. Tɨ mmɨjpɨdaaccɨxy 
Dios com tɨ mꞌijxcɨxy tɨ 
mjɨhuɨɨygɨxy Dios ymɨcꞌajt.

Dios xyajnejhuɨɨyɨm yɨꞌ ytɨyꞌajt 
mɨɨd yꞌEspíritu Santo

6
 Oy co tɨ nyajmɨbɨcyɨch 

miich ajcxy mɨɨd ayuc huɨdibɨ 
caꞌ chipjatyɨty, per nañ jaduꞌn 
nyajꞌixpɨcyɨch oyjatypɨ ayuc 
tzipjatypɨ ayuc yɨ mɨbɨjcpɨdɨjc ajcxy 
tɨɨbɨ yhuinmaꞌñ ymiinnɨ ymejchnɨ. 
Tɨgachjaty ɨɨch nꞌayuc ndɨyꞌajt e caꞌ 
ñaybadyii mɨɨd naaxhuiñyjäy ajcxy 
yꞌayuc ytɨyꞌajt huɨdibɨ caꞌ mɨbɨjccɨxy 
huɨdibɨ tzɨnaayb jugyꞌajtp 
jadachambɨ xɨɨ jadachambɨ tiempo. 
Ɨɨch nꞌayuc ndɨyꞌajt caꞌ ñaybadyii 
mɨɨd je jäy ajcxy yꞌayuc ytɨyꞌajt 
huɨdibɨ aneꞌmb ya naaxhuiñ, yɨ 
jaduꞌmbɨ jäy yɨꞌ ajcxy yjugyꞌajtɨn 
cɨxamb tɨgoyamb tüccɨꞌ́yɨ. 7 Ɨɨch 
ajcxy nyajꞌixpɨjcpy Dios yꞌayuc 
ytɨyꞌajt huɨdibɨ caꞌ ni pɨn jecyꞌajty 
nejhuɨy huinjɨhuɨy, je ayuc tɨyꞌajt 
huɨdibɨ Dios ymɨɨd coyüch, je ayuc 
tɨyꞌajt huɨdibɨ Dios tɨ cojy tɨ macxy 
jecyꞌajty caꞌnɨ anajty naaxhuiñybɨ 
chondacy. Dios ycoj ymacx jada 
ayuc, jaydëbɨ ajt nꞌalma ñïdzoocɨm 
huinɨxɨɨ huinɨtiempo. 8 Ni tüg 
mɨjꞌaneꞌmbɨ huɨdibɨ tzɨnaayb 
jadachambɨ xɨɨ jadachambɨ tiempo, 
caꞌ huinjɨhuɨÿ jada ayuc. Co 
ixyipy ajcxy huinjɨhuɨÿ, caꞌ ajcxy 

cayajcruudzpejty je Huindzɨn 
Dios yꞌung, je huɨdibɨ mɨɨd Dios 
yꞌoyꞌajtɨn ymɨjꞌajtɨn. 9 Com caꞌ ajcxy 
huinjɨhuɨÿ Dios yꞌayuc, paady 
ycɨxpɨ jaybety ymiñ ma Dios ñecy, 
ma jaduꞌn ymɨnaꞌñ:

Ni tüg jäy caꞌ ixy, ni tüg jäy 
caꞌ mɨdoy, ni tüg jäy caꞌ 
yhuinmaꞌñybaady jaduꞌn nej 
Dios niꞌixɨÿ mɨɨdɨty mɨɨd je 
jäy ajcxy ycɨxpɨ huɨdibɨ yɨꞌ 
mɨjpɨdaacɨp yajmɨjꞌajtɨp.

10
 Mɨɨd co nmɨjpɨdaacɨm Dios, 

paady ycɨxpɨ Dios yajꞌoyɨɨy nej jëbɨ 
je Espíritu Santo xyajnejhuɨɨyɨm 
yɨꞌ ytɨyꞌajt. E je Espíritu Santo 
yhuinjɨhuɨydaayb ñejjɨhuɨydaayb 
tügꞌócɨy, ixtɨ yhuinjɨhuɨydaayb nej 
Dios yhuinmaꞌñ tɨ pɨdägy co tunaꞌñ, 
je huɨdibɨ caꞌ pɨn nejhuɨÿ.

11
 Caꞌ pɨnjäy jëbɨ huinjɨhuɨÿ nej 

jadügpɨ jäy yjot yhuinmaꞌñ mɨɨdɨty. 
Je jäy ycɨꞌmhuinmaꞌñ jëbɨ huinjɨhuɨÿ 
nej jeꞌ ycɨꞌmjot ycɨꞌmhuinmaꞌñ 
mɨɨdɨty, caꞌ jac pɨn. Nañ jaduꞌn 
caꞌ jac pɨn jëbɨ huinjɨhuɨÿ nej 
Dios yjot yhuinmaꞌñ mɨɨdɨty. Dios 
ycɨꞌmjɨhuɨꞌñ huinjɨhuɨɨyb nej Dios 
yjot yhuinmaꞌñ mɨɨdɨty. 12

 Dios 
caꞌ xyajꞌadɨgɨɨyɨm xyajjottɨgɨɨyɨm 
huingjäy yjɨhuɨꞌñ ymɨcꞌajt. Hueꞌ 
Dios xyajꞌadɨgɨɨyɨm xyajjottɨgɨɨyɨm 
yɨꞌ ycɨꞌmjɨhuɨꞌñ ycɨꞌmmɨcꞌajt, paady 
ycɨxp jëbɨ nhuinjɨhuɨɨyɨm tügꞌócɨy 
huɨdibɨ tɨ xymooyɨm. 13

 Ɨɨch 
ajcxy nyajmɨɨdmɨydacpy miich 
ajcxy je ayuc tɨyꞌajt huɨdibɨ je 
Espíritu Santo xyajꞌixpɨj́ccɨxyɨch. 
E caꞌ nyajmɨɨdmɨydaaccɨxy je 
tɨyꞌajt huɨdibɨ tɨ nꞌixpɨcyɨch ya 
naaxhuiñ huɨdibɨ jäy ajcxy tɨ cojy 
tɨ macxy. Nyajꞌixpɨjccɨxy Dios 
yꞌayuc ytɨyꞌajt huɨdibɨ je Espíritu 

Santo xyajnejhuɨɨyɨch. Ɨɨch tɨ 
nyajꞌixpɨcyɨch yɨꞌ ajcxy huɨdibɨ mɨɨd 
Dios yjɨhuɨꞌñ ymɨcꞌajt ma yꞌaa yjot.

14
 Pɨnjaty caꞌ mɨɨdɨty Dios 

yjɨhuɨꞌñ ymɨcꞌajt, caꞌ yɨꞌ cöbɨgaꞌñ 
je tɨyꞌajt huɨdibɨ je Espíritu Santo 
xyajnejhuɨɨyɨm. Com yɨꞌ ajcxy 
ytijp co jada tɨyꞌajt tzuu huinmaꞌñ 
locɨ huinmaꞌñ yɨꞌ. Nañ ni caꞌ ajcxy 
Dios ytɨyꞌajt huinjɨhuɨɨyɨ, com 
caꞌ ajcxy mɨɨdɨty Dios yjɨhuɨꞌñ 
ymɨcꞌajt huɨɨdibɨ yajnejhuɨɨyb 
Dios ytɨyꞌajt. 15

 Je jäy huɨdibɨ 
ymɨɨdꞌajtɨpy Dios yjɨhuɨꞌñ ymɨcꞌajt, 
yɨꞌ jëbɨ yajcɨÿöy yajtecyyöy tügꞌócɨy 
pɨnjaty yjot yhuinmaꞌñ. Per 
caꞌ yɨꞌ huaad pɨnjaty yajcɨÿöyii 
yajtecyyöyii yjot yhuinmaꞌñ. 16

 Com 
jaduꞌn Dios ymɨnaꞌñ ma ñecy: 

“¿Pɨn jäy huinjɨhuɨɨyb nej Dios 
yhuinmaꞌñymɨɨdɨty? Caꞌ ni pɨn. ¿Pɨn 
jäy huaad Dios yajꞌixpɨcy? Caꞌ ni 
pɨn.” Oy caꞌ pɨn huinjɨhuɨÿ jecyꞌajty 
nej Dios yhuinmaꞌñymɨɨdɨty, 
jadachambɨ ɨɨch ajt nhuinjɨhuɨɨyɨm 
nej Cristo yhuinmaꞌñymɨɨdɨty.

Je huɨdibɨ ajcxy mɨbɨjcp 
ytungɨxy ma Dios

3  Mɨgügtɨjc ajcxy, co tɨ 
nꞌoyɨch ma miich ajcxy, chi 

nmɨɨdmɨydaaccɨxy jaduꞌn nej jɨhuɨÿ 
miich ajcxy mhuinmaꞌñymɨɨdɨty 
nej naaxhuiñyjäy ajcxy 
yhuinmaꞌñymɨɨdɨty huɨdibɨ caꞌ 
ymɨbɨjccɨxy. E caꞌ anajty miich 
ajcxy mɨɨdɨty je mhuinmaꞌñ 
huɨdibɨ je Espíritu Santo yejcpy. 
Miich ajcxy mmɨbɨjcɨn ma Cristo 
jaduꞌn yɨꞌ nipaady nej maꞌxungdɨjc 
ymɨbɨjcɨn. 2 Tɨ nyajꞌixpɨjccɨxy 
Dios yꞌayuc huɨdibɨ caꞌ jëbɨ 
tzip mhuinjɨhuɨɨygɨxy. Jaduꞌn 

nipaady nej jäy ajcxy yajꞌügy 
leche yɨ maꞌxungdɨjc, mɨɨd co 
cacöbɨgaꞌñ caayɨn uucɨn huɨdibɨ 
jemxy cɨdacp ma yjot. Caꞌ miich 
ajcxy anajty tɨ mnayñiꞌixɨɨ́yɨgɨxy 
ma mjot mhuinmaꞌñ nej jëbɨ 
mhuinjɨhuɨɨygɨxy Dios yꞌayuc 
yɨ tzipjatypɨ. Chambaadnɨ 
caꞌ mnayñiꞌixɨÿiinɨ ajcxy ma 
mjot mhuinmaꞌñ nej jëbɨ 
mhuinjɨhuɨɨygɨxy yɨ tzipjatypɨ 
ayuc. 3 Chambaadnɨ miich ajcxy 
myajtuñ mjot mhuinmaꞌñ jaduꞌn 
nej naaxhuiñjäy ajcxy mɨɨdɨty 
huinmaꞌñ caꞌpɨ ymɨbɨjccɨxy, 
chambaad mmɨꞌijxtɨnaaygɨx 
yɨ mɨgügtɨjc, chambaad 
mnaychipꞌíjxɨgɨx naybɨjc-huäcxɨgɨx. 
Jaduꞌn mꞌɨdɨɨtzcɨxy nej jacjadyii 
jäy ajcxy yꞌɨdɨɨtzcɨxy huɨdibɨ 
caꞌ ymɨbɨjccɨxy. 4 Com nijëjɨty 
miich ajcxy mɨnaangɨxy: “Ɨɨch 
naygomajtzɨp ma Pablo.” Etz nijëjɨty 
mɨnaangɨxy: “Ɨɨch naygomajtzɨp 
ma Apolos.” Jada je tɨyꞌajt co caꞌ 
mnayꞌayuc-huinjɨhuɨɨ́yɨgɨxy tɨm 
jaduꞌn nej jäy ajcxy caꞌ nayꞌayuc-
huinjɨhuɨɨ́yɨgɨxy huɨdibɨ caꞌ mɨɨdɨty 
Dios yjɨhuɨꞌñ ymɨcꞌajt.

5
 ¿Pɨn jeꞌ je Apolos? ¿Pɨn jeꞌ je 

Pablo? Ɨɨch Pablo etz Apolos nimetz 
ajcxy nduñ ma Dios ytung, e ɨɨch 
miich ajcxy nyajmɨbɨjccɨxy Cristo. 
Ɨɨch ajcxy nduñ nidüg nidüg je 
tung huɨdibɨ Dios xymooyɨch. 
6

 Ɨɨch jayɨjpꞌaty miich ajcxy tɨ 
nyajꞌixpɨcyɨch, e Apolos jacꞌaxam. 
Jaduꞌn miich ajcxy nipaady nej 
tüg moc cam huɨdibɨ ɨɨch tɨ nnïpy, 
e Apolos jacꞌaxam tɨ pɨdägy nɨɨ. 
Per Dios tɨ yajyeegy je moc. 7 Caꞌ 
ytimyñejɨty pɨn tɨ yñïpy, e pɨn 
tɨ pɨdägy je nɨɨ. Dios yɨꞌ tügpajc 

copɨcyɨp. Com yɨꞌ yajyeecp je moc. 
8

 Yɨꞌ huɨdibɨ niip etz yɨꞌ huɨdibɨ 
nɨɨ pɨdacp, quipxyjaty ajcxy. Dios 
yegamb je oyꞌajt ma nidüg nidüg 
jaduꞌn nej anajty tɨ ytungɨxy. 9 Com 
ɨɨch etz Apolos naymɨgügꞌájtɨbɨch 
ajcxy ma Dios ytung. Jaduꞌn miich 
ajcxy nipaady nej Dios ycam 
huɨdibɨ Apolos tɨ tuñ etz huɨdibɨ 
ɨɨch tɨ nduñ.

Nañ jaduꞌn miich ajcxy nipaady 
nej tüg tɨjc huɨdibɨ Dios ycojpy. 
10

 Dios tɨ xyajnïbɨcyɨch yɨꞌ ytung 
ndunɨpyɨch. Tɨ nyajꞌixpɨcyɨch 
miich ajcxy Dios yꞌayuc ytɨyꞌajt. 
Jaduꞌn ɨɨch nipaady nej tüg pojtzpɨ 
oybɨ huɨdibɨ tɨ yajtzondägy je 
tzaadɨjc poch. Chi huingjäy 
xyjacyajꞌixpɨjccɨxy. Jaduꞌn yɨꞌ 
nipaady nej huingbɨ pojtzpɨ huɨdibɨ 
je tzaadɨjc poch jacjɨjppodzɨɨyb. 
Copɨcy co nidüg nidüg huɨdibɨ 
yajꞌixpɨjcp Dios ytɨyꞌajt yajxon 
yajꞌixpɨj́ccɨxɨpy. 11

 Dios tɨ pɨdägy 
Jesucristo tügpajc huɨdibɨ huaad 
nmɨbɨjcɨm, e caꞌ huaad pɨdacy 
huingbɨ. Jaduꞌn Jesucristo nipaady 
nej tüg tɨjcpoch chondägy. 12

 Co 
pɨnjaty yajꞌixpɨcy Dios yꞌayuc 
ytɨyꞌajt tɨydudägy, chi jaduꞌn 
nipaady nej jɨhuɨÿ pɨnjaty tɨjcpojtzp 
mɨɨd orɨ, mɨɨd plata etz mɨɨd tzaa 
oyjatypɨ. Pɨnjaty caꞌ yajꞌixpɨcy 
yajxon Dios ytɨyꞌajt, jaduꞌn nipaady 
nej jɨhuɨÿ pɨnjaty tɨjcpojtzp mɨɨd 
quipy, mɨɨd mɨy, etz mɨɨd mocꞌaay. 
13

 Jiinɨ co anajty xɨɨ tiempo paady 
mɨna Cristo tɨydunaꞌñ yɨꞌ yjäy 
huinꞌit ñiguëxɨg̈ɨpy nej Dios 
ytumbɨ ajcxy tɨ ytungɨxy co tɨ 
yajꞌixpɨjccɨxy. Niguëxɨg̈ɨp pen oy 
tɨ yajꞌixpɨjccɨxy Dios ytɨyꞌajt, o 
pen caꞌ oy tɨ yajꞌixpɨjccɨxy. Jaduꞌn 

nipaady nej Dios jɨɨn pɨdägy ma 
je tɨjc, e je quipy, je mɨy, etz je 
mocꞌaay tɨgoydähuɨpy ma je jɨɨn. 
Etz je orɨ, plata etz tzaa oyjatypɨ caꞌ 
ytɨgoydähuɨpy mɨɨd je jɨɨn. 14

 Penɨ 
oy yajxon pɨnjaty tɨ yajꞌixpɨcy Dios 
ytɨyꞌajt, chi Cristo premio möhuaꞌñ 
jada jäy co ooy yajxon tɨ yajꞌixpɨcy. 
E jaduꞌn yɨꞌ ytung nipaadɨp nej je 
orɨ, plata, etz tzaaꞌoyjatypɨ huɨdibɨ 
caꞌ ytɨgooy ma je jɨɨn. 15

 Pen je Dios 
ytumbɨ caꞌ oy yajxon tɨ yajꞌixpɨcy 
Dios yꞌayuc ytɨyꞌajt, chi caꞌ premio 
padaꞌñ. Jaduꞌn yɨꞌ ytung nipaadɨp 
nej je quipy, je mɨy, etz je mocꞌaay 
huɨdibɨ tɨ ytɨgoy ma je jɨɨn. Jaduꞌn 
nipaadɨp mɨɨd jada jäy nej jɨhuɨÿ tɨ 
ñaxy jɨɨnjoty, e tɨ ytɨgoydäy ma je 
jɨɨn tijaty ymɨɨd, jeꞌyɨ yjugyꞌajtɨn tɨ 
yajtzögy.

16
 ¿Nej caꞌ mnejhuɨɨygɨxy? Pen 

Dios yjɨhuɨꞌñ ymɨcꞌajt yajpat ma 
miich ajcxy, jaduꞌn nipaady nej 
jɨhuɨÿ Dios cɨꞌm tɨ chɨnaydacpɨcy 
ma miich ajcxy, nej jɨhuɨÿ miich 
ajcxy Dios xytɨjcꞌadyii. 17

 Pen ji 
pɨnjaty huɨdibɨ yajhuindɨgoy Dios 
chɨnaydac, huinꞌit Dios yajtɨgoyaꞌñ 
jada jäy. Yɨ Dios chɨnaydac 
huädzꞌit amayꞌit yɨꞌ, com Dios tɨ 
chɨnaydacpɨcy ma miich ajcxy 
huɨdibɨ mɨbɨjccɨxp.

18
 Ix mnayhuinꞌɨɨ́nɨgɨx cɨꞌm. Pen 

nidügtɨ miich ajcxy mnaydijyii 
co oy ixpɨcyɨty ma naaxhuiñyjäy 
yꞌixpɨjcɨn, copɨcy jäydɨgoyɨpy 
yɨꞌ yꞌixpɨjcɨn, jɨgɨx ixpɨgɨpy 
Dios ytɨyꞌajt. 19

 Yɨ naaxhuiñyjäy 
yꞌixpɨjcɨn jaduꞌn nipaady 
mɨɨd Dios nej tzuu huinmaꞌñ 
locɨ huinmaꞌñ. Paady jaduꞌn 
yjaybetyɨty ma Dios ñecy ma jaduꞌn 
ymɨnaꞌñ: “Dios yajpocycähuɨp yɨ 

ixpɨcytɨjc mɨɨd ycɨꞌmꞌayuc mɨɨd 
co chachnaygömayii.” 20

 E jaduꞌn 
yjaybetyɨty jadügꞌit ma Dios 
ñecy ma jaduꞌn ymɨnaꞌñ: “Je 
Huindzɨn Dios ñejhuɨɨyb co yɨ 
ixpɨcytɨjc yꞌayuc yhuinmaꞌñ caꞌ 
choobaady.” 21

 Ni pɨn caꞌ huaad 
amɨj agɨx ñayjɨhuɨÿii, mɨɨd co 
mɨjnɨcxpety oyñipɨn yꞌayuc. Miich 
ajcxy mɨɨdꞌajttaayb tügꞌócɨy tijaty. 
22

 Miich ajcxy mɨɨdꞌajtpy Pablo, 
Apolos etz Pedro. Nañ jaduꞌn miich 
ajcxy mɨɨdꞌajtpy je naaxhuiñybɨ, je 
tzajp, je jugyꞌajtɨn, je oꞌcɨn, je xɨɨ 
je tiempo huɨdibɨ ji yajpatp, etz 
huɨdibɨ mim cɨdaacp. 23

 Je Cristo 
mɨɨdꞌajtpy miich jeꞌ ajcxy cɨꞌ̈am etz 
Dios ymɨɨdꞌajtpy Cristo cɨꞌ̈am.

Je apóstoles ajcxy ytung

4  Jëbɨ jaduꞌn co ɨɨch etz Apolos, 
ɨɨch miich ajcxy xytijcɨxy 

Cristo ytumbɨ huɨdibɨ Dios tɨ 
xyajnïbɨj́ccɨxyɨch, nyajꞌixpɨj́ccɨxyɨch 
etz nguendꞌájtcɨxyɨch yɨꞌ yꞌayuc 
ytɨyꞌajt huɨdibɨ jecyꞌajty caꞌ pɨn 
nejhuɨy huinjɨhuɨy. 2 Pɨnjaty 
cuendꞌajtp huingjäy yjeꞌ, copɨcy 
tɨydudägy ytunɨpy, jaydëbɨ yɨꞌ 
yhuindzɨn yjäygɨdägɨɨyb yɨꞌ ytung. 
3

 Per caꞌ ooy nduñɨch cuendɨ co 
miich ajcxy xyajcɨÿöy xyajtecyyöyɨ 
ɨɨch nbocy. Nañ jaduꞌn caꞌ ooy 
nduñɨch cuendɨ co ixyipy tüg 
juez yajcɨÿöy yajtecyyöyɨ ɨɨch 
nbocy. Nañ jaduꞌn caꞌ nyajcɨÿöyɨch 
nyajtecyöyɨch ngɨꞌmbocyɨch. 4 Caꞌ 
nayjɨhuɨÿiijɨch co nmɨdundɨgooyɨch 
miich ajcxy. Caꞌ jaduꞌn nmɨnaꞌñɨch 
co caꞌ ma ndundɨgooyɨch. Hueꞌ 
ajt nHuindzɨn Jesucristo yɨꞌ jeꞌ 
xyajcɨÿöyɨp xyajtecyyöyɨp ɨɨch 
nbocy, caꞌ jac pɨnjaty. 5 Paady 

ycɨxpɨ ixmajtzcɨx jaduꞌn nej miich 
ajcxy xypocyꞌijxcɨxy jayɨjpnɨ ma 
caꞌnɨ Jesucristo ymiñ jadügꞌoc ya 
naaxhuiñ. Ahuijxcɨx co Jesucristo 
yajniguëxɨg̈aanɨ je jäy ajcxy ypocy 
huɨdibɨ cham caꞌ ñiguëxɨg̈y, huɨdibɨ 
jaduꞌn nipaady nej jɨhuɨÿ yüch yꞌity 
agootztuuby. Jesucristo co anajty 
ymiñ jadügꞌoc, chi yajniguëxɨg̈ɨpy 
nej jäy ajcxy yjot yhuinmaꞌñ 
mɨɨdɨty. E Dios nidüg nidüg jäy 
cömayaꞌñ pen oy tɨ ytuñ, e caꞌ 
cömayaꞌñ pen caꞌ oy tɨ ytuñ.

6
 Mɨgügtɨjc ajcxy, cɨꞌm tɨ 

naybɨdägyiiyjɨch mɨɨd Apolos 
jaduꞌn nej tüg ijxpejt ma jada tɨyꞌajt 
huɨdibɨ cham tɨ nyajnijayɨɨygɨxp. 
Jaduꞌn tɨ nduñɨch mɨɨd miich 
ajcxy mꞌoyꞌajtɨn ycɨxpɨ, jɨgɨx 
jëbɨ miich ajcxy mꞌixpɨjccɨxy 
jaduꞌn nej jëbɨ mguydundaygɨxy 
Dios ytɨyꞌajt, e caꞌ mjactungɨxy 
huɨdibɨ Dios ycapxcödujc ma 
ñecy. Nañ jaduꞌn ɨɨch tɨ nduñɨch 
mɨɨd Apolos nej tüg ijxpejt, jɨgɨx 
miich ajcxy caꞌ mnaygömayɨɨyb 
cɨꞌm, e caꞌ mmɨnaangɨxy co 
mnaygomájtzɨgɨxy ma tüg Dios 
ytumbɨ, e jadüg mꞌixtijcɨxy. 7 ¿Pɨn 
tɨ xyajnajxcɨxy jaduꞌn nej jɨhuɨÿ 
ajcxy ooy mgömayɨty? Caꞌ ni pɨn. 
¿Ti miich ajcxy mɨɨdɨty, huɨdibɨ 
Dios caꞌ tɨ xymooygɨxy? Caꞌ ni 
ti. E pen Dios tɨ xymooygɨxy 
tijaty ajcxy mmɨɨdɨty, ¿naꞌamy co 
mnaygömáyɨgɨxy cɨꞌm, jaduꞌn nej 
jɨhuɨÿ cɨꞌm tɨ mganarꞌajtcɨxy tijaty 
ajcxy mmɨɨdɨty?

8
 Jaduꞌn miich ajcxy 

mnaybɨdáacɨgɨxy nej jɨhuɨÿ 
tɨ mgüxɨgɨxy, nej jɨhuɨÿ tɨ 
mgomeeñygojcɨxy, nej jɨhuɨÿ 
mreyꞌajtcɨxy, e caꞌ mdzojccɨxy 

co nyajꞌixpɨgɨpyɨch. 9 Miich 
xytíjcɨxyɨch nej jɨhuɨÿ ɨɨch ajcxy 
apóstoltɨjc Dios tɨ xypɨdaaccɨxɨch 
nej huɨdibɨ caꞌ ytɨmcapxpaadyɨty, 
nej huɨdibɨ ypocy coꞌögɨɨyb, co 
ángeles ajcxy etz jäy ajcxy 
xyñixíiccɨxyɨch xyñiyáaxcɨxyɨch. 
10

 Miich ajcxy xytíjcɨxyɨch co 
ɨɨch ajcxy apóstoltɨjc jaduꞌn nej 
jäy tzuu locɨp co ndúngɨxyɨch 
mɨɨd Cristo ycɨxpɨ. E miich 
mnaybɨdáacɨgɨxy coꞌayuc 
cohuinmaꞌñ co tɨ mmɨbɨjccɨxy 
Cristo. Miich ajcxy xytíjcɨxyɨch 
co caꞌ ti mɨcꞌajt ajcxy mɨɨdɨdyɨch, 
e miich ajcxy mnaybɨdaacɨp nej 
jɨhuɨÿ ooy tɨ mmɨcpɨjccɨxy, nej 
jɨhuɨÿ ooy mgömayɨty, e ɨɨch ajcxy 
caꞌ nyajꞌixaangɨxyɨch. 11

 Chambaad 
ɨɨch ajcxy nyuubögyiijɨch etz 
ndɨdzɨÿiijɨch. Mɨnaajɨty nꞌíjtcɨxyɨch 
caꞌ ɨɨch ajcxy nhuit. Jäy ajcxy 
xyñiꞌojɨɨygɨxɨch etz xyhuingojxy 
xyjɨjpcójxcɨxɨch, ni ndɨjc ɨɨch 
ajcxy ycacaꞌtcɨxy. 12

 Ndúngɨxyɨch 
xuuyɨɨ mɨɨd ngɨꞌm ngɨj̈ɨch. Co 
pɨnjaty xyñiꞌojɨɨygɨxyɨch, chi 
nꞌadzóogɨxyɨch mɨɨd oy ayuc. 
Co ɨɨch ajcxy xyꞌixhuɨdityɨch 
xypahuɨdityɨch, ooy 
nmecxtújccɨxyɨch yɨ tzaachypɨ. 
13

 Co pɨnjaty jɨbɨc xyñigápxcɨxyɨch, 
chi huinmaꞌñ ixtáaygɨxyɨch oyꞌamy 
mɨɨd mecxtujcɨn nꞌɨɨhuíjcɨxyɨch 
ngapxhuíjcɨxyɨch nej jëbɨ yꞌayuc-
huinjɨhuɨɨygɨxy. Caꞌ naaxhuiñyjäy 
ajcxy xychójccɨxyɨch. Ixtɨ 
chambaad jaduꞌn ajcxy xyꞌíjxcɨxyɨch 
nej püx, jaduꞌn ɨɨch ajcxy nipaady 
nej jɨbɨcpɨ huɨdibɨ caꞌ jäy ajcxy 
tzocy.

14
 Caꞌ ɨɨch miich ajcxy 

nyajnijayɨÿ jada ayuc co 

nyajtzöydunaangɨxy. Hueꞌ janchtɨy 
jada ayuc nyajnijayɨɨyb ajcxy 
co ngapxhuijáangɨxy. Jaduꞌn 
ndzojccɨxy njɨhuɨɨygɨxy nej 
ndzocyɨch njɨhuɨÿɨch ngɨꞌmꞌung. 
15

 Oy ixyipy yjanchɨty co miich 
ajcxy mɨɨd majc mil huindzɨndɨjc 
huɨdibɨ xyajꞌixpɨjccɨxy Cristo 
ytɨyꞌajt. Per tügpajcpɨ je mhuindzɨn 
huɨdibɨ ogaꞌn xyajmɨbɨjcy ajcxy 
Cristo, caꞌ nan canaag. Ɨɨch jaduꞌn 
ogaꞌn tɨ nyajꞌixpɨcyɨch miich ajcxy 
Jesucristo ytɨyꞌajt nej jëbɨ ajcxy 
mꞌalma ñïdzögɨpy. Paady ycɨxpɨ 
jaduꞌn ɨɨch nipaady nej miich ajcxy 
mdeedy ma mmɨbɨjcɨn. 16

 Ɨɨch miich 
ajcxy nɨmaayb mɨctägy, com tɨ 
nyajmɨbɨjccɨxy Cristo ogaꞌn, paady 
cuydungɨx ajcxy Dios ytɨyꞌajt, 
jaduꞌn nej ɨɨch nguyduñɨch.

17
 Paady ycɨxp nguexyɨch Timoteo 

ma miich ajcxy. Yɨ Timoteo ooy 
ndzocyɨch ooy njɨhuɨÿɨch. Tɨ ɨɨch 
Timoteo nyajmɨbɨcyɨch Cristo, e 
ooy xycapxymɨdooyɨch yajxon, 
jaduꞌn yɨꞌ nipaady nej ngɨꞌmꞌungɨch. 
Yɨ Timoteo xyajjäymedzɨp miich 
ajcxy je ayuc je tɨyꞌajt jaduꞌn nej 
nyajꞌixpɨcyɨch ma tügꞌócɨy cajp 
ma yɨ jäy ñaymújcɨgɨxy huɨdibɨ 
mɨjpɨdaaccɨxp Jesucristo. 18

 Cham 
nijeꞌ nijeꞌ miich ajcxy amɨj agɨx 
mnayjɨhuɨÿii co jaduꞌn mɨnaangɨxy 
co caꞌ nɨcxy nꞌixaꞌñɨch miich 
ajcxy jadügꞌoc. 19

 Per caꞌ jaduꞌn 
mmɨnaangɨxy co caꞌ nnɨcxaꞌñɨch 
ma miich ajcxy. Tzojc nɨćxɨbɨch ma 
miich ajcxy, pen Dios jaduꞌn tzojcp. 
Co anajty jɨm nmechɨch, huinꞌit caꞌ 
nꞌamɨdooꞌidaꞌñɨch yɨꞌ ajcxy yꞌayuc 
huɨdibɨ amɨj agɨx nayjɨhuɨɨyɨp. Hueꞌ 
janchtɨy nejhuɨḧuaꞌñɨch pen ymɨɨd 
yɨꞌ ajcxy Dios ymɨcꞌajt chögꞌajt. 

20
 Pɨnjaty mɨɨd Dios ymɨcꞌajt Dios 

chögꞌajt, jeꞌ yajniguëxɨc̈p Dios 
yꞌaneꞌmɨn. Pɨnjaty mɨɨd oyñiti 
ayuc, caꞌ jeꞌ yajniguëxɨg̈ɨp Dios 
yꞌaneꞌmɨn. 21

 Co nnɨćxɨbɨch jɨm ma 
miich ajcxy, ¿ti ajcxy mdzojccɨxyp 
ndunɨpyɨch? ¿Nej oy nmɨnɨćxɨbɨch 
ma miich ajcxy tüg matz jɨgɨx ajcxy 
nhuójpcɨxɨpy? o ¿Mdzojccɨxyp 
co nnɨćxɨbyɨch ma miich ajcxy 
mɨɨd yungnaxy njot nhuinmaꞌñɨch, 
etz oyꞌamy ajcxy nmɨgapxɨpy, 
jaduꞌn nej jɨhuɨÿ ooy ndzojccɨxy 
njɨhuɨɨygɨxy?

Moy ajcxy castigo tüg jäy 
huɨdibɨ anajty tɨ ytundɨgooy

5  Mayjäy nejhuɨÿ co ma 
miich ajcxy jɨm tüg yëydɨjc 

huɨdibɨ tundɨgooyb mɨɨd tüg 
töxyjäy. Nïgɨ yɨꞌ ytundɨgooy 
caꞌydɨ huɨdi ajcxy caꞌ Dios yꞌayuc 
mɨjpɨdacɨ. Tɨ nnejhuɨÿɨch co jɨm 
tüg yëydɨjc huɨdibɨ mɨɨddzɨnaayb 
ycooꞌuu. 2 Jɨm miich ajcxy mɨɨdɨty 
je mɨjpocytumbɨ, e miich ajcxy 
amɨj agɨxy mnayjɨhuɨɨ́yɨgɨxy co 
ajcxy mdzachꞌixpɨcyɨty ma Dios 
ytɨyꞌajt. Jacꞌoy co ixyipy mdajcɨxy 
mmaygɨxy. Yajpɨdzɨmgɨx ma 
miich ajcxy yɨ jäy huɨdibɨ jaduꞌn 
tundɨgooyb. 3 Caꞌ ytɨmyñejɨty co 
caꞌ nyajpaadyɨch jɨm ma miich 
ajcxy. Jaduꞌn nipaady nej jɨhuɨÿ ɨɨch 
njɨmɨty, mɨɨd co ooy njɨhuɨÿɨch nej 
miich ajcxy mjajtcɨxy mꞌayoogɨxy. 
Paady ycɨxpɨ tɨ nyajpocycäyɨch 
mɨɨd Jesucristo yꞌaneꞌmɨn yɨ jäy 
huɨdibɨ jɨm ooy mɨj ytundɨgooy, tɨm 
jaduꞌn nej ixyipy jɨm nyajpaadyɨch 
ma miich ajcxy. 4 Huomujctaaygɨx 
yɨ mɨbɨjcpɨdɨjc, e jaduꞌn nipaadɨpy 
nej jɨhuɨÿ ɨɨch njɨmɨty quipxyɨ mɨɨd 

miich ajcxy. Huinꞌit miich ajcxy 
mɨɨdꞌájtcɨxɨpy ajcxy ajt nHuindzɨn 
Jesucristo yꞌaneꞌmɨn ymɨcꞌajt. 5 Mɨɨd 
je aneꞌmɨn mɨcꞌajt huɨdibɨ Jesucristo 
tɨ xymöyɨch, myajpɨdzɨmɨpy je 
pocytumbɨ ma miich ajcxy. Jaduꞌn 
mɨjhuin nipaadɨpy nej jɨhuɨÿ 
myajcɨd̈ɨgɨɨygɨxy je mujcuꞌ, jaydëbɨ 
yɨꞌ ñinïcx ytɨgoyɨpy, per jeꞌ yꞌalma 
nïdzögɨp mɨna anajty ɨɨch ajt 
nHuindzɨn Jesús yhuimbity ya 
naaxhuiñ jaydëbɨ tɨydunɨpy jäy 
ajcxy mɨɨd ypocy ycɨxpɨ.

6
 Caꞌ mnaygömáayɨgɨxy cɨꞌm 

mɨɨd huɨdibɨ mdungɨxyp. ¿Nej 
caꞌ mnejhuɨɨygɨxy nej jäy mɨnaꞌñ 
co levadura huɨdibɨ caꞌ yꞌoyɨty 
yajhuindɨgooyb tügꞌócɨy yɨ 
harina jɨch? 7 Jaduꞌn je pocytunɨɨ 
nipaady nej levadura huɨdibɨ 
caꞌ yꞌóyɨty, paady ycɨxpɨ 
yajtɨgooygɨx je pocytunɨɨ nej anajty 
mdundɨgóoygɨxy taabɨ anajty 
ajcxy caꞌnɨ mmɨbɨjccɨxy. Jaduꞌn 
mdúngɨxɨpy, jɨgɨx jëbɨ mꞌijtcɨxyp 
huädz caꞌ ma pocy. Co jaduꞌn 
mdúngɨxɨpy, jaduꞌn nipaadɨp 
miich ajcxy nej tzajcaagy oyjatypɨ. 
Nejhuɨɨybɨch co miich ajcxy tɨ 
mbocyñïhuaatzcɨxy, com Cristo 
nayyejcɨ huen yajꞌögyii mɨɨd ajt 
nbocy ycɨxpɨ. Jesucristo jaduꞌn 
nipaady nej ajt ngöbixy mang huɨdibɨ 
mɨɨd nhuindzɨgɨɨyɨm Dios mɨɨd 
ajt nbocy ycɨxpɨ. 8 Tzoc tzɨnaayɨm 
mɨɨd huädz njot huädz nhuinmaꞌñ, 
jaduꞌn nipaady nej judíojäy co ajcxy 
amayꞌajtcɨxy yɨ pascua xɨɨ. Tzoc 
yajtɨgooyɨm ma ajt ndzɨnaayɨn 
njugyꞌajtɨn yɨ jɨbɨc jot jɨbɨc huinmaꞌñ. 
Tzoc cuydunɨm Dios ytɨyꞌajt.

9
 Tɨ nnijayɨɨygɨxy jayhuin co 

caꞌ huaad mɨgügꞌájtɨgɨxy pɨnjaty 

huɨdibɨ tundɨgooyb mɨɨd töxyjäy 
ajcxy. 10

 Caꞌ nan jaduꞌn nmɨnaꞌñɨch 
co tüccɨꞌyɨ mbuhuäctútcɨxɨpy yɨ 
naaxhuiñjäy ajcxy huɨdibɨ caꞌ 
ymɨbɨjccɨxy, huɨdibɨ tundɨgooygɨxp 
mɨɨd töxyjäydɨjc, huɨdibɨ ooy 
yꞌadzojccɨxy, huɨdibɨ ajcxy 
meetzp, huɨdibɨ ajcxy tzaadzech 
quipychech ojadajtcɨxp. Co ixyipy 
tüccɨꞌyɨ mbuhuäctútcɨxɨpy yɨ 
naaxhuiñyjäy ajcxy, copɨcy co 
ixyipy miich ajcxy mbɨdzɨmgɨx ya 
naaxhuiñ. 11

 Jayhuin tɨ nijayɨɨygɨxy 
co caꞌ huaad mnaymɨgügꞌájtɨgɨxy 
mɨɨd yɨ jäy ajcxy huɨdibɨ 
naydíjcɨgɨxp co ymɨbɨjccɨxy, je 
huɨdibɨ tundɨgooygɨxp mɨɨd 
töxyjäydɨjc, huɨdibɨ ajcxy ooy 
adzojccɨxy, huɨdibɨ ajcxy ojadajtp 
tzaadzech quipychech, huɨdibɨ 
ooy ycapxtɨgooygɨxy, huɨdibɨ 
ajcxy amügy jäy, etz huɨdibɨ 
ajcxy meetzp. Nañ ni caꞌ huaad 
mgaymujccɨxy mꞌuucmujccɨxy mɨɨd 
yɨꞌ ajcxy. 12-13

 Com caꞌ yhuaadɨty co 
ɨɨch nyajcɨÿöyɨpy nyajtecyyöyɨpy 
yɨ jäy ajcxy ypocy huɨdibɨ caꞌ 
mɨjpɨdaaccɨxy Jesucristo. Dios 
cɨꞌm yajcɨÿöyam yajtecyyöyam 
yɨꞌ ajcxy ypocy. Hueꞌ janchtɨy 
copɨcy co miich ajcxy myajcɨÿöyɨp 
myajtecyyöyɨp yɨ mɨbɨjcpɨdɨjc ajcxy 
ypocy. Yajpɨdzɨmgɨxp yɨ pocytumbɨ 
ma miich ajcxy.

Tzip capxy ma je juez ajcxy 
huɨdibɨ caꞌ ymɨbɨjccɨxy

6  Pen xymɨdundɨgooyb tüg 
mɨbɨjcpɨ, ¿nej oy mnayjɨhuɨÿii 

co nɨcxy mxɨÿ yɨ mmɨgüg ma yɨ 
tungmɨɨdpɨ huɨdibɨ caꞌ mɨbɨjccɨxy 
Dios yꞌayuc? ¿Cay jacꞌoy co 
myajꞌabɨgɨpy je mɨbɨjcpɨdɨjc 

ajcxy, e jɨm yꞌoyɨḧuɨpy je ayuc 
nej anajty tɨ xymɨdundɨgoy? 
2

 ¿Nej caꞌ mnejhuɨɨygɨxy co 
yɨ jäy ajcxy huɨdibɨ Dios tɨ 
ypocyhuinméecxɨgɨxy, yɨꞌ ajcxy 
yajcɨÿöyamyb yajtecyyöyamyb yɨ 
naaxhuiñyjäy ajcxy ypocy huɨdibɨ 
caꞌ mɨjpɨdaaccɨxy Dios? Pen miich 
ajcxy myajcɨÿöyɨp myajtecyyöyɨp 
yɨ naaxhuiñyjäy ajcxy ymɨjpocy, 
¿nej co caꞌ mjajtcɨxy nej ajcxy 
myajcɨÿöyɨpy myajtecyyöyɨpy yɨ 
mɨbɨjcpɨdɨjc ajcxy ypocy huɨdibɨ 
caꞌ ytimymɨj ytimycajeejɨty? 3 ¿Nej 
caꞌ mnejhuɨɨygɨxy co miich ajcxy 
myajcɨÿöyamyb myajtecyyöyamyb 
ixtɨ yɨ ángeles ajcxy ypocy? Pen 
miich ajcxy myajcɨÿöyamyb 
myajtecyyöyamyb yɨ ángeles ajcxy 
ypocy, nïgɨ caꞌ chipɨty co ajcxy 
myajcɨÿöyɨpy myajtecyyöyɨpy yɨ 
mɨbɨjcpɨdɨjc ajcxy ypocy huɨdibɨ 
tzɨnaayb jugyꞌajtp ma jadachambɨ 
xɨɨ tiempo. 4 Pen miich ajcxy 
mnaymɨdundɨgóoyɨgɨxp, ¿nej co 
nɨcxy mbɨdaaccɨxy yɨ mxɨḧuɨn ma 
yɨ jäy ajcxy huɨdibɨ caꞌ yajpaady 
ma miich ajcxy myöymujccɨxy? 
5

 Jaduꞌn nnɨmáaygɨxyɨch miich 
ajcxy, jaydëbɨ mdzöyduꞌnjɨhuɨɨygɨxy 
mɨɨd jada ycɨxpɨ. ¿Nej caꞌ yajpaady 
ma miich ajcxy ni tüg yëydɨjc huijy 
ycujpɨ huɨdibɨ jëbɨ yajꞌoyɨÿ je capxy 
je ayuc ma je mɨbɨjcpɨdɨjc ajcxy? 
6

 ¿Nej ooy jada ytimycopɨcyɨty co yɨ 
mɨbɨjcpɨdɨjc ajcxy ñayxɨḧuɨgɨxɨpy 
ma je tungmɨɨdpɨ huɨdibɨ caꞌ 
mɨjpɨdaaccɨxy Dios?

7
 Co miich ajcxy mnayxɨḧuɨgɨxy 

ma cajp tungmɨɨdpɨ, jeꞌ je tɨyꞌajt 
co caꞌ ajcxy mguydúngɨxy Cristo 
yꞌayuc ytɨyꞌajt. ¿Nej cay jacꞌoy co 
mnaymɨmecxtújcɨgɨxɨpy, caꞌydɨ co 

mnayxɨḧuɨgɨxy? ¿Nej cay jacꞌoy 
co xytɨgóoyɨgɨxɨpy tijaty, caꞌydɨ 
co mnayxɨḧuɨgɨxy? 8 Ma yjapadyii 
ixyipy mnaymɨmecxtújcɨgɨxy, 
chi miich ajcxy ac mɨbɨjcpɨdɨjc 
naymɨdundɨgóoyɨgɨxp, e nañ jaduꞌn 
mjanayméetzɨgɨxy ti ajcxy ymɨɨd.

9
 ¿Nej caꞌ mnejhuɨɨygɨxy co yɨ jäy 

ajcxy huɨdibɨ tundɨgooyb, caꞌ ajcxy 
it lugar padaꞌñ ma Dios yꞌaneꞌmy? 
Caꞌ mnayhuinꞌɨɨngɨxy, caꞌ ajcxy it 
lugar padaꞌñ ma Dios yꞌaneꞌmy yɨ 
jäy ajcxy huɨdibɨ mɨgapxtɨgooyb 
töxyjäydɨjc, huɨdibɨ ajcxy ojadajtp 
tzaadzech quipychech, huɨdibɨ 
ajcxy mɨgapxtɨgooyb ymɨgüg 
ytöxyɨjc, huɨdibɨ ajcxy adöxyñɨꞌaa. 
10

 Caꞌ ajcxy it lugar padaꞌñ ma Dios 
yꞌaneꞌmy huɨdibɨ ajcxy meetzp, 
huɨdibɨ ajcxy tijaty adzojcp, huɨdibɨ 
ajcxy amügyjäyꞌajtp, huɨdibɨ ajcxy 
capxtɨgooyb, etz huɨdibɨ ajcxy 
ayucmɨhuɨdijt capxmɨhuɨdijtp. 
Nidügꞌócɨy yɨ jäy ajcxy huɨdibɨ 
jaduꞌn tundɨgooyb, caꞌ ajcxy it 
lugar padaꞌñ ma Dios yꞌaneꞌmy. 
11

 Jaduꞌn anajty nijëjɨty miich ajcxy 
mdundɨgooygɨxy jecyꞌajty, per co 
tɨ mmɨbɨjccɨxy Cristo, chi Dios tɨ 
xyhuinmecxy ajcxy mbocy, e tɨ 
yajhuäch je jɨbɨcpɨ ma ajcxy mjot 
mhuinmaꞌñ, etz mnayyéjcɨgɨxy 
amumdügjot ma Dios. Co miich 
ajcxy mmɨjpɨdaaccɨxy je nHuindzɨn 
Jesús yxɨɨ e xyꞌadɨgɨɨygɨxy 
xyjottɨgɨɨygɨxy Dios yjɨhuɨꞌñ ymɨcꞌajt, 
paady ajcxy tɨ mꞌ ahuimbijtcɨxy 
tudägy ma Dios yhuinduu.

Je tudägyꞌajtɨn huɨdibɨ ijtp 
ma ajt ndzɨnaayɨn

12
 Janch tɨyꞌajt nej jäy 

ymɨnaangɨxy co jëbɨ huaad tungɨxy 

hueñytiijɨty huɨdibɨ ñijotꞌajtcɨxyp. 
Per caꞌ tügꞌócɨy huɨdibɨ jäy ajcxy 
tuñ yꞌoyjäygɨdaacnɨty. Janch jaduꞌn 
jëbɨ pɨnjaty tunɨpy hueñytiijɨty, 
per caꞌ huaad ymɨmadägyii je 
huɨdibɨ ajcxy ytumyb. 13

 Janch 
tɨyꞌajt nej jäy ymɨnaangɨxy co je 
jɨɨcxy pɨcy ytungbaady ma je jäy 
yꞌaa ymöx, e je aa möx ytungbaady 
mɨɨd je jɨɨcxy pɨcy ycɨxpɨ. Per Dios 
yajcödɨgoyamyb je jɨcxy pɨcy, e 
nañ jaduꞌn yajcödɨgoyaꞌñ je jäy 
yꞌaa ymöx. Per nañ tɨyꞌajt co Dios 
caꞌ tɨ yajꞌoyɨy je yëydɨjc ñinïcx, 
co mɨdundɨgooyɨpy töxyjäydɨjc. 
14

 Dios tɨ yajjugypɨcy jadügꞌoc ɨɨch 
ajt nHuindzɨn Jesucristo co yꞌoꞌcy. 
Nañ jaduꞌn Dios mɨɨd ymɨcꞌajt co 
xyajjugypɨgaanɨm jadügꞌoc co 
anajty tɨ nꞌoꞌcɨm.

15
 ¿Nej caꞌ mnejhuɨÿ miich 

ajcxy co yɨ mninïcx ajcxy Cristo 
yɨꞌ yjeꞌ? ¿Nej cay Cristo anajty 
mɨdundɨgooybɨch co nnɨcxy 
mɨɨdmäyɨch yɨ töxyjäy huɨdibɨ jɨbɨc-
huinmaꞌñ mɨɨd? ¡Caꞌ jaduꞌn yꞌóyɨty 
nimɨna! 16

 ¿Nej caꞌ mnejhuɨɨygɨxy 
co tüg yëydɨjc puhuägɨÿ tüg 
töxyjäy huɨdibɨ jɨbɨc-huinmaꞌñ 
tumb, tügɨty ajcxy yꞌijtcɨxy? Com 
jaduꞌn yjaybetyɨty ma Dios ñecy, 
ma Dios jaduꞌn ymɨnaꞌñ: “Nimetz 
yꞌidaangɨxy jaduꞌn nej tügpɨ ninïcx.” 
17

 Co tüg jäy mɨɨd yꞌity yɨ Huindzɨn 
Jesucristo, huinꞌit je jäy yjɨhuɨꞌñ 
ymɨcꞌajt etz Dios yjɨhuɨꞌñ ymɨcꞌajt 
yꞌijtcɨxy túꞌcɨy.

18
 Ixmajtzcɨx je jɨbɨc-

huinmaꞌñydunɨɨ, caꞌ 
mdundɨgooygɨxy mɨɨd töxyjäy ajcxy 
jɨbɨc-huinmaꞌñydumbɨ. Yɨ jacjadyii 
pocy huɨdi jäy ajcxy ytumyb, caꞌ 
yɨꞌ ajcxy mɨdundɨgoy ninïcx. Per 

co ytundɨgooygɨxy mɨɨd töxyjäy 
ajcxy, huinꞌit janchtɨy ycɨꞌmninïcx 
anajty ymɨdundɨgooygɨxyp. 19

 ¿Nej 
caꞌ mnejhuɨɨygɨxy co je Espíritu 
Santo huɨdibɨ Dios xymooyɨm, tɨ 
chɨnaydacpɨcy ma miich ajcxy mjot 
mhuinmaꞌñ? Paady ycɨxpɨ miich 
ajcxy caꞌ cɨꞌm nayꞌanéꞌmɨgɨxy. 
20

 Tzoohuɨ Cristo tɨ cojuy miich 
ajcxy mbocy, paady ycɨxpɨ ooy 
ycopɨcyɨty co oybɨ mdúngɨxɨp mɨɨd 
mninïcx, jɨgɨx Dios cömay yꞌidɨpy 
mɨɨd co oy anajty tɨ mdungɨxy.

Capxhuijɨn ma je pɨjcɨn

7  Cham nꞌadzohuaꞌñɨch je 
huɨdibɨ miich ajcxy tɨ 

xyajꞌamɨdoobɨch ma je necy 
huɨdibɨ tɨ xyajniguéjxcɨxyɨch. 
Oy jaduꞌn co tüg yëydɨjc caꞌ 
ypɨgɨpy. 2 Per com may yëydɨjc 
huɨdibɨ ooy ytundɨgoyaꞌñ mɨɨd 
töxyjäydijc, paady ycɨxp jacꞌoy 
co nidüg nidüg yëydɨjc pɨgɨpy e 
mɨɨdꞌidɨpy ycɨꞌmdöxyɨjc. E nañ 
jaduꞌn jacꞌoy co nidüg nidüg töxyjäy 
ypɨgɨpy, e mɨɨd idɨpy ycɨꞌm ñäy. 
3

 Copɨcy je yëydɨjc chɨnähuɨpy 
mɨɨd ytöxyɨjc nej ypadyii, nan 
tɨm jaduꞌn je töxyjäy chɨnähuɨpy 
mɨɨd ñäy nej ypadyii. 4 Com je 
töxyjäy caꞌ aneꞌmy ycɨꞌmninïcx, 
hueꞌ ñayꞌanéꞌmɨgɨxy miñ xyɨpy. 
Nañ jaduꞌn je yëydɨjc caꞌ aneꞌmy 
ycɨꞌmninïcx, hueꞌ ñayꞌanéꞌmɨgɨxy 
ymiñ xyɨpy. 5 Caꞌ huaad je yëydɨjc 
nɨmay je töxyjäy co caꞌ mɨɨd 
mähuaꞌñ mɨɨd poocxaꞌñ. Nañ jaduꞌn 
je töxyjäy caꞌ huaad nɨmay je ñäy 
co caꞌ mɨɨd mähuaꞌñ mɨɨd poocxaꞌñ. 
Jëbɨ janchtɨy mɨnaajɨty ñayꞌayuc-
huinjɨhuɨɨygɨxy co amayꞌadaangɨxy 
co Dios mɨbɨjctzohuaangɨxy 

ycapxtägaangɨxy. Co Dios 
mɨbɨjctzoohuɨn myajmáygɨxɨpy, 
huinꞌit jëbɨ máagɨxnɨ pócxcɨxnɨ 
agujc jotcujc, caꞌydɨ je mujcuꞌ 
mɨmadägyii ajcxy.

6
 Jada jeꞌ tɨyꞌajt nej jëbɨ yëydɨjc 

mɨɨddzɨnäy ytöxyɨjc, hueꞌ jada 
capxhuijɨn, caꞌ jada yꞌanéꞌmɨnɨty. 
7

 Jaduꞌn njadzocyɨch co miich ajcxy 
ixyipy mꞌijtcɨxy adüg jaduꞌn nej 
nꞌityɨch adüg. Per Dios tɨ xymooyɨm 
nidüg nidüg ngɨꞌmhuinmaꞌñ 
ngɨꞌmmɨcꞌajt. Paady ji canaagnax 
jäy yhuinmaꞌñ, e nidüg nidüg mɨɨd 
ycɨꞌmhuinmaꞌñ nej ytunaangɨxy, 
pen pɨgaangɨxp o caꞌ ypɨgaangɨxy.

8
 Jada ayuc nyajnɨmaaybɨch yɨ 

adügtɨjc etz yɨ coꞌögytɨjc ajcxy. 
Jacꞌoy co ajcxy huen tzɨnaaygɨxy 
adüg, jaduꞌn nej ɨɨch ndzɨnäyɨch. 
9

 Pen caꞌ ajcxy mɨmadägaꞌñ yɨ 
chɨnaayɨn adüg, etz nijotꞌajtcɨxy co 
ypɨgaangɨxy, jacꞌoy co ypɨj́cɨxɨpy. 
Com jacꞌoy co ypɨj́cɨxɨpy caꞌydɨ co 
cuydúngɨxɨpy ninïcx chojcɨn.

10
 Jada ayuc nyajnɨmaaybɨch 

huɨdibɨ ajcxy tɨ ypɨjccɨxy. Caꞌ 
yꞌoyɨty co töxyjäy tüg ixmach yɨꞌ 
ñäy. Nañ jaduꞌn ajt nHuindzɨn Jesús 
xymooyɨm jada aneꞌmɨn. 11

 Co tüg 
töxyjäy ixmach ñäy, copɨcy co huen 
tzɨnäy adüg, e caꞌ huaad ypɨcy 
mɨɨd huingbɨ yëydɨjc. Jëbɨ janchtɨy 
jadügꞌoc pudɨgɨÿ ñäy. Nañ jaduꞌn ni 
caꞌ yꞌoyɨty co tüg yëydɨjc ixmadzip 
ytöxyɨjc.

12
 Ɨɨch jada ngɨꞌmꞌayuc jada 

huɨdibɨ nyajnɨmaaybɨch je jacjadyii 
mɨbɨjcpɨdɨjc. Yɨ Huindzɨn Jesús 
caꞌ ti aneꞌmɨn yecy mɨɨd jadayaabɨ 
ycɨxpɨ. Pen tüg yëydɨjc mɨbɨjcp 
tzɨnay mɨɨd tüg töxyjäy huɨdibɨ 
caꞌ mɨjpɨdägy Cristo, jacꞌoy co caꞌ 

ñayꞌixmájtzɨgɨxɨpy, pen je töxyjäy 
jaduꞌn jotcujc jacmɨɨddzɨnähuaꞌñ 
je yëydɨjc. 13

 Nañ tɨm jaduꞌn 
co tüg töxyjäy huɨdibɨ mɨbɨjcp 
tzɨnay mɨɨd tüg yëydɨjc huɨdibɨ 
caꞌ mɨjpɨdägy Cristo, jacꞌoy co caꞌ 
ñayꞌixmájtzɨgɨxɨpy pen je yëydɨjc 
jotcujc jacmɨɨddzɨnähuaꞌñ je 
töxyjäy. 14

 Je töxyjäy ñäy huɨdibɨ caꞌ 
mɨjpɨdägy Cristo, jaduꞌn yɨꞌ nipaady 
nej jäy huɨdibɨ ypocy tɨ yajnïhuäch 
mɨɨd co ytöxyɨjc tɨ mɨjpɨdägy Cristo. 
Nañ jaduꞌn je töxyjäy huɨdibɨ caꞌ 
mɨjpɨdägy Cristo, jaduꞌn yɨꞌ nipaady 
nej jäy huɨdibɨ ypocy tɨ yajnïhuäch 
mɨɨd co ñäy tɨ mɨjpɨdägy Cristo. 
Pen caꞌ ixyipy yjaduꞌnɨty, yɨꞌ ajcxy 
yꞌung yꞌanäg, hueꞌ ixyipy nipaady 
nej jäy ajcxy yꞌung huɨdibɨ caꞌ 
mɨbɨcy. Per com tɨ je yëydɨjc etz 
je töxyjäy yajpocyñïhuächyii, 
nañ jaduꞌn je yꞌung ajcxy tɨ 
yajpocyñïhuächyii. 15

 Per pen je 
yëydɨjc huɨdibɨ caꞌ mɨbɨcy Cristo 
caꞌ mɨɨddzɨnähuaꞌñ ni jaduꞌñyɨ yɨꞌ 
ytöxyɨjc huɨdibɨ tɨ mɨbɨcy Cristo, 
huinꞌit jëbɨ ñayꞌixmájtzɨgɨxy. Nañ 
jaduꞌn co je töxyjäy huɨdibɨ caꞌ 
mɨbɨcy Cristo, e caꞌ mɨɨddzɨnähuaꞌñ 
ni jaduꞌñyɨ yɨꞌ ñäy huɨdibɨ tɨ mɨbɨcy 
Cristo, huinꞌit jëbɨ ñayꞌixmajtzɨgɨxy. 
Com Dios jaduꞌn tzocy co jotcujc 
ñaymɨɨddzɨnáayɨgɨxɨpy. 16

 Jëbɨ 
ñayꞌixmájtzɨgɨxy com je töxyjäy caꞌ 
tɨydudägy ñejhuɨÿ pen mɨmadacy 
yñäy yajmɨbɨgɨpy Cristo. Nañ jaduꞌn 
je yëydɨjc caꞌ tɨydudägy ñejhuïy pen 
jëbɨ ytöxyɨjc yajmɨbɨgɨpy Cristo.

17
 Oy ixyipy ñejɨty jada tɨyꞌajt 

cuydungɨxy. Copɨcy co nidüg 
nidüg miich ajcxy mdzɨnähuɨpy 
mjugyꞌadɨpy jaduꞌn nej Dios 
tɨ xyajniꞌixɨɨygɨxy mdzɨnaayɨn 

mjugyꞌajtɨn, e jaduꞌn nej anajty 
myajpatcɨxy co Dios xyhuinꞌixy 
jëbɨ mmɨbɨgɨpy Cristo. Yɨ jaduꞌmbɨ 
aneꞌmɨn nyajꞌixpɨjcpyɨch yɨ 
mɨbɨjcpɨdɨjc ma tüg tüg cajp. 18

 Yɨ 
jäy huɨdibɨ tɨ yajtɨyꞌajttɨÿ jayɨjp, e 
Dios yhuinꞌixyii jacꞌaxam, huen 
jaduꞌnɨty, caꞌ huaad yajtɨgoy je 
ijxpejt nej tɨ yajtɨyꞌajttɨÿ. E yɨ 
jäy huɨdibɨ caꞌnɨ yajtɨyꞌajttɨÿ e tɨ 
yhuinꞌixyii Dios, huen jaduꞌn yꞌity, 
caꞌ ycopɨcyɨty yajtɨyꞌajttɨḧuɨpy. 
19

 Caꞌ ytimyñejɨty pen miich 
ajcxy tɨ myajtɨyꞌajttɨÿ, o pen caꞌnɨ 
myajtɨyꞌajttɨɨygɨxy. Huɨdibɨ copɨcyɨp, 
mguyduunɨp ajcxy Dios yꞌaneꞌmɨn 
ycötujcɨn. 20

 Nidüg nidüg mɨbɨjcpɨ 
huen ijtcɨxy nej anajty yajpatcɨxy 
co Dios ajcxy yhuinꞌijxyɨ. 21

 Pen 
miich anajty codoogɨÿ tumb 
ma tüg jäy co Dios tɨ xyhuinꞌixy, 
caꞌ mdajy may mɨɨd yɨꞌ ycɨxpɨ, 
huɨꞌm mɨɨd mhuindzɨn. E pen 
mhuindzɨn aꞌɨxɨɨyb co mbɨdzɨmaꞌñ 
ahuätztuum, jëbɨ mbɨdzɨmy ma 
codoogɨÿ anajty mꞌity. 22

 Pɨnjaty 
codoogɨÿ ijtp ma yhuindzɨn co 
mɨbɨcy ajt nHuindzɨn Jesucristo, 
chi Jesús yɨꞌ yajnïhuädzɨc̈tüdyii 
ma yɨ pocy yꞌaneꞌmyii. Pɨnjaty 
tungɨxp ycɨꞌmdung, co mɨbɨcy 
ɨɨch ajt nHuindzɨn Jesucristo, chi 
jaduꞌn nipaady nej jɨhuɨÿ codoogɨÿ 
yꞌity ma Cristo. 23

 Tzoohuɨ ooy 
Jesucristo xycojuuyɨ miich ajcxy 
mbocy, paady ycɨxpɨ cuydungɨx ajt 
nHuindzɨn Jesucristo yꞌayuc ytɨyꞌajt. 
E caꞌ mguydungɨxy naaxhuiñyjäy 
ajcxy yꞌayuc ytɨyꞌajt huɨdibɨ ajcxy 
xypɨdägɨp ma pocy xyꞌaneꞌmgɨxy. 
24

 Mɨgügtɨjc ajcxy, nidüg nidüg 
mɨbɨjcpɨ, huen ijtcɨxy nej anajty 
yajpatcɨxy co Dios yhuinꞌijxɨ ajcxy.

25
 Jada ayuc nyajnɨmaaybɨch yɨ 

mɨbɨjcpɨdɨjc huɨdibɨ ajcxy adüg 
yajpatcɨxp. Je Huindzɨn Jesús caꞌ 
ti tɨyꞌajt ahuing tɨ xymöyɨch mɨɨd 
miich ajcxy ycɨxpɨ. Hueꞌ ajcxy 
nyajnɨmaayb ahuing je huinmaꞌñ 
huɨdibɨ nmɨɨdɨch. Com Dios tɨ 
xypaꞌayooyɨch, paady ycɨxpɨ jëbɨ 
mgöbɨgɨpy ajcxy ɨɨch nꞌayuc ɨɨch 
ngapxhuijɨn. 26

 Jaduꞌn huinmaꞌñ 
nmɨɨdɨdyɨch co jacꞌoy co nidüg 
nidüg mɨjꞌanäg huen jacꞌijtcɨxy 
nej yajpatcɨxy. Mɨɨd co tzaachypɨ 
ayoꞌn nmɨnajxɨm nyajnajxɨm 
jadachambɨ xɨɨ tiempo, paady 
ycɨxpɨ ngapxhuijyɨch jaduꞌn. 27

 Pen 
mbɨjcyp tüg töxyjäy, mɨɨddzɨnaꞌ. 
Pen caꞌ tɨ pɨcy tüg töxyjäy, jacꞌoy 
co caꞌ mbɨgɨpy. 28

 Pen tɨ mhuinmaꞌñ 
mbɨdägy co mbɨgaꞌñ, jëbɨ mbɨcy, caꞌ 
anajty mdundɨgoy co mbɨgɨpy. Nañ 
jaduꞌn tüg töxyjay mutzꞌanägnɨp 
caꞌ anajty ytundɨgoy co ypɨgɨpy. 
Janch tɨyꞌajt jada co yɨꞌ ajcxy 
huɨdibɨ pɨjccɨxp ypadamyb ajcxy 
jotmay ma chɨnaayɨn. Paady ycɨxp 
tɨ nnɨmaaygɨxy co jacꞌoy co caꞌ 
mbɨj́ccɨxɨpy, e caꞌydɨ ti jotmay 
mbáatcɨxɨpy.

29
 Mɨgügtɨjc ajcxy, jada 

njacyajnɨmaaygɨxpy. Hueenɨ xɨɨ 
tiempo njactzɨnähuaanɨm ya 
naaxhuiñ. Jaduꞌn nej je xɨɨ je 
tiempo yjacnɨcxnɨ miich ajcxy 
pɨnjaty tɨ ypɨcy, tzɨnaaygɨx jaduꞌn 
nej ixyipy caꞌ mdöxɨjc ajcxy mɨɨdɨty. 
30

 Miich ajcxy huɨdibɨ yaaxp etz 
ayoꞌn jɨhuɨɨyb, tzɨnaaygɨx jaduꞌn nej 
ixyipy caꞌ ti ayoꞌn mɨɨdɨty. Miich 
ajcxy huɨdibɨ xondacp, tzɨnaaygɨx 
jaduꞌn nej ixyipy caꞌ mxondaaccɨxy. 
Miich ajcxy huɨdibɨ ajuuyb adoocp 
tzɨnaaygɨx jaduꞌn nej ixyipy caꞌ ti 

ajcxy mɨɨdɨty. 31
 Miich ajcxy huɨdibɨ 

mɨcꞌajt comeeñꞌajtp, tzɨnaaygɨx 
jaduꞌn nej ixyipy ajcxy caꞌ ti 
mgomeeñɨty.

32
 Hueꞌ ndzocyɨch co caꞌ ti 

jotmay miich ajcxy mmɨɨdꞌadɨpy 
ma yɨ mdzɨnaayɨn mjugyꞌajtɨn. Yɨ 
jäy ajcxy adügpɨ ymɨjottɨgooyb 
ajcxy je Huindzɨn Dios ytung, 
yajjäygɨdägaꞌñ ajcxy je Huindzɨn 
Dios. 33

 Je tɨɨbɨ ajcxy ypɨjccɨxy, 
chi ymɨjottɨgooyb ajcxy yɨꞌ ytung 
ya naaxhuiñ, jaduꞌn nej jëbɨ 
yajjotcujcꞌajtcɨxy ytöxyɨjc. 34

 Nañ 
tɨm jaduꞌn tɨgachjaty yhuinmaꞌñ 
mɨɨdɨty je töxyꞌanäg huɨdibɨ 
tɨ ypɨcy. Je töxyꞌanäg adügpɨ 
ymɨjottɨgooyb Dios ytung, etz 
yecy ñinïcx etz yjɨhuɨꞌñ ymɨcꞌajt 
cɨxyjot huinɨjot ma ajt nHuindzɨn 
Jesucristo. Per je töxyꞌanäg huɨdibɨ 
tɨ ypɨcy, hueꞌ jeꞌ ymɨjottɨgooyb ti 
ga ti ya naaxhuiñ, jaduꞌn nej huaad 
jäygɨdägyii ñäy.

35
 Jada jaduꞌn tɨ nyajnɨmaaygɨxy 

mɨɨd miich ajcxy mꞌoyꞌajtɨn 
ycɨxpɨ. Caꞌ nan tzipjaty aneꞌmɨn tɨ 
nmooygɨxy. Jaduꞌn tɨ ngapxhuijcɨxy 
jaydëbɨ jotcujc mdzɨnaaygɨxy 
mjugyꞌajtcɨxy, etz jaydëbɨ ajcxy 
amumdügjot mdungɨxy ma ajt 
nHuindzɨn Jesucristo ytung, e caꞌ 
mdungɨxy ametz jotmetz.

36
 Pen ji pɨn jotmay mɨɨdɨty 

mɨɨd ñɨɨx ycɨxpɨ, mɨɨd co yxɨɨ 
yjɨmɨjt tɨ yujc-huäcnɨ, jada jeꞌ ooy 
ytimycapxpaadyɨty, jëbɨ tuñ huɨdibɨ 
yꞌaꞌɨxɨɨyb jacꞌoyɨp, jëbɨ ypɨcy, 
caꞌ yɨꞌ ypocyɨty. 37

 Pen ji pɨnjaty 
ñɨɨx yhuɨꞌmaꞌñ jaybɨcy, e caꞌ pɨn 
ycohuanɨÿii, nañ ni pɨn ycaꞌadugyii 
co tuñ nej tzocyɨn, e ñijotꞌajtyp 
tudägyꞌajt janch cɨxyjot huinɨjot co 

1 CORINTIOS 7

El Nuevo Testamento en el mixe de Coatlán © La Liga Bíblica 1976, 2009



362

yñɨɨx yhuɨꞌmaꞌñ jaybɨcy, oybɨ anajty 
ytumyb. 38

 Je jäy huɨdibɨ yñɨɨx 
yajpɨjcp, oybɨ anajty ytumyb, e 
pɨnjäy yñɨɨx cayajpɨjcp, nïgɨ anajty 
oybɨ tuñ caꞌydɨ co ypɨgɨpy.

39
 Copɨcy co je töxyjäy 

mɨɨddzɨnähuɨpy yɨꞌ ñäy mabaad 
yñäy yjugyꞌaty. Co janch anajty 
yñäy yꞌögy, huinꞌit jëbɨ ypɨgɨpy 
mɨɨd huingbɨ, pen jaduꞌn anajty 
najtztzogɨÿ. Hueꞌ janchtɨy copɨcy co 
pɨgɨpy je pɨn mɨbɨjcp je Huindzɨn 
Jesucristo. 40

 Ooy nïgɨ je töxyjäy 
coꞌögypɨ agujc jotcujc chɨnähuɨpy 
yjugyꞌadɨpy pen caꞌ ypɨjctɨgach, 
jaduꞌn nmɨɨdɨdyɨch nhuinmaꞌñ, e 
nmɨnaambɨch co naybaatɨp ɨɨch 
nhuinmaꞌñ mɨɨd je tɨyꞌajt huɨdibɨ je 
Espíritu Santo yejcp.

Je tzüch huɨdibɨ ajcxy 
yajhuindzɨgɨɨyb quipychech

8  Jadüg nax, jada ayuc 
ajcxy nyajnijayɨɨyb ma yɨ 

tzüch ymiñ huɨdibɨ jäy ajcxy 
yajhuindzɨgɨɨyb tzaadzech 
quipychech. Janch tɨyꞌajt co 
nidügꞌócɨy ɨɨch ajt nmɨɨdꞌajtɨm 
ixpɨjcɨn. Per pen ooy mɨj 
nayjɨhuɨɨyɨm ajt nꞌixpɨcyɨty, chi 
amɨj agɨx nayjɨhuɨɨyɨm. Per pen 
naychojcɨm nayjɨhuɨɨyɨm nidüg 
nidüg, huinꞌit nyajyeecɨm nmɨbɨjcɨn. 
2

 Pen ji nidüg ma miich ajcxy 
ñaydijyii co yꞌixpɨcyɨty, caꞌnɨ yɨꞌ 
jajtäy ixpɨjcɨn huɨdibɨ jaccopɨcy 
yjadɨpy. 3 Co tüg jäy yajmɨjꞌaty Dios, 
Dios ñejhuɨɨyb nej jada jäy yjot 
yhuinmaꞌñ mɨɨdɨty.

4
 Jaduꞌn jada je tɨyꞌajt maabɨ 

je tzüch huɨdibɨ jäy ajcxy tɨ 
yajhuindzɨgɨɨygɨxy tzaadzech 
quipychech ajcxy. Nejhuɨɨyɨm co 

yɨ tzaadzech yɨ quipychech caꞌ ti 
jugyꞌajtɨn mɨɨdɨty. Ji tügpajc Dios 
huɨdibɨ tzɨnaayb jugyꞌajtp. 5 Janch 
tɨyꞌajt co yɨ naaxhuiñyjäy ajcxy 
Diosꞌájtɨgɨxy canaagnax huɨdibɨ 
yajpatp tzajpcɨx́ etz ya naaxhuiñ 
huɨdibɨ caꞌ Diosɨty. Etz nañ tɨyꞌajt 
co may yhuindzɨnꞌajtcɨxy huɨdibɨ 
caꞌ yhuindzɨnɨty. 6 Per ɨɨch ajt 
nꞌojadajtɨm tügpajcpɨ Dios, je 
Dios Teedy. Je Dios Teedy coj 
macx tügꞌócɨy huɨdibɨ jiꞌajtp. Mɨɨd 
yɨꞌ ycɨxpɨ ɨɨch ajt ndzɨnaayɨm 
njugyꞌajtɨm. Nañ tɨm jaduꞌn 
nmɨɨdꞌajtɨm tügpajcpɨ ajt nHuindzɨn 
Jesucristo, e yɨꞌ huijtzꞌijtaayb 
tügꞌócɨy tijaty huɨdibɨ jiꞌajtp, e nañ 
yɨꞌ ajt xyhuijtzꞌijtɨm.

7
 Janch tɨyꞌajt co yɨ tzaadzech 

quipychech caꞌ ti mɨcꞌajt mɨɨdɨty, 
per nijeꞌjɨty mɨbɨjcpɨdɨjc caꞌ 
huinjɨhuɨÿ jada tɨyꞌajt. Nijëjɨty 
ajcxy jecyꞌajty ooy huindzɨgɨɨygɨxy 
tzaadzech, ixtɨ chambaadnɨ tijcɨxy 
co yɨ tzüch huɨdibɨ jäy mɨɨd 
huindzɨgɨÿ tzaadzech, tzaadzech yɨꞌ 
yjeꞌ. Co ajcxy tzüdzcɨxy yɨ jaduꞌmbɨ 
tzüch, jɨbɨc nayjɨhuɨɨ́yɨgɨxy, 
nayjɨhuɨɨ́yɨgɨxy nejjɨhuɨÿ tɨ 
ytundɨgooygɨxy. Caꞌ tɨydudägy 
yꞌijtcɨxy ma ymɨbɨjcɨn. 8 Caꞌ Dios 
xycöbɨgaanɨm mɨɨd jeꞌ ycɨxpɨ co tɨ 
njɨɨcxɨm tɨ ndzüdzɨm tijaty tzüch, 
o mɨɨd co caꞌ tɨ njɨɨcxɨm caꞌ tɨ 
ndzüdzɨm tijaty tzüch. Nañ tɨm 
jaduꞌn Dios caꞌ oybɨ xymöhuaanɨm 
mɨɨd jeꞌ ycɨxpɨ co tɨ njɨɨcxɨm tɨ 
ndzüdzɨm ti tzüch, o mɨɨd co caꞌ 
tɨ njɨɨcxɨm caꞌ tɨ ndzüdzɨm tijaty 
tzüch. 9 Oy Dios aꞌɨxɨÿ co jëbɨ 
ndzüdzɨm huenhuɨdibɨ tzüchɨty. Per 
mɨɨd je mɨgügtɨjc ycɨxpɨ huɨdibɨ 
caꞌ tɨydudägy mɨɨdɨty ymɨbɨjcɨn, 

tzoc naygüendꞌajtɨm caꞌydɨ jeꞌ jɨbɨc 
yñayjɨhuɨÿii mɨɨd huɨdibɨ ɨɨch ajt 
ndunɨm. 10-11

 Tzoc ocpɨdaacɨm co 
miich ajcxy mnejhuɨÿ je tɨyꞌajt, e 
xyꞌixɨpy tüg mɨgüg co mgay mꞌuucy 
ma tüg mesa jiiby tɨgoty me je 
tzaadzech yꞌity. Caꞌ jecyɨty co jada 
jäy huɨdibɨ caꞌ tɨydudägy mɨɨdɨty 
ymɨbɨjcɨn, etz co xyꞌixpaadɨpy 
jiiby, huinꞌit jeꞌ cöbɨgaꞌñ je tzüch 
huɨdibɨ huindzɨgɨꞌñꞌajtp. E jaduꞌn 
yhuimbɨdzɨmy co miich jɨbɨc ijxpejt 
tɨ myecy mɨɨd yɨ mꞌixpɨjcɨn ycɨxpɨ, 
com yɨ mmɨgüg tɨ ytundɨgoy mɨɨd 
huɨdibɨ miich tɨ mduñ. E Cristo tɨ 
yꞌögy mɨɨd yɨꞌ ypocy ycɨxpɨ nañ 
jaduꞌn. 12

 Co tüg mɨbɨjcpɨ jɨbɨc 
nayjɨhuɨÿii mɨɨd co tɨ xyꞌixy ma je 
caydac mdzüch je tzüch huɨdibɨ jäy 
ajcxy yajhuindzɨgɨɨyb tzaadzech, 
miich anajty tundɨgooyb mɨɨd 
Cristo ytɨyꞌajt, mɨɨd co yɨ mɨbɨjcpɨ 
jɨbɨc ñayjɨhuɨÿii. 13

 Paady ycɨxp caꞌ 
ndzüdzaꞌñɨch ni mɨna tzüch huɨdibɨ 
tzaadzech yhuindzɨgɨꞌñꞌajtɨp. Pen 
jaduꞌn nduñɨch, jɨbɨc ijxpejt anajty 
nyejcpyɨch ma nijëjɨty mɨgügtɨjc, e 
chi yɨꞌ ajcxy yhuinmaꞌñytɨgoyaꞌñ.

Je tung huɨdibɨ Pablo paatɨp

9  Janch janch co jëbɨ nduñɨch 
huentiijɨty huɨdibɨ ndzojcpɨch. 

Nañ jaduꞌn janch co Jesucristo tɨ 
xyajnïbɨcyɨch jada apóstol tung. Etz 
janch co tɨ nꞌixyɨch ajt nHuindzɨn 
Jesucristo. Nañ jaduꞌn janch co 
miich ajcxy ijxpejtꞌajtp ma ɨɨch 
ndung, com tɨ ajcxy mmɨjpɨdaaccɨxy 
je nHuindzɨnꞌajtɨm Jesús yꞌayuc 
huɨdibɨ tɨ ngapxhuäcxyɨch ma 
miich ajcxy. 2 Caꞌ jécyɨty co jacjadyii 
jäy ajcxy caꞌ xycöbɨgaꞌñɨch jaduꞌn 
nej Jesús xyꞌapóstolꞌadyiijɨch. Per 

com miich ajcxy tɨ mmɨjpɨdaaccɨxy 
ajt nHuindzɨn Jesucristo, etz miich 
ajcxy mmɨbɨjcɨn nidɨyꞌajtp co Jesús 
tɨ xyyajnïbɨcyɨch jada tung, paady 
ycɨxpɨ copɨcy co ɨɨch miich ajcxy 
xycöbɨgɨpyɨch jaduꞌn nej Jesús 
yꞌapóstol.

3
 Jaduꞌn nꞌadzohuimbityɨch yɨꞌ 

ajcxy huɨdibɨ jɨbɨc xyñigapxɨp 
ɨɨch ndung. 4 Com Jesucristo 
xyajnïbɨjcɨch jada tung co 
ngapxhuäcxyɨch yɨꞌ yꞌayuc ytɨyꞌajt, 
paady ycɨxpɨ xypatpɨch jaduꞌn 
co je mɨbɨjcpɨdɨjc xymöhuɨbɨch 
ngaayɨn nꞌuucɨn. 5 Nañ jaduꞌn 
xypaatpɨch co nmɨɨdꞌadɨpyɨch tüg 
ndöxyɨjcɨch huɨdibɨ mɨbɨjcp, etz 
huɨdibɨ nmɨɨdhuɨdɨdɨpyɨch tɨm 
jaduꞌn nej yɨ jacjadyii apóstol ajcxy 
mɨɨdɨty, etz je Huindzɨn Jesús 
yꞌuch ajcxy mɨɨdɨty, etz Pedro. 
6

 ¿Nej miich ajcxy mmɨnaangɨxy 
co ɨɨch etz Bernabé nimejtzpajc 
caꞌ ɨɨch ajcxy huaad ixmajtzcɨxy yɨ 
ndungɨch co ngapxhuäcxyɨch Cristo 
yꞌayuc ytɨyꞌajt? 7 ¿Huɨdibɨ soldado 
yɨꞌ ma je ejercito cɨꞌm ygasto 
cojuy? ¿Pɨn ji cam nidungɨɨyb, e 
caꞌ jɨɨcxɨpy je huɨdibɨ tɨ yajꞌity? 
Pɨn ychibo cuendꞌajtp, ¿e caꞌ ügɨpy 
je chibo yleche? 8 Caꞌ miich ajcxy 
mɨnaꞌnɨpy co jäy yꞌayuc jada. 
Nañ jaduꞌn jaybety yꞌity ma Dios 
ñecy tɨm jaduꞌn nej nmɨnaꞌñɨch. 
9

 Com jaybety jaduꞌn ymiñ ma 
Moisés ñecy, ma Moisés jaduꞌn 
ymɨnaꞌñ: “Caꞌ huaad huajyuub 
yꞌajen mbɨdaacɨ ma yam ten moody 
yɨ trigo co yajpajcꞌaty.” ¿Nej jëyɨ 
mɨɨd huajyuub ycɨxpɨ Dios jaduꞌn 
ymɨnaꞌñ? 10

 Canan jëyɨ mɨɨd huaj 
yuub ycɨxpɨ Dios jaduꞌn ymɨnaꞌñ. 
Nañ jaduꞌn Moisés jaybejty jada 

tɨyꞌajt mɨɨd ɨɨch ajt ycɨxpɨ. Com yɨ 
jäy ajcxy huɨdibɨ naaxjɨdzijtzp, etz 
yɨꞌ ajcxy huɨdibɨ trigo yajpajcꞌajtp, 
hueꞌ ajcxy yjɨjpꞌijxyp co padaangɨxy 
je moc tɨɨm huɨdibɨ ajcxy tɨ 
nidungɨÿ. 11

 Nañ jaduꞌn ɨɨch ajcxy 
huɨdibɨ Jesús ytung tuunɨp, tɨ 
ngapxhuäcxyɨch Dios yꞌayuc ma 
miich ajcxy, e miich ajcxy oybɨ tɨ 
mbaatcɨxy ma Dios. ¿Nej caꞌ jaduꞌn 
yꞌoyɨty co nbaadyɨch meeñ etz jɨcxy 
pɨcy mɨɨd ndungɨch ycɨxpɨ? 12

 Pen 
jacjadyii Dios yꞌayuccapxhuäcxpɨ 
tɨ paatcɨxy meeñ etz jɨcxy pɨcy 
ma miich ajcxy mɨɨd ytung ycɨxpɨ, 
¿nej caꞌ jëbɨ nïgɨ ɨɨch nbaadyɨch 
meeñ etz jɨcxy pɨcy mɨɨdɨch 
ndung ycɨxpɨ? Oy njamɨɨ́dɨdyɨch 
je mɨcꞌajt nej njaꞌaneꞌmgɨxy co 
xymöhuɨbyɨch ajcxy meeñ etz jɨcxy 
pɨcy mɨɨd ɨɨch ndung ycɨxpɨ, per 
caꞌ jaduꞌn tɨ nꞌaneꞌmgɨxy. Jaduꞌn 
ɨɨch tzaachypɨ nyajnajxɨch jɨm 
ma miich ajcxy, jaydëbɨ jäy ajcxy 
cöbɨjccɨxy Cristo agujc jotcujc 
caꞌ ti adzijpɨn. 13

 Mnejhuɨɨyb 
miich ajcxy co yɨꞌ huɨdibɨ ajcxy 
tumb ma Dios ytɨjc, paatcɨxy 
ninɨgoobɨ caayɨn uucɨn. Nañ 
jaduꞌn yɨꞌ pɨn ajcxy huɨdibɨ ɨyujc 
yajhuindzɨgɨɨyb Dios, paatɨp ajcxy 
je huindzɨgɨꞌñ tzüch. 14

 Nañ jaduꞌn 
je Huindzɨn Jesucristo aneꞌmy co 
huen yajcaaygɨxy yajꞌuuccɨxy etz 
mooygɨxy yhuit ytucx yɨꞌ ajcxy 
huɨdibɨ capxhuäcxcɨxp yɨꞌ yꞌayuc 
ytɨyꞌajt. 15

 Ɨɨch caꞌ tɨ nyajtuñɨch 
jada mɨcꞌajt jada aneꞌmɨn huɨdi 
nmɨɨdɨch. Nañ jaduꞌn caꞌ jada ayuc 
nyajnijayɨɨygɨxy, mɨɨd co ndzocy 
co padaꞌñɨch tijaty ma miich ajcxy. 
Jacjotcujc co nꞌögɨbɨch mɨɨd yuu, 
caꞌydɨ co nꞌanéꞌmɨbɨch caayɨn 

uucɨn ma miich ajcxy, e jaduꞌn 
tzöyduꞌn nbáadɨbyɨch jaduꞌn nej 
cham naygömayiijɨch, mɨɨd co cɨꞌm 
nnayyajcayiijɨch mɨɨd ndungɨch.

16
 Com caꞌ huaad naygömayiijɨch 

co ngapxhuäcxyɨch Cristo yꞌayuc. 
Mɨɨd co Cristo xyyajnïbɨjcɨch 
jada tung, paady ycɨxpɨ copɨcy 
ngapxhuäcxyɨch Cristo yꞌayuc. 
Ayoꞌn nbadaamybɨch, pen caꞌ 
ngapxhuäcxɨch Cristo yꞌayuc. 
17

 Pen ngɨꞌmdzójcɨnɨch ycɨxpɨ 
ngapxhuäcxɨch Cristo yꞌayuc, 
njɨjpꞌijxypɨch ixyipy co jäy ajcxy 
xymɨjuyɨpyɨch. Per caꞌ yjaduꞌnɨty. 
Hueꞌ janchtɨy je Huindzɨn 
Jesucristo xyajnïbɨjcɨch jada tung, 
e paady nduñɨch yɨꞌ ytung. 18

 ¿Ti 
mujuꞌñ nbáadɨbɨch mɨɨd ndungɨch 
ycɨxpɨ? Nbáadɨbɨch jotcujcꞌajtɨn 
co ngapxhuäcxɨbɨch Cristo yꞌayuc 
jaduꞌñyɨ, caꞌ ymeeñygɨxyɨty. Caꞌ 
nyajtuñɨch je aneꞌmɨn huɨdibɨ 
Cristo xymóyɨch mɨɨd caayɨn uucɨn 
ycɨxpɨ.

19
 Caꞌ ji ni pɨn jäy mɨcꞌajt mɨɨdɨty 

jaydëbɨ xyꞌaneꞌmyiijɨch. Oy ixyipy 
ytɨmyñejɨty tɨ nnaybɨdägyiijɨch 
mɨɨd ɨɨch njot nhuinmaꞌñ jaduꞌn 
nej jɨhuɨÿ tügꞌócɨy jäy ajcxy 
xyꞌaneꞌmyɨch. Jaduꞌn nduñɨch 
jaydëbɨ jac mayjäy ajcxy 
nyajmɨbɨgɨpyɨch Cristo. 20

 Co 
ngapxhuäcxyɨch Cristo yꞌayuc ma 
yɨ judíojäy, hueꞌ naybɨdägyiijɨch 
judíojäy, jaydëbɨ nyajmɨbɨcyɨch 
ajcxy Cristo. Co ngapxhuäcxyɨch 
Cristo ma yɨ judíojäy ajcxy 
huɨdibɨ cuydumyb yɨꞌ ajcxy 
ycötujcɨn etz ycostumbre, nañ 
jaduꞌn ɨɨch nguyduñɨch yɨꞌ ajcxy 
ycötujcɨn, jaydëbɨ nyajmɨbɨcyɨch 
ajcxy Cristo. Ooy yjanchɨty 

co caꞌ yɨ judío ycötujcɨn etz 
ycostumbre xyꞌaneꞌmyɨch. 21

 Co 
ngapxhuäcxyɨch Cristo yꞌayuc ma 
yɨꞌ ajcxy huɨdibɨ caꞌ yjudíojäyɨty, 
chi naybɨdägyiijɨch jaduꞌn nej yɨꞌ 
ajcxy. Caꞌ nan nmɨnaambɨch co 
caꞌ nguyduñɨch Dios ytɨyꞌajt. Hueꞌ 
njatytɨmycuydumybɨch Cristo 
ycötujcɨn, jaydëbɨ nyajmɨbɨcyɨch 
ajcxy Cristo. 22

 Co ngapxhuäcxyɨch 
Cristo yꞌayuc ma yɨꞌ ajcxy huɨdibɨ 
caꞌ tɨydudägy ymɨbɨjccɨxy, chi 
naybɨdägyiijɨch jaduꞌn nej yɨꞌ 
ajcxy, jaydëbɨ nyajmɨbɨcyɨch ajcxy 
Cristo. Ma nidügꞌócɨy jäy ajcxy ma 
ngapxhuäcxyɨch Cristo yꞌayuc, chi 
nbɨdägyɨch njot nhuinmaꞌñ nej 
yɨꞌ ajcxy yjot yhuinmaꞌñ mɨɨdɨty, 
jaydëbɨ nijëjɨty ajcxy nyajmɨbɨcyɨch 
Cristo yꞌayuc ytɨyꞌajt. 23

 Jaduꞌn 
nduñɨch tügꞌócɨy mɨɨd Cristo yꞌayuc 
ycɨxpɨ, je ayuc nej jëbɨ jäy ajcxy 
yꞌalma ñïdzooccɨxy. Jaduꞌn nduñɨch, 
jaydëbɨ nbaadyɨch je jotcujcꞌajtɨn 
etz oyꞌajtɨn huɨdibɨ nbaatɨm 
nidügꞌócɨy co nmɨjpɨdaacɨm Cristo.

24
 Mnejhuɨɨygɨxy co jäy ajcxy 

ñayboyɨc̈quípxɨgɨxy co premio 
padaangɨxy, huinꞌit nidügꞌócɨy ajcxy 
ñaymɨcꞌíjxɨgɨxy, per tügpajc huɨdi 
je premio patp. Nañ jaduꞌn miich 
ajcxy mɨjottɨgooygɨx cuydungɨx 
Dios yꞌayuc ytɨyꞌajt, jaydëbɨ Dios 
xymóoygɨxɨpy ajcxy tüg premio. 
25

 Tügꞌócɨy pɨnjaty nayñiꞌixɨɨyɨp 
co ñayꞌixquipxáanɨgɨxy ma 
ɨyɨḧuɨɨjɨn, ooy ñayguendꞌájtɨgɨxy 
mɨc, jɨgɨx jëbɨ ymadaaccɨxy co 
ganarꞌadaangɨxy premio huɨdibɨ 
caꞌ huinɨxɨɨ ajcxy mɨꞌijtcɨxy. Pero 
ɨɨch ajcxy Dios yꞌayuc capxhuäcxy, 
yɨꞌ ɨɨch ajcxy mɨjottɨgooygɨxy 
nganarꞌadáangɨxyɨch huɨdibɨ caꞌ 

nimɨna ycɨxɨpy ytɨgoyɨpy. 26
 E 

jaduꞌn ɨɨch ndung mɨjottɨgooyɨch, 
caꞌ yhuimbïdzɨty agoodzɨty, jaduꞌn 
nejɨhuɨÿ ngoxɨch e nipɨn ca 
ypegyii. 27

 Nnaychaachytumybɨch 
ngɨꞌmninïcxɨch, jaydëbɨ ngɨꞌmninïcx 
xycapxymɨdooyɨch. Jaduꞌn 
nduñɨch co tɨ ngapxhuäcxyɨch 
Cristo ma je mayjäy ajcxy, caꞌydɨ 
nyajtɨgoyɨpyɨch nbremio huɨdibɨ 
Dios xymöhuambɨch.

Capxhuijɨn ma yɨ pɨn ajcxy jac-
huindzɨgɨɨyb quipychech

10  Com ndzojcypɨch co 
miich ajcxy mɨgügtɨjc 

mnejhuɨɨ́ygɨxɨpy co ajt nmɨjꞌap 
nmɨjteedy mɨɨd yhuɨdijty Moisés co 
Dios nidügꞌócɨy ajcxy cuendꞌajttay, 
huinhuoy jecyꞌajty mɨɨd tüg joc. E 
nañ jaduꞌn Dios yajnihuañ yajtzoocy 
nidügꞌócɨy ajcxy ma ymɨdzip co ajcxy 
yajnajxy je tzaptz mejy cujcꞌamy. 2 Co 
nidügꞌócɨy ajcxy panɨcxy je joc, e co 
ñïdzooctay ajcxy nidügꞌócɨy ma je 
mejy, hueꞌ nidügꞌócɨy ajcxy cöbɨjcy 
Moisés yꞌaneꞌmɨn, e jaduꞌn nipaady 
nej jɨhuɨÿ niꞌamugɨ ̈ajcxy yñɨɨbejty 
mɨɨd Moisés yxɨɨ. 3 Nañ jaduꞌn 
nidügꞌócɨy ajcxy caay jɨɨcxy je maná 
huɨdibɨ Dios anajty yejcpy, choñ 
jeꞌ anajty tzajpjoty. 4 Etz nañ jaduꞌn 
yꞌuuc ajcxy nidügꞌócɨy je nɨɨ huɨdibɨ 
Dios anajty yejcpy, com yꞌuuc ajcxy 
je nɨɨ huɨdibɨ yajpɨdzɨm ma je tzaa. E 
je tzaa hueꞌ jeꞌ anajty Cristo, e paady 
Cristo ymɨɨdꞌijtpy etz ypubejtpy 
ajcxy anajty nidügꞌócɨy. 5 Oy ajcxy 
Dios ooy yjapubejtɨ, e ni may ajcxy 
ooy Dios yajjotmaꞌty, etz jahueen 
ajcxy ycaꞌöctay jɨm mɨjtɨgɨd̈uum 
jecyꞌajty, com caꞌ Dios jäygɨdacy jeꞌ 
ajcxy yhuinmaꞌñ.

6
 Jaduꞌn nej je ayoꞌn yjajtɨ mɨɨd 

ajt nmɨjꞌap nmɨjteedy jecyꞌajty, 
jeꞌ ijxpejtɨp ma ɨɨch ajt, caꞌydɨ 
nꞌadzojcɨm tijaty jɨbɨcpɨ, jaduꞌn nej 
jeꞌ anajty ajcxy adzojccɨx jɨbɨcpɨ. 
7

 Nañ jaduꞌn caꞌ yhuaadɨty caꞌ 
yꞌoyɨty co miich ajcxy mꞌojadajtcɨxy 
tzaadzech quipychech jaduꞌn nej 
nijëjɨty ajt nmɨjꞌap nmɨjteedy tuñ 
jecyꞌajty. Com jaduꞌn yjaybetyɨty 
ma Dios ñecy ma jaduꞌn ymɨnaꞌñ: 

“Ixtactay je jäy ajcxy caaybɨ uucpɨ, e 
huinꞌit ajcxy ypɨdɨg̈y etz ytɨgɨɨygɨxy 
ɨyɨɨybɨ ejtzpɨ.” 8 Nañ jaduꞌn caꞌ 
yꞌoyɨty co ndundɨgooyɨm mɨɨd 
töxyjäy ajcxy jaduꞌn nej nijëjɨty 
nmɨjꞌap nmɨjteedy tuñ jecyꞌajty, e 
iipx tugɨɨg mil ajcxy yꞌoꞌcy tüg xɨɨbɨ. 
9

 Nañ ni caꞌ yꞌoyɨty co njotꞌijxɨm 
nhuinmaꞌñꞌijxɨm ɨɨch ajt nHuindzin 
Jesucristo, jaduꞌn nej ajt nmɨjꞌap 
nmɨjteedy ajcxy ɨdɨɨch jecyꞌajty, e 
may ajcxy tzaꞌñchüdzɨ, e ytɨgooy 
ajcxy yjugyꞌajtɨn. 10

 Nañ ni caꞌ 
yꞌoyɨty co nnigapxɨm niꞌojɨɨyɨm 
Dios, jaduꞌn nej nijëjɨty ajcxy ɨdɨɨch 
jecyꞌajty, e mɨɨd jeꞌ ycɨxpɨ Dios 
yꞌángel yajꞌoꞌcy mayjäy ma yɨꞌ ajcxy.

11
 Tügꞌócɨy yɨ jaduꞌmbɨ ayoꞌn 

yjajtɨ mɨɨd ajt nmɨjꞌap nmɨjteedy, 
e jaybety yhuɨꞌmy ma Dios ñecy, 
jɨgɨx nꞌijxpejtꞌajtɨm, e jaduꞌn tɨyꞌajt 
nbaatɨm, caꞌydɨ ndundɨgooyɨm mɨɨd 
Dios, ɨɨch ajt pɨnjaty tzɨnaayb ma 
jadachambɨ xɨɨ jadachambɨ tiempo 
huɨdibɨ janch tɨm huingónɨp ma 
Dios yajcɨxaꞌñ yajtɨgoyaꞌñ jada 
naaxhuiñybɨ. 12

 Com nmɨɨdꞌajtɨm 
je tɨyꞌajt nej nmɨjꞌap nmɨjteedy 
ajcxy ytundɨgooy, paady ycɨxp 
pɨnjaty ycɨꞌmhuinmaꞌñ pɨdacp co 
ooy mɨcꞌajt mɨɨdɨty ma ymɨbɨjcɨn, 
huen naygüendꞌadyii, caꞌydɨ 

ytundɨgoy etz ypocycähuɨpy ma 
Dios. 13

 Tügꞌócɨy tzaachypɨ ayoꞌn, 
jotꞌijxɨn huinmaꞌñꞌijxɨn huɨdibɨ 
miich ajcxy mmɨnajxyp myajnajxyp, 
nañ jaduꞌn jacjadyii mɨbɨjcpɨdɨjc 
ajcxy mɨnajxcɨxy yajnajxcɨxy. 
Per yajmɨjꞌajtcɨx jotꞌamɨjꞌajtcɨx 
Dios, com Dios caꞌ aꞌɨxɨḧuɨp co 
mjacmɨnájxcɨxɨpy mjacyajnájxcɨxɨpy 
tzaachypɨ ayoꞌn anaxy huɨdibɨ caꞌ 
ajcxy mmɨmadägaꞌñ. Co anajty 
tzaachypɨ ayoꞌn mmɨnajxcɨxy 
myajnajxcɨxy mɨctägy, huinꞌit 
Dios xymöhuɨpy ajcxy huinmaꞌñ 
jaduꞌn nej jëbɨ mmɨnaxtaygɨxy 
myajnaxtaygɨxy yɨ tzaachypɨ ayoꞌn.

14
 Paady miich ajcxy mɨgügtɨjc, 

huɨdibɨ ooy ndzocy njɨhuɨÿɨch, 
ixmajtzcɨxy caꞌ mꞌojadajtcɨxy 
tzaadzech quipychech. 
15

 Nyajmɨɨdcapxy nyajmɨɨdmɨydacpy 
ajcxy jadayaabɨ ayuc, com 
nejhuɨɨybɨch co miich ajcxy ooy 
oy huinmaꞌñ mmɨɨdɨty. E jëbɨ 
cɨꞌm mhuinmaaygɨxy pen tɨyꞌajt 
jada ɨɨch nꞌayuc, o pen caꞌ. 16

 Ma 
je “Santa Cena” co nyajnajxɨm 
Dioscojuyip ma Dios mɨɨd je ügy, e 
nꞌuucɨm. Jeꞌ jeꞌ ñidɨyꞌajtꞌajtpy co 
Cristo tɨ xyajtügmújcɨm ajt njot 
nhuinmaꞌñ co yajcruudzpejtɨ etz 
ñɨꞌpy yteemy yojcy mɨɨd ajt nbocy 
ycɨxpɨ. Nañ jaduꞌn ma je “Santa 
Cena” co ndujchuäcxɨm, e ngaayɨm 
je tzajcaagy, jeꞌ jeꞌ ñidɨyꞌajtꞌajtpy 
co Cristo xyajtügmujcɨm ajt 
njot nhuinmaꞌñ mɨɨd ñinïcx co 
ñaygɨÿejcɨ ma ymɨdzip huen 
yajcruudzpedyii. 17

 Oy ajt ooy 
njanimaayɨty, per nidügꞌócɨy ɨɨch 
ajt ngaayɨm je tügpɨ “Santa Cena” 
tzajcaagy. Jada tzajcaagy tüg yɨꞌ, 
paady ycɨxpɨ tügpɨcy jäy ɨɨch ajt, e 

jaduꞌn ɨɨch ajt nipaady nej tügpɨ 
ninïcx.

18
 Oc-huinmaaygɨxy miich ajcxy yɨ 

Israel jäy ajcxy, co ajcxy tzützcɨxy 
je huɨdibɨ ajcxy yajhuindzɨgɨɨyb 
Dios, chi ajcxy naydücmújcɨgɨxy 
mɨɨd Dios ycɨxpɨ ma je Dios 
ojadajttac. 19

 Ɨɨch nmɨnaꞌñɨch co 
yɨ tzaadzech caꞌ ti mɨcꞌajt mɨɨdɨty, 
e nañ jaduꞌn yɨ tzüch huɨdibɨ 
yajhuindzɨgɨɨyb tzaadzech caꞌ 
jac nïgɨ oyꞌajtɨn mɨɨdɨty, caꞌydɨ 
jac huɨdibɨ tzüch. 20

 Jaduꞌn 
nmɨnaꞌñɨch, co yɨ jäy ajcxy huɨdibɨ 
caꞌ mɨjpɨdaaccɨxy Dios, co ajcxy 
yejccɨxy yhuindzɨgɨꞌñ, hueꞌ ajcxy 
yajhuindzɨgɨɨyb caꞌoybɨ, e caꞌ Dios 
ajcxy yajhuindzɨgɨÿ. E caꞌ ndzocyɨch 
co miich ajcxy mɨgügpɨgɨpy je 
caꞌoybɨ. 21

 Co miich ajcxy mꞌuuccɨxy 
je ügy ma je “Santa Cena”, caꞌ 
huaad mꞌuuccɨxy je ügy huɨdibɨ 
caꞌoybɨ ajcxy yhuindzɨgɨꞌñꞌajtɨpy. 
Etz co mgaaygɨxy je tzajcaagy 
ma je “Santa Cena”, caꞌ huaad 
mgaaygɨxy je tzajcaagy huɨdibɨ 
caꞌoybɨ yhuindzɨgɨꞌñꞌajtɨp. 22

 ¿Nej 
tzoc yajjotmaꞌtɨm yɨ Jesucristo? 
¿Nej jacmɨcꞌajt mɨɨd jadaꞌ ɨɨch ajt, 
caꞌydɨ yɨꞌ?

Je tzojcɨn huɨdibɨ tüg mɨbɨjcpɨ 
huaad tuñ mɨɨd ymɨgüg

23
 Janch tɨyꞌajt nej jay 

ymɨnaangɨxy co jëbɨ huaad nduñɨch 
huentiijɨty huɨdibɨ nijotꞌajtpyɨch, 
per caꞌ tügꞌócɨy nmɨgügtɨjcɨch 
jäygɨdaaccɨxy huɨdi ndumybɨch. 
Janch jaduꞌn jëbɨ huaad nduñɨch 
huentiijɨty huɨdibɨ nijotꞌajtpyɨch, 
per huɨdibɨ ndumybɨch caꞌ 
tügꞌócɨy xypubetyɨch ma ɨɨch 
nmɨbɨjcɨn. 24

 Caꞌ yꞌoyɨty nnijotꞌajtɨm 

ngɨꞌmꞌoyꞌajtɨn. Oy co nbubejtɨm 
nbudɨgɨɨyɨm nmɨgügtɨjc.

25
 Jëbɨ ajcxy mdzüch huen ti tzüch 

huɨdibɨ yajtoocp ma je mercado. 
Caꞌ ajcxy myajtɨɨhuɨpy ma je tzüch 
chooñ, caꞌydɨ jɨbɨc mnayjɨhuɨɨ́yɨgɨxy. 
26

 Com Dios yꞌayuc jaduꞌn 
ymɨnaꞌñ: “Je Huindzɨn Dios yɨꞌ 
nihuindzɨnꞌajtp je naaxhuiñybɨ, etz 
ñihuindzɨnꞌajttaayb tügꞌócɨy huɨdibɨ 
ji yajpatp.”

27
 Pen jɨm pɨnjaty huɨdibɨ 

caꞌ ymɨbɨcy, xyajnihuohuɨÿ tüg 
caayɨn uucɨn ma yɨꞌ ytɨjc, e 
pen tɨ mhuinmaꞌñ mbɨdägy co 
nɨcxy mgayaꞌñ ma yɨꞌ ytɨjc, oy co 
mgaayɨpy mdzüdzɨp huentiijɨty 
huɨdibɨ ajcxy xymooyb. E caꞌ 
mnidɨɨhuɨpy myajtɨɨhuɨpy ma je 
tzüch chooñ, caꞌydɨ jac pɨnjaty 
jɨbɨc ñayjɨhuɨÿii mɨɨd huɨdibɨ tɨ 
mduñ. 28

 Per pen je jäy xyñɨmaayb: 
“Jada tzüch tɨ jäy yajhuindzɨgɨÿ 
tzaadzech.” Pues caꞌ mdzüdzɨp je 
tzüch, jɨgɨx caꞌ jɨbɨc ñayjɨhuɨḧuɨɨyb 
je mɨgüg huɨdibɨ tɨ xyñɨmäy co je 
tzüch tɨ yajhuindzɨgɨÿ tzaadzech. 
29

 Hueꞌ nimɨydacypɨch je mmɨgüg 
huɨdibɨ jɨbɨc nayjɨhuɨḧuɨɨyb pen 
miich mdzuꞌchpyɨ tzüch huɨdibɨ 
tzaadzech yhuindzɨgɨꞌñꞌajtp. 
Caꞌ nnimɨydägyɨch nej miich 
cɨꞌm mnayjɨhuɨÿii. Caꞌ yjecyɨty 
co nijëjɨty jäy xyñɨmähuɨbɨch: 

“¿Naꞌamy co xycapxꞌadujcɨch tijaty 
nɨgoob mɨɨd co huingbɨ jäy jɨbɨc 
ñayjɨhuɨÿii mɨɨd jëgɨxpɨ? 30

 Pen 
nyajnajxypɨch Dioscojuyip mɨɨd 
tijaty ycɨxpɨ huɨdibɨ ngaaybɨch 
nꞌuucypɨch, ¿naꞌamy co 
xyñigapxaꞌñɨch xyñiꞌojɨḧuaꞌñɨch 
co tɨ ngay tɨ nꞌügyɨch tijaty?” 
31

 Paady ycɨxp huentiijɨty huɨdibɨ 

mdungɨxyp, pen mgaaygɨxyp 
mꞌuuccɨxyp, o jac ti ga ti mdungɨxy, 
tungɨx tügꞌócɨy mɨɨd Dios yꞌoyꞌajtɨn 
ymɨjꞌajtɨn ycɨxpɨ. 32

 Caꞌ mdúngɨxɨpy 
tijaty huɨdibɨ yɨ judíojäy ajcxy mɨɨd 
huing ñayjɨhuɨÿii. Caꞌ mdúngɨxɨpy 
tijaty huɨdibɨ yɨ griegojäy ajcxy 
mɨɨd huing nayjɨhuɨÿii. Etz caꞌ 
mdúngɨxɨpy tijaty huɨdibɨ yɨ 
mɨbɨjcpɨdɨjc ajcxy mɨɨd huing 
ñayjɨhuɨÿii. 33

 Tügꞌócɨy huɨdibɨ 
ndúmybɨch, hueꞌ nduñɨch jɨgɨx 
tügꞌócɨy jäy jäygɨdägɨpy huɨdibɨ 
ndumybɨch. Caꞌ ni ti nduñɨch nej 
jëbɨ ɨɨch cɨꞌm nayjäygɨdägyiijɨch. 
Hueꞌ nduñɨch mɨɨd jacjadyii jäy 
ajcxy yꞌoyꞌajtɨn ycɨxpɨ, jaydëbɨ ajcxy 
yꞌalma ñïdzögɨpy.

11  Jaduꞌn ndzocyɨch co miich 
ajcxy mdunɨpy jaduꞌn nej 

nduñɨch. E ɨɨch tumbɨch jaduꞌn nej 
Cristo ytuuñ.

Nej huaad töxyjäydɨjc 
ajcxy yjäyꞌajtcɨxy co 

mɨgügtɨjc naymújcɨgɨxy
2

 Miich ajcxy mɨgügtɨjc, 
ngapxpatypɨch miich ajcxy, com 
miich ajcxy xyjatytɨmyjäymejtzpɨch, 
etz nañ mguydungɨxyp je ayuc je 
tɨyꞌajt huɨdibɨ ɨɨch miich ajcxy tɨ 
nyajꞌixpɨjccɨxy. 3 Per ndzojcypɨch 
co mhuinjɨhuɨɨ́ygɨxɨpy je tɨyꞌajt co 
Cristo nigohuajcꞌajtpy nidüg nidüg 
yɨ mɨbɨjcpɨ yëydɨjcpɨ. E nañ nidüg 
nidüg yëydɨjc nigohuajcꞌajty ajcxy 
ytöxyɨjc. E Dios nañ nigohuajcꞌajtpy 
je Cristo. 4 Co tüg yëydɨjc cöjuuxy 
cöbeꞌñ ɨɨhuäcxy capxhuäcxy je 
tɨyꞌajt huɨdibɨ Dios tɨ ymöyii, tüg 
jeꞌ tzoꞌyduꞌñ anajty naymöyii. 5 E co 
tüg töxyjäy cöjuxtüdy cöbeꞌndüdy 
ɨɨhuäcxy capxhuäcxy je tɨyꞌajt 

huɨdibɨ Dios tɨ ymöyii, tüg jeꞌ anajty 
tzoꞌyduꞌn ñaymöyii. Jaduꞌn jeꞌ 
nipaady nej jɨhuɨÿ jeꞌ ycömeꞌpxɨty 
cödzaꞌm. 6 Pen tüg töxyjäy caꞌ 
ñaygöbeꞌnaꞌñyii, jacꞌoy co huen 
yajcömeꞌpxy cödzaꞌm. Per pen je 
töxyjäy choꞌyduꞌn jɨhuɨḧuamyb 
co ycöhuay ymeꞌpxɨty, o co 
ycömeꞌpxɨty cödzaꞌm , jac nïgɨ oy 
co ñaygöbeꞌnɨɨyb. 7 Je yëydɨjctɨjc caꞌ 
yꞌoyɨty co ajcxy ycohuajc cöjuuxy 
cöbeꞌñ mɨꞌidɨpy ma ajcxy Dios 
mɨbɨjtzoogɨxy o yajꞌixpɨjccɨxy Dios 
yꞌayuc. Com je yëydɨjc jaduꞌn yɨꞌ 
nipaady nej Dios, e Dios yajcoj je 
yëydɨjc mɨɨd yɨꞌ yꞌoyꞌajtɨn ycɨxpɨ. 
Per Dios yajcoj je töxyjäy mɨɨd 
je yëydɨjc yꞌoyꞌajtɨn ycɨxpɨ. 8 Co 
Dios yajcojy je jayɨjpɨ yëydɨjc, caꞌ 
yajtuuñ je töxyjäy ycaachypajc. Hueꞌ 
janchtɨy co Dios yajcojy je jayɨjpɨ 
töxyjäy, jeꞌ yajtuunɨ je ñiyëydɨjc 
tüg ycaachypajc. 9 Dios yajcoj je 
töxyjäy mɨɨd je yëydɨjc ycɨxpɨ. E 
caꞌ nan yajcojy je yëydɨjc mɨɨd 
je töxyjäy ycɨxpɨ. 10

 Paady ycɨxp 
copɨcy co je töxyjäy ajcxy yꞌijtcɨxy 
cöbeꞌñ co Dios mɨbɨjctzoogɨxy o 
najtzcapxɨɨygɨxy Dios ytɨyꞌajt. Jeꞌ 
jeꞌ je tɨyꞌajt co yajpaady ajcxy 
aneꞌmy, nañ jaduꞌn yɨ ángeles 
ajcxy yajpaatcɨxy aneꞌmy. 11

 Per caꞌ 
ñejɨty, ɨɨch ajt huɨdibɨ nmɨbɨjcɨm 
Cristo, ma ajt ndzɨnaayɨn je yëydɨjc 
caꞌ jeꞌ yajpaady naydüg, etz ni caꞌ 
je töxyjäy yajpaady naydüg, hueꞌ 
ajcxy naymɨɨddzɨnáayɨgɨxyp. 12

 Com 
tɨyꞌajt jaduꞌn co Dios yajcojy je 
jayɨjpɨ töxyjäy mɨɨd je ñiyëydɨjc 
ycaachypajc. Etz tɨyꞌajt jaduꞌn co je 
töxyjäy ajcxy yajmaꞌxungꞌajtcɨxy je 
yëydɨjc ajcxy. Per Dios tɨ yajꞌoyɨydäy, 
e tügꞌócɨy jiiby chondäy ma Dios.

13
 Miich ajcxy cɨꞌm ocmɨnaangɨx 

oc-huinmaaygɨx, pen oy jaduꞌn o 
pen caꞌ yꞌoyɨty jaduꞌn co tüg töxyjäy 
Dios mɨbɨjctzoy jaygöbeꞌñ. 14

 Jëbɨ 
tɨyꞌajt nbaatɨm huenmaꞌámyɨty 
ya naaxhuiñ co je yëydɨjc huɨdibɨ 
ymɨɨd ycöhuay yoñ ooy choꞌyduꞌn 
yecy. 15

 E je töxyjäydɨjc ajcxy ooy 
ycömaypɨdzɨmgɨxy co ajcxy mɨɨdɨty 
ycöhuay yoñ. Com yɨꞌ jeꞌ huɨdi 
ycöbeꞌnꞌajtɨp. 16

 Pen jɨm pɨnjaty caꞌ 
mɨjotcujcꞌaty ɨɨch nꞌayuc, copɨcy 
nejhuɨḧuɨpy co ɨɨch ajcxy etz 
nañ jaduꞌn tügꞌócɨy jäy huɨdibɨ 
ajcxy mɨjpɨdaaccɨxyp Dios ma 
tügꞌócɨy cajp, cuydungɨxy nej tɨ 
nyajꞌixpɨcyɨch miich ajcxy, caꞌ pɨn 
jac huingbɨ costumbre mɨɨdɨty.

Pɨn tundɨgooyb “Santa Cenajoty”
17

 Jada ayuc nyajnɨmähuaangɨxyp 
jaduꞌn nej mdungɨxy ma 
mnayyöymújcɨgɨxy co Dios 
mꞌojadajtcɨxy. Caꞌ ngapxpaadyɨch 
miich ajcxy, com jɨbɨc 
yhuimbɨdzɨmy jaduꞌn nej mdungɨxy. 
18

 Jayɨjp nɨmähuaangɨxy co 
nijëjɨty mɨgügtɨjc tɨ xyñɨmäyɨch 
co miich ajcxy mnaybɨjc-
huäcxɨgɨxy co mnayyöymújcɨgɨxy 
ma je nayyöymujctac. E ɨɨch 
nmɨbɨjcpyɨch ma ga ma co 
yjanchɨty nej je mɨgügtɨjc ajcxy 
ymɨnaꞌñ. 19

 Caꞌ yjecyɨty paady miich 
ajcxy mnaybɨjc-huäcxɨ mɨɨd ajcxy 
mjɨbɨc-huinmaꞌñ ycɨxpɨ, jaydëbɨ 
ñiguëxɨg̈y pɨn jeꞌ janch tɨydudägy 
cuydumb Dios ytɨyꞌajt. 20

 Co 
miich ajcxy mnayyöymújcɨgɨxy 
ma je nayyöymujctac, jaduꞌn 
yhuimbɨdzɨmy co caꞌ mguydungɨxy 
nej ypadyii ɨɨch ajt nHuindzɨn 
Jesucristo ytɨyꞌajt co mjatungɨxy 

je “Huindzɨn jeꞌ ySanta Cena”. 
21

 Com co je hora paady ma yam 
mdungɨxy je “Huindzɨn jeꞌ ySanta 
Cena” nidüg nidüg miich ajcxy 
mgaaygɨxy abɨcyjaty, e caꞌ mdungɨx 
cuendɨ yɨ jacjadyii mɨgügtɨjc, paady 
nijëjɨty mɨgügtɨjc ayuu yꞌijtcɨxy, e 
nijëjɨty anaxy ycaaygɨxy yꞌuuccɨxy, 
ixtɨ ymuucɨgɨxy nijëjɨty. 22

 ¿Nej caꞌ 
miich ajcxy mɨɨdɨty mjɨɨn mdɨjc 
ma jëbɨ mgaaygɨxy mꞌuuccɨxy? 
Jaduꞌn nej miich ajcxy mdungɨxy 
caꞌ mmɨjꞌijxcɨxy caꞌ mɨjpɨdaaccɨxy 
je jäy ajcxy nidügꞌócɨy huɨdibɨ 
mɨjpɨdacp Dios. E nañ jaduꞌn 
myajtzoꞌydungɨxy yɨ ayoobɨ jäy 
huɨdibɨ ajcxy caꞌ ti mɨɨdɨty. ¿Huam 
ɨɨch miich ajcxy nɨmähuɨpy? ¿Nej 
jëbɨ ngömaaygɨxy miich ajcxy 
jaduꞌn nej mdungɨxy? Caꞌ huaad 
ngömaaygɨxy miich ajcxy co jaduꞌn 
mꞌɨdɨɨtzcɨxy.

Jaduꞌn nej njäymejtzɨm ajt 
nHuindzɨn Jesús ma yɨ “Santa Cena”

23-24
 Com ɨɨch ajt nHuɨndzin 

Jesucristo cɨꞌm xyajꞌixpɨjcyɨch je 
tɨyꞌajt huɨdibɨ tɨ nyajꞌixpɨcyɨch 
miich ajcxy, co je huinꞌit coodz co 
agojɨɨx ajcxy cɨÿejcy je nHuindzɨn 
Jesús, huinꞌit jeꞌ conɨg̈y je tzajcaagy, 
e co jayɨjp yajnajxy Dioscojuyip ma 
Dios, chi tujc-huäcxy je tzajcaagy, 
e moy nidüg nidüg ydiscípulos 
ajcxy. E co ajcxy moyday, chi nɨmay 
ajcxy: “Caaygɨx jada tzajcaagy. 
Jaduꞌn ɨɨch jada nninïcx huɨdibɨ 
ngɨÿegaamybɨch ma yɨ oꞌcɨn mɨɨd 
miich ajcxy ycɨxpɨ. Jaduꞌn ɨɨch tɨ 
nduñɨch, jaduꞌn jada miich ajcxy 
mdunɨpy jäymejtzɨɨg mɨɨd ɨɨch 
ycɨxpɨ.” 25

 Co ajcxy ycayday, chi 
Jesús nañ jaduꞌn conɨg̈y je ügy 

copɨꞌam, e ymɨnañ: “Jada ügy 
jeꞌ jada je Dios yꞌayuc jemybɨ 
huɨdibɨ Dios yajhuɨꞌmy mɨɨd jäy 
ajcxy ycɨxpɨ, je huɨdibɨ ɨɨch nnɨꞌpy 
ñidɨyꞌajtꞌajtpy. Naagꞌoc naagꞌoc 
mꞌuuccɨxy jada ügy tungɨxy 
jäymejtzɨɨg mɨɨd ɨɨch ycɨxpɨ.” 
26

 Paady naagꞌoc naagꞌoc miich 
ajcxy mgaaygɨxy jada tzajcaagy, etz 
mꞌuuccɨxy jada ügy, myegɨpy ajcxy 
tɨyꞌajt jaduꞌn nej Cristo yꞌoꞌcy mɨɨd 
ajt nbocy ycɨxpɨ, ixtɨ coonɨ anajty 
Jesucristo yhuimbity ya naaxhuiñ.

Nej huaad ngaayɨm je “Santa Cena”
27

 Paady ycɨxp pɨnjaty mɨɨd 
caꞌoyjot caꞌoyhuinmaꞌñ caaygɨxy 
je tzajcaagy etz uuccɨxy je 
vinoꞌügy, huɨdibɨ ajt nHuindzɨn 
Jesús ñinïcxꞌajtpy etz ñɨꞌpyꞌajtpy, 
hueꞌ ajcxy ymɨdundɨgooygɨxy 
ajt nHuindzɨn Jesús ñaaxnïcx 
etz yɨꞌ yñɨꞌpy. 28

 Paady ycɨxpɨ 
copɨcy nidüg nidüg mɨbɨjcpɨdɨjc 
jayɨjp yajꞌoyɨḧuɨpy ycɨꞌmjot 
ycɨꞌmhuinmaꞌñ, e huinꞌit jëbɨ 
cayɨpy je tzajcaagy etz ügɨpy je 
vino ma je “Santa Cena”. 29

 Com 
pɨnjaty caayb je tzajcaagy etz 
ügy je vino ma je “Santa Cena”, e 
caꞌ tuñ cuendɨ co jeꞌ jeꞌ ɨɨch ajt 
nHuindzɨn Jesús ñinïcx etz ñɨꞌpy, 
hueꞌ jeꞌ cɨꞌm ñaymɨdundɨgoyii, e 
Dios tzaachytunɨɨb mɨɨd ypocy 
ycɨxpɨ. 30

 Paady ycɨxp may miich 
ajcxy myuumɨɨdɨty mbaꞌmmɨɨdɨty, 
pumäy mnayjɨhuɨɨyɨgɨxy. May 
miich ajcxy yuu baꞌm xyajꞌayoogɨxy 
etz may ma miich ajcxy tɨ mꞌöccɨxy. 
31

 Co tɨydudägy njot nhuinmaꞌñ 
nyajꞌoyɨɨyɨm cɨꞌm, caꞌ ajt nHuindzɨn 
Jesucristo xychaachytuunɨm. 
32

 Co ajt nHuindzɨn Jesucristo 

xychaachytunɨm mɨɨd yuu 
baꞌm, paady ycɨxpɨ jaduꞌn 
xychaachytuunɨm, jɨgɨx caꞌydɨ 
nidɨgooyɨm ajt nꞌalma yjugyꞌajtɨn 
quipxyɨ mɨɨd je naaxhuiñyjäy ajcxy 
huɨdibɨ caꞌ ajcxy Dios tzɨgɨɨygɨxy.

33
 Paady ycɨxpɨ miich ajcxy 

mɨgügtɨjc co ajcxy mgayaꞌnɨp 
mꞌügaꞌnɨp je “Santa Cena” 
nayꞌahuíjxɨgɨxy miñ xyipy, e 
jaduꞌn mgáaygɨxɨpy amugɨꞌ. 34

 Pen 
jɨm pɨnjaty ma miich ajcxy ooy 
yuubögyii, jacꞌoy co ycaayɨpy 
yꞌügɨpy ma ycɨꞌmdɨjc jacjayɨjp ma 
caꞌnɨ ymiñ ma je nayyöymujctac. 
Jaduꞌn mdúngɨxɨpy, caꞌydɨ Dios 
xychaachytuungɨxy mɨɨd co caꞌ 
oy mduungɨxy je “Santa Cena”. 
Yɨ jacjadyii ayuc huinmaꞌñ jɨm 
nyajꞌoyɨḧuɨbɨch co anajty nɨcxy 
cɨꞌm nꞌíjxcɨxyɨch miich ajcxy.

Je mɨcꞌajt huɨdibɨ Espíritu Santo 
yejcy ma nidüg nidüg mɨbɨjcpɨdɨjc

12  Mɨgügtɨjc ajcxy, ndzojcypɨch 
co miich ajcxy mnejhuɨḧuɨpy 

jaduꞌn nej je Espíritu Santo 
xymooyɨm mɨcꞌajt. 2 Miich ajcxy 
mnejhuɨɨyb co jayɨjpꞌajty co caꞌnɨ 
anajty mmɨbɨjccɨxy Cristo, ooy 
anajty je caꞌoybɨ xyajnɨɨdɨgooygɨxy 
xyajtüdɨgooygɨxy, co mꞌojadajtcɨxy 
tzaadzech quipychech huɨdibɨ 
caꞌ ymɨdoy caꞌ ycapxy. 3 Paady 
ycɨxpɨ ndzojcpɨch co miich ajcxy 
mnejhuɨḧuɨpy co pɨnjaty ymɨnaꞌnɨpy: 

“¡Caꞌ oy jäy yɨ Jesús!” je jäy huɨdibɨ 
jaduꞌn mɨnamb, caꞌ jeꞌ anajty 
yajcapxyii je Dios yꞌEspíritu. E pɨnjaty 
mɨnamb: “¡Jesús ɨɨch ajt nHuindzɨn!” 
jeꞌ anajty yajcapxɨp je Espíritu Santo.

4
 Dios yjɨhuɨꞌñ ymɨcꞌajt yejcpy 

ymɨcꞌajt canaag nax, per tügpajc 

jëyɨ je Dios yjɨhuɨꞌñ huɨdibɨ mɨcꞌajt 
yejcp. 5 Ji yajpaady canaagnax Dios 
ytung, per tügpajc ajt nHuindzɨn 
Jesús huɨdibɨ xyajnïbɨjcɨm nijeꞌ 
nijeꞌ tung. 6 Ji yajpaady canaagnax 
huinmaꞌñ nej jëbɨ ndunɨm Dios 
ytung. Per tügpajc Dios huɨdibɨ 
xymooyɨm nidüg nidüg je 
nhuinmaꞌñ nej huaad ndunɨm 
Dios ytung. 7 Dios yajniguëxɨg̈yp 
ma nidüg nidüg mɨbɨjcpɨdɨjc je 
tɨyꞌajt co ajcxy mɨɨdɨty yɨꞌ yjɨhuɨꞌñ 
ymɨcꞌajt ma ajcxy yjot yhuinmaꞌñ. 
Jaduꞌn Dios ytuñ mɨɨd tügꞌócɨy 
ymɨbɨjcpɨdɨjc yꞌoyꞌajtɨn ycɨxpɨ. 
8

 Dios mɨɨd yjɨhuɨꞌñ ymɨcꞌajt 
ymooyb nijëjɨty mɨbɨjcpɨdɨjc ayuc 
huinmaꞌñ nej jëbɨ ajcxy yajꞌixpɨcy 
Dios yꞌayuc. E nañ jaduꞌn Dios 
mɨɨd yjɨhuɨꞌñ ymɨcꞌajt möy nijëjɨty 
mɨbɨjcpɨdɨjc ixpɨjcɨn ma yɨꞌ ytɨyꞌajt, 
per tügpajc je Espíritu Santo 
huɨdibɨ mɨcꞌajt yejcp. 9 E nañ jaduꞌn 
Dios mɨɨd yjɨhuɨꞌñ ymɨcꞌajt möy 
nijëjɨty jäy mɨbɨjcɨn, per tügpajc 
je Espíritu Santo huɨdibɨ mɨcꞌajt 
yejcpy. E nañ jaduꞌn jacnaagɨty 
möy mɨcꞌajt jaydëbɨ yajtzögy 
paꞌmjäy. 10

 E nañ jaduꞌn Dios mɨɨd 
yjɨhuɨꞌñ ymɨcꞌajt ymooyb nijëjɨty 
mɨbɨjcpɨdɨjc mɨcꞌajt, jaydëbɨ 
mɨjhuinmaꞌñytúngɨxy milagro 
tungɨxy. E jac nijëjɨty ymooyb 
mɨcꞌajt, jaydëbɨ najtzcapxɨɨygɨxy 
Dios ytɨyꞌajt. E jac nijëjɨty Dios 
ymooyb ixpɨjcɨn etz huijyꞌajtɨn, 
jaydëbɨ ijxcajpcɨxy je espíritu 
huɨdibɨ caꞌ tɨyꞌajt mɨɨdɨty, etz nañ 
jaduꞌn ijxcajpcɨxy je espíritu huɨdibɨ 
tɨyꞌajt mɨɨdɨp. E jac nijëjɨty Dios 
ymooyb je mɨcꞌajt, jaydëbɨ capxcɨxy 
huingbɨ ayuc, etz nañ jaduꞌn jac 
nijëjɨty ymooyb je ixpɨjcɨn jaydëbɨ 

yajnïguejcɨxy je huingbɨ ayuc. 11
 Per 

tügpajc je Espíritu Santo huɨdibɨ 
ymooyb nijeꞌ nijeꞌ mɨbɨjcpɨdɨjc 
mɨcꞌajt etz huinmaꞌñ. Ymooyb nidüg 
nidüg nej yɨꞌ tzocy.

Nidügꞌócɨy ajt nyajpaatɨm ma Cristo
12

 Cristo jaduꞌn yɨꞌ nej tüg ninïcx, 
je ninïcx ymɨɨd canaag nax huɨdibɨ 
yuꞌcxp. Oy canaag jamɨɨdɨty huɨdibɨ 
yuꞌcxp, per tügpajc ñinïcxꞌaty. 13

 Co 
nidüg nidüg ɨɨch ajt nnɨɨbejtɨm, 
chi ɨɨch ajt nyajpaatɨm nej tügpɨcy 
jäy. Com Dios yjɨhuɨꞌñ ymɨcꞌajt 
tügpajc yajpaady ma nidügꞌócɨyɨ 
ɨɨch ajt njot nhuinmaꞌñ, caꞌ ñejɨty 
pen judíojäy ajt, o pen caꞌ ajt 
njudíojäyɨty; pen jäy xytumbɨꞌajtɨm 
o pen ndunɨm ngɨꞌmdung; hueꞌ 
nꞌijtɨm nej tügpɨcy jäy. Dios 
xyꞌadɨgɨɨyɨm xyjottɨgɨɨyɨm yɨꞌ 
yjɨhuɨꞌñ ymɨcꞌajt nidügꞌócɨy ɨɨch 
ajt, paady ycɨxpɨ túꞌcɨy nyajpaatɨm, 
com túꞌcɨy nmɨꞌijtɨm Dios yjɨhuɨꞌñ 
ymɨcꞌajt.

14
 Tügpɨ jäy ñinïcx mɨɨd 

canaagnax huɨdibɨ yuꞌcxp, huɨdibɨ 
mɨdoob, huɨdibɨ ijxp. 15

 Co ixyipy 
je tecy jaduꞌn ymɨnaꞌñ: “Caꞌp ɨɨch 
ngɨj̈ɨty, paady caꞌ nyajpaadyɨch 
ma je ninïcx.” ¿Nej paady ycɨxpɨ 
caꞌ yajpaady ma ninïcxɨn? 16

 O co 
ixyipy je tädzac ymɨnaꞌñ: “Caꞌp 
nhuiinɨty, paady caꞌ nyajpaadyɨch 
ma je ninïcx.” ¿Nej paady ycɨxpɨ caꞌ 
yajpaady ma ninïcxɨn? 17

 Co ixyipy 
tügꞌócɨy je jäy ñinïcx yꞌoc-huinꞌaty, 
¿ma ixyipy mɨɨdɨty huɨdi mɨdooyb? 
O co ixyɨpy tügꞌócɨy je jäy ñinïcx 
ytädzacꞌaty, ¿ma ixyipy mɨɨdɨty 
huɨdibɨ jëbɨ mɨɨd tijaty xuugyii? 
18

 Dios tɨ pɨdacɨ jäy ytecy yhuin 
yꞌahuac etz jac tijaty ma tügpɨ 

ninïcx jaduꞌn nej yɨꞌ tzojcy. 19
 Pen 

huiindɨꞌajty ixyipy ninïcxꞌajtp, ¿ti 
ninïcx ixyipy jada? 20

 Dios tɨ möy 
nidüg nidüg jäy ycɨꞌ ytecy, yhuiin 
yꞌahuac, yjɨjpput etz ytädzac, per 
tügpajc ñinïcxꞌaty.

21
 Caꞌ huaad je huiin ixyipy nɨmäy 

je cɨꞌ: “Caꞌ ɨɨch miich nyajmayjaty.” 
Nañ jaduꞌn caꞌ huaad ixyipy je 
cohuajc nɨmay je tecy: “Caꞌ ɨɨch 
miich nyajmayjaty.” 22

 Tügpɨ ninïcx 
copɨcy caꞌpxy tijaty mɨɨd. Huɨdijaty 
je ninïcx ymɨɨd oy yjaquëxɨg̈y 
nej jɨhuɨÿ caꞌ yꞌoyꞌojadajtnɨty, 
per copɨcy yɨꞌ. 23

 Jaduꞌn ɨɨch ajt 
njäyꞌajtɨm. Muum ma ajt nninïcx 
caꞌ oy nꞌijxɨm, paady nayxojxɨm, 
jɨgɨx jacꞌoy quëxɨg̈ɨp. Nañ jaduꞌn 
muum ma ajt nninïcx huɨdi 
yꞌoymɨdzoꞌydunɨ, paady nyüdzɨm 
mɨɨd huit, jaydëbɨ oy quëxɨg̈ɨty. 
24

 Muum ma ajt nninïcx oy nꞌijxɨm 
paady caꞌ nyüdzɨm mɨɨd huit. 
Jaduꞌn Dios yajꞌoyɨɨy ajt nninïcx, 
jɨgɨx ma caꞌ oy yꞌijxɨty, nxojxɨm 
mɨɨd huit, jɨgɨx jëbɨ oy quëxɨg̈y. 
25

 Jaduꞌn Dios yajcojy yajꞌoyɨɨy 
ajt nninïcx túꞌcɨy, jɨgɨx caꞌydɨ 
ñaychiptúnɨgɨxy nijeꞌ nijeꞌ huɨdibɨ 
yücx ma ajt nninïcx. Tügꞌócɨy 
huɨdibɨ nmɨɨdꞌajtɨm ma ajt nninïcx 
naybubéjtɨgɨxp miñ xyipy. 26

 Pen 
pɨjcp muum ma je ninïcx, tügꞌócɨy 
je ninïcx jɨhuɨÿ je pɨjcɨn. Pen muum 
ma ajt nninïcx ooy capxpaady 
yꞌity, chi tügꞌócɨy je ninïcx jotcujc 
ñayjɨhuɨÿii.

27
 Miich ajcxy nidügꞌócɨy Cristo 

xyñinïcxꞌajtcɨxyp, e nidüg nidüg 
miich ajcxy myajpatcɨxy ma Cristo 
ñinïcx. Jaduꞌn nidüg nidüg ɨɨch ajt 
nipaady nej huɨdi yücxp ma tüg 
ninïcx. 28

 Dios yajnïbɨcjpy nijeꞌ nijeꞌ 

mɨbɨjcpɨdɨjc, jɨgɨx ajcxy yajnɨcxɨp 
nidüg nidüg yɨꞌ ytung. Tɨm jayɨjp 
yajnïbɨjcy je apóstol ajcxy huɨdibɨ 
je mɨjtung yajnɨcxɨp. E mɨmetz 
Dios yajnïbɨjcy nijëjɨty mɨbɨjcpɨdɨjc 
huɨdibɨ najtzcapxɨɨyb yɨꞌ yꞌayuc, je 
mɨdugɨɨgpɨ Dios yajnïbɨjcy nijeꞌ nijeꞌ 
je mɨbɨjcpɨdɨjc huɨdibɨ yajꞌixpɨjcp yɨꞌ 
ytɨyꞌajt. Dios yajnïbɨjcy mɨbɨjcpɨdɨjc 
nijëjɨty huɨdibɨ mɨj huinmaꞌñ tumb. 
E Dios yajnïbɨjcy mɨbɨjcpɨdɨjc 
nijëjɨty huɨdibɨ yajtzoocp paꞌmjäy. 
E Dios yhuinꞌijx huɨdibɨ pubejtp 
ymɨgügtɨjc. E Dios yhuinꞌijx je 
mɨbɨjcpɨdɨjc huɨdibɨ aneꞌmɨp je 
ymɨgügtɨjc. E Dios yhuinꞌijx je 
mɨbɨjcpɨdɨjc huɨdibɨ jadɨp nej capxɨp 
huingbɨ ayuc. 29

 Caꞌ nan nidügꞌócɨy 
mɨbɨjcpɨdɨjc huɨdibɨ Dios huinꞌijxyp 
yꞌapóstolꞌajtcɨxy. Nañ ni caꞌ nan 
nidügꞌócɨy ajcxy najtzcapxɨɨygɨxy 
Dios yꞌayuc. E nañ ni caꞌ nidügꞌócɨy 
yɨꞌ ajcxy mɨjhuinmaꞌñytungɨxy. 
30

 Caꞌ nan nidügꞌócɨy mɨbɨjcpɨdɨjc 
huɨdibɨ Dios huinꞌijxɨp ymɨɨd ajcxy 
mɨcꞌajt cötujc yajtzögɨpy paꞌmjäy. 
Nañ jaduꞌn ni caꞌ ajcxy nidügꞌócɨy 
jajtcɨxy nej yajnïguéjcɨxɨpy huingbɨ 
ayuc. 31

 Pɨjctzoogɨx cɨxyjot huinɨjot 
ma Dios je mɨcꞌajt etz je huinmaꞌñ 
oybɨ. Ɨɨch miich ajcxy nyajnïxɨḧuɨpy 
tüg nɨɨꞌaa tüꞌaa jacꞌoybɨ.

Je tzojcɨn je oyjäyꞌajtɨn

13  Co ixyipy ngapxyɨch 
tügꞌócɨy jäy ajcxy yꞌayuc, 

etz nañ jaduꞌn ngapxɨch ángeles 
ajcxy yꞌayuc, e caꞌ ndzocyɨch caꞌ 
njɨhuɨÿɨch nmɨgügtɨjcɨch, jaduꞌn 
yhuimbɨdzɨmy ɨɨch nꞌayuc jaduꞌn 
nej tüg tambor o tüg platillo huɨdibɨ 
nɨgoob ooy ñeꞌmy. 2 E co ixyipy 
najtzcapxɨÿɨch Dios yꞌayuc, etz co 

ixyipy njatyɨch tügꞌócɨy ixpɨjcɨn 
huɨdibɨ pɨnjaty nejhuɨÿ etz huɨdibɨ 
pɨnjaty caꞌ nejhuɨÿ, etz co ixyipy 
nmɨjpɨdägyɨch Dios ymɨcꞌajt, ixtɨ 
jëbɨ nyajpɨdɨg̈yɨch tüg cop, pen caꞌ 
ndzocyɨch njɨhuɨÿɨch nmɨgügtɨjcɨch, 
caꞌ ɨɨch ti ndzoohuɨty. 3 E co ixyipy 
nmoydayɨch ayoobɨtɨjc tügꞌócɨy 
tijaty nmɨɨdɨch, e nañ co ixyipy 
ngɨÿecyɨch nninɨc̈x ma jäy ajcxy co 
huen nöctɨgoydäy, e caꞌ ndzocyɨch 
njɨhuɨÿɨch nmɨgügtɨjcɨch, ni ti oybɨ 
caꞌ nbadaꞌñɨch.

4
 Yɨ jäy ajcxy huɨdibɨ ooy 

tzocy ooy jɨhuɨÿ ymɨgügtɨjc, 
hueꞌ ajcxy ooy mecxtujcɨn 
mɨɨdɨty, nañ ooy ajcxy yung naxy 
yjot yhuinmaꞌñ. Nañ caꞌ ajcxy 
ymɨgüg ti yajcohuindoyii, e nañ 
caꞌ ajcxy ñaygömayii cɨꞌm. 5 Yɨ 
mɨbɨjcpɨdɨjc huɨdibɨ ajcxy tzojcp 
jɨhuɨɨyb ymɨgügtɨjc, caꞌ ajcxy 
oyñinej ycapxcɨxy, caꞌ ajcxy 
ycɨꞌm tzojcɨn adzip tungɨxy, nañ 
ni caꞌ ajcxy yhuindzipɨty, nañ ni 
caꞌ ajcxy ymɨgüg mɨjotmaꞌtcɨxy. 
6

 Yɨ mɨbɨjcpɨdɨjc huɨdibɨ ajcxy 
tzojcp jɨhuɨɨyb ymɨgügtɨjc caꞌ 
ajcxy yjotcujcɨty co pɨnjaty 
ytundɨgooy. Jotcujc ajcxy co 
pɨnjaty tudägy yjäyꞌájtcɨxɨp. 7 Co 
naychojcɨm nayjɨhuɨɨyɨm, huinꞌit 
yajtunɨm mecxtujcɨn, huinꞌit 
nmɨbɨjctayɨm huɨdijaty tɨyꞌajtɨp, 
huinꞌit nmɨbɨjctaayɨm co tügꞌócɨy 
tijaty oy yhuimbɨdzɨmɨpy, huinꞌit 
nmecxtujctayɨm tügꞌócɨy tzaachypɨ 
ayoꞌn.

8
 Yɨ naychojcɨn nayjɨhuɨɨyɨn 

caꞌ yɨꞌ ycɨxɨpy ytɨgoyɨpy ni 
mɨna. Minɨp je xɨɨ tiempo ma caꞌ 
yꞌocyajꞌijxnɨpy yꞌocyajmɨdoonɨpy 
Dios ycapxy yꞌayuc huɨdi jäy 

ajcxy ñajtzcapxɨɨygɨxyp, nañ ni 
ycayajmɨdoohuɨpy pɨn huingbɨ 
ayuc capxp, ni ycayajtzocy anajty 
ti dɨyꞌajt. 9 Com caꞌ ycaꞌpxɨty je 
ixpɨjcɨn huɨdibɨ ɨɨch ajt nmɨɨdꞌajtɨm. 
Nañ jaduꞌn caꞌ ycaꞌpxɨty je 
Dios yꞌayuc huɨdibɨ ɨɨch ajt 
nnajtzcapxɨɨyɨm.

10-11
 Per co anajty nmɨɨdꞌajtɨm 

caꞌpxy Dios yꞌayuc ytɨyꞌajt, chi 
ycɨxɨpy ytɨgoyɨpy je ayuc huɨdibɨ 
nmɨɨdꞌajtɨm cham huɨdibɨ caꞌ 
ycaꞌpxɨty. Co nmutzꞌajtyɨch 
nbiꞌcꞌanägꞌajtyɨch, jaduꞌn anajty 
ngapxyɨch nmɨydägyɨch nꞌɨyɨÿɨch 
nejtyɨn piꞌcꞌanäcɨn. Per co oy 
nmɨjꞌanäcɨɨyñɨch, chi nꞌixmajtznɨch 
je piꞌcꞌanägꞌatypɨ huinmaꞌñ. 12

 Nañ 
tɨm jaduꞌn nyajnajxɨm jadachambɨ 
xɨɨ tiempo caꞌ nꞌijxpɨjctaayɨm, caꞌ 
nhuinjɨhuɨydaayɨm Dios yꞌayuc 
ytɨyꞌajt. Jaduꞌn nipaady nej jɨhuɨÿ 
nayꞌaꞌijxnajxɨm ma tüg ijx, huɨdibɨ 
tɨ chijxnɨ tɨ yjɨbɨcɨɨyñɨ. Co anajty 
Jesús yhuimbity jadügꞌoc, huinꞌit 
huädz nhuinjɨhuɨydaayɨm Dios 
yꞌayuc ytɨyꞌajt, com naybadaanɨm 
mɨɨd Jesús ahuin ajɨjp. Jadachambɨ 
magama nhuinjɨhuɨɨyɨch. Per 
co nnaybadɨɨybɨch mɨɨd Jesús, 
huinꞌit nhuinjɨhuɨydähuɨbɨch 
nej Dios yꞌixpɨjcɨn mɨɨdɨty, tɨm 
jaduꞌn nej Dios nejhuɨydäy nej ɨɨch 
nꞌixpɨjcɨn nmɨɨdɨty. 13

 Nmɨbɨgaanɨm 
Cristo huinɨxɨɨ huinɨtiempo, caꞌ 
nꞌixmadzaanɨm nmɨbɨjcɨn ni 
mɨna. Nañ njɨjpꞌijxɨm co oybɨ 
nbadaanɨm ma Dios huinɨxɨɨ 
huinɨtiempo. Nañ jaduꞌn ndzojcɨm 
njɨhuɨɨyɨm mɨgügtɨjc huinɨxɨɨ 
huinɨtiempo. Hueꞌ jac nïgɨ copɨcyɨp 
co naychojcɨm nayjɨhuɨɨyɨm caꞌydɨ 
jac ti.

Co huingbɨ ayuc yajcapxy

14  Naychójcɨgɨxy 
nayjɨhuɨɨ́yɨgɨxy miñ xyipy. 

Mɨjottɨgooygɨxy nej mbaatcɨxy 
Dios yjɨhuɨꞌñ ymɨcꞌajt canaagnax. 
Yɨ Dios yjɨhuɨꞌñ ymɨcꞌajt huɨdibɨ 
jacꞌoybɨ, yɨꞌ jeꞌ yejcpy mɨcꞌajt 
jaydëbɨ mnajtzcapxɨɨygɨxy Dios 
yꞌayuc ytɨyꞌajt. 2 Yɨ jäy ajcxy huɨdibɨ 
Dios ymɨcꞌajt mɨɨd jaydëbɨ capxy 
huing ayuc, hueꞌ ajcxy ymɨgapxyp 
Dios, e caꞌ nan jäy, com yɨ jäy ajcxy 
caꞌ huinjɨhuɨɨygɨxy jeꞌ ajcxy yꞌayuc 
huɨdibɨ capxp. Je Espíritu Santo 
yejcp je ayuc ma je huɨdibɨ capxp. 
Jaduꞌn nipaady nej jɨhuɨÿ ameech 
jeꞌ ycapxy. 3 Pɨnjaty najtzcapxɨɨyb 
Dios ytɨyꞌajt, yɨꞌ ycapxhuäcxyp 
Dios yꞌayuc ma yɨ jäy ajcxy, jaydëbɨ 
yujcpedɨpy ajcxy yꞌixpɨjcɨn ma Dios 
yꞌayuc, nañ jaduꞌn jaydëbɨ ajcxy 
yjotmɨcpɨgɨpy etz yjotcugɨɨ́ygɨxɨpy. 
4

 Pɨnjaty capxp huing ayuc, 
hueꞌ cɨꞌm naybubedyii. Pɨnjaty 
najtzcapxɨɨyb Dios yꞌayuc ma ycɨꞌm 
ayuc, hueꞌ ypubejtyp tügꞌócɨy yɨ 
mɨbɨjcpɨdɨjc.

5
 Huaad co ixyipy nidügꞌócɨy 

miich ajcxy mgapxcɨxy huingbɨ 
ayuc. Per jac nïgɨ oy co miich ajcxy 
mnajtzcapxɨɨygɨxy Dios ytɨyꞌajt, 
caꞌydɨ co mgapxcɨxy huingbɨ ayuc. 
Pɨnjaty huɨdibɨ najtzcapxɨɨyb Dios 
yꞌayuc, jac nïgɨ oy tuñ, caꞌydɨ jac 
pɨnjaty huɨdibɨ capxy huingbɨ 
ayuc, pen caꞌ pɨnjaty capxtɨc̈xɨpy je 
huingbɨ yꞌayuc, jɨgɨx je mɨbɨjcpɨdɨjc 
jotcujcꞌajtɨn pátcɨxɨp. 6 Mɨgügtɨjc 
ajcxy, co ixyipy nnɨcxyɨch ma 
miich ajcxy, e ngapxyɨch ixyipy 
huingbɨ ayuc, ¿ti oybɨ miich ajcxy 
mbadamyb ma ɨɨch? Pen caꞌ anajty 

ti pubejtɨn nduñɨch ma miich 
ajcxy, pen caꞌ nyajnejhuɨɨygɨxy 
Dios ytɨyꞌajt jemybɨ, pen caꞌ 
nyajꞌixpɨjccɨxy Dios ytɨyꞌajt o pen 
caꞌ nnajtzcapxɨÿɨch Dios yꞌayuc, o 
pen caꞌ nyecyɨch ixpɨjcɨn.

7
 Tzoc ocpɨdaacɨm tüg ijxpejt 

ma je xüxy, jaduꞌn nej je flautɨ o 
je arpa. Pen caꞌ nmɨdoꞌmbɨjcɨm 
je nota je tono nidüg nidüg, caꞌ 
nmɨdoꞌmbɨjcɨm ti pieza ti xüxy 
yajxuxp o yajcoob. 8 Nañ jaduꞌn co 
soldados ajcxy chiptunaangɨxy, pen 
je trompeta caꞌ huädz yxüxy, caꞌ 
ni tüg soldado ñayñiꞌixɨḧuaꞌñyii 
ma je tzip ytunaꞌñyii yjadaꞌñyii. 
9

 Nañ tɨm jaduꞌn mɨɨd miich ajcxy, 
pen mgapxcɨxyp huingbɨ ayuc 
huɨdibɨ caꞌ pɨn huinjɨhuɨÿ, ¿nej 
yajnejhuɨḧuɨpy ti miich anajty 
mgapxyp? Jaduꞌn jeꞌ anajty 
yhuimbɨdzɨmnɨ nej nɨgoob 
mdɨmꞌixmɨydaaccɨxy. 10

 Janch co 
ji yajpaady canaagnax ayuc ya 
naaxhuiñ ac tɨgachjaty. Etz janch 
co nidüg nidüg jäy ayuc mɨɨdɨty e 
cɨꞌm jeꞌ ajcxy huinjɨhuɨɨygɨxy. 11

 Per 
pen caꞌ nhuinjɨhuɨÿɨch je ayuc 
huɨdibɨ jäy xyajmɨgapxpɨch jaduꞌn 
ɨɨch yɨꞌ nyajnaxyɨch nej agatz. 
O pen caꞌ, yɨꞌ xyajnajxpɨch nej 
agatz. 12

 Paady miich ajcxy co ooy 
mnijotꞌajtcɨxy Dios yjɨhuɨꞌñ ymɨcꞌajt 
canaagnax, yajtungɨx je mɨcꞌajt 
huɨdibɨ pubedam yɨ mɨbɨjcpɨdɨjc, 
jɨgɨx yujcpedɨpy ajcxy ymɨbɨjcɨn etz 
yꞌixpɨjcɨn ma Dios yꞌayuc.

13
 Paady pɨnjaty jajtp nej 

capxɨp huingbɨ ayuc, copɨcy co 
Dios mɨbɨjctzohuɨpy co mɨcꞌajt 
ymöhuɨɨb, jaydëbɨ yajnïguejy je 
ayuc huɨdibɨ ycapxamyb. 14

 Pen 
nmɨbɨjctzooybɨch Dios mɨɨd huingbɨ 

ayuc, nmɨbɨjctzooybɨch mɨɨd ɨɨch 
nꞌespíritu, per ɨɨch nhuinmaꞌñ 
caꞌ ti jäygɨdaacɨn paady. 15

 ¿Ti 
huaad ndunɨpyɨch? Pues copɨcy 
nmɨbɨjctzooyɨch nꞌojadatyɨch 
Dios mɨɨd ɨɨch njɨhuɨꞌñɨch, e nañ 
jaduꞌn nmɨbɨjctzooyɨch mɨɨd ɨɨch 
nhuinmaꞌñɨch. Nꞌɨɨbadaamyɨch 
ngapxpadaamyɨch Dios mɨɨd 
ɨɨch njɨhuɨꞌñɨch etz mɨɨd ɨɨch 
nhuinmaꞌñɨch. 16

 Com pen miich 
mhuinꞌɨɨgɨxyp mhuingapxtaaccɨxyp 
Dios mɨɨd yɨ mjɨhuɨꞌñ, je mɨgüg 
huɨdibɨ amɨdooꞌijtp caꞌ jeꞌ 
huinjɨhuɨÿ je huing ayuc huɨdibɨ 
mgapxyp, e caꞌ jëbɨ ymɨnaꞌnɨp 

“jaduꞌn jada, Amén.” Com caꞌ yɨꞌ 
huinjɨhuɨÿ ti yɨꞌ mgapxyp. 17

 Caꞌ 
yjecyɨty co oyjaty ayuc tɨ myajtuñ 
co tɨ myajnaxy Dioscojuyip ma 
Dios, per yɨ mmɨgüg huɨdibɨ caꞌ 
huinjɨhuɨÿ miich mꞌayuc caꞌ yɨꞌ ti 
jäygɨdaacɨn paady. 18

 Nyajnajxypɨch 
Dioscojuyip ma Dios co nïgɨ 
njatyɨch nej ngápxɨbyɨch huingbɨ 
ayuc, caꞌydɨ miich ajcxy nidügꞌócɨy. 
19

 Per co nyajpaadyɨch ma je 
mɨbɨjcpɨdɨjc tɨ ñayyöymújcɨgɨxy, 
jacꞌoy co ngapxyɨch mɨgoox 
ayuc huɨdibɨ mɨbɨjcpɨdɨjc 
yhuinjɨhuɨɨygɨxyp, caꞌydɨ co 
ngápxɨbɨch majc mil huingbɨ ayuc 
huɨdibɨ caꞌ pɨn huinjɨhuɨÿ.

20
 Mɨgügtɨjc ajcxy, caꞌ ajcxy 

mmɨɨdꞌadɨpy mhuinmaꞌñ, jaduꞌn nej 
piꞌctɨjc yhuinmaꞌñ mɨɨdɨty. Ma yɨ jɨbɨcpɨ 
huinmaꞌñ ymiñ naybɨdägɨɨ jaduꞌn 
nej maꞌxungdɨjc huɨdibɨ caꞌ ti jɨbɨc 
huinmaꞌñ huinjɨhuɨɨygɨxy. Mɨɨdꞌadɨp 
miich ajcxy oyjot oyhuinmaꞌñ jaduꞌn 
nej mɨjꞌanäctɨjc huɨdibɨ yhuinmaꞌñ 
tɨ ymejtznɨ tɨ ycaꞌpxnɨ. 21

 Jaybety 
yꞌity ma Dios ycötujcɨn necy ma Dios 

jaduꞌn ymɨnaꞌñ: “Nmɨgapxaamybɨch 
je may Israel jäy mɨɨd huingbɨ ayuc, 
e huingbɨ jäy najtzcapxɨḧuamb ɨɨch 
nꞌayuc ma yɨꞌ ajcxy, per ni jaduꞌn 
ajcxy xycatunaꞌñɨch cuendɨ.” Jaduꞌn 
je Huindzɨn Dios ymɨnaꞌñ. 22

 Paady 
jeꞌ je Dios ymɨcꞌajt huɨdibɨ yajcapxp 
huingbɨ ayuc, yejcp Dios ymɨcꞌajt 
ijxpejt ma yɨ jäy ajcxy huɨdibɨ caꞌ 
mɨbɨjccɨxy Dios. Per je Dios ymɨcꞌajt 
huɨdibɨ jäy ymɨɨd co najtzcapxɨÿ Dios 
ytɨyꞌajt, yejcp ijxpejt ma yɨ mɨbɨjcpɨdɨjc, 
caꞌ yecy ijxpejt ma yɨꞌ ajcxy huɨdibɨ 
caꞌ ymɨbɨjccɨxy. 23

 Caꞌ yjecyɨty jaduꞌn 
yjadɨp, co anajty tɨ ñayyöymújcɨgɨxy je 
mɨbɨjcpɨdɨjc, e nidügꞌócɨy anajty ajcxy 
ytɨgɨɨygɨxy capxpɨ mɨɨd huingbɨ ayuc 
huɨdibɨ caꞌ pɨn huinjɨhuɨÿ, chi ytɨgɨḧuɨp 
ma ajcxy ñayyöymugyii nijëjɨty 
huɨdibɨ caꞌ ymɨbɨjccɨxy. ¿Caꞌ yɨꞌ ajcxy 
ymɨnáangɨxyɨpy co je mɨbɨjcpɨdɨjc 
anajty ajcxy tɨ yꞌahuimbijtcɨxy locɨ? 
24

 Pen nidügꞌócɨy je mɨbɨjcpɨdɨjc ma 
je nayyöymujctac najtzcapxɨɨygɨxy 
Dios ytɨyꞌajt mɨɨd ycɨꞌm ayuc, e co 
ytɨgɨḧuɨpy pɨnjaty huɨdibɨ caꞌ ymɨbɨcy, 
e co yɨꞌ mɨdohuɨpy Dios yꞌayuc 
yjɨhuɨḧuamyb ypocy. E cɨꞌm huinmayɨp 
nej anajty tɨ ytundɨgooy mɨɨd Dios co 
mɨdohuɨpy co nidügꞌócɨy mɨbɨjcpɨdɨjc 
anajty najtzcapxɨɨygɨxy Dios yꞌayuc. 
25

 E Dios yꞌayuc yajnejhuɨḧuɨɨb 
nej anajty ameech tɨ ytundɨgooy 
jotjoty huinmaꞌñyjoty. E chi jadaꞌ 
ycojxtinayꞌɨhuɨḧuɨpy, e ojadadɨpy Dios, 
e nañ jaduꞌn ymɨnaꞌnɨp co janch Dios 
miich ajcxy xymɨɨdꞌijtp.

Tungɨxy tügꞌócɨy mɨɨd 
tudägyꞌajt etz yajxon

26
 Mɨgügtɨjc ajcxy, ¿ti 

huaad mdúngɨxɨpy? Co 
mnayyöymújcɨgɨxɨpy, nijëjɨty 

miich ajcxy mhuinꞌixɨpy 
tüg salmo, tüg ayuc huɨdibɨ 
yajꞌixpɨgamyb, tüg tɨyꞌajt huɨdibɨ 
Dios tɨ xyajnejhuɨɨygɨxy, etz capxɨp 
huingbɨ ayuc, etz capxtɨc̈xɨpy 
nej yhuimbɨdzɨmyb je huingbɨ 
ayuc. Tügꞌócɨy jaduꞌn tungɨx, 
jaydëbɨ ajcxy jäygɨdägɨpy etz 
yujcpedɨpy ajcxy ymɨbɨjcɨn huɨdibɨ 
tɨ ñayyöymújcɨgɨxy. 27

 Pɨnjaty 
capxamb ma je naymujctac mɨɨd 
huingbɨ ayuc, huen capxy metz o 
tugɨɨg jäy jeꞌyɨ, e huindüg padüg 
huen capxcɨxy, caꞌ yꞌanimayɨty. 
E pɨnjaty capxtɨc̈xamb jeꞌ jeꞌ 
yajnïguejɨp nej yhuimbɨdzɨmyb 
je ayuc tɨɨbɨ capxcɨxy. 28

 Pen caꞌ 
yajpaady ma je nayyöymujctac 
tüg jäy huɨdibɨ capxtɨc̈xɨp je 
huingbɨ ayuc, jacꞌoy co caꞌ ni 
ti yajcapxɨpy mɨɨd huingbɨ 
ayuc, jacꞌoy co mɨgapxɨp Dios 
jotjoty huinmaꞌñyjoty, e caꞌ 
capxɨp mayjäyjoty. 29

 Nañ jaduꞌn 
mayjäyjoty jëbɨ metz o tugɨɨg jäy 
najtzcapxɨḧuɨp Dios ytɨyꞌajt, e 
yɨ jacjadyii mɨbɨjcpɨdɨjc huɨdibɨ 
amɨdoꞌijtp, jëbɨ ajcxy huinmay pen 
janch Dios jeꞌ ytɨyꞌajt huɨdibɨ ajcxy 
tɨ najtzcapxɨÿ, o pen caꞌ jeꞌ Dios 
tɨyꞌajtꞌadyii. 30

 Pen jɨm mayjäyjoty 
jadüg jäy Dios yajnejhuɨÿii nej 
ycapxɨp, nej tɨyꞌajt najtzcapxɨḧuɨpy, 
huen je jäy yꞌamonɨpy huɨdibɨ 
anajty jayɨjp tɨ ytɨgɨÿ najtxcapxɨɨyɨ 
Dios yꞌayuc ytɨyꞌajt. 31

 Jëbɨ miich 
ajcxy nidügꞌócɨy mnajtzcapxɨɨygɨxy 
Dios ytɨyꞌajt huindüg padüg, jaydëbɨ 
tügꞌócɨy je mɨbɨjcpɨdɨjc ixpɨjccɨxy 
Dios ytɨyꞌajt, e nañ jaduꞌn jëbɨ 
nidügꞌócɨy yjotmɨcpɨj́ccɨxɨpy. 
32

 Copɨcy co yɨꞌ ajcxy huɨdibɨ 
najtzcapxɨɨyb Dios ytɨyꞌajt, huen 

ajcxy nayꞌanéꞌmɨgɨx cɨꞌm, e huen 
capxcɨxy mɨna yꞌahuaatzcɨÿ. 
33

 Dios caꞌ xyajmɨdzojcɨm nɨcx 
nhuinmaꞌñydɨgooyɨm, Dios chojcpy 
co servicio ndunɨm agujc jotcujc.

34
 Jaduꞌn nidügꞌócɨy mɨbɨjcpɨdɨjc 

ma canaag cajp ymɨnaangɨxy co 
caꞌ huaad töxyjäydɨjc ycapxcɨxy 
serviciojoty, com Dios tɨ capxꞌaducy 
co ajcxy caꞌ ycapxɨpy serviciojoty. 
Copɨcy co je yëydɨjc ajcxy aneꞌmɨp 
je servicio, e caꞌ töxyjäydɨjc ajcxy 
huaad aneꞌmgɨxy je servicio, com 
jaduꞌn Dios ycötujcɨn ymɨnaꞌñ. 
35

 Pen ñejhuɨḧuamyb ajcxy 
töxyjäydɨjc ti ayuc ti tɨyꞌajt, jëbɨ 
ajcxy ñiyëydɨjc amɨdoogɨxy co 
anajty ajcxy yhuimbijtcɨxnɨ ma ytɨjc, 
com tzoꞌyduꞌn yejcp töxyjäydɨjc 
ajcxy co ycapxcɨxy serviciojoty.

36
 Miich ajcxy hueꞌ 

mdzachnaybɨdáacɨgɨxy nej jɨhuɨÿ 
miich ajcxy jayɨjp tɨm nejhuɨɨygɨxy 
Dios yꞌayuc, caꞌydɨ jac pɨn. Miich 
ajcxy mnaybɨdáacɨgɨxy jaduꞌn nej 
jɨhuɨÿ jɨmyɨ jaduꞌn yajcapxhuäcxy 
Dios yꞌayuc, caꞌ yjacmaajɨty. 
37

 Pen jɨm pɨnjaty ma miich ajcxy 
huɨdibɨ naybɨdaacɨp nejjɨhuɨÿ 
Dios tɨ ymöyii mɨcꞌajt nej jëbɨ 
najtzcapxɨḧuɨpy Dios ytɨyꞌajt, o tɨ 
yhuinmaꞌñymöyii je Espíritu Santo 
tijaty tɨyꞌajt, hueꞌ copɨcy nañ jaduꞌn 
yñejhuɨḧuɨpy co je ayuc huɨdibɨ 
ɨɨch miich ajcxy nyajnijayɨɨyb, Dios 
jada yꞌaneꞌmɨn ycötujcɨn. 38

 Pɨnjaty 
jɨm ma miich ajcxy huɨdibɨ caꞌ 
mɨjpɨdägaꞌñ etz ni caꞌ cöbɨgaꞌñ 
je ayuc tɨyꞌajt huɨdibɨ Dios tɨ 
xyajꞌaneꞌmyɨch, Dios caꞌ cöbɨgaꞌñ 
yɨjaduꞌmbɨ jäy.

39
 Com ɨɨch jada ayuc 

nyajꞌixpɨjcpɨch, paady cham 

nɨmaaybɨch nmɨgügtɨjcɨch, 
co huen najtzogɨɨygɨxy nej 
mnajtzcapxɨɨygɨxy Dios ytɨyꞌajt, e 
nañ jaduꞌn caꞌ mgapxꞌadújccɨxɨpy 
yɨꞌ ajcxy huɨdibɨ capxamb huingbɨ 
ayuc. 40

 Hueꞌ janchtɨy tügꞌócɨy 
tungɨxy yajxon, etz mɨɨd tudägyꞌajt, 
caꞌ oyñinej mdúngɨxɨpy.

Co Cristo yjugypɨjcy 
jadügꞌoc co yꞌoꞌcy

15  Jadügnax, mɨgügtɨjc 
ajcxy, ndzojcypɨch co 

miich ajcxy mjäyméjtzcɨxɨpy je 
Jesucristo yꞌayuc ytɨyꞌajt huɨdibɨ 
tɨ ngapxhuäcxyɨch ma miich ajcxy. 
Jeꞌ jeꞌ je ayuc tɨyꞌajt huɨdibɨ miich 
ajcxy tɨ mgöbɨjccɨxy etz huɨdi ajcxy 
tudägy mɨbɨjccɨxyp. 2 Jëbɨ ajcxy 
mꞌalma ñïdzögɨpy, pen mguydumyb 
ajcxy ɨɨch nꞌayuc huɨdibɨ 
ngapxhuäcxypɨch, e pen caꞌ anajty 
tɨ mmɨbɨjccɨxy.

3
 Tɨ ngapxnaxyɨch ma miich 

ajcxy je ayuc huɨdibɨ Dios jayɨjp tɨ 
xymöyɨch, etz tɨ nyajnɨmaaygɨxy 
huɨdibɨ jaccopɨcyɨp co Cristo 
yꞌoꞌcy mɨɨd ajt nbocy ycɨxpɨ, jaduꞌn 
nej Dios yꞌayuc ymɨnaꞌñ huɨdibɨ 
jaybety ijtp ma yɨꞌ ñecy. 4 Chi ajcxy 
yajnaxtɨgɨɨy Jesús, e codugɨɨg xɨɨ 
yɨꞌ yjugypɨjcy jadügꞌoc jaduꞌn nej 
Dios yꞌayuc ymɨnaꞌñ huɨdibɨ jaybety 
ijtp. 5 E co je Cristo yjugypɨjcy, 
chi ñayguëxɨc̈ɨ jayɨjp ma Pedro, 
e jacꞌaxam ñayguëxɨc̈ɨ ma yɨ 
jacjadyii ni majmetzpɨ apóstol ajcxy. 
6

 Jahueenɨ xɨɨ tiempo yjacnɨcxy 
co je Cristo oy ñayguëxɨg̈yii nañ 
jaduꞌn ma mɨgox nimɨgoꞌpxnaxy 
mɨbɨjcpɨdɨjc tügpɨ tiempo. E may 
yɨjaduꞌmbɨ mɨbɨjcpɨdɨjc jacjugyꞌajtnɨ 
chambaad, etz naagɨty ajcxy tɨ 

yꞌóꞌccɨxnɨ. 7 Jahueenɨ xɨɨ tiempo 
yjacnɨcxy co Cristo ñayguëxɨc̈ɨ 
ma Jacobo, etz nañ jaduꞌn ma 
nidügꞌócɨy yɨꞌ yꞌapóstol ajcxy.

8
 Jac tɨm axam ñayguëxɨc̈ɨ je 

Cristo nañ jaduꞌn ma ɨɨch. Jacjayɨjp 
Jesús huinꞌijxy yɨ jacjadyii 
apóstol ajcxy, etz jacꞌaxam ɨɨch 
xyhuinꞌijxyɨch. Jaduꞌn ɨɨch nipaady 
nej tüg jäy huɨdibɨ ooy tɨ nïnajxnɨ 
je tiempo co tɨ ymaꞌxungꞌaty. 
9

 Jaccapxpaady yɨ jacjadyii Jesús 
yꞌapóstol ajcxy caꞌydɨ ɨɨch. Nañ 
jaduꞌn ni caꞌ ɨɨch xypaady co jäy 
ajcxy xytíjɨbɨch Jesús yꞌapóstol, 
mɨɨd co ooy tɨ nꞌixhuɨdityɨch tɨ 
nbahuɨdityɨch Dios yjäy ajcxy. 
10

 Ɨɨch njeꞌajtpɨch nej njeꞌatyɨch 
mɨɨd co Dios mayꞌajt mɨɨd ɨɨch 
tuñ. Je mɨjmayꞌajt je mɨjꞌoyꞌajt 
huɨdibɨ Dios tɨ tuñ mɨɨd ɨɨch, caꞌ 
ñaadɨgɨꞌ̈aty, tɨ yꞌoybɨdzɨmyb. Nïgɨ 
mɨctägy tɨ nduñɨch ma Dios ytung, 
caꞌydɨ jacpɨnjaty. Caꞌ nan co ɨɨch 
ndzachmadägyɨch ma Dios ytung. 
Hueꞌ Dios oy xymɨɨdꞌityɨch, etz 
ooy mayꞌajt tuñ mɨɨd ɨɨch. 11

 Paady 
pen tɨ miich ajcxy mbaady Dios 
ytɨyꞌajt ma ɨɨch, o ma yɨ jacjadyii 
apóstol ajcxy, caꞌ ñejɨty. Jeꞌ jeꞌ je 
Cristo yꞌayuc huɨdibɨ ɨɨch ajcxy 
ngapxhuäcxypɨch, e nañ Cristo yɨꞌ 
yꞌayuc tɨɨbɨ mmɨbɨjccɨxy.

Co öcypɨ ajcxy yjugypɨgɨpy 
ajcxy jadügꞌoc

12
 Per pen ɨɨch ajcxy ayuc 

ngapxhuäcxpɨch co je Cristo 
yjugypɨjcy jadügꞌoc co yꞌoꞌcy, 
¿naꞌamy co nijëjɨty miich ajcxy 
mɨnaangɨxy co yɨ jäy ajcxy tɨɨbɨ 
yꞌoꞌccɨxy caꞌ ajcxy yjugypɨgaangɨxy 
jadügꞌoc? 13

 Pues pen janch caꞌ 

yjugypɨgaangɨxy tɨɨbɨ yꞌoꞌcy, nañ 
jaduꞌn ni Cristo caꞌ ycayjugypɨjcy 
jadügꞌoc. 14

 Co ixyipy yjanchɨty co 
Cristo caꞌ yjugypɨjcy, nañ tɨm jaduꞌn 
je ayuc huɨdibɨ ngapxhuäcxypɨch 
caꞌ ti mɨcꞌajt ixyipy mɨɨdɨty. 
E nañ jaduꞌn miich ajcxy 
mmɨbɨjcɨn caꞌ ixyipy chobaady. 
15

 Pen tɨyꞌajt ixyipy co je öcpɨ caꞌ 
yjugypɨgaangɨxy, huinꞌit je Dios 
yꞌayuc huɨdibɨ ngapxhuäcxpɨch 
ixyipy yhuimbɨdzɨmyb anɨɨ. 
Com ngapxhuäcxpɨch co Dios 
yajjugypɨjcy Cristo co yꞌoꞌcy, paady 
pen tɨyꞌajt ixyipy co pɨnjaty tɨɨbɨ 
yꞌoꞌccɨxy caꞌ yjugypɨjcy. Nañ 
jaduꞌn ixyipy caꞌ ytɨyꞌajtɨty co Dios 
yjugypɨjcy Cristo. 16

 Pen je öcpɨdɨjc 
ajcxy caꞌ jugypɨjccɨxy etz caꞌ ajcxy 
yjugypɨgaangɨxy jadügꞌoc, nañ 
jaduꞌn ni je Cristo caꞌ ycajugypɨjcy 
jadügꞌoc co yꞌoꞌcy. 17

 Co je Cristo 
caꞌ ycayjugypɨjcy jadügꞌoc co yꞌoꞌcy, 
chi miich ajcxy mmɨbɨjcɨn ixyipy caꞌ 
choobaady. E caꞌ miich ixyipy ajcxy 
Dios mbocy xyhuinmecxɨ. 18

 E pen 
janch tɨyꞌajt ixyipy co je Cristo caꞌ 
ycajugypɨjcy, huinꞌit je mɨbɨjcpɨdɨjc 
tɨɨbɨ yꞌoꞌccɨxy tɨgoyaangɨxy 
yꞌalma. 19

 Pen janch tɨyꞌajt ixyipy 
co nmɨbɨjcɨm Cristo jëyɨ ma 
jadachambɨ tzɨnaayɨn ya naaxhuiñ, 
caꞌ jac ni ti ixyipy njɨjpꞌijxɨm co 
nꞌoꞌcɨm. Jaduꞌn ɨɨch ajt nipaady nej 
locɨjäy, e jäy ajcxy nïgɨ xyñɨxiicɨm 
xyajxiicɨm, caꞌydɨ jac ni pɨn.

20
 Per janch co Cristo yjugypɨjcy 

jadügꞌoc co yꞌoꞌcy, je Cristo yɨꞌ jeꞌ je 
jayɨjp jäy huɨdibɨ jugypɨjc jadügꞌoc. 
Co je Cristo yjugypɨjcy, chi ñɨcxy 
jadügꞌoc ma Dios yajpaady, e nañ 
jaduꞌn mɨɨd yɨꞌ ycɨxpɨ mayjäy 
yjugypɨgaꞌñ ajcxy co anajty tɨ 

yꞌöccɨxy, e yñɨcxaangɨxy ma 
Dios yajpaady. 21

 Com mɨɨd tüg 
jäy, je Adán, chondacy yɨ oꞌcɨn ya 
naaxhuiñ. Nañ tɨm jaduꞌn mɨɨd tüg 
jäy, je Cristo, chondacy je jugypɨjcɨn 
co jäy yꞌoꞌccɨxy. 22

 Mɨɨd jada ycɨxpɨ 
co Adán ytundɨgooy ogaꞌn, paady 
nidügꞌócɨy jäy patcɨxy yɨ oꞌcɨn. Mɨɨd 
jada ycɨxpɨ co Cristo yjugypɨjcy 
jadügꞌoc co yꞌoꞌcy, paady nidügꞌócɨy 
jäy ajcxy yjugypɨgaangɨxy jadügꞌoc 
co anajty tɨ yꞌöccɨxy. 23

 Nidüg nidüg 
jäy yjugypɨgaꞌñ jadügꞌoc jaduꞌn 
nej anajty ñigueegɨÿii. Cristo tɨ 
yjayɨjpꞌaty co yjugypɨjcy. Tügꞌócɨy 
yɨ jacjadyii jäy ajcxy huɨdibɨ 
mɨjnɨcxpejtcɨxp Cristo, yɨꞌ ajcxy 
jugypɨgamb jadügꞌoc co anajty 
Cristo yhuimbity ya naaxhuiñ. 
24

 Co anajty je Cristo yhuimbity ya 
naaxhuiñ, chi ycɨxɨpy ytɨgoyɨpy je 
naaxhuiñybɨ. Cristo yajtɨgoyamyb 
tügꞌócɨy naaxhuiñyjäy yꞌaneꞌmɨn, 
tügꞌócɨy naaxhuiñyjäy ycötujcɨn, 
etz tügꞌócɨy naaxhuiñyjäy ymɨcꞌajt. 
Jesucristo ypɨjctähuaanɨp tügꞌócɨy 
naaxhuiñyjäy ajcxy yꞌaneꞌmɨn, e 
pɨdactähuɨpy ma Dios yꞌaneꞌmɨn, 
e Dios Teedy jeꞌ jeꞌajttähuɨɨb. 
25

 E tɨm copɨcy co je Cristo 
yꞌaneꞌmdähuamyb tügꞌócɨy, ixtɨ 
coonɨ Dios anajty tɨ mɨmadactäy 
tügꞌócɨy Cristo ymɨdzip, e 
tɨ pɨdactäy anajty ma Cristo 
yꞌaneꞌmɨn. 26

 Jesús yajcɨxamyb 
yajtɨgoyamyb jacꞌaxam je oꞌcɨn, 
caꞌ ni pɨn yjacꞌöcnɨpy. 27

 Com 
Dios ymɨmadactähuɨp tügꞌócɨy je 
Cristo ymɨdzip, e pɨdactähuɨp ma 
je Cristo yꞌaneꞌmɨn. Per co Dios 
yꞌayuc huɨdibɨ jaybety ijtp ymɨnaꞌñ 
co je Cristo tɨ mɨmadactäy tügꞌócɨy, 
caꞌ nan hueꞌ jeꞌ yajhuinjɨhuɨÿ co 

Cristo tɨ mɨmadägy Dios. Com Dios 
yɨꞌ jeꞌ huɨdibɨ tɨ mɨmadactäy, e tɨ 
pɨdactäy ma Cristo yꞌaneꞌmɨn. 28

 Co 
anajty Dios mɨmadactay tügꞌócɨy 
pɨnjaty etz tijaty huɨdibɨ mɨcꞌajt 
mɨɨd, e co anajty pɨdactay ma je 
Cristo yꞌaneꞌmɨn, chi je Dios yꞌung 
ypɨdactähuɨpy yɨꞌ yꞌaneꞌmɨn ma 
Dios Teedy, etz aneꞌmy yhuɨꞌmaꞌñ 
ma Dios Teedy, je huɨdibɨ anajty 
tɨ mɨmadactay. Jaduꞌn Jesucristo 
tunaꞌñ, jɨgɨx jëbɨ Dios mɨɨdꞌajttäy 
tügꞌócɨy mɨcꞌajt etz aneꞌmꞌajt.

29
 Pen caꞌ yjaduꞌnɨty, ¿naꞌamy 

co mdzachnɨɨbejtcɨxy co öcpɨ 
tzachcodɨnaaygɨxy? Co ixyipy caꞌ 
pɨn yjugypɨgaꞌñ jadügꞌoc co anajty 
tɨ yꞌoꞌcy, ¿naꞌamy co jäy ñɨɨbejtcɨxy 
mɨɨd öcpɨ ycɨxpɨ?

30
 ¿E ti ycɨxpɨ co ɨɨch ajcxy 

nyajpatcɨxy ayoꞌnduum jabom 
jabom? 31

 Mɨgügtɨjc ajcxy, janch 
janch ɨɨch miich ajcxy nɨmaaygɨxy 
co ooy njäygɨdägyɨch miich ajcxy. 
Mɨɨd co mmɨbɨjccɨxy je nHuindzɨn 
Jesucristo, paady ycɨxpɨ ɨɨch 
miich ajcxy nɨmaaygɨxy co jabom 
jabom nyajpaadyɨch öcjɨjpꞌam. 
32

 Mɨnaambɨch jaduꞌn co ooy 
nhuindɨnäy njɨjptɨnäyɨch nmɨdzip 
ya Efeso. Tɨm jaduꞌn nipaady nej 
jɨbɨc ɨyujc ahuaꞌn ɨyujc nhuindɨnäy 
njɨjptɨnäyɨch. Pen caꞌ yjanchɨty 
co yɨ öcpɨ ajcxy yjugypɨgɨpy 
jadügꞌoc, naadɨgɨꞌ̈ajtp ixyipy co 
ɨɨch ayoꞌn jabom jabom nhuindɨnäy 
njɨjptɨnäyɨch. Nïg oy co ixyipy 
nyajtüyöyɨm jaduꞌn nej ayuc yꞌityɨn: 

“Tzoc caayɨm uucɨm, agujcꞌajtɨm 
jotcujcꞌajtɨm, com jabom huɨxtɨc 
njugyꞌajtɨn ycɨxaanɨm mɨɨd yɨ oꞌcɨn.”

33
 Caꞌ mnayyéjcɨgɨxy co pɨnjaty 

xyhuinꞌɨɨ́ngɨxɨpy. Jaduꞌn yjadɨpy 

nej yꞌayuc yꞌityɨn: “Yɨ mɨgügtɨjc 
ajcxy huɨdibɨ jɨbɨcjot jɨbɨc-huinmaꞌñ 
mɨɨd, yajtɨgooyb ajcxy je oyjot 
oyhuinmaꞌñ.” 34

 Ixmajtzcɨx jɨbɨcjot 
jɨbɨc-huinmaꞌñ etz tzɨnaaygɨx 
tudägy caꞌ mbocytungɨxy. Nijëjɨty 
miich ajcxy caꞌ mnejhuɨɨygɨxy Dios 
ytɨyꞌajt. Jaduꞌn nmɨnaꞌñɨch, jɨgɨx 
ajcxy mdzoꞌyduꞌn mjɨhuɨɨ́ygɨxɨpy.

Nej ajcxy yɨ ögypɨ yjugypɨgɨpy 
ajcxy jadügꞌoc

35
 Ycadɨmjecyɨty co nijëjɨty 

miich ajcxy xyꞌamɨdohuɨpyɨch: 
“¿Ma mɨcꞌajt pátcɨxɨpy je oꞌcpɨ 
ajcxy co jëbɨ yjugypɨjccɨxy 
jadügꞌoc? ¿Huɨdibɨ ninïcx ajcxy 
ymɨꞌidamyb?” 36

 Caꞌ miich 
ajcxy ti mhuinjɨhuɨɨygɨxy. Caꞌ 
mnejhuɨɨygɨxy co je moc tɨɨm 
huɨdibɨ mniipcɨxyp caꞌ ymuxaꞌñ ixtɨ 
coonɨ anajty jayɨjp tɨ ypüch. 37

 Caꞌ 
miich ajcxy mniipcɨxy je mocquipy. 
Hueꞌ miich ajcxy mniipcɨxyp je 
tɨɨmmoc o jacjadyii huingbɨ tɨɨm. 
38

 E co je tɨɨm ymuxy, chi Dios möy 
je ñinïcx, tɨm jaduꞌn nej Dios jayɨjp 
tɨ huinmay tɨ tzocy. E Dios nijeꞌ nijeꞌ 
je tɨɨm möy je ñinïcx tɨgachjaty. 
39

 Canaagnax ninïcx yajpaady ya 
naaxhuiñ, caꞌ ajcxy ytügnaxɨty. 
Tɨgach yɨ jäy ajcxy mɨɨdɨty ñinïcx, 
tɨgachjaty ɨyujc ajcxy mɨɨdɨty ñinïcx, 
nañ tɨgachjaty joon ajcxy mɨɨdɨty 
ñinïcx, e nañ jaduꞌn tɨgachjaty 
acx ajcxy mɨɨdɨty ñinïcx. 40

 Yɨ 
tzajpjoty tzɨnaayb ajcxy tɨgachjaty 
mɨɨdɨty ñinïcx, nañ jaduꞌn 
huɨdibɨ ajcxy tzɨnaayb naaxhuiñ 
tɨgachjaty mɨɨdɨty ñinïcx. Yɨ 
tzajpjoty tzɨnaayb ajcxy ñinïcx mɨɨd 
tɨgachjaty yꞌoyꞌajtɨn, caꞌydɨ jaduꞌn 
nej yɨ naaxhuiñ tzɨnaayb ajcxy 

yꞌoyꞌajtɨn. 41
 Yɨ xɨɨ ytɨɨcxɨn yjajɨn 

caꞌ ñaybadyii mɨɨd poꞌ ytɨɨcxɨn 
yjajɨn, nañ tɨm jaduꞌn je poꞌ ytɨɨcxɨn 
yjajɨn caꞌ ñaybadyii mɨɨd madzaꞌ 
ytɨɨcxɨn yjajɨn. Etz nijeꞌ nijeꞌ madzaꞌ 
mɨɨdɨty ytɨɨcxɨn caꞌ ñaybadyii mɨɨd 
jacjadyii madzaꞌ ytɨɨcxɨn yjajɨn. 
42

 Nañ tɨm jaduꞌn yjadaꞌñ mɨɨd yɨ 
jäy ajcxy tɨɨbɨ yꞌoꞌccɨxy co ajcxy 
yjugypɨjccɨxy jadügꞌoc. Jäy ajcxy 
yajnaxtɨgɨy je öcpɨ naaxnïcx huɨdibɨ 
yhuindɨgooyɨpy, e yjugypɨgɨpy 
jadügꞌoc mɨɨd tüg ñinïcx jemybɨ 
huɨdibɨ caꞌ yhuindɨgoyaꞌñ nimɨna. 
43

 Je öcpɨ ñaaxnïcx co ñaaxtɨgɨÿ, caꞌ 
ti oyꞌajtɨn mɨɨdɨty, e co yjugypɨjcnɨ 
jadügꞌoc ymɨɨd yꞌoyꞌajtɨn. Je öcpɨ 
ñaaxnïcx co ñaxtɨgɨÿ, caꞌ ti mɨcꞌajt 
mɨɨdɨty e chi yjugypɨjcnɨp mɨcꞌajt 
mɨɨd. 44

 Co je öcpɨ ñaaxtɨgɨɨy, hueꞌ 
yjugypɨjcnɨ, mɨɨd jemybɨ ninïcx 
caꞌp yajꞌixy. Pen ji yajpaady ninïcx 
huɨdibɨ Dios tɨ yajcojy mɨɨd naax, 
nañ tɨm jaduꞌn ji yajpaady ninïcx 
huɨdibɨ Dios yajcojpy mɨɨd yjɨhuɨꞌñ 
ymɨcꞌajt caꞌp yajꞌixy.

45
 Jaduꞌn jaybety yꞌity ma Dios 

ñecy ma jaduꞌn ymɨnaꞌñ: “Je jayɨjp 
Adán ymɨɨd anajty jugyꞌajtɨn.” Je 
axambɨ Adán (jeꞌ jeꞌ je Cristo) 
jeꞌ tüg espíritu huɨdibɨ jugyꞌajt 
yejcp. 46

 Je huɨdibɨ Dios yjɨhuɨꞌñ 
ymɨcꞌajt mɨɨd caꞌ jeꞌ yjayɨjpꞌajty, jeꞌ 
jayɨjpꞌajt huɨdi Dios yajcoj mɨɨd 
naax; jacꞌaxam jeꞌ huɨdibɨ Dios 
yjɨhuɨꞌñ ymɨcꞌajt mɨɨd, jeꞌ jeꞌ je 
Cristo. 47

 Je jayɨjpɨ jäy huɨdibɨ Dios 
yajꞌoyɨɨy, hueꞌ jeꞌ yajꞌoyɨy mɨɨd 
naax (e yajpaady ya naaxhuiñ). Je 
mɨmetzpɨ jäy huɨdibɨ Dios yajꞌoyɨy, 
ɨɨch ajt nHuindzɨn Jesucristo, hueꞌ 
jeꞌ chooñ tzajpjoty. 48

 Je jäy ajcxy 
huɨdibɨ tzɨnaayb ya naaxhuiñ, 

yɨꞌ ajcxy ñinïcx túꞌcɨy ñaybadyii 
mɨɨd Adán ñinïcx huɨdibɨ Dios 
yajꞌoyɨɨy mɨɨd naax. Yɨ jäy ajcxy 
huɨdibɨ tzɨnähuamb tzajpjoty, hueꞌ 
ajcxy ñinïcx túꞌcɨy ñaybadaꞌñyii 
mɨɨd je Cristo ñinïcx huɨdibɨ 
tzɨnaayb tzajpjoty. 49

 Jaduꞌn nej 
ɨɨch ajt, tügnax nguëxɨc̈ɨm mɨɨd 
Adán huɨdibɨ Dios yajꞌoyɨy mɨɨd 
naax. Nañ tɨm jaduꞌn tügnax 
nguëxɨg̈aanɨm mɨɨd je Cristo 
huɨdibɨ tzɨnaayb tzajpjoty.

50
 Mɨgügtɨjc ajcxy, hueꞌ 

nnɨmähuaangɨxy co je ninïcx 
huɨdibɨ mɨɨd yxixy etz yñɨꞌpy caꞌ 
yɨꞌ yꞌidaꞌñ ma Dios yꞌaneꞌmy. Je 
ninïcx huɨdibɨ cɨxamb tɨgoyamb caꞌ 
padaꞌñ it lugar ma yɨ ñinïcx ajcxy 
ity huɨdibɨ caꞌ ycɨxaꞌñ ytɨgoyaꞌñ. 
51

 Tungɨx cuendɨ jada ayuc, 
nyajꞌixpɨgaamybɨch miich ajcxy tüg 
tɨyꞌajt huɨdibɨ caꞌ pɨn huinjɨhuɨÿ. Caꞌ 
nan nidügꞌócɨy ɨɨch ajt nꞌögaanɨm, 
per nidügꞌócɨy ɨɨch ajt Dios nninïcx 
xyajtɨgadzaanɨm. 52

 Co anajty 
Dios yajxüxy yɨꞌ ytrompeta, je 
huɨdibɨ anajty cogɨxɨɨyñɨp, chi 
cɨxɨpy je naaxhuiñybɨ. Chi Dios 
xyajtɨgadzaanɨm ajt nninïcx 
tɨm tzojcyɨ, tɨm tüg jaxɨg̈y tüg 
huinmïpxy. Dios yajxüxamyb 
yɨꞌ ytrompeta, e je jäy tɨɨbɨ ajcxy 
yꞌöccɨxy jugypɨgɨp ajcxy jadügꞌoc, e 
ni ca mɨna ajcxy yꞌöccɨxnɨpy. E ɨɨch 
ajt huɨdibɨ jacjugyꞌajtnɨ Dios ɨɨch 
ajt xyajtɨgadzáanɨm nninïcx. 53

 Com 
ɨɨch ajt nninïcx huɨdibɨ ögam, 
huɨdibɨ huen tɨgoyamb, copɨcy 
ytɨgadzip, e nmɨɨdꞌadaanɨm ninïcx 
huɨdibɨ caꞌ ögaꞌñ caꞌ yhuindɨgoyaꞌñ. 
54

 Co anajty ytɨgajtzɨm ajt nninïcx 
huɨdibɨ cɨxamb huindɨgoyamb, 
nmɨɨdꞌajtɨm anajty jemybɨ ninïcx 

huɨdibɨ caꞌ ycɨxaꞌñ yhuindɨgoyaꞌñ 
nimɨna. Co anajty ytɨgajtzɨm 
ajt nninïcx huɨdibɨ ögam, e 
nmɨɨdꞌajtɨm jemybɨ ninïcx huɨdibɨ 
caꞌ yꞌögaꞌñ, huinꞌit cuydunɨpy Dios 
yꞌayuc huɨdibɨ jaybety ijtp huɨdibɨ 
jaduꞌn ymɨnamb: “Co anajty ajt 
nHuindzɨn Dios mɨmadägy yɨ 
oꞌcɨn, huinꞌit cödɨgooyñɨp je oꞌcɨn 
(caꞌ jacpɨn yꞌocꞌoꞌcnɨp). 55

 ¿Ma yɨ 
oꞌcɨn ocjacpadaꞌñ mɨcꞌajt co tijy 
xyꞌocjactzaachytunaanɨm? ¿Ma 
yɨ oꞌcɨn ocjacpadaꞌñ mɨcꞌajt co tijy 
xyꞌocmɨmadägaanɨm?” 56

 Mɨɨd 
co tɨ ndundɨgooyɨm, paady ycɨxp 
oꞌcɨn nbaatɨm. Mɨɨd co caꞌ tɨ 
nguydundaayɨm Dios ycötujcɨn, 
paady ycɨxp oꞌcɨn nbaatɨm. 57

 Per 
nyajnajxɨm Dioscojuyip ma Dios 
co mɨjmayꞌajt tɨ tuuñ mɨɨd ɨɨch ajt 
ycɨxpɨ, e tɨ nmɨmadaacɨm yɨ oꞌcɨn 
co ajt nHuindzɨn Jesucristo yꞌoꞌcy 
mɨɨd ajt nbocy ycɨxpɨ.

58
 Paady ycɨxp, miich ajcxy 

mɨgügtɨjc huɨdibɨ ooy ndzocy 
njɨhuɨÿɨch tɨydudägy mmɨbɨjccɨx, 
caꞌ mꞌixtɨgɨḧuäccɨxy ma mmɨbɨjcɨn, 
caꞌ mꞌixmajtzcɨxy yɨ mmɨbɨjcɨn, caꞌ 
ajcxy mjotmetzcɨɨygɨxy. Tungɨx 
jabom jabom ma Dios ytung agujc 
jotcujc, com mnejhuɨɨygɨxyp co 
caꞌ ñaadɨgɨꞌ̈aty ajcxy mdung ma ajt 
nHuindzɨn Jesucristo ytung.

Je cuejtɨn mɨɨd je hermano 
ajcxy ycɨxpɨ

16  Jaduꞌn nej ymiñ yɨ meeñ 
huɨdibɨ miich ajcxy 

myajmujccɨxyp mɨɨd je mɨbɨjcpɨdɨjc 
ycɨxpɨ huɨdibɨ jɨm Jerusalén. 
Cuydungɨx je tɨyꞌajt huɨdibɨ tɨ 
nyajꞌanéꞌmgɨxyɨch yɨ mɨbɨjcpɨdɨjc 
huɨdibɨ canaagpɨcy yajpatp jɨm 

Galacia. 2 Naag naag domingo, je 
jayɨjpɨ xɨɨ ma je semana yꞌixtɨgɨÿ 
nidüg nidüg miich ajcxy mbɨdägɨp 
abɨcy hueenɨ piꞌcmeeñ, jaduꞌn nej 
anajty ii tɨ mbaatcɨxy. Je piꞌcmeeñ 
huɨdibɨ anajty tɨ myajmujccɨxy 
mgüendꞌájtcɨxɨpy ooy, jɨgɨx co 
ɨɨch jɨm njädɨp ma miich ajcxy, caꞌ 
ycopɨcyɨty meeñ myajmújcɨxɨpy. 3 E 
co anajty jɨm nmechɨch ma miich 
ajcxy, miich ajcxy myajnïbɨgɨpy 
nijëjɨty mɨgügtɨjc huɨdibɨ nɨcxɨp 
jɨm Jerusalén. E ɨɨch nguexɨpyɨch 
jada mɨgügtɨjc jɨm Jerusalén mɨɨd 
tüg necy etz mɨɨd je meeñ huɨdibɨ 
anajty miich ajcxy tɨ myajmujccɨxy, 
jaydëbɨ yajcɨd̈ɨgɨḧuɨp je mɨbɨjcpɨdɨjc 
jɨm Jerusalén. 4 E pen ooy 
ytɨmycopɨcyɨty co ɨɨch nañ jaduꞌn 
nnɨćxɨbɨch jɨm Jerusalén, jëbɨ ajcxy 
ñɨcxy mɨɨd ɨɨch.

Pablo huinmay co nɨcxaꞌñ Macedonia
5

 Co anajty ndübɨcyɨch 
nnɨcxaambɨch ma miich ajcxy, 
jayɨjp naxɨḧuaꞌñɨch Macedonia 
naaxjot, com copɨcy jɨm Macedonia 
naxɨḧuaꞌñɨch. 6 Caꞌ jecyɨty co 
nɨcxy nhuɨꞌmyɨch ma miich 
ajcxy jecy jecy. Caꞌ yjecyɨty co 
nyajnaxɨpyɨch tügꞌócɨy je tɨchypoj 
tiempo mɨɨd miich ajcxy. Co anajty 
ndzooñɨch jadügꞌoc ma miich 
ajcxy, nnɨćxyɨch anajty muumjaty, 
miich ajcxy xytüjɨjphuohuɨḧuɨbɨch 
ma ɨɨch anajty nnɨcxaꞌñɨch. 
7

 Caꞌ nan tzojccɨx́y nꞌidaꞌñɨch 
mɨɨd miich ajcxy, hueꞌ jatytimy 
huäcxɨbaambɨch ma miich ajcxy 
jecy jecy, pen ɨɨch ajt nHuindzɨn 
Jesús jaduꞌn tzojcp. 8 Per njac-
huäcxɨbaambɨch ya Efeso ixtɨ coonɨ 
Pentecostés xɨɨ anajty tɨ ñajxtäy. 

9
 Com nmɨɨdɨch it lugar ya ma jëbɨ 

ngapxhuäcxyɨch Cristo yꞌayuc, e 
mayjäy huɨdibɨ mɨjpɨdacp ɨɨch 
nꞌayuc, nañ jaduꞌn mayjäy ya ooy 
mɨdzipꞌaty Jesucristo yꞌayuc ytɨyꞌajt.

10
 Co Timoteo anajty yjädy ma 

miich ajcxy, tungɨxy mayꞌajt 
mgöbɨj́ccɨxɨpy agujc jotcujc caꞌ ti 
mhuinmaaygɨxy, com Timoteo 
tumb ma ajt nHuindzɨn Jesucristo 
ytung tɨm jaduꞌn nej ɨɨch nduñɨch. 
11

 Paady ycɨxp caꞌ huaad miich 
ajcxy Timoteo mgaꞌoyꞌixɨpy etz 
mdüjɨjphuohuɨḧuɨpy, jaydëbɨ caꞌ ti 
jotmay mɨɨdꞌadɨpy etz yjactüyöyɨp 
agujc jotcujc, e ymedzɨpy ya Efeso 
ma nyajpaadyɨch. Com njɨjpꞌijxypɨch 
co Timoteo xyñijädɨbɨch quipxyɨ 
mɨɨd jacjadyii mɨbɨjcpɨdɨjc.

12
 Jaduꞌn nej yjajtɨ mɨɨd ajt nmɨgüg 

Apolos. Mayꞌajt nbɨjctzoohuɨch 
ma Apolos co yɨꞌ mɨɨdnɨcxɨp 
nijëjɨty jacjadyii mɨgügtɨjc huɨdibɨ 
nɨcxamb ma miich ajcxy. Per caꞌ yɨꞌ 
yjotcujcɨty co ñɨcxɨp jadachambɨ 
tiempo. Hueꞌ janchtɨy jacjiinɨ 
yñɨcxɨpy, pen yajꞌahuätzcɨɨyb anajty.

Capxpocxɨn huɨdibɨ cɨjxnɨp je necy
13

 Niꞌixɨ ̈mꞌidɨpy ajcxy ma 
mmɨbɨjcɨn. Naygüendꞌájtɨgɨx 
ma mmɨbɨjcɨn. Tɨydudägy ajcxy 
mmɨbɨgɨpy, caꞌ mꞌixtɨgɨḧuäccɨxy ma 
mmɨbɨjcɨn. Naybɨdáacɨgɨx huinmɨc 
jotmɨc ma mhuinmaꞌñ. Mɨc mꞌidɨpy 
ajcxy ma mmɨbɨjcɨn. 14

 Tügꞌócɨy 
tijaty ajcxy mdungɨxy, tungɨxp mɨɨd 
tzojcɨn jɨhuɨɨyɨn etz oyjäyꞌajtɨn.

15
 Mɨgügtɨjc ajcxy, mnejhuɨɨyb 

jaduꞌn nej Estéfanas mɨɨd 
yjugymɨgüg tɨ mɨbɨjccɨxy 
Jesucristo yꞌayuc. Yɨꞌ jeꞌ jayɨjp 
ajcxy mɨbɨjcp jɨm Acaya, e 

tɨ yhuinmaꞌñypɨdaaccɨxy co 
ypubedamyb ajcxy yɨ mɨbɨjcpɨdɨjc. 
16

 Mayꞌajt nbɨjctzooybɨch ma miich 
ajcxy co myajmijꞌájtcɨxɨpy Estéfanas, 
etz jac pɨnjaty huɨdibɨ pubejtp je 
mɨbɨjcpɨdɨjc etz huɨdibɨ ajcxy tumb 
Dios ytung. 17

 Ooy njotcújcɨdyɨch 
co Estéfanas, Fortunato, etz Acaico 
tɨ ymiñ ma ɨɨch ajcxy ya Efeso. 
Yɨꞌ ajcxy xymɨɨdꞌijtpɨch, com caꞌ 
anajty yꞌoyɨÿ nej nmɨɨdꞌidɨpyɨch 
miich ajcxy. 18

 E yɨꞌ ajcxy tɨ ooy 
xyajjotcugɨÿɨch, e nañ jaduꞌn miich 
ajcxy tɨ mjotcugɨɨygɨxy co yɨꞌ ajcxy 
ymiñ ma ɨɨch. Paady ycɨxp copɨcy co 
miich ajcxy myajmɨjꞌadɨp yɨꞌ ajcxy 
etz jacjadyii tɨm jaduꞌn nej yɨꞌ ajcxy.

19
 Yɨ mɨbɨjcpɨdɨjc huɨdibɨ 

canaagpɨcy ya Asia naaxjot 
yquejxyp ajcxy capxpoocxɨn ma 
miich ajcxy. Aquila etz Priscila 
etz yɨ mɨbɨjcpɨdɨjc huɨdibɨ ajcxy 
yöymujcɨp ma Aquila ytɨjc yquejxp 
ajcxy capxpoocxɨn ma miich ajcxy 
ma ajt nHuindzin Jesucristo yxɨɨ. 
20

 Tügꞌócɨy je mɨbɨjcpɨdɨjc huɨdibɨ 
ya Efeso yquejxp ajcxy capxpoocxɨn 
ma miich ajcxy. Naygapxpóocxɨgɨxy 
miich ajcxy xïc xon.

21
 Ɨɨch, Pablo, njaaybɨch 

mɨɨd ngɨꞌmgɨꞌ ngɨꞌmletra jada 
capxpoocxɨn huɨdibɨ nguejxypɨch 
ma miich ajcxy. 22

 Pen jɨm pɨnjaty 
caꞌ mɨjpɨdägy ɨɨch ajt nHuindzɨn 
Jesucristo, huen Dios yajtɨgooyɨp 
ajcxy yꞌalma. ¡Maranata! Huen tzojc 
yminɨpy ajt nHuindzɨn Jesucristo.

23
 Huen ajt nHuindzɨn Jesucristo 

oyꞌajt mayꞌajt tunɨpy mɨɨd miich 
ajcxy etz xyconuucxɨp ajcxy. 
24

 Ndzojcypɨch njɨhuɨɨybɨch miich 
ajcxy nidügꞌócɨy huɨdibɨ yajpaady 
ma Jesucristo. Jaduꞌn jada. Amén. 

1 CORINTIOS 16

El Nuevo Testamento en el mixe de Coatlán © La Liga Bíblica 1976, 2009



383

1  Ɨɨch Pablo, Dios jaduꞌn tɨ tzocy, 
paady ycɨxpɨ Jesucristo tɨ 

xyajnïbɨcyɨch co ngapxhuäcxɨbɨch 
yɨꞌ yꞌayuc. Ɨɨch mɨɨd ajt nmɨgüg 
Timoteo nguejxypɨch jada necy ma 
je mɨbɨjcpɨdɨjc jɨm Corinto. Nañ 
jaduꞌn nguejxypɨch jada necy ma 
tügꞌócɨy je mɨbɨjcpɨdɨjc majaty je 
cajp huɨdibɨ yajpatp jɨm Acaya 
ñaaxjot. 2 Huen Dios Teedy etz ɨɨch 
ajt nHuindzɨn Jesucristo mayꞌajt 
oyꞌajt tunɨpy mɨɨd miich ajcxy etz 
xyajjotcugɨɨ́ygɨxɨp.

Nej Pablo yjajty yꞌayoy
3

 Tzoc yajnajxɨm Dioscojuyip 
ma Dios, je nHuindzɨn Jesucristo 
yTeedy, je Dios Teedy huɨdibɨ 
ajt xypaꞌayoohuɨm, je Dios 
huɨdibɨ yejcp jotcujcꞌajtɨn. 4 Dios 
xyajjotcugɨɨyɨm co nmɨnajxɨm 
nyajnajxɨm tzaachypɨ ayoꞌn jɨgɨx jëbɨ 
nyajjotcugɨɨyɨm jacpɨnjaty huɨdibɨ 
mɨnajxp yajnajxp tzaachypɨ ayoꞌn. 
Tɨm jaduꞌn nej ɨɨch ajcxy tɨ nbaady 
jotcujcꞌajtɨn ma Dios, nañ tɨm jaduꞌn 
yɨꞌ ajcxy padaꞌñ jotcujcꞌajtɨn ma Dios 
huɨdibɨ mɨnajxp yajnajxp tzaachypɨ 
ayoꞌn. 5 Com tɨm jaduꞌn nej ɨɨch ajt 

nmɨnajxɨm nyajnajxɨm tzaachypɨ 
ayoꞌn mɨɨd Cristo ycɨxpɨ, nañ tɨm 
jaduꞌn mɨɨd Cristo ycɨxpɨ nbaatɨm 
jotcujcꞌajtɨn. 6 Paady ycɨxpɨ ɨɨch ajcxy 
nmɨnajxcɨxy nyajnajxcɨxy tzaachypɨ 
ayoꞌn, jaydëbɨ miich ajcxy mbaadɨp 
jotcujcꞌajtɨn etz nañ jaduꞌn ypaadɨp 
ajcxy mꞌalma ñïdzoocɨn. Dios yejcpy 
jotcujcꞌajtɨn ma miich ajcxy, jaydëbɨ 
miich ajcxy mbaadɨp jotcujcꞌajtɨn etz 
nañ jaduꞌn ñïdzögɨp ajcxy yɨ mꞌalma. 
E co ajcxy mbaadɨp jotcujcꞌajtɨn 
etz ajcxy mꞌalma nïdzoocɨn, chi 
jëbɨ miich ajcxy mmɨmadägɨp etz 
mmecxtugɨp tzaachypɨ ayoꞌn, tɨm 
jaduꞌn nej ɨɨch ajcxy nmɨmadägy 
etz nmecxtújccɨxɨch tzaachypɨ 
ayoꞌn. 7 Jotcujc nayjɨhuɨÿiijɨch 
mɨɨd miich ajcxy ycɨxpɨ, com 
njɨjpꞌijxpɨch co mmadägɨpy ajcxy 
ma mmɨbɨjcɨn. Com nejhuɨɨybɨch co 
miich ajcxy mmɨnajxyp myajnajxypɨ 
tzaachypɨ, tɨm jaduꞌn nej ɨɨch ajcxy 
nmɨnajxcɨxy nyajnajxcɨxy tzaachypɨ. 
E nañ jaduꞌn Dios yejcpy jotcujcꞌajtɨn 
ma miich ajcxy, tɨm jaduꞌn nej yecy 
jotcujcꞌajtɨn ma ɨɨch ajcxy.

8
 Mɨgügtɨjc ajcxy, ɨɨch ajcxy 

ndzojcypɨch co miich ajcxy 

2 CORINTIOS

mnejhuɨḧuɨp jaduꞌn nej canaagnax 
tzaachypɨ ayoꞌn tɨ nmɨnaxyɨch tɨ 
nyajnaxyɨch jɨm Asia naaxjot. Jayin 
jahueenɨ tɨ ngamɨmadägaꞌñɨch. Caꞌ 
anajty njɨjpꞌixyɨch co nbɨdzɨmɨpyɨch 
juugy ma je jɨmbɨ it lugar. 9 Jaduꞌn 
ɨɨch ajcxy nnayjɨhuɨÿii nej jäy ajcxy 
huɨdibɨ yajpatcɨxp oꞌcjɨjpꞌam. Jaduꞌn 
tɨ njatyɨch, jɨgɨx jëbɨ nꞌixpɨcyɨch nej 
ɨɨch huaad nïgɨ Dios nyajmɨjꞌatyɨch, 
je Dios huɨdibɨ yajjugypɨgɨp yɨ 
jäy ajcxy tɨɨbɨ yꞌöccɨxy. E caꞌ nan 
ngɨꞌm mɨcꞌajt nmɨjpɨdaacpyɨch. 
10-11

 Tɨ ɨɨch ajcxy Dios xyñihuaꞌñ 
xycohuaꞌñ, e xyjacnihuaꞌnaamb 
xyjaccohuaꞌnaambɨch ajcxy 
ma yɨ jäy ajcxy huɨdibɨ 
xyajꞌögaambɨch ajcxy. E co miich 
ajcxy xypubejtyɨch, copɨcy co 
jacmɨbɨjctzoogɨx Dios mɨɨd ɨɨch 
ycɨxpɨ. Njɨjpꞌijxypɨch co Dios 
yɨꞌ xyjatyɨmy xyñihuaꞌnaambɨch 
xycohuaꞌnaambɨch. E pen mayjäy 
Dios mɨbɨjctzoogɨxy mɨɨd ɨɨch 
ycɨxpɨ, nañ jaduꞌn yajnájxcɨxyɨpy 
ajcxy jäygɨdaacɨn ma Dios mɨɨd je 
mayꞌajt oyꞌajt ycɨxpɨ huɨdibɨ Dios 
ytumyb mɨɨd ɨɨch ajcxy.

Ti Pablo co yhuäcxɨjpy, caꞌ 
chojc nɨcxy jɨm Corinto

12
 Jotcujc nayjɨhuɨÿiijɨch mɨɨd 

jada ycɨxpɨ com nejhuɨɨybɨch co 
tɨ ndzɨnäyɨch mɨɨd tudägyꞌajtɨn 
etz mɨɨd oyjot oyhuinmaꞌñ mɨɨd 
yɨ mayjäy ajcxy canaag agajp 
etz jacnïgɨ ma miich ajcxy. 
Dios mɨɨd mayꞌajtɨn oyꞌajtɨn 
tɨ xypubetyɨch co tudägy tɨ 
ndzɨnäyɨch, e caꞌ nguyduñɨch 
ngɨꞌmjot ngɨꞌmhuinmaꞌñɨch ma 
ndzɨnáayɨnɨch. 13

 Ɨɨch miich ajcxy 
nyajnijayɨɨyb je ayuc tɨyꞌajt huɨdibɨ 

miich ajcxy jëbɨ mgapxcɨxy etz 
mhuinjɨhuɨɨygɨxy. E nañ jaduꞌn 
njɨjpꞌijxypɨch co miich ajcxy 
mhuinjɨhuɨḧuɨpy ɨɨch nꞌayuc 
tügꞌócɨy. 14

 Jaduꞌn nej miich ajcxy 
cham cujc-huäcxy mhuinjɨhuɨɨygɨxy 
ɨɨch nꞌayuc ndɨyꞌajt. Jacjiinɨ co 
anajty je xɨɨ je tiempo ymiñ co ajt 
nHuindzɨn Jesús yꞌaneꞌmaꞌñ ya 
naaxhuiñ, chi miich ajcxy jotcujc 
mnayjɨhuɨḧuɨɨyb mɨɨd ɨɨch ycɨxpɨ. E 
nañ tɨm jaduꞌn nej ɨɨch ajcxy jotcujc 
nayjɨhuɨḧuɨɨyb mɨɨd miich ajcxy 
ycɨxpɨ.

15
 Com nejhuɨɨybɨch co miich 

ajcxy xychojcpɨch xyjɨhuɨɨybɨch, 
paady ycɨxpɨ nhuinmaꞌñ 
nbɨdägyɨch co nɨcxy nꞌixaangɨxy 
miich ajcxy jadügꞌoc, e jaduꞌn 
nyajjotcugɨḧuaangɨxɨch miich 
ajcxy mejtzꞌoc. 16

 Jaduꞌn nhuinmaꞌñ 
tɨ nbɨdägyɨch co nnɨcxaꞌñɨch 
Macedonia. Per jayɨjp nnaxaꞌñɨch 
ma miich ajcxy mgajp. E co 
anajty ndzooñɨch Macedonia, 
jadügꞌoc nnɨcxaꞌñɨch ma miich 
ajcxy. E jaduꞌn jëbɨ miich ajcxy 
xytüjɨjphuohuɨḧuɨbɨch co anajty 
nnɨcxyɨch jɨm Judea. 17

 ¿Nej mdijy, 
co ɨɨch aametz jotmetz nduñɨch 
co caꞌ tɨ nnɨcxyɨch ma miich ajcxy 
nej anajty tɨ nmɨnaꞌñɨch? ¿Nej 
mdijy, nhuinmaꞌñ mɨɨdɨdyɨch 
jaduꞌn nej naaxhuiñyjäy huɨdibɨ 
mɨnamb co ñɨcxaꞌñ, e chi caꞌ 
ñɨcxnɨ? 18

 Per Dios jëbɨ tɨyꞌajt yegɨpy 
co je ayuc tɨɨbɨ nyajnɨmaaygɨxy, 
nguydunɨpyɨch yɨꞌ. Ɨɨch nꞌayuc 
janch yɨꞌ. 19

 Ɨɨch mɨɨd Silvano etz 
Timoteo ngapxhuäcxcɨxyɨch Cristo 
Jesús yꞌayuc, je Dios yꞌung. E Cristo 
Jesús yꞌayuc janch yɨꞌ, ycuydumyb 
jeꞌ yꞌayuc, tudägy jeꞌ ycapxy. 

20
 Tügꞌócɨy je ayuc huɨdibɨ Dios 

yejc jecyꞌajty mɨɨd ɨɨch ajt ycɨxpɨ, 
hueꞌ Cristo Jesús cuydundaayb. 
Paady co ngapxpaatɨm nꞌojadajtɨm 
Dios, chi nmɨnaanɨm. “Amén, 
jaduꞌn jada,” com Cristo Jesús tɨ 
cuydundäy Dios yꞌayuc. 21

 Com 
jeꞌ jeꞌ Dios huɨdibɨ xyajmɨbɨjcɨm 
Cristo, e Dios huɨdibɨ xyajmɨɨdꞌijtɨm 
Cristo. Jaduꞌn Dios ytuñ mɨɨd 
ɨɨch ajcxy etz nañ jaduꞌn mɨɨd 
miich ajcxy. Jeꞌ jeꞌ Dios huɨdibɨ 
xyajnïbɨjcɨm etz xypɨdaacɨm tügjɨjp 
ma yɨꞌ ytung. 22

 Dios tɨ pɨdägy ma 
ajt njot nhuinmaꞌñ je tɨyꞌajt co 
nyajpaatɨm ma Cristo Jesús. Co 
Dios xyꞌadɨgɨɨyɨm xyjottɨgɨɨyɨm yɨꞌ 
yjɨhuɨꞌñ ymɨcꞌajt, chi tɨyꞌajt yecy co 
nyajpaatɨm ma Cristo Jesús.

23
 Dios jëbɨ tɨyꞌajt yegɨpy co 

mɨɨd tudägy njot nhuinmaꞌñ 
nmɨydacyɨch co caꞌ jadügꞌoc 
nnɨcxyñɨch ma miich ajcxy 
mɨcꞌamy, jaduꞌn nej anajty 
nhuinmaꞌñ tɨ nbɨdägyɨch, mɨɨd 
co caꞌ ndzocyɨch nɨcxy nꞌojcɨxy 
huin jɨjp. 24

 Caꞌ nnɨcxaꞌñɨch 
mɨcꞌamy ma miich ajcxy, com 
caꞌ adzip nyajmɨbɨgaangɨxy 
miich ajcxy huɨdibɨ copɨcy 
ajcxy mmɨbɨgɨpy. Miich ajcxy 
tɨydudägy tɨ mmɨbɨjccɨxy. Jëyɨ co 
nbubedaangɨxy jaydëbɨ ajcxy nïgɨ 
jotcujcꞌajt mmɨɨdꞌadɨpy ma ajcxy 
mdzɨnaayɨn mjugyꞌajtɨn.

2  Paady ycɨxpɨ jaduꞌn 
nhuinmaꞌñ tɨ nbɨdägyɨch co 

caꞌ nnɨcxaꞌñɨch mɨcꞌamy jadügꞌoc 
ma miich ajcxy, mɨɨd co miich 
ajcxy nyajtajɨṕy nyajmayɨṕy co 
ngapxhuijyɨch mɨɨd ajcxy mbocy 
ycɨxpɨ. 2 Com pen ɨɨch miich anajty 
ajcxy nyajtajpy nyajmaayb, ¿pɨn 

jadaꞌ ɨɨch xyajjotcugɨḧuɨbɨch? Pues 
miich ajcxy huɨdibɨ tajp mayb, 
miich ajcxy xyajjotcugɨḧuɨbɨch. 
3

 Paady ycɨxpɨ tɨ nnijayɨɨygɨxy 
jaduꞌn co caꞌ nnɨcxaꞌñɨch mɨcꞌamy 
ma miich ajcxy, com caꞌ jaduꞌn 
ndzocyɨch co ɨɨch miich ajcxy 
nyajtajɨpy nyajmayɨpy. Jacꞌoy co 
ɨɨch miich ajcxy nyajjotcugɨḧuɨpy. 
Com nejhuɨɨybɨch co ɨɨch jotcujc 
nayjɨhuɨÿiijɨch mɨɨd miich ajcxy 
ycɨxpɨ. Nañ jaduꞌn miich ajcxy 
jotcujc mnayjɨhuɨḧuɨɨyb co 
mnejhuɨḧuɨpy co tɨ njotcugɨḧuɨbɨch 
mɨɨd miich ajcxy ycɨxpɨ. 4 Co tɨ 
njayɨch je necy huɨdibɨ tɨ nguexyɨch 
ma miich ajcxy, ooy mɨj jotmay tɨ 
njɨhuɨÿɨch, ixtɨ nyaaxɨch. Per caꞌ 
nan paady ycɨxpɨ tɨ njaayɨch je necy 
co nyajtajaangɨxy nyajmayaangɨxy. 
Hueꞌ janchtɨy tɨ njaayɨch je necy 
jaydëbɨ mnejhuɨɨygɨxy co mɨjcajee 
ndzojccɨxy njɨhuɨɨygɨxy.

Meecxɨn ma je pɨn 
anajty jɨbɨcpɨ tɨ tuñ

5
 Per pen jɨm ma miich ajcxy 

pɨnjaty tɨ yecy tajɨn mayɨm co 
tɨ ytundɨgooy, pues caꞌ nan ɨɨch 
tügpajc tajɨn mayɨm jɨhuɨɨybɨch. 
Nañ jaduꞌn miich ajcxy nidügꞌócɨy 
mjɨhuɨɨygɨxyp tajɨn mayɨn. Jaduꞌn 
nmɨnaꞌñɨch co huenjaty tajɨn mayɨn 
miich ajcxy mjɨhuɨɨygɨxy, jɨgɨx caꞌ 
anaxy ajcxy nyajtajɨṕ nyajmayɨṕ. 
6

 Yajhuäcxɨjp je tzaachypɨ huɨdibɨ 
miich ajcxy mooyb je mɨgüg 
huɨdibɨ tɨ ytundɨgooy. Tɨ mɨɨd 
jaduꞌñɨ. 7 Jaduꞌn tzocy cham co 
miich ajcxy meecx je mɨgüg jaduꞌn 
nej tɨ ytundɨgooy, etz nañ jaduꞌn 
ajcxy myajjotcugɨḧuɨpy. Caꞌ yjecyɨty 
co je mɨgüg anaxy oy jɨhuɨḧuɨp 

tajɨn mayɨn. 8 Paady ycɨxp mayꞌajt 
nbɨjctzooyɨch ma miich ajcxy co 
myajniguëxɨg̈ɨpy ajcxy co mdzocy 
mjɨhuɨÿ ajcxy je mɨgüg huɨdibɨ 
tɨ ytundɨgooy. 9 Ɨɨch miich ajcxy 
tɨ nijayɨÿ jayhuin mɨɨd je mɨgüg 
ycɨxpɨ huɨdibɨ tɨ ytundɨgooy, jɨgɨx 
jëbɨ nnejhuɨɨyɨch, pen mguydumyb 
miich ajcxy ɨɨch nꞌayuc, o pen caꞌ 
mguydungɨxy. 10

 Jadachambɨ co 
pɨnjaty tɨ ytundɨgooy ma miich 
ajcxy, e miich ajcxy mhuinmecxɨ 
yɨꞌ ypocy, nañ jaduꞌn nhuinmeecxɨp 
ɨɨch yɨꞌ nej ytundɨgooy. Com ɨɨch 
co nhuinmeecxyɨch tüg nmɨgügɨch 
nej tɨ ytundɨgooy, jaduꞌn nduñɨch 
mɨɨd miich ajcxy ycɨxpɨ, com Cristo 
yꞌijxyp ñejhuɨɨyb tügꞌócɨy tijaty 
nduunɨm. 11

 Jaduꞌn nhuinmeecxɨm 
nmɨgüg ypocy, jɨgɨx Satanás, 
je mujcuꞌ, caꞌ xymɨmadaacɨm. 
Nejhuɨɨyɨm yajxon nej Satanás 
mañꞌajt mɨɨdɨty.

Pablo caꞌp anajty 
yjotcujcꞌaty jɨm Troas

12
 Co njaꞌtyɨch ma je cajp huɨdibɨ 

xɨɨjɨp Troas, chi ngapxhuäcxaꞌñɨch 
anajty Cristo yꞌayuc ytɨyꞌajt, etz 
mɨj ooy tɨgɨydac nbatyɨch, nej 
jëbɨ nduñɨch ma ajt nHuindzɨn 
Jesucristo ytung. 13

 Per caꞌ anajty 
jotcujc nayjɨhuɨÿiijɨch. Com caꞌ 
nmɨnaybatɨch je ɨɨch ajt nmɨgüg 
Tito jɨm Troas. Paady ycɨxp 
ngapxycɨjxyɨch mɨɨd je mɨbɨjcpɨdɨjc 
ajcxy jɨm Troas, e nnɨcxyɨch jɨm 
Macedonia ñaaxjot.

Madaacɨm ma Cristo
14

 Nyajnajxypɨch jäygɨdaacɨn 
ma Dios co mɨɨd Jesucristo 
ymɨcꞌajt jatytimy nmɨmadacypɨch 

jabom jabom tügꞌócɨy huɨdibɨ 
xymɨdzipꞌajtpɨch ma tügꞌócɨy 
naax cajp. Nañ jaduꞌn Jesucristo 
tɨ xymöyɨch yɨꞌ yꞌayuc huɨdibɨ 
ngapxhuäcxypɨch ma tügꞌócɨy naax 
cajp. Je mayjäy ma canaag cajp 
ooy jäygɨdaaccɨxy Cristo yꞌayuc. Co 
ngapxhuäcxɨch Jesucristo yꞌayuc xɨ 
ya, jaduꞌn nipaady nej tüg xuucɨn 
huɨdibɨ ooy oy xuugy, e yꞌabojɨÿ 
xɨ ya. 15

 Co ngapxhuäcxyɨch Cristo 
yꞌayuc ma yɨ mayjäy huɨdibɨ 
padamb ajcxy yꞌalma ñïdzoocɨn ooy 
Dios jäygɨdägy. E ñañ jaduꞌn Dios 
ooy jäygɨdägy co ngapxhuäcxyɨch 
Cristo yꞌayuc ma yɨ jäy ajcxy 
huɨdibɨ ajcxy yꞌalma tɨgoyaamb. 
Jaduꞌn ɨɨch ajcxy ndung nipaady nej 
jɨhuɨÿ nboomjójcɨxɨch jabom jabom 
ma Dios yhuinduu mɨɨd Cristo 
ycɨxpɨ. 16

 Pɨnjaty mɨjpɨdacp Cristo 
yꞌayuc huɨdibɨ ngapxhuäcxypɨch, 
hueꞌ jeꞌ yꞌalma nïdzögamb. E 
pɨnjaty caꞌ mɨjpɨdägy Cristo yꞌayuc, 
hueꞌ jeꞌ yꞌalma tɨgoyaamb. Ooy 
chachchipɨty chachmɨjhuinmaꞌñɨty 
ɨɨch ajcxy ndung. 17

 Caꞌ ɨɨch ajcxy 
nduñ jaduꞌn nej jacnaagɨty ajcxy 
huɨdibɨ Dios yꞌayuc mɨhuɨdijtɨp 
meeñgɨx́y. Cɨxyjot huinɨjot ɨɨch 
jäy nyajꞌixpɨjccɨxy Dios yꞌayuc 
ytɨyꞌajt. Com Dios tɨ xyajnïbɨcyɨch 
co yɨꞌ yꞌayuc ngapxhuäcxɨch. Mɨɨd 
co nyajpaatɨm ma Cristo, paady 
ycɨxp nduunɨm jaduꞌn nej jɨhuɨÿ 
nyajpaatɨm jabom jabom ma Dios 
yhuinduu.

Je jemybɨ ayuc tɨyꞌajt 
huɨdibɨ Dios xymooyɨm

3  Co jaduꞌn nmɨnaꞌñɨch ¿nej 
mꞌijxcɨxy nej jɨhuɨÿ huinjemy 

nyajtzondägaꞌñɨch ayuc co 

ndzachnaymayáanɨgɨxyɨch cɨꞌm? 
¿Nej mdzojccɨx co ajcxy nyajꞌixɨpy 
tüg tɨyꞌajt necy co nduñɨch ma 
Dios ytung? o ¿Nbɨjctzohuɨpɨch 
tüg tɨyꞌajt necy ma miich ajcxy, 
jaduꞌn nej nijëjɨty jäy ytungɨxy? 
2

 Caꞌ ɨɨch ajcxy ndɨyꞌajt necy 
ycopɨcyɨty. Com jëbɨ yɨ mayjäy 
ajcxy tɨyꞌajt pɨgɨpy ma miich ajcxy 
mdzɨnaayɨn mjugyꞌajtɨn co tudägy 
tɨ nyajꞌixpɨcyɨch miich ajcxy Dios 
ytɨyꞌajt. Jaduꞌn miich ajcxy nipaady 
nej ɨɨch ajcxy ndɨyꞌajt necy yjaayɨty 
ma ɨɨch ajcxy njot nhuinmaꞌñ. E 
jaduꞌn jäy ajcxy ijxcabɨpy etz 
huinjɨhuɨḧuɨpy. 3 Cristo cɨꞌm 
tɨ pɨdägy yɨꞌ ytɨyꞌajt ma miich 
ajcxy mjot mhuinmaꞌñ mɨɨd je 
ayuc huɨdibɨ tɨ ngapxhuäcxyɨch 
ma miich ajcxy. Jaduꞌn miich 
ajcxy nipaady nej tüg tɨyꞌajt necy 
huɨdibɨ Cristo tɨ jaay. E huɨdibɨ 
ɨɨch miich ajcxy tɨ nyajꞌijxcɨxy tɨ 
nyajnɨmaaygɨxy. Miich ajcxy caꞌ 
jaduꞌn ocpaatnɨ nej tüg tɨyꞌajt necy 
huɨdibɨ jäy tɨ jay mɨɨd tinta. Nañ 
jaduꞌn ni caꞌ yjëjɨty je tɨyꞌajt huɨdibɨ 
cojayɨp ma tüg tzaadzech. Hueꞌ 
miich ajcxy janch nipaady nej tɨyꞌajt 
necy huɨdibɨ je Dios jugypɨ yjɨhuɨꞌñ 
ymɨcꞌajt tɨ jaay ma jäy ajcxy yjot 
yhuinmaꞌñ.

4
 Nejhuɨɨybɨch tɨydudägy co 

janch tɨyꞌajt nej nmɨnaꞌñɨch co 
Cristo tɨ xyajnïbɨcyɨch jada tung 
mɨɨd Dios ycɨxpɨ. 5 Caꞌp ɨɨch ajcxy 
jëbɨ cɨꞌm madägy ma Dios ytung. 
Tügꞌócɨy mɨcꞌajt etz tɨyꞌajt jiiby 
nbáatcɨxyɨch ma Dios, huɨdibɨ 
mɨɨd jëbɨ ndúungɨxɨch yɨꞌ ytung. 
6

 Dios tɨ xymóoygɨxyɨch mɨcꞌajt co 
ndunɨpyɨch ajcxy ma yɨꞌ ytung. Dios 
tɨ pɨdägy ma ɨɨch ajt jemybɨ ayuc 

tɨyꞌajt, huɨdibɨ mɨɨd xyꞌaneꞌmɨm. 
Jada jemybɨ ayuc tɨyꞌajt je 
Espíritu Santo pɨdaacp ma ajt njot 
nhuinmaꞌñ. E caꞌ jeꞌ yjaduꞌnɨty 
nej je ayuc tɨyꞌajt huɨdibɨ Moisés 
yjayhuɨꞌm jecyꞌajty. Mɨɨd je Moisés 
yꞌayuc huɨdibɨ jaybety ijtp, Dios 
xymooyɨm je oꞌcɨn. Mɨɨd je jemybɨ 
ayuc tɨyꞌajt huɨdibɨ je Espíritu Santo 
yejcpy, Dios xymooyɨm jugyꞌajtɨn 
huɨdibɨ caꞌ ycɨxɨpy ytɨgoyɨpy ni 
mɨna.

7-8
 Je Dios ycötujcɨn huɨdibɨ 

Moisés yjayhuɨꞌm hueꞌ jaybejty 
ogaꞌn ma tüg tzaa. E je huinꞌit 
tiempo ooy Moisés anajty 
yhuiñyjɨjp mɨc yꞌadɨcxy mɨɨd Dios 
yꞌoyꞌajtɨn. E je Israel jäy ajcxy 
ni caꞌp jeꞌ anajty huaad yꞌijxcɨxy 
Moisés yhuiñyjɨjp, co anajty ooy 
mɨc chachꞌadɨɨcxy. E jada Dios 
yꞌoyꞌajtɨn huɨdibɨ Moisés ymɨɨd, caꞌ 
jecy yꞌijty. Hueꞌ jeꞌ tɨgooyñɨp anajty 
oñydägyꞌamy. Per pen Dios yajꞌijxɨp 
anajty yɨꞌ yꞌoyꞌajtɨn co Moisés 
moy je jäy ajcxy je Dios ycötujcɨn 
huɨdibɨ aneꞌm yɨ oꞌcɨn, nïgɨ mɨꞌidɨpy 
Dios yꞌoyꞌajtɨn je jemybɨ ayuc tɨyꞌajt 
huɨdibɨ je Espíritu Santo xymooyɨm. 
9

 Pen mɨj anajty oyꞌajtɨn mɨɨdɨty je 
cötujcɨn huɨdibɨ tuuñ co yꞌaneꞌmy 
ma ɨɨch ajt nbocy nꞌoꞌcɨn. Nïgɨ 
mɨjꞌoyꞌajtɨn mɨɨdɨty Dios yꞌayuc 
ytɨyꞌajt je jemybɨ huɨdibɨ mɨnaamb 
co Dios jëbɨ xyajꞌahuimbijtɨm 
tudägy. 10

 Jëbɨ nmɨnaanɨm co je 
jécyɨp cötujcɨn yꞌoyꞌajtɨn caꞌ yɨꞌ 
ytimytiijɨty co nyajquipxyɨḧuaanɨm 
mɨɨd je jacꞌoybɨ oyꞌajtɨn huɨdibɨ 
Dios yꞌayuc ytɨyꞌajt jemybɨ ymɨɨd. 
11

 Com pen ymɨɨd oyꞌajtɨn je 
cötujcɨn huɨdibɨ ymɨcꞌajt caꞌ yꞌidaꞌñ 
huinɨxɨɨ huinɨtiempo, nïgɨ oyꞌajtɨn 

mɨɨdɨty Dios yꞌayuc ytɨyꞌajt jemybɨ 
huɨdibɨ caꞌ ycɨxɨpy ytɨgoyɨpy 
nimɨna.

12
 Mɨɨd co njɨjpꞌijxɨm je oyꞌajtɨn 

huɨdibɨ Dios xymöhuaanɨm mɨɨd 
je jemybɨ yꞌayuc, paady ycɨxp 
ngapxhuäcxɨm Dios yꞌayuc huinmɨc 
jotmɨc. 13

 Caꞌ jaduꞌn nduunɨm nej 
Moisés ɨdɨɨch jecyꞌajty co anajty 
mɨɨdɨty yhuiñyjɨjp huingobeꞌnɨÿ, 
jɨgɨx caꞌydɨ Israel jäy ajcxy ixy nej 
jeꞌ anajty ytɨgoy je Dios yꞌoyꞌajtɨn 
huɨdibɨ anajty quëxɨc̈p ma jeꞌ 
yhuiñyjɨjpɨn. 14

 Per yɨ Israel jäy 
jecyꞌajty caꞌ ajcxy yajxon huinjɨhuɨɨy 
ti anajty Dios ytumyb mɨɨd Moisés, 
ixtɨ chambaadnɨ yɨ Israel jäy ajcxy 
caꞌ yajxon huinjɨhuɨɨygɨxy co ajcxy 
capxcɨxy je ayuc huɨdibɨ Moisés 
yjayhuɨꞌm. Jaduꞌn nipaady nejjɨhuɨÿ 
Moisés chambaadnɨ yꞌityñɨ 
huingobeꞌnɨÿ. Co ajcxy mɨbɨgɨpy je 
Cristo, huinꞌit ajcxy huinjɨhuɨḧuɨpy, 
e jaduꞌn jeꞌ paadɨpy nej jɨhuɨÿ 
Moisés tɨ ñayhuingobeꞌndüdyii. 
Co yɨ Israel jäy ajcxy mɨbɨj́ccɨxɨpy 
Cristo, e ijxɨp ajcxy Dios yꞌoyꞌajtɨn, 
huinꞌitnɨ ajcxy huinjɨhuɨḧuɨpy 
Dios yꞌayuc ytɨyꞌajt je jécyɨp. 
15

 Ixtɨ chambaadnɨ co yɨ Israel 
jäy ajcxy capxcɨxy je mɨgooxpɨ 
libro huɨdibɨ Moisés yjayhuɨꞌm, 
caꞌ ajcxy huinjɨhuɨɨyɨ yajxon Dios 
yꞌayuc, jaduꞌn nipaady nej ajcxy 
yhuinmaꞌñ ymädɨty. 16

 Pɨnjaty 
jothuimbijtp, e mɨbɨcy ɨɨch ajt 
nHuindzɨn Jesucristo, oyɨɨyñɨp yɨꞌ 
yhuinmaꞌñ, e yhuinjɨhuɨḧuɨpy Dios 
ytɨyꞌajt. 17

 Je Huindzɨn Jesucristo, 
yɨꞌ jeꞌ Dios yjɨhuɨꞌñ ymɨcꞌajt 
ymɨɨd. E ma Dios yjɨhuɨꞌñ ymɨcꞌajt 
yajpaady, Dios yɨꞌ yɨ jaduꞌmbɨ jäy 
ajcxy yajnihuätzɨc̈tutp ma yɨ Dios 

ycötujcɨn je jécyɨp. 18
 Paady ycɨxp 

tügꞌócɨy ɨɨch ajt jaduꞌn nipaady nej 
tüg ijx ma nniꞌijxɨm ajt nHuindzɨn 
Jesucristo yꞌoyꞌajtɨn. Com caꞌ 
jaduꞌn patnɨ nej jɨhuɨÿ nꞌijtɨm 
huingobeꞌnɨÿ. E nañ jaduꞌn ɨɨch ajt 
njacyujcpejtɨm nꞌoyꞌajtɨn, jaydëbɨ 
nguipxyjatytɨɨyɨm mɨɨd Cristo. 
Com jabom jabom ɨɨch ajt nïgɨ 
nbaatɨm nꞌoyꞌajtɨn ma Cristo. Jada 
jeꞌ huɨdibɨ je Dios yjɨhuɨꞌñ ymɨcꞌajt 
ytumyb ma ajt njot nhuinmaꞌñ. E 
ɨɨch ajt nHuindzɨn Jesucristo tɨ 
pɨdägy Dios yjɨhuɨꞌñ ymɨcꞌajt ma ajt 
njot nhuinmaꞌñ.

4  Com Dios tɨ xypaꞌayooyɨch, 
e tɨ xyajnïbɨcyɨch co 

ngapxhuäcxɨbɨch yɨꞌ yꞌayuc 
ytɨyꞌajt jemybɨ, paady 
ycɨxp caꞌ njotmetzcɨÿɨch. 
2

 Per ooy tɨ njɨjpcodijɨɨ́ygɨxyɨch tɨ 
njɨjpcogapxɨɨ́ygɨxyɨch yɨ jäy ajcxy 
yꞌayuc huɨdibɨ ajcxy ytungɨxyp 
etz ycapxcɨxpy ayüch ameech, 
etz huɨdibɨ oymɨdzöyduunɨ. Caꞌ 
ɨɨch ajcxy ti nduñɨch mɨɨd jɨbɨc-
huinmaꞌñ. Nañ jaduꞌn ni caꞌ 
nyajtɨgájtzcɨxɨch Dios yꞌayuc. Hueꞌ 
janchtɨy ngapxpɨch ajcxy huɨdibɨ 
janchɨp. Jaduꞌn nyajꞌixpɨj́ccɨxyɨch 
yɨ jäy ajcxy, jaydëbɨ ajcxy jotcujc 
ñayjɨhuɨɨ́yɨgɨxy ma Dios yhuinduu. 
3

 Yɨ jäy ajcxy huɨdibɨ nɨcxy yꞌalma 
ytɨgoyaangɨxy caꞌoydactuuby, 
caꞌ ajcxy huinjɨhuɨÿ Dios yꞌayuc 
oybɨ nej jëbɨ ajcxy yꞌalma 
nïdzögɨpy. Jada jeꞌ je ayuc huɨdibɨ 
ngapxhuäcxcɨxpɨch. Pɨnjaty ajcxy 
yꞌalma nïdzögɨp yhuinjɨhuɨɨyb 
ajcxy jada ayuc. 4 Yɨꞌ ajcxy huɨdibɨ 
yꞌalma tɨgoyaanɨp caꞌ mɨbɨjccɨxy 
Dios yꞌayuc, com Satanás huɨdibɨ 
aneꞌmb ya naaxhuiñ tɨ yajmädyii 

2 CORINTIOS 3 ,  4

El Nuevo Testamento en el mixe de Coatlán © La Liga Bíblica 1976, 2009



389

ajcxy yhuinmaꞌñ. Caꞌ jeꞌ ajcxy 
huinjɨhuɨÿ Cristo yꞌayuc oybɨ. 
Cristo túꞌcɨy yajꞌixy, túꞌcɨy mɨcꞌajt 
mɨɨdɨty, nej Dios yajꞌixy nej Dios 
mɨcꞌajt mɨɨdɨty. E Cristo yꞌayuc 
jaduꞌn nipaady nej tüg mɨjtɨcxɨn 
huɨdibɨ Satanás tɨ ahuijtztucy caꞌydɨ 
ytɨcxy ma jeꞌ ajcxy. 5 Co ɨɨch ajcxy 
ayuc ngapxhuäcxyɨch, caꞌ ɨɨch 
ajcxy ngapxhuäcxy ngɨꞌmꞌayuc 
ngɨꞌmdɨyꞌajt. Hueꞌ ɨɨch ajcxy 
ngapxhuäcxyp Jesucristo yꞌayuc 
ytɨyꞌajt. Ngapxhuäcxyɨch ajcxy 
co Jesucristo ñihuindzɨnꞌajttaayb 
tügꞌócɨy. E nañ jaduꞌn 
ngapxhuäcxyɨch ajcxy je tɨyꞌajt co 
ɨɨch ajcxy jaduꞌn naydijɨɨygɨxyɨch 
nej jɨhuɨÿ miich ajcxy xytumbɨꞌadyii 
mɨɨd Cristo ycɨxpɨ. 6 Je Dios huɨdibɨ 
jecyꞌajty aneꞌm co huen tɨɨcxɨn jiꞌaty 
huɨdibɨ codɨɨcxɨp ma ycoodzɨty, 
yɨꞌ tɨ xymooyɨm yꞌayuc ytɨyꞌajt. 
Yɨꞌ yꞌayuc tɨm jaduꞌn nipaady nej 
tüg tɨɨcxɨn nmɨɨdꞌajtɨm ma ajt njot 
nhuinmaꞌñ, jɨgɨx jëbɨ nꞌijxɨm je 
Dios yꞌoyꞌajtɨn huɨdibɨ quëxɨc̈p ma 
Jesucristo yhuiñyjɨjp.

Je jugyꞌajtɨn co nmɨbɨjcɨm
7

 Je Dios yꞌoyꞌajtɨn oybɨ 
nmɨɨdꞌajtɨm ma ajt njot nhuinmaꞌñ, 
ɨɨch ajt caꞌ ni ti mɨcꞌajt nmɨɨdꞌajtɨm 
ma ajt ngɨꞌmjot ngɨꞌmhuinmaꞌñ. 
Jaduꞌn Dios pɨdägyñɨ yɨꞌ yꞌoyꞌajtɨn 
ma ɨɨch ajt, tɨm jaduꞌn nej jäy 
ajcxy pɨdaaccɨxy piꞌcmeeñ ma 
piꞌcꞌɨdzɨmboch. 8 Oy ɨɨch ajcxy 
nmɨnaxyɨch nyajnaxyɨch may ayoꞌn, 
per caꞌ ndajy nmayɨch ajcxy anaxy. 
Ooy nhuinmayꞌahuɨdíjtcɨxyɨch 
mɨɨd je tzaachypɨ ayoꞌn ycɨxpɨ, per 
caꞌ nhuinmaꞌñydɨgóoygɨxyɨch. 9 Oy 
ɨɨch ooy nmɨdzip xyꞌixhuɨdityɨch 

xypahuɨdityɨch, per Dios caꞌ 
xyꞌixmachɨch. Canaagꞌoc ɨɨch 
nmɨdzip tɨ xycujy tɨ xyjɨbipyɨch. 
Per caꞌ ɨɨch njugyꞌajtɨn tɨ ytɨgooy. 
10

 Hueñymaꞌamyɨty nhuɨdityɨch 
ajcxy nmɨɨdɨch je tzaachɨꞌ̈au 
ma nninïcxɨch, ma jäy ajcxy tɨ 
xychaachytúungɨxɨch. Jeꞌ jeꞌ je 
ijxpejt co nhuɨdityɨch oꞌcɨn jɨjpꞌam, 
tɨm jaduꞌn nej Jesús anajty huɨdity 
oꞌcɨn jɨjpꞌam. Ngöbɨjcypɨch jada 
tzaachypɨ, jɨgɨx tügꞌócɨy jäy ajcxy 
nejhuɨḧuɨp co Jesús xypubejtpɨch 
xypudɨgɨɨybɨch. 11

 Namɨ 
jacjugyꞌajtnɨch ajcxy, oꞌcjɨjpꞌam ɨɨch 
ajcxy nhuɨdijtcɨxy jabom jabom 
mɨɨd Jesús ycɨxpɨ, jɨgɨx jëbɨ tügꞌócɨy 
jäy ajcxy nejhuɨḧuɨpy co Jesús 
xypubejtcɨxyp xypudɨgɨɨygɨxyp. 
12

 Jaduꞌn ndzɨnäyɨch oꞌcjɨjpꞌam, jɨgɨx 
miich ajcxy mɨɨdꞌadɨp jugyꞌajtɨn 
huɨdibɨ caꞌ ycɨxɨpy ytɨgoyɨpy.

13
 Jaybety ymiñ ma Dios ñecy ma 

jaduꞌn ymɨnaꞌñ: “Tɨ nmɨbɨcyɨch, e 
paady ycɨxpɨ tɨ ngapxpɨdzɨmybɨch 
nej tɨ nmɨbɨcyɨch.” Tɨm jaduꞌn 
nej Dios ñecy ymɨnaꞌñ, nañ tɨm 
jaduꞌn ɨɨch ajcxy ymɨnaangɨxy 
co nmɨbɨj́ccɨxyɨch Dios, e 
paady ngapxpɨdzɨḿgɨxyɨch nej 
nmɨbɨj́ccɨxyɨch. 14

 Com nejhuɨɨyɨm 
jaduꞌn nej Dios yajjugypɨjcy Jesús 
co yꞌoꞌcy. Nañ tɨm jaduꞌn Jesús 
xyajjugypɨgaanɨm jadügꞌoc mɨɨd 
Dios ymɨcꞌajt co anajty nꞌoꞌcɨm. 
E quipxyɨ mɨɨd miich ajcxy 
xyajnɨćxɨmɨp ma Dios yhuinduu. 
15

 Tügꞌócɨy tzaachypɨ huɨdibɨ 
nmɨnajxypɨch nyajnajxypɨch, hueꞌ 
nmɨnaxyɨch nyajnaxyɨch mɨɨd 
miich ajcxy mꞌoyꞌajtɨn ycɨxpɨ. E co 
anajty Dios jactuñ mayꞌajtɨn mɨɨd 
jacjadyii mayjäy ajcxy, nañ jaduꞌn 

mayjäy yajnájxcɨxɨpy jäygɨdaacɨn 
ma Dios, jɨgɨx jëbɨ mayjäy 
ɨɨbáatcɨxɨpy capxpáatcɨxɨpy Dios.

16
 Paady ycɨxpɨ ni mɨna xɨɨ, ɨɨch 

ajcxy ngajotmetzcɨḧuaangɨxy. 
Oy ɨɨch ajcxy nninïcx 
yjaccömɨnajcꞌɨdɨc̈h jabom jabom, 
per ɨɨch ajcxy njot nhuinmaꞌñ 
nïgɨ mɨcꞌajt paady jabom jabom. 
17

 Je tzaachypɨ je ayoꞌn huɨdibɨ 
nmɨnajxɨm nyajnajxɨm ya naaxhuiñ, 
caꞌ yɨꞌ ytimytiijɨty. Cɨxɨp naxɨp yɨꞌ. 
E mɨɨd co nmɨnajxɨm nyajnajxɨm 
tzaachypɨ ayoꞌn, huinꞌit nbaatɨm 
oyꞌajtɨn nïgɨ ymɨjɨty yꞌoyɨty 
huɨdibɨ caꞌ ycɨxɨpy ñaxɨpy ni mɨna. 
18

 Caꞌ huaad ɨɨch ajt nhuinmaꞌñ 
nbɨdaacɨm ma huɨdijaty cɨxamb 
tɨgoyamb. Tügꞌócɨy tijaty yajꞌijxp 
yajhuindɨɨcxp ya naaxhuiñ, cɨxɨṕ 
tɨgoyɨṕ yɨꞌ. Per huɨdijaty caꞌ yajꞌixy 
yajhuindɨcxy, idɨṕ yɨꞌ, caꞌ ycɨxɨṕy 
ytɨgoyɨṕy nimɨna.

5  Com nnejhuɨɨyɨm co 
nꞌoꞌcɨm, naaxnïcx ajt huɨdibɨ 

nmɨɨdꞌajtɨm ya naaxhuiñ cɨxamb 
tɨgoyamb yɨꞌ. Dios ymɨɨd niꞌixɨꞌ̈ jiiby 
tzajpjoty huingbɨ ninïcx huɨdibɨ 
yɨꞌ tɨ cojy huɨdibɨ xymöhuaanɨm. 
Je ninïcx huɨdibɨ xymöhuaanɨm 
jaduꞌn nipaady ma ajt nꞌalma nej 
tüg tɨjc huɨdibɨ tɨnaayb huinɨxɨɨ 
huinɨtiempo. Tüg tɨjc huɨdibɨ Dios 
tɨ cojy, caꞌ nan huɨdibɨ jäy ajcxy tɨ 
cojcɨxy. 2 Janch tɨyꞌajt co caꞌ ooy 
jotcujc ndzɨnaayɨm ya naaxhuiñ 
mɨɨd ajt nninïcx. Ooy njɨjpꞌijxɨm 
mɨna nbadaanɨm ajt je nninïcx 
huɨdibɨ nmɨɨdꞌadaanɨm jiiby 
tzajpjoty. 3 Jeꞌ nninïcx xyüdzɨm 
tɨm jaduꞌn nej co tüg jemyhuit 
nyajtɨgɨɨyɨm, caꞌydɨ nꞌijtɨm nïhuädz. 
4

 Namɨ njactzɨnaayɨm ya naaxhuiñ 

mɨɨd ajt nninïcx, caꞌ ooy jotcujc 
nayjɨhuɨɨyɨm. Ooy xyajtajɨm 
xyajmayɨm je tzaachypɨ ayoꞌn 
huɨdibɨ nmɨnajxɨm nyajnajxɨm. Caꞌ 
nan co caꞌ ndzojcɨm ajt nninïcx, o 
co nyajtɨgoyaanɨm ajt nninïcx. Hueꞌ 
ndzojcɨm co nmɨɨdꞌajtɨm jemybɨ 
jugyꞌajtɨn jemybɨ ninïcx jɨgɨx co 
ajt njugyꞌajtɨn huɨdibɨ cɨxamb 
tɨgoyamb, ahuimbidɨp yɨꞌ jemybɨ 
jugyꞌajtɨn huɨdibɨ caꞌ ycɨxɨṕy 
ytɨgoyɨṕy. 5 Dios yɨꞌ tɨ yajꞌoyɨÿ je 
jugyꞌajtɨn huɨdibɨ nmɨɨdꞌajtɨm 
cham, jɨgɨx jëbɨ nmɨɨdꞌajtɨm huingbɨ 
jugyꞌajtɨn huɨdibɨ caꞌ ycɨxɨṕy 
ytɨgoyɨṕy ni mɨna. Dios tɨ xymoyɨm 
je Espíritu Santo jeꞌ jeꞌ tɨyꞌajt ma 
ɨɨch ajtɨn co nbadaanɨm jemybɨ 
jugyꞌajt jembyɨ ninïcx.

6
 Jabom jabom ɨɨch ajt jotcujc 

naybɨdaacɨm. Nejhuɨɨyɨm co namɨ 
nꞌjactzɨnaayɨm mɨɨd ajt nninïcx, 
caꞌ nmɨɨdꞌajtɨm jemybɨ ninïcx, 
caꞌ nyajpaatɨm ma ajt nHuindzɨn 
Jesús chɨnäy. 7 Jeꞌ nninïcx xyüdzɨm 
tɨm jaduꞌn nej co tug jemyhuit 
nyajtɨgɨɨyɨm, caꞌydɨ nꞌijtɨm nïhuädz. 
8

 Jotcujc etz jotmɨc nayjɨhuɨɨyɨm. 
Nïgɨ jotcujc ixyipy nayjɨhuɨɨyɨm, e 
ooy njatzojcɨm co mɨcꞌamy ixyipy 
nꞌijxmajtzɨm jada ninïcx, jɨgɨx nɨcxy 
ndzɨnaydacpɨjcɨm ma ajt nHuindzɨn 
Jesús chɨnäy. 9 Paady ycɨxp jaduꞌn 
njacjugyꞌajtɨm njactzɨnaayɨm jɨgɨx 
jëbɨ ajt nHuindzɨn Jesús jäygɨdägɨpy 
ajt ndzɨnaayɨn. Caꞌ ñejɨty pen 
njactzɨnaayɨm ixyipy mɨɨd ajt 
nninïcx, o pen tzojc nꞌijxmajtzɨm 
ajt nninïcx ixyipy, e nɨcxɨm ma 
Jesús yajpaady. 10

 Nidügꞌócɨy ɨɨch 
ajt nayguëxɨg̈aanɨm ma Cristo 
ytɨydundac, e jiiby nidüg nidüg 
paadɨp huɨdi anajty nipɨdzɨɨmɨp 

jaduꞌn nej anajty tɨ chɨnäy, pen oy, 
o caꞌ yꞌoyɨty.

Je ayuc tɨyꞌajt huɨdibɨ 
nicyꞌajt cɨdägyꞌajt mɨɨd

11
 Com nejhuɨɨyɨm co copɨcy 

nhuindzɨgɨɨyɨm ajt nHuindzɨn 
Jesucristo, paady ycɨxpɨ mɨctägy 
nyajmɨbɨcyɨch yɨ mayjäy ajcxy 
Cristo ytɨyꞌajt. Dios ñejhuɨɨyb co 
tudägy ɨɨch njot nhuinmaꞌñɨch. E 
nañ jaduꞌn ndzocyɨch co miich 
ajcxy mnejhuɨɨ́ygɨxɨpy co tudägy 
ɨɨch njot nhuinmaꞌñɨch. 12

 Caꞌp 
ɨɨch ajcxy yam naygapxpáatɨgɨxy 
jadügꞌoc co ɨɨch ajcxy ooy 
nꞌoyjäyɨty, o co ɨɨch ajcxy ooy 
oy ndúngɨxyɨch. Hueꞌ janchtɨy 
lugar nyejcpyɨch, jaydëbɨ miich 
ajcxy xycapxpadɨpyɨch etz jotcujc 
mnayjɨhuɨɨ́yɨgɨxɨpy mɨɨd ɨɨch 
ajcxy ycɨxpɨ. Jɨgɨx jëbɨ miich ajcxy 
mꞌadzohuɨp yɨ jäy ajcxy huɨdibɨ 
capxpatp pɨnjaty yhuiñyjɨjp ooy oy 
yquëxɨg̈y, e caꞌ ajcxy tuñ cuendɨ 
pen jeꞌ mɨɨd oyjot oyhuinmaꞌñ, 
o pen caꞌ. 13

 Pen mɨnamb jäy 
ajcxy co ɨɨch nlocɨty, huen 
xyajnájxcɨxyɨch locɨ mɨɨd Dios 
ycɨxpɨ. Pen jäy mɨnaangɨxp co oy 
huinmaꞌñ nmɨɨdɨdyɨch, jëbɨ jaduꞌn 
ajcxy xyajnájxcɨxyɨch jaduꞌn nej 
oy huinmaꞌñ nmɨɨdɨdyɨch mɨɨd 
miich ajcxy mꞌoyꞌajtɨn ycɨxpɨ. 
14

 Com Cristo ooy xychojcɨm 
xyjɨhuɨɨyɨm, paady ycɨxp 
njatytimycapxymɨdoohuɨm Cristo. 
Com nnejhuɨɨyɨm ajt nidügꞌócɨy 
tɨydudägy co Cristo yꞌoꞌcy mɨɨd ajt 
nbocy ycɨxpɨ, e paady ycɨxpɨ jaduꞌn 
nipaady nej jɨhuɨÿ nidügꞌócɨy ɨɨch 
ajt tɨ nꞌoꞌcɨm quipxyɨ mɨɨd Cristo. 
15

 Cristo oꞌc mɨɨd tügꞌócɨy jäy ajcxy 

ycɨxpɨ, jɨgɨx co tügꞌócɨy jäy ajcxy 
huɨdibɨ jactzɨnaayb jacjugyꞌajtp, 
caꞌ ajcxy yajtúngɨxɨpy ycɨꞌmjot 
ycɨꞌmhuinmaꞌñ ma ajcxy chɨnaayɨn. 
Huen ajcxy tzɨnaaygɨxy mɨɨd 
Cristo ycɨxpɨ huɨdibɨ oꞌc mɨɨd yɨꞌ 
ajcxy ypocy ycɨxpɨ, etz yjugypɨjcy 
jadügꞌoc mɨɨd yɨꞌ ajcxy ycɨxpɨ. 
16

 Mɨɨd co ndzɨnaayɨm mɨɨd Cristo 
ycɨxpɨ, paady ycɨxp caꞌ ndunɨm 
cuendɨ naaxhuiñyjäy ajcxy nej 
ñayñigápxɨgɨxy nayñimɨydáacɨgɨxy. 
Jayɨjp caꞌnɨ anajty nmɨbɨjcɨm, ooy 
anajty ndunɨm cuendɨ nej jäy ajcxy 
ñayñigápxɨgɨxy nayñimɨydáacɨgɨxy. 
Jadachambɨ etz yjacnɨcxnɨ xɨɨ 
tiempo, caꞌ ndunɨm cuendɨ nej 
naaxhuiñyjäy ajcxy capxcɨxy 
mɨydaaccɨxy. 17

 Com tɨgachjaty 
cham nhuinjɨhuɨÿɨch Cristo, 
paady ycɨxp pɨnjaty yajpatp ma 
Cristo, jemyjot jemyhuinmaꞌñ jeꞌ 
ymɨɨdꞌajtnɨp, jaduꞌn nipaady nej 
jɨhuɨÿ tɨ maꞌxungꞌaty huinjemy. 
Je jot je huinmaꞌñ huɨdibɨ anajty 
ymɨɨd co anajty caꞌnɨ mɨbɨcy Cristo, 
tɨ jeꞌ ñajxtäy, jadachambɨ ac jemyjot 
ac jemyhuinmaꞌñ tɨ yꞌahuimbijttäy.

18
 Tügꞌócɨy tijaty huɨdibɨ ya 

yajpatp, jiiby chooñ ma Dios, 
Dios yajꞌoyɨyday. Mɨɨd huɨdijaty 
Cristo ytuun mɨɨd ɨɨch ajt ycɨxpɨ, 
jotcujc nꞌijtɨm mɨɨd Dios. E Dios 
xyajnïbɨjcɨch co ngapxhuäcxyɨch 
Dios yꞌayuc jaduꞌn nej jäy ajcxy 
jëbɨ ajcxy jotcujc yꞌijtcɨxy mɨɨd 
Dios. 19

 Jaduꞌn nmɨnaanɨm co 
Dios ymɨɨdꞌijtpy Cristo. E Dios 
tuun quipxyɨ mɨɨd Cristo co yɨꞌ 
yajꞌoyɨɨy je tzip nej naaxhuiñyjäy 
ajcxy mɨdzipꞌaty Dios. Dios caꞌ 
yajcomɨdohuaꞌñ jäy ajcxy ypocy 
huɨdibɨ mɨbɨjccɨxp Cristo, mɨɨd co 

Cristo tɨ yajpocyñïhuächyii. E Dios 
tɨ xyajnïbɨcyɨch co ngapxhuäcxyɨch 
yɨꞌ yꞌayuc nej jäy ajcxy jëbɨ paadɨp 
pocyhuinmeecxɨn, etz nañ jaduꞌn 
paadɨp jotcujcꞌajtɨn ma Dios. 
20

 Paady nhuɨdityɨch mɨɨd Cristo 
ycɨxpɨ ngapxhuäcxyɨch Cristo 
yꞌayuc. Jaduꞌn huimbɨdzɨmyb 
nej jɨhuɨÿ miich ajcxy Dios 
xymɨnucxtaaccɨxy mɨɨd ɨɨch 
nꞌayuc jɨgɨx mmɨbɨj́ccɨxɨpy Cristo 
yꞌayuc. Paady ngodɨnäyɨch Cristo 
co nmɨnucxtacypɨch miich ajcxy. 
Jothuimbijtcɨx nej mdundɨgooygɨxy 
mɨɨd Dios ycötujcɨn e Dios 
xyhuinmeecxɨp ajcxy mbocy, jɨgɨx 
jotcujc mꞌidɨpy ajcxy ma Dios. 
21

 Cristo caꞌ ma ytundɨgooy, per 
mɨɨd ajt nbocy ycɨxpɨ Dios yajnajx 
je Cristo jaduꞌn nej tüg pocyjäy. 
Jaduꞌn Dios ytuñ mɨɨd je Cristo, 
jɨgɨx co ɨɨch ajt nꞌijtɨm ma Cristo, 
nbaatɨm je tudägyꞌajtɨn huɨdibɨ Dios 
chojcpy nmɨɨdꞌajtɨm.

6  Ɨɨch ajcxy etz miich ajcxy 
quipxyɨ nduunɨm ma Dios 

ytung. Nmɨnucxtacpyɨch miich ajcxy 
co mgöbɨgɨpy ajcxy je mayꞌajt je 
oyꞌajt huɨdibɨ Dios tɨ tuñ mɨɨd miich 
ajcxy ycɨxpɨ, caꞌydɨ ñaadɨgɨꞌ̈aty Dios 
ytung. 2 Com jaduꞌn jaybety yꞌity ma 
Dios ñecy ma Dios jaduꞌn ymɨnaꞌñ:

Co je xɨɨ tiempo tɨ patnɨ, tɨ ɨɨch 
miich mꞌayuc mɨdoohuɨ. Tɨ 
nbubety nbudɨgɨÿɨch je huinꞌit 
xɨɨ je huinꞌit tiempo co tɨ 
yhuaadꞌaty mɨna jäy ajcxy 
yꞌalma ñïdzögɨpy. Jadachambɨ 
xɨɨ tiempo tɨ yhuaadꞌajtnɨ mɨna 
jëbɨ Dios xyñïdzoocɨm ajt 
nꞌalma.

3
 Caꞌ pɨn nꞌadzipyɨch co nduñɨch 

ma Dios ytung, jɨgɨx caꞌydɨ pɨnjaty 

ymɨnaꞌñ co caꞌ oy nduuñɨch. 4 Nañ 
jaduꞌn caꞌ nꞌadzibaꞌñɨch miich 
ajcxy. Nïgɨ ndzocyɨch co ñiguëxɨg̈ɨp 
tügꞌocɨy ɨɨch ndung co nduuñɨch 
mɨɨd Dios ycɨxpɨ. Ooy nyajtuñɨch 
mecxtujcɨn. Ooy nmecxtucyɨch ayoꞌn 
etz tzaachypɨ. Ooy nyajmayjatyɨch 
nhuit nducxy ngaayɨn nꞌuucɨn. 
Ooy ɨɨch ndzɨnaayɨn chipɨty. 
5

 Tɨ ajcxy xycɨꞌ̈atyɨch, tɨ ajcxy 
xypɨdáacɨxyɨch pujxtɨgoty. Tɨ 
jäy ajcxy xymɨbɨdɨg̈yɨch, e ooy 
ajcxy yhuaangɨxy yjɨhuɨɨygɨxy. Tɨ 
tzaachypɨ nmɨnaxy nyajnaxyɨch ma 
ndungɨch. Mɨnaajɨty canaag xɨɨ caꞌ 
nmäyɨch, e mɨnaajɨty ayuu nꞌityɨch. 
6

 Nyajniguëxɨc̈py ɨɨch ajcxy co ɨɨch 
ndúngɨxyɨch mɨɨd Dios ycɨxpɨ, mɨɨd 
co huädz jot huinmaꞌñ nmɨɨdɨdyɨch 
ajcxy. Caꞌ ma jɨbɨcpɨ nmɨɨdɨdyɨch 
ajcxy, mɨɨd co nꞌixpɨj́ccɨxyɨch 
ma Dios ytɨyꞌajt. Ooy mecxtujcɨn 
nmɨɨdɨdyɨch ajcxy. Ooy ɨɨch ajcxy 
nbaꞌayooyɨch nmɨgügtɨjcɨch. Dios 
yjɨhuɨꞌñ ymɨcꞌajt yajpatp ma ɨɨch 
ajcxy njot nhuinmaꞌñ. Ooy ɨɨch 
miich ajcxy ndzojccɨxy njɨhuɨɨygɨxy 
cɨxyjot huinɨjot. 7 Nyajniguëxɨg̈py 
ɨɨch ajcxy co ndúngɨxyɨch mɨɨd Dios 
ycɨxpɨ, mɨɨd co ngapxhuäcxcɨxyɨch 
Cristo yꞌayuc ytɨyꞌajt tudägypɨ, e 
nañ mɨɨd co nmɨɨdɨdyɨch ajcxy 
Dios yjɨhuɨꞌñ ymɨcꞌajt, etz mɨɨd 
co nmɨɨdɨdyɨch ajcxy caꞌpxy Dios 
ytɨyꞌajt tudägypɨ. Mɨɨd yɨꞌ ytɨyꞌajt 
tudägyp nyajmɨbɨcyɨch jäy ajcxy, etz 
mɨɨd yɨꞌ ytɨyꞌajt naygohuaꞌñyiijɨch 
ma nmɨdzipɨch. 8 Mɨnaajɨty jay 
xycapxpáadygɨxyɨch; mɨnaajɨty jäy 
ajcxy xyñigapxy xyñiꞌojɨɨ́ygɨxyɨch; 
mɨnaajɨty jäy ymɨnaangɨxy co 
oy nduuñɨch; mɨnaajɨty jäy 
ymɨnaangɨxy co jɨbɨc nduuñɨch; 

mɨna ngamɨna jäy xytíjcɨxyɨch co 
nꞌɨɨndáaccɨxyɨch; e mɨnaajɨty jäy 
ymɨnaangɨxy co tɨyꞌajt ngapxpɨch. 
9

 Mɨnaajɨty jäy ymɨnaangɨxy co 
ajcxy caꞌ xyꞌixyꞌájtɨgɨxyɨch; e 
mɨnaajɨty jäy ymɨnaangɨxy co ooy oy 
xyꞌixyꞌájtɨgɨxyɨch; e mɨnaajɨty ayoꞌn 
jɨjpꞌam oꞌcɨn jɨjpꞌam nhuɨdíjtcɨxyɨch. 
Per jactzɨnaaybɨch ajcxy jaduꞌn. Tɨ 
je tungmɨɨdpɨ xychaachytúngɨxyɨch, 
per caꞌ ɨɨch ajcxy xyajꞌoꞌcyɨ. 10

 Ooy 
ɨɨch ajcxy njatajcɨxy njamaaygɨxy, 
per jabom jabom jotcujc 
nayjɨhuɨɨ́ygɨxyɨch. Ayoobɨ ɨɨch 
ajcxy caꞌ ti meeñ etz caꞌ ti pɨdägy 
nmɨɨdꞌájtcɨxyɨch. Per nañ jaduꞌn 
mayjäy oyꞌajtɨn padaꞌñ ma Dios mɨɨd 
ɨɨch ajcxy ndung ycɨxpɨ, jaduꞌn jada 
oyꞌajtɨn nipaady nej meeñ etz nej 
pɨdägy. Oy caꞌ meeñ etz caꞌ pɨdägy 
nmɨɨdɨdyɨch ajcxy, per nmɨɨdɨch 
ajcxy tügꞌócɨy huɨdibɨ nimɨna caꞌ 
ycɨxy ytɨgooy.

11
 Mɨgügtɨjc ajcxy, huɨdibɨ yajpatp 

jɨm Corinto, tɨ nmɨɨdcapxcɨxy 
tɨ nmɨɨdmɨydaaccɨxy ma jada 
necy mɨɨd tügꞌócɨy tudägyꞌajt. Tɨ 
ngapxyɨch nmɨydägyɨch nej njot 
nhuinmaꞌñ nmɨɨdɨdyɨch. 12

 Caꞌ 
ɨɨch nꞌixmach nej ɨɨch miich ajcxy 
ndzojccɨxy njɨhuɨɨygɨxy cɨxyjot 
huinɨjot. 13

 Mayꞌajt nbɨjctzooybɨch 
ma miich ajcxy co xyajnɨmähuɨbɨch 
nej miich ajcxy mjot mhuinmaꞌñ 
mɨɨdɨty tɨm jaduꞌn nej tɨ nduuñɨch 
mɨɨd miich ajcxy. Jaduꞌn mayꞌajt 
nbɨjctzooyɨch ma miich ajcxy nej 
ungdeedytɨjc ajcxy oyꞌamy yꞌung 
ajcxy ɨɨhuijcɨxy capxhuijcɨxy.

Ɨɨch ajt jeꞌ ma Dios jugypɨ chɨnaayɨn
14

 Miich ajcxy, caꞌ mdungmujccɨxy 
mꞌayoomujccɨxy mɨɨd jäy ajcxy 

huɨdibɨ caꞌ mɨbɨjccɨxy Cristo. 
Com caꞌ huaad tudägyjäy ajcxy 
mɨɨddzɨnaaygɨxy jäy ajcxy huɨdibɨ 
caꞌ tudägy huinmaꞌñ mɨɨdɨty. ¿Nej 
jëbɨ je huɨdibɨ tɨyꞌajtɨp ytügɨÿ 
mɨɨd huɨdibɨ caꞌ ytɨyꞌajtɨty? ¿Nej 
jëbɨ pɨnjaty tɨyꞌajt mɨɨd mɨɨdꞌidɨpy 
pɨnjaty huɨdibɨ caꞌ tɨyꞌajt mɨɨdɨty? 
Je huɨdibɨ tɨyꞌajt mɨɨd jaduꞌn 
nipaady nej chɨnäy ma jɨɨn 
ytɨɨcxɨn. E je huɨdibɨ caꞌ tɨyꞌajt 
mɨɨdɨty ñipatp nej jɨhuɨÿ chɨnäy 
agootztuuby. 15

 ¿Nej jëbɨ Cristo etz 
Satanás ñayꞌayuc-huinjɨhuɨɨ́yɨgɨxy? 
¿Nej jëbɨ tüg mɨbɨjcpɨ yajtügɨɨy 
yhuinmaꞌñ mɨɨd tüg huɨdibɨ caꞌ 
ymɨbɨcy? 16

 Caꞌ ni nej jëbɨ tzaadzech 
quipychech yꞌidɨpy ma Dios ytɨjc. 
Com yɨꞌ ajcxy huɨdibɨ tzaadzech 
ojadajtp caꞌ ajcxy yhuinmaꞌñ ytügɨÿ 
mɨɨd Dios ytɨyꞌajt. Je Dios juugypɨ 
ymɨɨd chɨnaydac ma ɨɨch ajt njot 
nhuinmaꞌñ, paady ycɨxp jaduꞌn 
ɨɨch ajt nipaady nej Dios ytɨjc. 
Com jaybety yꞌity ma Dios jaduꞌn 
ymɨnaꞌñ:

Ndzɨnaydac nbɨdägaamybɨch 
ma yɨꞌ ajcxy. Huɨdidaamybɨch 
ma yɨꞌ ajcxy yajpaady. Yɨꞌ 
ajcxy ɨɨch xyDiosꞌadaanɨp. E 
ɨɨch ajcxy yɨꞌ njäyꞌadaanɨp.

17
 Paady nañ jaduꞌn ajt nHuindzɨn 

Dios ymɨnañ:
Copɨcy co miich ajcxy 

mꞌixmadzɨpy yɨ jacjadyii jäy 
ajcxy, e tzɨnaaygɨx abɨcy. Caꞌ 
ajcxy mnijotꞌadɨpy je jɨbɨcpɨ, 
huinꞌit ɨɨch miich ajcxy 
ngöbɨgɨpyɨch.

 18 Ɨɨch miich ajcxy 
xymɨɨdꞌadɨpyɨch jaduꞌn 
nej jɨhuɨÿ ɨɨch miich ajcxy 
xyTeedyꞌadyii. E jaduꞌn miich 

ajcxy mꞌidɨpy nej ɨɨch nmang 
nꞌanäg.

Jaduꞌn je mɨjpɨ Dios ymɨnaꞌñ.

7  Miich ajcxy huɨdibɨ ooy 
ndzocy njɨhuɨÿɨch, com 

Dios jaduꞌn ymɨnaꞌñ co tzɨnaydac 
pɨdägaꞌñ ma ajt njot nhuinmaꞌñ, 
paady ycɨxp tzoc yajhuaatzɨm 
ajt njot nhuinmaꞌñ, etz ma 
ajt nꞌespíritu, e jaduꞌn Dios 
nhuindzɨgɨɨyɨm etz nyajmɨjꞌajtɨm 
cɨxyjot huinɨjot.

Co ajcxy jothuimbijt ma Dios 
huɨdibɨ ajcxy jɨm Corinto

2
 Tungɨx mayꞌajt xycöbɨgɨpɨch 

miich ajcxy cɨxyjot huinɨjot. 
Caꞌ ɨɨch ajcxy ni pɨn tɨ 
nmɨdundɨgóoygɨxyɨch, nañ 
jaduꞌn caꞌ ni pɨn ɨɨch ajcxy 
tɨ nyajꞌixpɨj́ccɨxyɨch jɨbɨc-
huinmaꞌñ. Nañ jaduꞌn ni caꞌ 
ɨɨch ajcxy pɨn tɨ nhuinꞌɨɨñɨch. 
3

 Caꞌ jaduꞌn nmɨnaꞌñɨch mɨɨd co 
nyajpocycähuaꞌñɨch miich ajcxy. 
Com jaduꞌn jacjayɨjp tɨ mɨnaꞌñɨch 
co ooy ndzocy njɨhuɨÿɨch miich 
ajcxy, túꞌcɨy ajcxy ndzɨnaayɨm, e 
túꞌcɨy ajcxy nꞌóꞌcɨmɨpy. 4 Ooy ɨɨch 
miich ajcxy njotꞌamɨjꞌadyiijɨch. Ooy 
ɨɨch miich ajcxy ngömaaygɨxy. Ooy 
jotcujc nayjɨhuɨÿiijɨch mɨɨd miich 
ajcxy ycɨxpɨ. Oy njayajpaadyɨch 
tzip agujc ayoꞌn agujc, per co 
njäymechɨch miich ajcxy, jotcujc 
nayjɨhuɨÿiijɨch.

5
 Nej ɨɨch ajcxy njaꞌty ya 

Macedonia, caꞌ njotcujcꞌájtcɨxyɨch. 
Hueꞌ nyajpaadyɨch ajcxy tzip 
agujc capxy agujc huen maꞌámyɨty. 
Jäy ajcxy xymɨdzipꞌajtpɨch, etz 
nañ jaduꞌn tzɨgɨɨybɨch jotjoty 
huinmaꞌñyjoty. 6 Per Dios je huɨdibɨ 

yajjotcugɨɨyb yajjotmɨcpɨjcp pɨnjaty 
tajp mayb, yɨꞌ tɨ xyajjotcugɨÿɨch co 
Tito yjaꞌty ya ma ɨɨch nyajpaady co 
jɨm choñ ma miich ajcxy. 7 Caꞌ nan 
tɨ njotcugɨÿɨch mɨɨd tɨm jëyɨ co Tito 
tɨ xyñijädyɨch. Hueꞌ tɨ njotcugɨÿɨch 
co yɨꞌ tɨ xyñɨmäyɨch jaduꞌn nej 
yɨꞌ jotcujcꞌajtɨn tɨ paady ma miich 
ajcxy. Yɨꞌ tɨ xyajmɨɨdmɨydägyɨch 
jaduꞌn nej miich ajcxy tajɨn mayɨn 
mjɨhuɨɨygɨxy mɨɨd mbocy ycɨxpɨ. E 
nañ jaduꞌn nej mhuinmaaygɨxy nej 
nyajpaadyɨch. E mɨɨd jada ayuc nïgɨ 
tɨ njotcugɨÿɨch.

8
 Ɨɨch caꞌ ndajy nmayich mɨɨd 

co ɨɨch miich ajcxy tɨ nyajtajcɨxy 
tɨ nyajmaygɨxy mɨɨd je necy 
huɨdibɨ ajcxy nyajniguejx. Oy 
anajty tɨ njajɨhuɨÿɨch jotmay co 
nnejhuɨÿɨch co miich ajcxy ooy 
mdajy may tüg xɨɨ mejtz xɨɨ mɨɨd 
ɨɨch nnecy ycɨxpɨ. 9 Jadachambɨ 
ooy jotcujc nayjɨhuɨÿiijɨch. Caꞌ 
nmɨnaanɨm mɨɨd je tajɨn je 
mayɨn ycɨxpɨ huɨdibɨ miich 
ajcxy anajty mɨɨd jotcujcꞌajtpɨch, 
com co je tajɨn je mayɨn ajcxy 
tɨ xyajjothuimbijtcɨxy, Dios tɨ 
jäygɨdägy jaduꞌn nej miich ajcxy 
tɨ mmɨmadaaccɨxy je tajɨn mayɨn. 
E caꞌ ɨɨch tɨ ndundɨgooyɨch ma 
miich ajcxy co ajcxy njotmaymoy. 
10

 Com Dios yjäygɨdacpyɨ co jäy 
njothuimbijtcɨxy, mɨɨd co taj 
may ñayjɨhuɨɨ́yɨgɨxy mɨɨd ypocy 
ycɨxpɨ. E co ajcxy yjothuimbijtcɨxy, 
huinꞌit ajcxy je yꞌalma nïdzoocɨn 
paadɨpy. E caꞌ jeꞌ huaad nidajɨm 
nimaayɨm co ajcxy yꞌalma ñïdzögy. 
Co jäy ajcxy nidajcɨxy nimaaygɨxy 
huɨdi yajpat ya naaxhuiñ, e caꞌ 
yjothuimbijtcɨxy, jaduꞌñɨ nɨcxy je 
oꞌcɨn nipatcɨxy. 11

 Mɨɨd je tügpɨ 

jäy ypocy ycɨxpɨ tɨ mbaatcɨxy 
je tajɨn mayɨn. Miich ajcxy 
jaduꞌn tɨ mmecxtujccɨxy je tajɨn 
mayɨn jaduꞌn nej Dios jäygɨdägy. 
Tungɨx cuendɨ jadaꞌ cham nej tɨ 
yhuimbɨdzɨmy. Tɨydudägy janch 
cham tɨ mdɨydungɨxy mɨɨd je 
pocy ycɨxpɨ. Tɨ xyajjotmaꞌtcɨxy, 
e tɨ xyꞌadzɨgɨɨygɨxy, e niꞌixɨÿ 
miich anajty mꞌijtcɨxy co 
mdzaachytunaangɨxy je huɨdi tɨ 
ytundɨgooy. E mɨɨd jada ycɨxpɨ tɨ 
miich ajcxy myajniguëxɨc̈cɨxy, co 
caꞌ miich ajcxy ti pocy mmɨɨdɨty 
ma jadayaabɨ huinmaꞌñ. 12

 Co ɨɨch 
miich ajcxy jayhuin nijayɨy, caꞌ 
nmɨnaanɨm mɨɨd jeꞌ ycɨxpɨ huɨdibɨ 
anajty tɨ ytundɨgooy. Nañ caꞌ 
nmɨnaanɨm mɨɨd je huɨdibɨ anajty tɨ 
yajmɨdundɨgooy. Nijayɨɨyɨch miich 
ajcxy, jɨgɨx jëbɨ mnejhuɨɨygɨxy je 
tɨyꞌajt nej Dios tzocy co nduuñɨch 
mɨɨd miich ajcxy mꞌoyꞌajtɨn ycɨxpɨ. 
13

 Com miich ajcxy tɨ mmɨjottɨgooyb 
Dios ytɨyꞌajt, paady ycɨxpɨ miich 
ajcxy tɨ mbaatcɨxy jotcujcꞌajt, e nañ 
jaduꞌn ɨɨch ajcxy tɨ nbáatcɨxyɨch 
jotcujcꞌajt mɨɨd miich ajcxy ycɨxpɨ. 
Nañ jaduꞌn ooy tɨ njotcugɨÿɨch ajcxy 
mɨɨd co Tito ooy chachjotcujcɨty. 
Oyꞌamy miich ajcxy tɨ mgöbɨjccɨxy 
Tito, paady yɨꞌ ooy tɨ yjotcugɨÿ mɨɨd 
miich ajcxy ycɨxpɨ.

14
 Co tɨ nnɨmäyɨch Tito co 

njotꞌamɨjꞌadyiijɨch miich ajcxy, 
caꞌ ti tzoꞌyduꞌn tɨ nbaadyɨch, co 
yɨꞌ oy tɨ xycoꞌixɨɨygɨxy. Nïgɨ oy tɨ 
yhuimbɨdzɨmy mɨɨd co tügꞌócɨy 
ayuc huɨdibɨ ɨɨch miich ajcxy 
tɨ nyajnɨmäy tɨ yhuimbɨdzɨmy 
co yjanchɨty. Nañ jaduꞌn tɨ 
yhuimbɨdzɨmy co yjanchɨty jaduꞌn 
nej tɨ nnimɨydacyɨch miich ajcxy 

mɨɨd Tito co njotꞌamɨjꞌadyiijɨch 
miich ajcxy. 15

 Jaduꞌn nej co Tito 
oy miich ajcxy xycogapxɨÿ, yɨꞌ ooy 
nïgɨ xychojccɨxy xyjɨhuɨɨygɨxy co 
yɨꞌ nejhuɨÿ jaduꞌn nej miich ajcxy 
mmɨjottɨgooygɨxy ɨɨch nꞌayuc, 
jaduꞌn nej mgapxymɨdoohuaangɨxy. 
E nañ jaduꞌn co yɨꞌ ijxy nej miich 
ajcxy yɨꞌ mgöbɨjcy mɨɨd tzɨgɨꞌñ 
jɨhuɨꞌ̈ñ. 16

 Ooy jotcujc nayjɨhuɨÿiijɨch, 
ooy njotꞌamɨjꞌadyiijɨch miich ajcxy.

Ycüejtcɨxy mɨɨd oyjot oyhuinmaꞌñ

8  Jadügnax, miich 
ajcxy mɨgügtɨjc, 

nyajnejhuɨḧuaamybɨch 
nyajmɨɨdmɨydägaamybɨch miich 
ajcxy, jaduꞌn nej Dios mayꞌajt oyꞌajt 
tuñ mɨɨd je mɨbɨjcpɨdɨjc ajcxy 
huɨdibɨ xɨɨ ya yajpatp Macedonia. 
2

 Je mɨbɨjcpɨdɨjc huɨdibɨ ya yajpatp 
tɨ ooy ajcxy mɨnaxy yajnaxy 
tzaachypɨ etz ayoꞌn. Per caꞌ ñejɨty, 
ooy ajcxy jotcujc yajpatcɨxy. Nañ 
ayoobɨ ajcxy, per tɨ ajcxy may meeñ 
yajmujccɨxy, jaduꞌn nej jɨhuɨÿ ajcxy 
ycomeeñɨty. 3 Ɨɨch testigo co je 
mɨgügtɨjc mɨɨd ycɨꞌm tzojcɨn meeñ 
yejccɨxy, nej jëbɨ ajcxy ymadaaccɨxy 
mɨɨd meeñ, ixtɨ anaxy ajcxy 
yejccɨxy. 4 Ooy xymɨnucxtägyɨch 
ajcxy co nꞌaꞌɨxɨḧuɨbɨch ajcxy co jëbɨ 
ajcxy meeñ yajmujccɨxy huɨdibɨ 
mɨɨd pubedaangɨxy jacjadyii je 
mɨbɨjcpɨdɨjc. 5 Nïgɨ anaxy ajcxy 
ooy meeñ yajmujcy caꞌydɨ jaduꞌn 
nej anajty njɨjpꞌixyɨch. Jayɨjp 
ajcxy ñayyejcɨ ma ajt nHuindzɨn 
Jesucristo, e huinꞌit ajcxy 
ñayyéjcɨgɨxy ma ɨɨch ajcxy jaduꞌn 
nej Dios tzocy. 6 E chi jadaꞌ ɨɨch 
ajcxy ooy nmɨnucxtacy Tito co 
huen nɨcxy jadügꞌoc ma miich 

ajcxy. Huen nɨcxy yajcɨxy yajmay 
huɨdibɨ tɨ yajtzondägy ma miich 
ajcxy. Co huen je meeñ yajmujctäy 
huɨdibɨ cɨxyjot huinɨjot mɨɨd 
mbubedaangɨxy je mɨbɨjcpɨdɨjc 
ajcxy huɨdibɨ yajpatp jɨm Jerusalén. 
7

 Miich ajcxy nïgɨ ooy mmadaaccɨxy, 
caꞌydɨ jacpɨnjaty ma tügꞌocɨy Dios 
ytung. Ooy mɨj mɨbɨjcɨn miich ajcxy 
mɨɨdɨty. Ooy myajꞌixpɨjccɨxy Dios 
ytɨyꞌajt. Ooy mmɨjottɨgooygɨxy 
mguydunaangɨxy ɨɨch nꞌayuc. 
E nañ jaduꞌn ooy miich ajcxy 
xychojccɨxy xyjɨhuɨɨ́ygɨxyɨch. Nañ 
ooy ndzocyɨch co miich ajcxy nïgɨ 
pubejtɨn myegɨpy ma je mɨbɨjcpɨdɨjc 
huɨdibɨ jɨm Jerusalén.

8
 Caꞌ jaduꞌn nꞌaneꞌmyɨch co 

mbubéjtcɨxɨpy je mɨgügtɨjc huɨdi 
jɨm Jerusalén. Hueꞌ ndzocyɨch co 
miich ajcxy mnejhuɨḧuɨpy jaduꞌn nej 
yɨ jacjadyii mɨbɨjcpɨdɨjc yhuinmaꞌñ 
bɨdaaccɨxyp cɨꞌm co pubedaangɨxy 
je ymɨgügtɨjc jɨm Jerusalén. 
Jaduꞌn mdunɨpy ajcxy jɨgɨx jëbɨ 
nnejhuɨḧuɨbɨch pen janch tɨyꞌajt 
jaduꞌn co mdzojccɨxy mjɨhuɨɨygɨxy 
yɨ jacjadyii mɨbɨjcpɨdɨjc. 9 Com 
miich ajcxy mnejhuɨɨygɨxyp jaduꞌn 
nej ajt nHuindzɨn Jesucristo 
mɨjmayꞌajt mɨjꞌoyꞌajt tuñ mɨɨd ɨɨch 
ajt ycɨxpɨ, jaduꞌn Jesús nipaady nej 
tüg mɨjcomeeñybɨ jiiby tzajpjoty, 
mɨɨd co yɨꞌ xychojccɨm xyjɨhuɨɨyɨm 
mɨjcajee, chi yɨꞌ ixmajtztay yɨꞌ 
yꞌoyꞌajtɨn jiiby tzajpjoty co ycɨdacy 
ya naaxhuiñ etz yꞌayooy ya. 
Miich ajcxy caꞌ anajty ti mɨɨdɨty 
jiiby tzajpjoty, per jadachambɨ 
mbadaangɨxyp mɨjꞌoyꞌajtɨn jiiby 
tzajpjoty.

10
 Mɨɨd miich ajcxy mꞌoyꞌajtɨn 

ycɨxpɨ, ma jada necy nmooybɨch 

miich ajcxy ngapxhuijɨn jaduꞌn 
nej jëbɨ huaad mdungɨxy 
oyjäyꞌajtɨn. Jacꞌoy co miich 
ajcxy myajcɨxɨpy je huɨdibɨ ajcxy 
myajtzondac jadöjɨmɨjt. Miich ajcxy 
jacjayɨjp caꞌydɨ jac ni pɨnjaty tɨ 
myajtzondaaccɨxy meeñ yajmugɨɨ 
huɨdi mɨɨd mbubedaangɨxy je 
mɨbɨjcpɨdɨjc huɨdibɨ yajpatp 
jɨm Jerusalén. Nañ jaduꞌn miich 
ajcxy jacjayɨjp caꞌydɨ jacpɨnjaty 
mɨjottɨgooygɨxy co mbubedaangɨxy 
jacjadyii mɨbɨjcpɨdɨjc. 11

 Jadachambɨ 
tiempo jactungɨx pubejtɨn, meeñ 
yajmujccɨx cɨxyjot huinɨjot jaduꞌn 
nej tɨ myajtzondaaccɨxy ixtɨ 
mabaad myajmaygɨxy je meeñ 
yajmugɨɨ. Nidüg nidüg yejccɨx nej 
ajcxy ii mɨɨdɨty. 12

 Pɨnjaty yꞌofrenda 
yejcp janch cɨxyjot huinɨjot Dios 
ycöbɨjcɨp yɨꞌ jeꞌ yꞌofrenda, jaduꞌn 
nej ii mɨɨdɨty. Dios caꞌ yɨꞌ pɨjctzoy 
huɨdibɨ ajt caꞌ nmɨɨdɨty.

13
 Caꞌ nmɨnaꞌñɨch co oy jaduꞌn co 

mbubéjtcɨxɨp jacjadyii mɨbɨjcpɨdɨjc 
ixtɨ mabaad mnayyajhuɨꞌ́mɨgɨxy 
ayoꞌndumb. 14

 Hueꞌ yajmɨnaꞌñ 
co quipxyjaty mdzɨnaaygɨxy, 
ni pɨn cayajconaxɨpy e ni pɨn 
cayajmayjadɨṕy. Jadachambɨ tiempo 
miich ajcxy mmɨɨdɨty caꞌpxy je 
huɨdibɨ mnidzɨnaáygɨxɨp, ixtɨ miich 
ajcxy conajxpɨ, paady ycɨxp jëbɨ 
mbubéjtcɨxɨpy mɨgügtɨjc huɨdibɨ 
yajmayjajtp. Jadüg tiempo miich 
ajcxy myajmayjadɨpy, e jacjadyii 
mɨgügtɨjc jëbɨ xypubéjtcɨxɨpy, e jaduꞌn 
yhuimbɨdzɨmɨpy co mnaybubéjtɨgɨxy 
quipxyjaty miñ xyipy. 15

 Com jaduꞌn 
jaybety yꞌity ma Dios ñecy ma jaduꞌn 
ymɨnaꞌñ: “Pɨnjaty anajty mayꞌamy 
mɨɨd, caꞌ yajconajxy. E pɨnjaty anajty 
hueenɨ mɨɨd, caꞌ yajmayjajty.”

Tito mɨɨd ymɨgügtɨjc ajcxy
16

 Per nyajnajxypɨch jäygɨdaacɨn 
ma Dios, com Dios tɨ pɨdägy ma 
Tito yjot yhuinmaꞌñ co mɨjottɨgooy 
miich ajcxy mꞌoyꞌajtɨn, tɨm jaduꞌn 
nej ɨɨch nmɨjottɨgooyɨch miich 
ajcxy mꞌoyꞌajtɨn. 17

 Co mayꞌajt 
nbɨjctzooyɨch ma Tito co nɨcxɨpy 
jadügꞌoc ma miich ajcxy, agujc 
jotcujc cöbɨcy, com tɨ anajty 
jayɨjp yhuinmaꞌñ pɨdägy cɨꞌm co 
ñɨcxaꞌñ jadügꞌoc ma miich ajcxy. 
Jadachambɨ Tito nɨcxɨp ma miich 
ajcxy mɨɨd cɨꞌmdzojcɨn.

18
 Quipxyɨ mɨɨd Tito nguexy 

ɨɨch ajcxy yam tüg nmɨgüg 
huɨdibɨ ooy chachcapxpaadyɨty 
majaty mɨbɨjcpɨdɨjc, co ooy oy 
ytuñ capxhuäcxɨ Jesús yꞌayuc 
ytɨyꞌajt nej huaad jäy ajcxy yꞌalma 
nïdzoocɨn paady. 19

 Caꞌ nan jëyɨ co 
je mɨbɨjcpɨdɨjc yɨꞌ ycapxpadyii. Nañ 
jaduꞌn tɨ yhuinꞌixyii mɨbɨjcpɨdɨjc 
ajcxy co jëbɨ yhuɨdity mɨɨd ɨɨch 
ajcxy, e tunɨpy pubejtɨn mɨɨd je 
mayꞌajtɨn oyꞌajtɨn huɨdibɨ ɨɨch ajcxy 
ndumybɨch mɨɨd je mɨgügtɨjc ycɨxpɨ 
jɨm Jerusalén. Jaduꞌn nduuñɨch 
jaydëbɨ jäy ajcxy capxpaadɨp ajt 
nHuindzɨn Jesucristo. Etz nañ jaduꞌn 
jaydëbɨ ñiguëxɨg̈y co ɨɨch ajcxy 
nbubedaꞌñɨch ajt nmɨgügtɨjc cɨxyjot 
huinɨjot. 20

 Ooy ngüendꞌatyɨch je 
meeñ huɨdibɨ je mɨbɨjcpɨdɨjc tɨ 
yajmujccɨxy, jɨgɨx caꞌydɨ pɨn huaad 
xyñigapxy xyñiꞌojɨÿɨch, jaduꞌn nej 
ɨɨch ajcxy meeñ nyajmújccɨxyɨch. 
21

 Jaduꞌn ɨɨch ajcxy nhuinmaꞌñ 
nbɨdägy co tudägy ndunáangɨxyɨch 
caꞌ nan jëyɨ ma ajt nHuindzɨn Jesús 
yhuinduu, nañ jaduꞌn ma je mayjäy 
ajcxy yhuinduu.

22
 Nañ jaduꞌn nguejxypɨch mɨɨd yɨꞌ 

ajcxy jadüg ajt nmɨgüg, je huɨdibɨ 
oy tɨ ytuuñ ma Dios ytung quipxyɨ 
mɨɨd ɨɨch ajcxy e nejhuɨɨybɨch co 
tudägy ytuñ cɨxyjot huinɨjot. E yɨꞌ 
miich ajcxy ooy xyjotꞌamɨjꞌadyii, 
e oy ytunaꞌñ mɨɨd miich ajcxy 
ma Dios ytung. 23

 Pen jɨm pɨnjaty 
nidɨy yajtɨy je Tito, nɨmaaygɨx 
co ɨɨch yɨꞌ nmɨgüg, e yɨꞌ mɨɨd 
nduuñɨch ma Dios ytung ma 
miich ajcxy. E nañ jaduꞌn pen jɨm 
pɨnjaty nejhuɨḧuaꞌñ pɨnjäy ajcxy 
yɨꞌ, yɨ jacjadyiibɨ huɨdibɨ ajcxy 
nɨcxp mɨɨd Tito. Nɨmaaygɨx co je 
mɨbɨjcpɨdɨjc ajcxy ya Macedonia 
tɨ quexy ajcxy, ytungɨxy mɨɨd 
Cristo ymɨjꞌajtɨn ycɨxpɨ. 24

 Paady 
ycɨxp miich ajcxy yɨꞌ mdzójccɨxɨpy 
mjɨhuɨɨ́ygɨxyɨpy je mɨgügtɨjc ajcxy 
huɨdibɨ mimb mɨɨd Tito, jɨgɨx jëbɨ 
je mɨbɨjcpɨdɨjc ma nidüg nidüg cajp 
ya Macedonia nejhuɨḧuɨpy co miich 
ajcxy yɨꞌ mdzojccɨxy mjɨhuɨɨygɨxy 
je mɨbɨjcpɨdɨjc tɨydudägy. E 
paady ycɨxp jëbɨ ɨɨch jotcujc 
nayjɨhuɨÿiijɨch mɨɨd miich ajcxy 
ycɨxpɨ.

Je cüejtɨn mɨɨd je 
mɨbɨjcpɨdɨjc ajcxy ycɨxpɨ

9  Nañ caꞌ yjaty ycopɨcyɨty co ɨɨch 
miich ajcxy njacnijayɨɨ́ygɨxɨpy 

co je mɨbɨjcpɨdɨjc huɨdibɨ xɨɨ ya 
pubejtɨn tunaangɨxyp ma Dios 
yjäy huɨdibɨ ajcxy jɨm Judea. 2 Com 
nejhuɨɨybɨch co miich ajcxy nañ 
jaduꞌn mbubedaangɨxy cɨxyjot 
huinɨjot Dios yjäy huɨdibɨ ajcxy 
jɨm Judea. Paady ycɨxp jotcujc ɨɨch 
jaduꞌn nnɨmäyɨch je mɨbɨjcpɨdɨjc ya 
Macedonia jaduꞌn nej miich ajcxy jɨm 
Acaya mhuinmaꞌñ pɨdacy jɨdöjɨmɨjt 

co mbubedaangɨxy je mɨbɨjcpɨdɨjc 
huɨdibɨ jɨm Judea. E mɨɨd co 
miich ajcxy jayɨjp mhuinmaꞌñ tɨ 
mbɨdaaccɨxy co mbubedaangɨxy je 
mɨbɨjcpɨdɨjc huɨdibɨ ajcxy jɨm Judea, 
paady ycɨxp may mɨbɨjcpɨdɨjc ya 
Macedonia yhuinmaꞌñ pɨdaaccɨxy co 
ypubedaangɨxy nañ jaduꞌn. 3 Paady 
nguejxypɨch Tito mɨɨd jacjadyii 
mɨgügtɨjc ma miich ajcxy, jaydëbɨ 
xypubéjtcɨxɨpy ma je meeñ yajmugɨɨ, 
jaduꞌn nej tɨ mbɨdaaccɨxy huinmaꞌñ. E 
ɨɨch caꞌ ti tzoꞌyduꞌn nbáadɨbɨch mɨɨd 
miich ajcxy ycɨxpɨ ma jada pubejtɨn 
huɨdibɨ ajcxy mguexamyb jɨm Judea. 
Com ɨɨch tɨ nnɨmäyɨch mayjäy co 
miich ajcxy niꞌixɨꞌ mꞌijtcɨxy mɨɨd 
mbubejtɨn. 4 Caꞌ yjecyɨty co nijëjɨty 
mɨbɨjcpɨdɨjc huɨdibɨ tzɨnaayb ya 
Macedonia ñɨcxaꞌnɨp ajcxy mɨɨd ɨɨch 
co anajty nnɨcxyɨch jɨm ma miich 
ajcxy. E co anajty ɨɨch ajcxy jɨm 
nmejtzcɨxy, e chi ajcxy nbáatcɨxɨpy caꞌ 
anajty ajcxy mniꞌixɨj̈ɨty. Pues chi ooy 
tzoꞌyduꞌn njɨhuɨḧuɨbɨch, com tɨ anajty 
ooy njotꞌamɨjꞌájtɨgɨxy. Nañ jaduꞌn 
miich ajcxy tzoꞌyduꞌn mjɨhuɨḧuɨp. 
5

 Paady ycɨxp huinmaꞌñ nbɨdägyɨch 
co oy jaduꞌn co nijëjɨty mɨgügtɨjc 
nɨcxy jayɨjp xycogapxɨɨygɨxy, e huen 
xypubejtcɨxy ma yɨ meeñ yajmugɨɨ 
jaduꞌn nej jɨdöjɨmɨjt tɨ mgapxytungɨxy. 
E co anajty nmechɨch jɨm ma 
miich ajcxy, chi niꞌixɨꞌ anajty ajcxy 
mɨɨdɨty yɨ mꞌofrenda, e jëbɨ jäy 
ajcxy nejhuɨḧuɨp co yɨ mꞌofrenda tɨ 
myejccɨxy cɨxyjot huinɨjot, caꞌydɨ 
jäy ymɨnaangɨxy co ɨɨch miich adzip 
ajcxy tɨ nꞌaneꞌmgɨxy co mꞌofrenda 
nyajmújccɨxɨpy.

6
 Jäymetz miich ajcxy jaduꞌn 

nej ayuc yꞌocꞌity: Pɨnjaty huenɨ 
niip, nañ jaduꞌn hueenɨ ycosecha 

yajpɨdɨg̈y. E pɨnjaty mɨj niip, nañ 
jaduꞌn mɨj ycosecha yajpɨdɨg̈y. 
7

 Nidüg nidüg mɨbɨjcpɨ yegɨpy 
yꞌofrenda jaduꞌn nej anajty cɨꞌm 
yhuinmaꞌñ tɨ pɨdägy co yegaꞌñ. E 
caꞌ yegɨpy ametz jotmetz. E nañ 
jaduꞌn ni ycaꞌadzip ycaꞌaꞌécɨty. Com 
Dios chojcpy yjɨhuɨɨyb pɨnjaty 
cɨxyjot huinɨjot yꞌofrenda yejcp. 
8

 Dios jëbɨ mayꞌajt oyꞌajt tunɨpy 
mɨɨd miich ajcxy mɨjcajee, e miich 
ajcxy mbáatcɨxɨpy tügꞌócɨy tijaty 
conuucxɨn, e ixtɨ mmɨɨdꞌadɨpy 
tügꞌócɨy huɨdibɨ myajmayjajtcɨxy, 
e nañ jaduꞌn conaxpɨ naadɨgɨb̈ɨ 
nej huaad jacjadyii mɨbɨjcpɨdɨjc 
mbubejtcɨxy, e mdúngɨxɨpy 
canaagnax oyjäyꞌajtɨn. 9 Jaduꞌn 
jaybety ymiñ ma Dios ñecy, ma 
jaduꞌn ymɨnaꞌñ:

Yɨ oyjäydɨjc ajcxy, yɨꞌ ajcxy 
nimooyb ayoobɨtɨjc huɨdibɨ 
ajcxy yajmayjajtpy. Yɨ 
oyjäydɨjc ajcxy co oyjäyꞌajtɨn 
tungɨxy, yejccɨxyp ijxpejt oybɨ 
huɨdibɨ yꞌidɨpy huinɨxɨɨ.

10
 Dios yejcpy je tɨɨm huɨdibɨ jäy 

ajcxy ñiipy, nañ jaduꞌn Dios yejcpy 
je jɨɨcxy pɨcy huɨdibɨ nidzɨnaayɨm 
nijugyꞌajtɨm. E jaduꞌn co miich 
ajcxy oyjäyꞌajtɨn mdungɨx mɨjcajee, 
je mꞌoyjäyꞌajtɨn ajcxy ñipaadɨp nej 
jɨhuɨÿ mgosecha myajpɨdɨc̈cɨxy 
mayꞌamy. 11

 E jaduꞌn miich ajcxy 
mɨɨdꞌadɨpy tügꞌócɨy jugyꞌajtɨn 
comeeñꞌajtɨn, jaydëbɨ mꞌofrenda 
myejccɨxy mɨjꞌamy. E mayjäy 
ajcxy Dioscojuyip yajnaxɨpy ma 
Dios mɨɨd je mꞌofrenda ycɨxpɨ, 
co anajty nyecyɨch miich ajcxy 
mꞌofrenda ma yɨꞌ ajcxy huɨdibɨ 
yajmayjajtp. 12

 Co ɨɨch ajt pubejtɨn 
nyejcɨm ma jacjadyii mɨgügtɨjc, 

canan jëyɨ co nbubejtɨm mɨɨd tijaty 
yajmayjajtcɨxyp. Nañ jaduꞌn yɨꞌ 
ajcxy jëbɨ yajnajxcɨxy Dioscojuyip 
canaagꞌoc. 13

 Yɨꞌ ajcxy capxpadamb 
Dios mɨɨd co je mꞌofrenda huɨdibɨ 
ajcxy tɨ myejccɨxy, yɨꞌ jeꞌ tɨyꞌajtɨp 
co miich ajcxy mgapxymɨdoogɨxy 
Cristo yꞌayuc ytɨyꞌajt. Paady ycɨxp 
may mɨbɨjcpɨdɨjc ajcxy Dios 
ojadájtcɨxɨpy e nañ jaduꞌn Dios 
ɨɨbáatcɨxɨpy capxpáatcɨxɨpy mɨɨd 
je pubejtɨn huɨdibɨ miich ajcxy 
anajty myejcpy mɨɨd yɨꞌ ajcxy 
ycɨxpɨ, etz nañ jaduꞌn mɨɨd jacjadyii 
mɨbɨjcpɨdɨjc ycɨxpɨ. 14

 E cɨꞌm yɨꞌ 
ajcxy Dios ojadadɨpy mɨbɨjctzohuɨpy 
mɨɨd miich ajcxy ycɨxpɨ, etz 
xychójccɨxɨp xyjɨhuɨɨ́ygɨxɨp ooy 
mɨɨd co Dios je mɨjpɨ conuucxɨn tɨ 
yecy ma miich ajcxy. 15

 Dioscojuyip 
yɨ Huindzɨnꞌajtɨm Dios mɨɨd yɨ 
ymɨjconuucxɨn huɨdibɨ tɨ yecy ma 
ɨɨch ajtɨn, ni pɨn canejhuɨÿ nej jëbɨ 
yajnajtzcapxɨÿ.

Pablo mɨɨdɨty cötujcɨn 
co yꞌapóstolꞌadyii

10  Ɨɨch Pablo nmɨgapxypɨch 
miich ajcxy mɨɨd 

yungnaxy njot nhuinmaꞌñ, 
jaduꞌn nej jɨhuɨÿ Cristo miich 
ajcxy xymɨɨdmɨydaaccɨxy. Com 
Cristo yungnaxy jot huinmaꞌñ 
mɨɨdɨty. Nijëjɨty miich ajcxy 
ymɨnaangɨx co ooy yungnaxy 
naybɨdägyiijɨch co nꞌityɨch 
mɨɨd miich ajcxy, e jadachambɨ 
co jɨguëgy nyajpaadyɨch, 
hueꞌ nꞌahuimbityɨch ahuaꞌñ, 
ndunaamybɨch ti ndunaamybɨch. 
2

 Mayꞌajt nbɨjctzooybɨch co 
anajty ɨɨch miich ajcxy nɨcxy 
nꞌijxcɨxy, caꞌ jaduꞌn ndzocyɨch 

co copɨcy nꞌahuaꞌndägɨbɨch 
mɨɨd nijëjɨty miich ajcxy huɨdibɨ 
xyñïhuambejtpɨch, co nduñɨch 
etz ngapxyɨch ngɨꞌmtzojcɨn tɨm 
jaduꞌn nej huenpɨn naaxhuiñjäy 
ytungɨxy etz ycapxcɨxy mɨɨd 
ycɨꞌmtzojcɨn. Janch niꞌixɨꞌ nꞌityɨch, 
co anajty jɨm nmechɨch, chi mɨɨd 
nnayhuindɨnähuɨɨybɨch yɨꞌ ajcxy 
huɨdibɨ jaduꞌn xyñïhuambejtpɨch. 
3

 Janch tɨyꞌajt co ndzɨnaayɨch jaduꞌn 
nej naaxhuiñyjäy chɨnaaygɨxy. 
Per caꞌ ndziptuñɨch nej jäy 
ajcxy chiptungɨxy. 4 Caꞌ ɨɨch ajt 
nyajtunɨm naaxhuiñyjäy ymɨcꞌajt 
co nnaygohuaanɨm ma je jɨbɨcpɨ 
huɨdibɨ xymɨdzipꞌajtɨm. Hueꞌ 
nyajtunɨm Dios ymɨcꞌajt, huɨdibɨ 
jëbɨ mɨɨd nmɨmadaacɨm tügꞌócɨy 
huɨdibɨ caꞌoybɨ mɨɨd. 5 Jaduꞌn ɨɨch 
ajcxy caꞌ nyajtzobadáangɨxyɨch je 
ayuc tɨyꞌajt huɨdibɨ caꞌ yjanchɨty, 
etz jeꞌ ayuc pɨn amɨj agɨx 
naybɨdaacɨp co Dios yꞌayuc ytɨyꞌajt 
adujcɨ. Tügꞌócɨy naaxhuiñyjäy 
yꞌayuc ytɨyꞌajt nbɨdáaccɨxyɨch 
ma Cristo, jɨgɨx tügꞌócɨy jäy ajcxy 
capxymɨdohuɨp Cristo. 6 Co anajty 
miich ajcxy mhuinmaꞌñybɨdaaccɨxy 
co huädz mgapxymɨdohuaangɨxy 
tügꞌócɨy Cristo yꞌayuc ytɨyꞌajt, 
pɨnjaty cacapxymɨdoy, hueꞌ niꞌixɨꞌ 
nꞌijtcɨxɨch co yajmöhuaꞌñ castigo 
pɨnjaty cacapxymɨdoo.

7
 Miich ajcxy yɨꞌ 

mdzachcuendɨtungɨxy jäy ajcxy 
nej yjäyꞌajtcɨxy. Pen jɨm pɨnjaty 
ñayjɨhuɨÿii janch agujc jotcujc 
co Cristo yhuinꞌixyii mɨɨd ytung 
ycɨxpɨ, huen huinjɨhuɨɨygɨxy jotjoty 
co Cristo tɨ xyhuinꞌíjxcɨxyɨch 
nañ jaduꞌn mɨɨd yɨꞌ ytung ycɨxpɨ. 
8

 Ɨɨch caꞌ ti tzoꞌyduꞌn jɨhuɨÿɨch 

mɨɨd co cɨꞌm nnaygömayiijɨch 
hueenɨ mɨɨd co Jesucristo 
xymooygɨxyɨch aneꞌmɨn cötujcɨn. 
Com ɨɨch ajt nHuindzɨn Jesucristo 
tɨ xymóoygɨxyɨch jada cötujcɨn, 
jɨgɨx ɨɨch miich ajcxy nyajyeecɨp 
mmɨbɨjcɨn, canan nyajtɨgoyɨp ajcxy 
mmɨbɨjcɨn. 9 Caꞌ jaduꞌn ndzocyɨch 
co yquëxɨg̈ɨpy jaduꞌn nej jɨhuɨÿ 
nꞌadzɨgɨḧuaangɨxy mɨɨd je necy 
huɨdibɨ nyajniguejxypɨch miich 
ajcxy. 10

 Ymɨnaangɨxy co ɨɨch nnecy 
ooy tzaachyjaty chach chaach. 
E ymɨnaangɨxy co ma jäy ajcxy 
yhuinduu yung naxy njäyꞌaty, e 
ngapxɨn nmɨydáacɨnɨch caꞌ pɨn 
jäygɨdägy. 11

 Per yɨ jäy ajcxy huɨdibɨ 
jaduꞌn mɨnaangɨxp, copɨcy ajcxy 
nejhuɨḧuɨpy co jaduꞌn nej ɨɨch 
ngapxɨn necyjoty co nijayɨɨygɨxy, 
co nyajpaadyɨch jɨguem, nañ 
tɨm jaduꞌn ngapxaꞌñɨch co anajty 
nꞌityɨch ma miich ajcxy.

12
 Caꞌ huaad nꞌocnayꞌijxquipxɨm o 

nyajtügɨɨyɨm mɨɨd yɨꞌ ajcxy ytung 
huɨdibɨ tzach naygömayaanɨp 
cɨꞌm. Tzuu huinmaꞌñ locɨhuinmaꞌñ 
ajcxy ytungɨxyp, co pɨn jaduꞌn 
nayꞌixquipxɨp naymɨdoguipxɨp 
mɨɨd ycɨꞌmꞌayuc ycɨꞌmhuinmaꞌñ 
huɨdi ii yjajtpy ñejhuɨɨyb. 13

 Caꞌ ɨɨch 
cɨꞌm naygömayɨɨyb ma ycapadyii, 
huɨdibɨ ɨɨch ajcxy caꞌ xypátcɨxyɨch. 
Dios ɨɨch ajcxy xyajnejhuɨɨybɨch 
nijeꞌ nijeꞌ it lugar ma yɨꞌ tzocy 
ndúngɨxɨbɨch. E Dios jaduꞌn tzojc 
co nɨcxy ndungɨxy jɨm Corinto ma 
miich ajcxy myajpatcɨxy. 14

 Paady 
ycɨxpɨ ndúngɨxyɨch jëyɨ ma 
Dios xyquexyɨch, caꞌ jac ma. Nej 
ixyipy yꞌoctunyii yꞌocjadyii, pen 
caꞌ ixyipy ɨɨch jayɨjp tɨ nꞌityɨch 
ma miich ajcxy. Pues ɨɨch tɨm 

jayɨjp ngapxhuäcx Dios yꞌayuc 
ma miich ajcxy, e caꞌ jac ni pɨn. 
15

 Pen huingbɨ jäy je Dios ytung 
yajtzondaacɨp ma tüg cajp, pues 
caꞌ ɨɨch huaad jɨm nduuñɨch, jaduꞌn 
nej jɨhuɨÿ ɨɨch tɨ nyajtzondägyɨch 
je tung. Caꞌ jaduꞌn nduuñɨch, 
hueꞌ njɨjpꞌijxypɨch co miich ajcxy 
myajyeegɨp mmɨbɨjcɨn, huinꞌit 
jëbɨ njactunɨpɨch ma miich ajcxy, 
jaduꞌn nej Dios tzocy co ndunɨpyɨch. 
16

 Co anajty jaduꞌn tɨ njactuñɨch 
ma miich ajcxy, huinꞌit xɨɨ ya 
nꞌɨɨhuäcxaꞌñɨch ngapxhuäcxaꞌñɨch 
Cristo yꞌayuc ytɨyꞌajt ma je it lugar 
jactɨm jɨguemjatypɨ ma miich ajcxy. 
Per caꞌ ndunaꞌñɨch ma huingbɨ tɨ 
yajtzondägy je tung.

17
 Ooy ycopɨcyɨty ngömayɨm 

nyajmɨjꞌajtɨm ajt nHuindzɨn 
Jesucristo, e caꞌ yꞌoyɨty co 
naygömayɨm cɨꞌm. 18

 Com Dios caꞌ 
jäygɨdägy pɨnjaty cɨꞌm naygömayɨp. 
Hueꞌ Dios yjäygɨdacypɨ pɨnjaty ajt 
nHuindzɨn Jesucristo capxpatp.

Pablo etz jeꞌ ajcxy huɨdibɨ 
yꞌayuccapxhuäcxp mɨɨd anɨɨ

11  Huaad co miich ajcxy 
ixyipy xyꞌocmɨmecxtujcɨch 

hueenɨ ɨɨch nlocɨ huinmaꞌñ huɨdibɨ 
ngapxaamybɨch. Oy ixyipy ñejɨty 
mɨmecxtuccɨch. 2 Ooy ndzocy 
ooy njɨhuɨÿɨch miich ajcxy. Dios 
tɨ xymöyɨch je tzojcɨn jɨhuɨɨyɨn 
huɨdibɨ nmɨɨdɨch mɨɨd miich 
ajcxy ycɨxpɨ. Ndzojcypɨch co 
cɨxyjot huinɨjot miich ajcxy 
mmɨjpɨdaaccɨxy Cristo. Co miich 
ajcxy yajmɨjꞌadɨp Cristo cɨxyjot 
huinɨjot, huinꞌit jaduꞌn miich 
ajcxy nipaadɨpy nej tüg töxyꞌanäg 
piꞌcnɨp huɨdibɨ pɨjcp mɨɨd tüg 

yëydɨjc. 3 Ndzɨgɨɨybɨch co huingbɨ 
jäy xyajhuinmaꞌñydɨgoyaangɨxy 
mɨɨd ixpɨcytɨjc yꞌayuc huɨdibɨ 
caꞌ ytɨyꞌajtɨty. E miich ajcxy 
mꞌixmadzaangɨxy jaduꞌn nej cɨxyjot 
huinɨjot tɨ mmɨjpɨdaaccɨxy Cristo. 
Tɨm jaduꞌn nipadaꞌñ miich ajcxy 
mjadaangɨxy nej yjajty jecyꞌajty 
je Eva co tzaꞌñ yhuinꞌɨɨnɨ. 4 Com 
miich ajcxy mgöbɨjccɨxy huingbɨ jäy 
huɨdibɨ tɨgachjaty yajꞌixpɨjcp Jesús 
ytɨyꞌajt, caꞌ yjaduꞌnɨty nej ɨɨch ajcxy 
nyajꞌixpɨcyɨch. Etz nañ jaduꞌn miich 
ajcxy jotcujc mgöbɨjccɨxy huingbɨ 
espíritu, caꞌ yjëjɨty je Espíritu Santo 
huɨdibɨ tɨ mgöbɨjccɨxy jayɨjpꞌaty. 
Etz nañ jaduꞌn mgöbɨjccɨxy 
tɨgachjaty ayuc tɨyꞌajt, e caꞌ 
yꞌocjëjɨñ huɨdibɨ ajcxy mꞌalma 
xyajnïdzoocɨp. Caꞌ yꞌocjëjɨñ huɨdibɨ 
tɨ mmɨdoogɨxy ma ɨɨch ajcxy. 
Mɨcꞌamy mdzachmɨjpɨdaaccɨxy 
huingjäy yꞌayuc. 5 Caꞌ jaduꞌn 
ytɨyꞌajtɨty co yɨ huindzɨndɨjc ajcxy 
huɨdibɨ naydíjɨgɨxp Jesús yꞌapóstol 
huɨdi jɨm ma miich ajcxy, co jac 
mɨcꞌajt mɨɨd ajcxy etz yjacmɨɨd 
ajcxy ixpɨjcɨn ma Dios ytɨyꞌajt, 
caꞌydɨ ɨɨch. 6 Oy ɨɨch jadaꞌ caꞌ 
njatyɨch nej yajxon ngápxɨbɨch, caꞌ 
ooy ngoꞌayúcɨgɨch. Per caꞌ ñejɨty 
com yajxon njatyɨch nnejhuɨɨyɨch 
Dios ytɨyꞌajt. E tɨ nyajꞌijxcɨxy 
nyajnejhuɨɨygɨxy co nꞌixpɨćycɨgɨch 
ma Dios ytɨyꞌajt mɨɨd je ayuc 
huɨdibɨ ngapxhuäcxɨch ma miich 
ajcxy etz je mɨjhuinmaꞌñ huɨdi 
nduunɨch co jɨm nꞌijtyɨch ma miich 
ajcxy.

7
 ¿Nej tundɨgoyɨch jadaꞌ co 

ngapxhuäcxyɨch Jesucristo 
yꞌayuc ma miich ajcxy e caꞌ 
nbɨjctzooyɨch meeñ mɨɨd ndungɨch 

ycɨxpɨ? Jaduꞌn nnayyajnajxɨch 
anajty nej tüg mɨdumbɨ jɨgɨx 
miich ajcxy jacꞌoy jacjotcujc 
mdzɨnähuɨp. 8 Tɨ ngöbɨcyɨch meeñ 
huɨdibɨ jacjadyii mɨbɨjcpɨdɨjc tɨ 
xymöyɨch huɨdibɨ tzɨnaayb ma 
huingbɨ cajp. Yɨꞌ ajcxy ymeeñ 
nyajtuunɨch co nyajꞌixpɨjcyɨch 
miich ajcxy. 9 Co nꞌijtyɨch mɨɨd 
miich ajcxy jadöjɨmɨjt jadöhuixꞌam 
caꞌ nbɨjtzooyɨch ma miich ajcxy 
huɨdibɨ nyajmayjajtpyɨch anajty. Caꞌ 
nꞌadzijpyɨch ni pɨn. Yɨ mɨgügtɨjc 
huɨdibɨ ajcxy tzoon Macedonia, yɨꞌ 
ajcxy xymooyɨch huɨdibɨ anajty 
nyajmayjajtypɨch, paady ycɨxp 
caꞌ anajty meeñ nbɨjctzooyɨch 
ma miich ajcxy, caꞌ nꞌadzijpɨch 
miich ajcxy. E jaduꞌn njactunaꞌñɨch 
jaduꞌn nej nduuñɨch mɨɨd miich 
ajcxy co nꞌijtyɨch jɨm jadöjɨmɨjt. 
10

 Nejhuɨɨybɨch co yjanchɨty co 
nmɨɨ́dɨdyɨch Cristo ytɨyꞌajt, nañ 
tɨm jaduꞌn nnejhuɨÿɨch co cɨꞌm 
nbaadyɨch huɨdibɨ mɨɨdnayꞌixyiijɨch. 
E caꞌ pɨn ma tügꞌócɨy je Acaya 
naaxjot xycapɨj́cɨbɨch jada 
jotcujcꞌajtɨn. 11

 ¿Naꞌamy co jaduꞌn 
nmɨnaꞌñɨch? ¿Jeꞌ co ɨɨch miich 
ajcxy caꞌ ndzojccɨxy? Caꞌ yjaduꞌnɨty. 
Dios ñejhuɨɨyb co ndzocy njɨhuɨÿɨch 
miich ajcxy.

12
 Per njacyajtüyöyaamybɨch je 

ndungɨch huɨdibɨ ndumybɨch, e 
caꞌ meeñ nbɨjctzohuaꞌñɨch mɨɨd 
ɨɨch ndung ycɨxpɨ jɨgɨx co yɨ 
jacjadyii huindzɨndɨjc huɨdibɨ 
yajꞌixpɨjccɨxp ma miich ajcxy, caꞌ 
jëbɨ yꞌɨɨndaaccɨxy co yɨꞌ ajcxy 
túꞌcɨy ytungɨxy jaduꞌn nej ɨɨch 
nduuñɨch. 13

 Yɨꞌ ajcxy ymɨnaangɨxy 
co Cristo tɨ yajnïbɨj́cɨgɨxy co ajcxy 
yɨꞌ yꞌapóstolꞌadyii, e caꞌ yjanchɨty, 

nɨgoob ajcxy huinꞌɨɨngɨxy yɨ 
mɨbɨjcpɨdɨjc. Ñayyajnájxɨgɨxy cɨꞌm 
nej jɨhuɨÿ Cristo yꞌapóstolꞌájtɨgɨxy, 
e caꞌ yjanchɨty. 14

 Nañ ni caꞌ oy 
nhuinmaayɨch co jaduꞌn ɨdɨɨtzcɨxy, 
com nañ jaduꞌn je Satanás 
ñayyajtɨgachyii ñayyajnaxyii 
nej Dios yꞌángel huɨdibɨ tɨyꞌajt 
mɨɨd, e caꞌ yjanchɨty. 15

 Paady 
ycɨxp nmɨbɨjcpɨch co yɨ jäy ajcxy 
huɨdibɨ tumb mɨɨd je mujcuꞌ nañ 
jaduꞌn nayyajnaxyii jaduꞌn nej 
jäy tudägypɨ, e caꞌ yjanchɨty. Per 
Dios chaachytunamyb ajcxy jaduꞌn 
nej ypadyii mɨɨd je jɨbɨcpɨ ycɨxpɨ 
huɨdibɨ ajcxy ytumyb.

Je tzaachypɨ je ayoꞌn huɨdibɨ Pablo 
yjajtyp co yꞌayuccapxhuäcxy

16
 Jadügꞌoc ɨɨch miich ajcxy 

nnɨmaaygɨxy: Ni pɨn ycamɨnaꞌnɨpy 
co ɨɨch locɨjɨty. Per pen nijëjɨty 
jaduꞌn ymɨnaangɨxy, caꞌ ñejɨty. 
Miich ajcxy amɨdooꞌijtcɨx ɨɨch 
nꞌayuc, jɨgɨx jëbɨ naygömayiijɨch 
cɨꞌm. 17

 Caꞌ ɨɨch ajt nHuindzɨn 
Jesucristo xycötujcmöyɨch, co 
jaduꞌn jëbɨ ngapxyɨch jaduꞌn 
nej cham ngapxaꞌñɨch. Hueꞌ 
ngapxaꞌñɨch jaduꞌn nej tüg 
locɨ jäy co naygömayaꞌñyiijɨch 
cɨꞌm. 18

 Mayjäy ajcxy ooy cɨꞌm 
chachnaygömayáanɨgɨxyp mɨɨd 
huɨdibɨ tɨ tungɨxy mɨɨd ycɨꞌm 
mɨcꞌajt ya naaxhuiñ. Nañ jaduꞌn 
ɨɨch nnaygömayaꞌñyiijɨch cɨꞌm. 
19

 Miich ajcxy mdzachcöbɨjccɨxyp 
locɨ jäy ajcxy yꞌayuc, jeꞌ co 
mdzachnayyajnaxáanɨgɨxy 
jaduꞌn nej jɨhuɨÿ ajcxy ooy 
mdzachcohuinmaꞌñɨty. 
20

 Mgöbɨjcpy miich ajcxy co jäy 
ajcxy xytumbɨꞌadɨɨyb nej tɨm 

tzojccɨxy, huɨdibɨ ajcxy xyhuinjɨcxp 
xyhuimbɨjcp xyhuimmeetzp, e 
huɨdibɨ ajcxy xyꞌaneꞌmgɨxp, 
xycamɨjꞌijxcɨxy xycamɨjpɨdaaccɨxy, 
ixtɨ mgöbɨjccixyp co xycojxcɨxy 
ma ajcxy mhuiñyjɨjp. 21

 Oy 
njatzoꞌyduꞌnjɨhuɨÿɨch co nmɨnaꞌñɨch 
co caꞌ jaduꞌn nmɨɨ́dɨdyɨch je 
jotmɨcꞌajtɨn, jɨgɨx jëbɨ ɨɨch miich 
ajcxy nduuñɨch jɨbɨc, jaduꞌn nej yɨ 
jaduꞌmbɨ huindzɨndɨjc tɨ xytungɨxy.

Per jaduꞌn nej yɨꞌ ajcxy 
ñaygapxpadyii cɨꞌm, nañ jaduꞌn 
naygapxpadaꞌñyiijɨch cɨꞌm. Caꞌ 
ñejɨty pen capxpɨch jaduꞌn nej tüg 
locɨ jäy. 22

 Pen hebreojäy yɨꞌ ajcxy, 
hebreojäy ɨɨch nañ jaduꞌn. ¿Conaax 
cogajp ajcxy Israel? Ɨɨch nañ jaduꞌn. 
¿Abraham ajcxy ymɨjꞌapꞌajtpy 
ymɨjteedyꞌajtpy? Ɨɨch nañ jaduꞌn. 
23

 ¿Nej tumb ajcxy mɨɨd Cristo? 
Nïgɨ nduñyɨch mɨɨd Cristo, caꞌydɨ 
yɨꞌ ajcxy. Caꞌ ñejɨty oy ngapxyɨch 
jaduꞌn nej tüg locɨ jäy. Jac mɨc 
tɨ nduuñɨch mɨɨd Cristo caꞌydɨ 
yɨꞌ ajcxy. Canaagꞌoc codungdɨjc 
xychaachytuuñɨch. Tɨ nyajcɨꞌ̈atyɨch 
mɨɨd matz etz mɨɨd coochac janch 
canaag cɨꞌ janch ycamachoꞌnɨty. 
Canaagꞌoc codungdɨjc xypɨdaacyɨch 
pujxtɨgoty, e yɨꞌ ajcxy caꞌ. Canaagꞌoc 
oꞌcɨn jɨjpꞌam tɨ nyajpaadyɨch, e 
yɨꞌ ajcxy caꞌ. 24

 Mɨgooxꞌoc judíojäy 
ajcxy ytungmɨɨdpɨ xycɨꞌ̈ajtyɨch mɨɨd 
cochac iipx majmocx mɨdaax cɨꞌ. 
25

 Tugɨɨgꞌoc xychaachytuuñɨch mɨɨd 
matz. Tügtecy ajcxy xychaagächɨch. 
Tugɨɨgꞌoc je barco yquiñ mejyꞌagujc 
je huɨdibɨ ɨɨch anajty nyajnɨcxɨɨyb. 
Co je barco yquiñ tügtecy, chi 
tüg tzuum etz tüg xɨɨ nꞌijtyɨch 
ma je mejy anajty ooy ypɨdɨg̈y. 
26

 Ooy viaje nduuñɨch canaagꞌoc, e 

oꞌcjɨjpꞌam nꞌijtyɨch ma mɨjnɨɨgom 
yjadyii, e nañ jaduꞌn ooy anajty 
may meetzpɨ yajpaady ma anajty 
nhuɨdityɨch. Nmɨgogajpɨch, yɨ 
judíojäy, xyjayajꞌögaanɨch ajcxy. 
Tɨ ayoꞌn nbaadyɨch ciudadjoty etz 
ma yuugjot etz mejyjoty. E nañ 
tɨ ayoꞌn nbaadyɨch mɨɨd jäy ajcxy 
huɨdibɨ naybɨdaacɨp ajcxy nej ɨɨch 
ajt nmɨgüg, e caꞌ anajty yjanchɨty. 
27

 Mɨnaajɨty ooy mɨc njɨhuɨÿɨch 
ndung nꞌayoꞌnɨch. Canaagꞌoc 
tɨ ndzumnaxyɨch caꞌ nmäyɨch. 
Canaagꞌoc nxɨɨnaxyɨch mɨɨd yuu 
tɨdzɨb̈ɨ. Janam jatzojc nꞌayuꞌatyɨch. 
Mɨnaajɨty ooy njɨhuɨÿɨch je tɨɨchypɨ, 
etz nyajmayjatyɨch nhuit nducxyɨch.

28
 Mɨɨd jada ycɨxpɨ etz mɨɨd jac-

huɨdijaty, nañ jaduꞌn jabom jabom 
ooy mɨc njɨhuɨÿɨch jaduꞌn nej 
yajpaady je mɨbɨjcpɨdɨjc nidügꞌócɨy 
canaag pɨcy xɨ ya. 29

 Pen nijëjɨty 
mɨbɨjcpɨdɨjc yajpaady amutz ma 
ajcxy ymɨbɨjcɨn, nañ jaduꞌn ɨɨch 
nayjɨhuɨÿiijɨch amutz. Pen nijëjɨty 
mɨbɨjcpɨdɨjc ypocytungɨxy, ɨɨch 
ndzoꞌyduꞌn njɨhuɨɨybɨch etz jɨbɨc 
nayjɨhuɨÿiijɨch mɨɨd yɨꞌ ajcxy ypocy 
ycɨxpɨ. 30

 Pen naygömayaanɨbɨch 
cɨꞌm, naygömayaanɨbɨch co amutz 
njɨhuɨÿiijɨch. 31

 Je Dios ɨɨch ajt 
nHuindzɨn Jesucristo yTeedy, 
je huɨdibɨ huaad nꞌojadajtɨm 
nꞌɨɨbaatɨm ngapxpaatɨm huinɨxɨɨ 
huinɨtiempo, yɨꞌ ñejhuɨɨyb co 
tɨyꞌajt jaduꞌn nej ngapxyɨch. 
32

 Jecyꞌajty co nꞌijtyɨch jɨm 
Damasco, je gobernador huɨdibɨ 
anajty tumb mɨɨd je rey huɨdibɨ 
yxɨɨ Aretas, ypɨdac soldados ajcxy 
ma jadyii mɨjtuꞌ ycajptɨgɨÿ, jɨgɨx 
jëbɨ xyajnɨcxyɨch mach. 33

 Per je 
mɨbɨjcpɨdɨjc ajcxy xycodɨyñajxɨch 

naaxcɨx́y mɨjcachjoty ma tüg 
ventana aguu ma je mɨjpoch huɨdibɨ 
je cajp mɨɨd yjübojtzꞌahuɨdityɨty. 
E jaduꞌn ndzoocyɨch ma je 
gobernador ycɨꞌ̈am.

Huɨdibɨ Pablo yhuinꞌijx etz nejhuɨɨy

12  Ni ti ycayajpaady 
ycayajganarꞌaty co 

cɨꞌm ndzachnaygömaayɨm 
ndzachnayñigapxɨm 
ndzachnayñimɨydaacɨm. Per caꞌ 
yꞌocnejɨty nimɨydägaamybɨch 
ti nhuinꞌijxypɨch cumäyjoty, je 
huɨdibɨ je Huindzɨn Jesucristo 
xyajhuinꞌijxpɨch xyajniꞌixɨɨybɨch. 
2

 Nꞌixyꞌajtypɨch tüg yëydɨjc huɨdibɨ 
mɨbɨjcp Cristo. Cham majmactz 
jɨmɨjt ma Dios yajpättɨgɨÿii tzajpjoty 
ma je mɨdugɨɨgpɨ tzajp. E caꞌ 
nejhuɨÿɨch pen hueꞌ yajpättɨgɨɨyɨ 
mɨɨd ñinïcx o pen caꞌ. Dios tügpajc 
nejhuɨɨyb. 3-4

 Jadügꞌoc nmɨnaꞌñɨch 
co Dios tɨ yajpättɨgɨy je yëydɨjc ma 
je oybɨ it. E caꞌ nnejhuɨÿɨch pen 
janch tɨ ypättɨgɨÿ mɨɨd ñinïcx o 
pen caꞌ. Dios tügpajc nejhuɨɨyb. E 
jiiby ma je oybɨ it mɨdoy capxy 
ayuc huɨdibɨ caꞌ huaad ni pɨn jäy 
capxy mɨydägy nimɨna. 5 Ooy ɨɨch 
amɨj agɨx nayjɨhuɨḧuaꞌñyiijɨch 
mɨɨd je jaduꞌmbɨ yëydɨjc 
jaduꞌn nej jëjɨn huɨdibɨ Dios 
yajpättɨgɨy tzajpjoty. Per caꞌ ɨɨch 
cɨꞌm nayñimɨydägaꞌñyiijɨch 
naygömayaꞌñyiijɨch. Hueꞌ janchtɨy 
nayñimɨydägaanɨbɨch cɨꞌm 
nej nduñ nꞌayooyɨch ma ɨɨch 
ndzɨnaayɨn. 6 Oy ixyipy ɨɨch cɨꞌm 
njanayñimɨydägaꞌñyiijɨch janch 
oy nej nduuñ nꞌayooyɨch, caꞌp 
jeꞌ anajty ngapxtɨgooyɨch, com jeꞌ 
anajty ngapxpɨch je janchypɨ. Per 

caꞌ jaduꞌn naygömayaꞌñyiijɨch, com 
caꞌ ndzocyɨch co jäy ajcxy nɨcxy 
xycömaayɨch nïgɨ anaxy. Huaad 
jaduꞌn co ajcxy mɨɨd mɨydacy je 
mɨgügtɨjc huɨdibɨ ajcxy ijxcɨxp 
huɨdibɨ ndumybɨch o huɨdibɨ 
ayuc ajcxy ymɨdoogɨxp huɨdibɨ 
ngapxpɨch.

7
 Je capxy ayuc huɨdibɨ Dios 

xyajnejhuɨɨyɨch jiiby tzajpjoty, ooy 
anajty chach yꞌoyɨty. Paady ycɨxpɨ 
Dios pɨdacy jaduꞌn nej jɨhuɨÿ tüg 
apy ma ɨɨch nninïcx, jɨgɨx caꞌydɨ 
amɨj agɨx nayjɨhuɨÿiijɨch. E je 
apy jaduꞌn nipaady nej mujcuꞌ 
xyajtzaachɨÿɨch. 8 Tugɨɨgꞌoc 
Dios tɨ nmɨbɨjctzooyɨch co 
huen xyajpɨdzɨmɨch je huɨdibɨ 
xyajtzaachɨɨybɨch. 9 Per je 
Huindzɨn Jesús xyñɨmaayɨch: 

“Jëbɨ jaduꞌn co mayꞌajt ndunɨpɨch 
mɨɨd miich ycɨxpɨ. Co pɨnjaty 
pumäy ñayjɨhuɨÿii, huinꞌit nïgɨ 
ñiguëxɨg̈y ɨɨch nmɨcꞌajt.” Paady 
ycɨxpɨ njotcugɨÿɨch co pumäy 
nayjɨhuɨÿiijɨch, jɨgɨx ñiguëxɨg̈ɨpy 
Cristo ymɨcꞌajt ma ɨɨch ndzɨnaayɨn. 
10

 Paady ycɨxpɨ ooy njotcújcɨdyɨch 
co pumäy nayjɨhuɨÿiijɨch, co 
jäy xyñigapxy xyñiꞌojɨÿɨch, 
co ti nyajmayjatyɨch, co jäy 
xyꞌixhuɨdityɨch xypahuɨdityɨch, co 
tzaachypɨ nyajnaxyɨch mɨɨd Cristo 
ycɨxpɨ. Co nayjɨhuɨÿiijɨch pumäy, 
chi nïgɨ mɨc nayjɨhuɨÿiijɨch mɨɨd 
Cristo ymɨcꞌajt ycɨxpɨ.

Pablo caꞌ yjotcujcꞌaty nej 
je mɨbɨjcpɨdɨjc ajcxy jɨm 

Corinto ytungɨxy
11

 Co ɨɨch jaduꞌn cɨꞌm 
naygapxpadyiijɨch, tɨm jaduꞌn 
nipaady nej jɨhuɨÿ ɨɨch tüg locɨ jäy. 

Adzip miich ajcxy jaduꞌn xytuuñɨch 
co copɨcy naygapxpadyiijɨch 
cɨꞌm. Hueꞌ yjapaadyii miich 
ixyipy ajcxy xycömaaybɨch 
xycapxpatpɨch. Ɨɨch caꞌp ɨɨch ti 
ndzoohuɨty. Oy ixyipy ɨɨch caꞌ ti 
mɨcꞌajt nmɨɨdɨdyɨch, per jatytimy 
nïgɨ mɨcꞌajt nmɨɨdɨdyɨch, caꞌydɨ 
yɨ huindzɨndɨjc huɨdibɨ ma miich 
ajcxy, huɨdibɨ ajcxy naydijɨp apóstol, 
e caꞌ yjanchɨty. 12

 Ma je tung 
huɨdibɨ nduuñɨch mɨɨd mecxtujcɨn 
ma miich ajcxy, tɨ ooy ñiguëxɨg̈y 
mɨɨd canaag ijxpejt, mɨjhuinmaꞌñ 
etz milagros, co ɨɨch janch Cristo 
xyꞌapóstolꞌadyiijɨch. 13

 Caꞌ jaduꞌn 
ytɨyꞌajtɨty co mmɨnaangɨxy co 
nïgɨ oy tɨ nduuñɨch ma yɨ jacjadyii 
mɨbɨjcpɨdɨjc ma jacjadyii cajp, 
caꞌydɨ jaduꞌn nej tɨ nduuñɨch ma 
miich ajcxy. Pen tɨ ndundɨgooyɨch 
co caꞌ tɨ nbɨjctzooyɨch meeñ mɨɨd 
ɨɨch ndung ycɨxpɨ ma miich ajcxy, 
jaduꞌn nej jacjadyii ajcxy ytungɨxy, 
pues tungɨx mayꞌajt meecxcɨch 
ajcxy.

14
 Jadachambɨ niꞌixɨꞌ nꞌityɨch co 

nnɨcxaꞌñɨch mɨdugɨɨgꞌocpɨ jɨm 
ma miich ajcxy. Caꞌ ti pubejtɨn 
nbɨjctzohuaꞌñɨch ma miich 
ajcxy mɨɨd ndungɨch ycɨxpɨ. Caꞌ 
ndzocyɨch miich ajcxy mmeeñ. 
Hueꞌ ndzocyɨch co miich ajcxy 
xymɨjnɨcxpedɨpyɨch. Jacꞌoy co ɨɨch 
miich ajcxy nbubedɨpy, caꞌydɨ co 
miich ajcxy xypubedɨpyɨch. Jaduꞌn 
ɨɨch nipaady mɨɨd miich ajcxy 
nej tüg ungdeedy. Je ungdeedy 
ypubejtpy yꞌung, e caꞌ nan je ung 
pubejtyp yteedy. 15

 Ɨɨch jotcujc 
nyajtundähuɨbɨch ma miich 
ajcxy tügꞌócɨy tijaty nmɨɨdɨch, 
ixtɨ ngɨꞌmmɨcꞌajtɨch tügꞌócɨy 

nyajtunaamybɨch mɨɨd miich ajcxy 
ycɨxpɨ, jɨgɨx jëbɨ nbubedɨpyɨch 
miich ajcxy. Oy janiguëxɨg̈y co 
ɨɨch miich ajcxy njadzojccɨxy 
njajɨhuɨɨygɨxy, e miich ajcxy caꞌ 
xychójccɨxyɨch xyjɨhuɨɨygɨxyɨch.

16
 Nijëjɨty miich ajcxy 

mmɨnaangɨxy co janch tɨyꞌajt co 
caꞌ ti pubejtɨn tɨ nbɨjctzooyɨch 
ma miich ajcxy, nijëjɨty 
ymɨnaangɨxy co janch nihuinmaꞌñ 
tɨ nyajcägɨxyɨch ma tüg trampɨ 
mɨɨd anɨɨ. 17

 ¿Nej tɨ ɨɨch miich ajcxy 
nhuinꞌɨɨngɨx mɨɨd je mɨgügtɨjc 
huɨdibɨ ajcxy nyajniguejx? 
18

 Nbɨjctzoohuɨch mayꞌajt ma Tito 
co huen nɨcxy xycogapxɨɨygɨxy 
jadügꞌoc. E nyajpuguexɨɨyɨch jadüg 
ajt nmɨgüg huɨdibɨ mɨɨd ñɨcxy 
quipxyɨ. ¿Nej tɨ miich ajcxy Tito 
xyhuinꞌɨɨngɨxy? ¿Nej caꞌ yjanchɨty 
co ɨɨch etz Tito quipxyjaty ɨɨch 
ajcxy nhuinmaꞌñ nmɨɨdɨty, e túꞌcɨy 
ndúngɨxyɨch?

19
 Caꞌ yjecyɨty co miich ajcxy 

mhuinmaꞌñybɨdáaccɨxy co ɨɨch 
ajcxy ndzachnayñigapxtúutɨgɨxy 
ma miich ajcxy. Caꞌ yjaduꞌnɨty. 
Ngápxcɨxpɨch nmɨydáaccɨxpɨch 
ma Dios yhuinduu je ayuc tɨyꞌajt 
huɨdibɨ Cristo xymóoygɨxɨch. E 
tügꞌócɨy huɨdibɨ ndúngɨxpɨch, hueꞌ 
ndúngɨxɨch jɨgɨx yeegɨp miich 
ajcxy mmɨbɨjcɨn. 20

 Com tzɨgɨɨybɨch 
co anajty nɨcxy nꞌíjxcɨxyɨch 
miich ajcxy, caꞌ jecyɨty co 
nbadaamybɨch je tɨyꞌajt co miich 
ajcxy caꞌ mhuinmaꞌñymɨɨdɨty 
jaduꞌn nej jëbɨ njäygɨdägyɨch yɨ 
mhuinmaꞌñ ajcxy. E miich ajcxy 
nañ jaduꞌn caꞌ mjäygɨdáaccɨxɨpy 
nej ɨɨch nhuinmaꞌñ mɨɨdɨdyɨch. 
Tzɨgɨɨybɨch co miich jadaꞌ 

ajcxy mnaychiptúnɨgɨxy, 
caꞌ mnayꞌixáanɨgɨxy nidüg 
nidüg, mnaymɨjotmáꞌtɨgɨxy; 
mnayñiꞌojɨɨ́yɨgɨxy, e mbiitzcapxcɨxy; 
co ooy amɨj agɨx mnayjɨhuɨɨ́yɨgɨxy, 
e caꞌ mnayꞌayuc-huinjɨhuɨɨ́yɨgɨxy, 
caꞌ oy mꞌijtcɨxy. 21

 Tzɨgɨɨybɨch co 
jadügꞌoc nɨcxy nꞌixyɨch miich ajcxy, 
chi ajt nDios xyajjɨhuɨḧuɨbɨch 
tzoꞌyduꞌn mɨɨd miich ajcxy ycɨxpɨ, 
etz njɨhuɨḧuɨbɨch tajɨn mayɨn 
mɨɨd miich ajcxy mbocy ycɨxpɨ, 
e com caꞌnɨ mjothuimbijtcɨxy 
mjäydɨgooygɨxy je mjɨbɨc-huinmaꞌñ 
jaduꞌn nej mmɨgapxtɨgooygɨxy 
e mmɨdundɨgooygɨxy huingbɨ 
töxyjäydɨjc, etz jaduꞌn nej 
mmɨdundɨgooygɨxy mɨgüg ytöxyɨjc, 
etz jaduꞌn nej jɨbɨc-huinmaꞌñ miich 
ajcxy mmɨɨdɨty.

Aneꞌmɨn capxhuijɨn etz capxpoocxɨn 
huɨdibɨ cɨjxnɨp je necy

13  Jada jeꞌ ymɨdugɨɨgꞌoc co 
ɨɨch miich ajcxy nɨcxy 

ngoꞌixɨḧuaangɨxyp. Pen miich 
ajcxy mxɨḧuaangɨxyp tüg mɨgüg 
ma ɨɨch co tɨ ytundɨgooy mɨɨd 
Dios ytɨyꞌajt, hueꞌ tzocy mɨɨd 
metz o tugɨɨg testigos. 2 Co je 
mɨmejtzꞌocpɨ ɨɨch miich ajcxy oy 
ngoꞌixɨÿ, chi nnɨmaayɨch yɨꞌ ajcxy 
huɨdibɨ tɨ ytundɨgooygɨxy anajty, e 
nañ jaduꞌn nnɨmaayɨch je huɨdibɨ 
jacpocytungɨxp co ɨɨch anajty 
jadügꞌoc nɨcxy miich ajcxy nꞌijxcɨxy, 
caꞌ nyajtunaꞌñɨch mecxtujcɨn ma yɨ 
huɨdibɨ ajcxy pocytungɨxp. E cham 
co nyajpaadyɨch jɨguëgy ma miich 
ajcxy, nnïgapxpejtpyɨch ma jada 
necy co jadügꞌoc nɨcxy nꞌixaꞌñɨch 
miich ajcxy, caꞌ nmɨmecxtugaꞌñɨch 
yɨꞌ ajcxy huɨdibɨ pocytungɨxp. 3 E 

jaduꞌn miich ajcxy mmɨɨdꞌadɨpy 
tɨyꞌajt co ngapxnajxɨch Cristo 
yꞌayuc. E Cristo caꞌ jeꞌ yjaduꞌnɨty nej 
tüg jäy huɨdibɨ caꞌ mɨcꞌajt mɨɨdɨty. 
Hueꞌ jeꞌ yajniguëxɨg̈yp ymɨcꞌajt ma 
miich ajcxy. 4 Janch tɨyꞌajt co jaduꞌn 
ajcxy yajcruudzpejty Jesucristo nej 
jɨhuɨÿ caꞌ anajty mɨcꞌajt mɨɨdɨty. Per 
jadachambɨ Jesucristo jugyꞌajtp 
mɨɨd Dios ymɨcꞌajt. Nañ tɨm jaduꞌn 
co nꞌijtɨm mɨɨd Jesús, jaduꞌn 
yquëxɨg̈y nej jɨhuɨÿ caꞌ mɨcꞌajt 
nmɨɨdꞌajtɨm. Per co nꞌidaꞌñɨch mɨɨd 
miich ajcxy, nmɨɨdꞌadaanɨbɨch Dios 
ymɨcꞌajt mɨɨd co nyajpaadyɨch ma 
Cristo.

5
 Cɨꞌm naydɨyꞌajtpɨj́cɨgɨx 

nidüg nidüg, pen janch 
tɨydudägy mmɨbɨjccɨxy 
Cristo. Cɨꞌm huinmaaygɨx ma 
ajcxy mgɨꞌmdzɨnaayɨn, pen 
janch mmɨbɨjccɨxy. ¿Nej caꞌ 
mdɨmjɨhuɨꞌmybɨjccɨxy, pen mɨɨd 
ajcxy Cristo ma mjot mhuinmaꞌñ? 
Pen caꞌ yjaduꞌnɨty hueꞌ anajty 
Cristo mmɨbɨjccɨxy nïgɨx́y cohuajc. 
6

 Per njɨjpꞌijxypɨch co miich 
ajcxy mnejhuɨḧuɨpy co yjanchɨty 
co Cristo tɨ xyajnïbɨcyɨch yɨꞌ 
ytung, e caꞌ nꞌɨɨndägyɨch. 7 Dios 
nmɨbɨjctzooybɨch mɨɨd miich ajcxy 
ycɨxpɨ, jɨgɨx caꞌ ti jɨbɨc-huinmaꞌñ 
mdúngɨxɨpy. Canan co ɨɨch ajcxy 
ndzachcömaybɨdzɨmmáangɨxyɨch, 
o co ɨɨch ajcxy nïgɨ nmɨɨdɨty Dios 
ytɨyꞌajt caꞌydɨ jac ni pɨnjaty. Jaduꞌn 
ndúngɨxyɨch, jɨgɨx miich ajcxy 
mdunɨpy oybɨ. Caꞌ ñejɨty oy jaduꞌn 
yquëxɨg̈ɨpy nej jɨhuɨÿ ɨɨch ajcxy 
caꞌ oy mɨj nꞌixpɨćycɨgɨch. 8 Com 
caꞌ huaad ni ti nej ndunɨm huɨdibɨ 
caꞌ yjanchɨty huɨdibɨ caꞌ ytɨyꞌajtɨty. 
Hueꞌ tzocy co tügꞌócɨy huɨdibɨ 

ndunɨm, naybadɨɨb mɨɨd Dios 
ytɨyꞌajt. 9 Paady jotcujc ɨɨch ajcxy 
co nyajpáatcɨxyɨch nej jɨhuɨÿ caꞌ 
ɨɨch ajcxy mɨcꞌajt nmɨɨdɨty, jɨgɨx 
miich ajcxy mɨcꞌajt mmɨɨdꞌadɨpy ma 
mmɨbɨjcɨn. Nmɨbɨjctzoohuaamybɨch 
ajcxy Dios mɨɨd miich ajcxy ycɨxpɨ, 
jɨgɨx ajcxy mmɨbɨjcɨn mɨꞌíjtcɨxɨpy 
caꞌpxy. 10

 Jada necy ɨɨch jayɨjp 
nguexamyb ma miich ajcxy, ma 
yam caꞌnɨ nɨcxy nꞌíjxcɨxyɨch 
miich ajcxy jadügꞌoc, jɨgɨx caꞌydɨ 
adzip ahuaꞌn anajty nyajtuuñ ɨɨch 
nꞌaneꞌmɨn ma miich ajcxy. Ɨɨch ajt 
nHuindzɨn Jesucristo tɨ xymöyɨch 
mɨcꞌajt, jɨgɨx jëbɨ ɨɨch miich ajcxy 
nyajyeegɨpy ma mmɨbɨjcɨn. Caꞌ 
nyajtɨgoyaanɨch miich ajcxy yɨ 
mmɨbɨjcɨn.

11
 Mɨgügtɨjc ajcxy, capxcɨjxpɨch 

mɨɨd miich ajcxy, huen Dios 
xypubéjtcɨxɨpy xypudɨgɨɨ́ygɨxyɨpy. 
Mɨjottɨgooygɨx cuydunaangɨx 
tügꞌócɨy Dios ytɨyꞌajt ma 
mdzɨnaayɨn. Jotcujcꞌajtcɨx. 
Chɨnaaygɨx mɨɨd túꞌcɨy mjot 
mhuinmaꞌñ. Naymɨɨdꞌíjtɨgɨxy 
agujc jotcujc. Huen ajcxy Dios 
xymɨɨdꞌijtcɨxy. Je Dios huɨdibɨ 
jotcujcꞌajtɨn yejcp, e nañ 
jaduꞌn Dios xychojctáaygɨxɨpy 
xyjɨhuɨydáaygɨxɨpy. 
12

 Naygapxpóocxɨgɨx xïc xon. 
13

 Tügꞌócɨy Dios yjäy huɨdibɨ ya, 
yquejxyp ajcxy capxpóocxɨn ma 
miich ajcxy.

14
 Huen ajt nHuindzɨn Jesucristo 

mayꞌajt oyꞌajt tunɨpy mɨɨd miich 
ajcxy ycɨxpɨ. Huen Dios xychojccɨxy 
xyjɨhuɨɨygɨxy. Huen Dios yjɨhuɨꞌ̈ñ 
ymɨcꞌajt ity ma nidügꞌócɨy miich 
ajcxy mjot mhuinmaꞌñ. Jaduꞌn 
ngapxycɨx́yɨch. Amén. 

1  Ɨɨch Pablo, Jesucristo 
xyquejxɨch co 

ngapxhuäcxɨbyɨch yɨꞌ yꞌayuc. Caꞌ 
nmɨnaanɨm jäy ajcxy xyajnïbɨjcɨch 
jada tung. Jesucristo etz Dios Teedy 
ajcxy tɨ xyajnïbɨcyɨch jada tung. 
Jeꞌ jeꞌ je Dios huɨdibɨ yajjugypɨjc 
Jesucristo co yꞌoꞌcy. 2 Ɨɨch etz tügꞌócɨy 
mɨgügtɨjc ajcxy huɨdibɨ ya yajpatp 
ma ɨɨch nyajniguejxpɨch jada necy 
ma nidügꞌócɨy pɨnjaty mɨjpɨdacp 
Jesucristo, huɨdijaty naymujcɨp ma 
nidüg nidüg cajp jɨm Gálatas naaxjot. 
3

 Nmɨbɨjctzooybɨch Dios Teedy etz 
ɨɨch ajt nHuindzɨn Jesucristo co 
huen oyꞌajt etz mayꞌajt tuñ ma miich 
ajcxy etz nañ jaduꞌn xyajjotcugɨḧuɨp 
ajcxy. 4 Ɨɨch ajt nHuindzɨn Jesucristo 
tɨ nayyoxyii tɨ naydogyii cɨꞌm anajty 
ma yɨ oꞌcɨn mɨɨd ɨɨch ajt nbocy 
ycɨxpɨ. E jaduꞌn tɨ xyñihuaanɨm ma 
je jäy ajcxy huɨdibɨ jɨbɨc huinmaꞌñ 
ymɨɨd huɨdibɨ tzɨnaayb ajcxy ma 
jadachambɨ xɨɨ tiempo. Jaduꞌn 
Jesucristo tuñ mɨɨd ɨɨch ajt ycɨxpɨ, 
com ɨɨch ajt nDios Teedy jaduꞌn 
tzojcp. 5 ¡Ooy yꞌoyɨty co Dios Teedy 
huen mɨj etz cömay yꞌidɨpy huinɨxɨɨ 
huinɨtiempo! Jaduꞌn jada. Amén.

Caꞌp ji huingbɨ tɨyꞌajt huɨdibɨ 
jäy yꞌalma yajnïdzocp

6
 Ooy ndzachhuinmaayɨch jaduꞌn 

nej tɨm tzojcy tɨ mjɨjpyöydutcɨxy 
je Huindzɨn Dios ytɨyꞌajt. 
Dios xyhuinꞌijxcɨxy jɨgɨx jëbɨ 
mmɨbɨjccɨxy je oyꞌajt je mayꞌajt 
huɨdibɨ Jesucristo ytuun mɨɨd 
miich ajcxy ycɨxpɨ. E miich ajcxy 
tɨ mhuinmaꞌñ myajtɨgajtzcɨxy, e 
tɨ mmɨbɨjccɨxy huingbɨ jäy ajcxy 
yꞌayuc, jaduꞌn nej caꞌ jëbɨ mꞌalma 
nïdzoocɨn padaangɨxy. 7 Caꞌ 
nmɨnaanɨm co ji jadügnax Dios 
ytɨyꞌajt. Hueꞌ jeꞌnijëjɨty jäy ajcxy 
tɨ xyajhuinmaꞌñydɨgooygɨxy, ooy 
ajcxy yajtɨgadzaangɨxy je Dios 
yꞌayuc ytɨyꞌajt nej Jesucristo 
xyajnïdzögaanɨ ajcxy mꞌalma. 8 Co 
ixyipy ɨɨch, o co ixyipy nidüg 
ɨɨch ndiscípulo, o co ixyipy tüg 
ángel huɨdibɨ tzajpjoty tzomb 
capxhuäcx ixyipy ma miich ajcxy 
ayuc tɨyꞌajt tɨgachjaty huɨdibɨ caꞌ 
ñaybadyii mɨɨd je tɨyꞌajt huɨdibɨ 
nyajꞌixpɨjc ajcxy ogaꞌnꞌaty, caꞌ 
mgöbɨj́ccɨxɨpy yɨjaduꞌmbɨ ayuc 
huɨdibɨ ajcxy xyajnɨɨdɨgoyaangɨxy 

GÁLATAS
Yɨ Necy Huɨdibɨ Pablo Yajniguejx Je 

Mɨbɨjcpɨdɨjc Jɨm Gálatas

xyajtüdɨgoyaangɨxy, Dios 
tzaachytunɨɨb yɨꞌ ajcxy yꞌalma. 
9

 Tɨ jayɨjp nyajnɨmay, e cham 
jadügꞌoc nïgapxpetyɨch, pen ji 
pɨnjaty capxhuäcxy ma miich 
ajcxy tɨyꞌajt tɨgachyjatypɨ, huɨdibɨ 
caꞌ ñaybadyii mɨɨd je tɨyꞌajt je 
tɨɨbɨ miich ajcxy mꞌixpɨjccɨxy, 
copɨcy Dios chaachytunɨpy jada 
jäy mɨɨd ypocy ycɨxpɨ huɨdibɨ 
xychachyajnɨɨdɨgooygɨxp 
xychachyajtüdɨgooygɨxp.

10
 Co jaduꞌn nmɨnaꞌñɨch, 

¿nej mdijy co ndzocyɨch co 
jäy ajcxy xyjäygɨdägɨpy o 
co Dios xyjäygɨdägɨpy? ¿Nej 
ndzachyajjotꞌadaanɨch jäy ajcxy? 
Caꞌ huaad nduuñɨch huɨdibɨ 
jäy ajcxy chojcpy, yɨꞌ janchtɨy 
ndumybɨch huɨdibɨ Dios chojcpy. 
Co ixyipy nduuñɨch huɨdibɨ jäy 
ajcxy yjäygɨdacpy, caꞌ ixyipy 
nguyduuñɨch Cristo ytɨyꞌajt.

Nej Pablo oy paady je apóstolꞌat
11

 Paady ndzocyɨch mɨgügtɨjc 
co mnejhuɨḧuɨp ajcxy jada co 
je Dios yꞌayuc ytɨyꞌajt huɨdibɨ 
ngapxyhuäcxpɨch anajty ma miich 
ajcxy jaduꞌn nej jëbɨ ajcxy mꞌalma 
ñïdzögɨpy, caꞌ yɨꞌ ayucꞌadyii 
tɨyꞌajtꞌadyii huɨdibɨ jäy cɨꞌm tɨ 
cojcɨxy tɨ maacxcɨxy. 12

 Com je Dios 
yꞌayuc ytɨyꞌajt huɨdibɨ nmɨɨdɨch, 
caꞌ tɨ nbaadyɨch ma jäy ajcxy, 
nañ caꞌ nmɨnaanɨm jäy ajcxy tɨ 
xyajꞌixpɨcyɨch. Jesucristo cɨꞌm tɨ 
xyajhuinjɨhuɨÿɨch jada tɨyꞌajt.

13
 Com miich ajcxy mnejhuɨɨygɨxp 

jaduꞌn nej jecyꞌajty ɨɨch tɨ 
ndzɨnäyɨch, co ɨɨch anajty 
nmɨjpɨdägyɨch yɨ judíojäy ajcxy 
ycostumbre. E mnejhuɨɨygɨxp 

jaduꞌn nej jecyꞌajty nꞌixhuɨdijtyɨch 
nbahuɨdijtyɨch mɨctägy je jäy 
ajcxy nidügꞌócɨy huɨdijaty anajty 
mɨjpɨdaaccɨxp Dios ytɨyꞌajt. 14

 Nïgɨ 
ɨɨch anajty nꞌixpɨćyɨdyɨch ma yɨ 
judíojäy ajcxy yꞌixpɨjcɨn caꞌydɨ 
jac pɨnjaty judíojäy, caꞌydɨ jac 
pɨnjaty nmɨgügtɨjcɨch huɨdibɨ 
tügnax yjɨmɨjt mɨɨd ɨɨch. Com ooy 
anajty nïgɨ ndzachmɨjpɨdägyɨch 
nꞌap ndeedyɨch yꞌayuc. 15

 E Dios 
xyhuinꞌijxɨch jayɨjpnɨ caꞌnɨ anajty 
maꞌxungꞌatyñɨch co ndúnɨbɨch 
yɨꞌ ytung. Mɨɨd co Dios ooy 
tɨ xychocyɨch tɨ xyjɨhuɨÿɨch, 
paady xyhuooyɨch mɨɨd ytung 
ycɨxpɨ. 16

 Dios xyajnejhuɨɨyɨch 
yɨ yꞌung yꞌayuc ytɨyꞌajt, jɨgɨx 
ngapxhuäcxɨbɨch yɨꞌ yꞌayuc ma yɨ 
jäy ajcxy caꞌpɨ yjudíojäyɨty ajcxy. 
Caꞌ pɨnjaty nꞌixtaayɨch huɨdibɨ jëbɨ 
xyajꞌixpɨcyɨch Dios ytɨyꞌajt, hueꞌ 
Dios cɨꞌm xyajꞌixpɨjcyɨch yɨꞌ ytɨyꞌajt. 
17

 Nañ jaduꞌn ni caꞌ nbättɨgɨɨyɨch jɨm 
Jerusalén ma yajpaady yꞌapóstoles 
ajcxy huɨdibɨ anajty ajcxy Dios tɨ 
yhuinꞌixyii. Chi tɨɨyɨ nnɨcxyɨch jɨm 
Arabia ñaaxjot. Co ɨɨch jɨm hueenɨ 
nꞌijtyɨch, chi nhuimbijtyɨch jɨm 
Damasco.

18
 Coonɨ tugɨɨg jɨmɨjt nhuäcxɨjpyɨch 

huinꞌitnɨ nbättɨgɨɨyɨch jɨm Jerusalén. 
Chi nꞌoyɨch ma Pedro anajty 
yajpaady, e chi jɨm nmɨɨdꞌijtyɨch jëyɨ 
majmocx xɨɨ. 19

 E caꞌ nmɨnaybaattɨch 
yɨ jacjadyii apóstoles. Jëyɨ ɨɨch mɨɨd 
naybaatɨ je Jacobo, je Huindzɨn 
Jesús yꞌuch. 20

 Je huɨdibɨ cham ɨɨch 
miich ajcxy niyajjayɨɨygɨxyp, tɨyꞌajt 
yɨꞌ. Yꞌijxyp ñejhuɨɨyb Dios co caꞌ 
nꞌɨɨndägyɨch.

21
 Co ndzooñɨch Jerusalén, 

chi nnɨcxyɨch Siria naaxjot etz 

jɨm Cilicia naaxjot. 22
 Je huinꞌit 

tiempo yɨ Cristo yjäy ajcxy huɨdibɨ 
nayyöymujcɨp cajp cajp jɨm 
Judea naaxjot, caꞌ ajcxy anajty 
xyꞌixꞌadyiijɨch huingɨx́y jɨjpcɨx́y. 
23

 Jëyɨ ajcxy nejhuɨÿ anajty co 
jäy chachmɨnaangɨxy: “Yɨ jäy 
huɨdibɨ anajty xychachꞌixhuɨdijtɨm 
xychachpahuɨdijtɨm, cham 
yɨꞌ tzachcapxhuäcxy je Cristo 
ytɨyꞌajt, je tɨyꞌajt huɨdibɨ anajty 
ytimyyajcödɨgoyamyb.” 24

 Co 
je mɨbɨjcpɨdɨjc oy jaduꞌn tɨyꞌajt 
nejhuɨɨygɨxy, chi ajcxy yajnajxy 
Dioscojuyip ma Dios mɨɨd ɨɨch 
ycɨxpɨ.

Jacjadyii Jesús yꞌapóstoles 
ajcxy cöbɨjccɨxy yɨ Pablo

2  Co majmactz jɨmɨjt, chi 
jadügꞌoc nnɨcxyɨch jɨm 

Jerusalén quipxyɨ mɨɨd Bernabé. 
Nañ jaduꞌn Tito xypanɨcxyɨch. 
2

 Dios jaduꞌn tɨ xyajnejhuɨÿɨch 
co copɨcy nɨćxɨbɨch jadügꞌoc 
jɨm Jerusalén. Chi jɨm 
nyajmɨɨdmɨydacyɨch nijëjɨty jäy 
huɨdibɨ Jesús tɨ yhuinꞌixyii ajcxy, 
je huɨdibɨ ajcxy nigohuajcꞌajtp 
anajty je mɨbɨjcpɨdɨjc. (Ahuingujc 
ɨɨch ajcxy nxiicmujcy ngapxmujcy, 
caꞌydɨ ymayjäyꞌagujcɨty.) 
Nyajmɨɨdmɨydactaayɨch je 
Dios yꞌayuc ytɨyꞌajt huɨdibɨ 
ngapxhuäcxypɨch ma yɨ jäy 
ajcxy caꞌp yjudíojäyɨty. Jaduꞌn 
ngapxtɨc̈xyɨch nꞌayucɨch ndɨyꞌajtɨch, 
jɨgɨx caꞌydɨ ajcxy xycapxꞌaducyɨch, 
e tɨ anajty jaduꞌñyɨ ñaadɨgɨꞌ̈aty ɨɨch 
ndung huɨdibɨ jayɨjp tɨ nduuñɨch 
etz huɨdibɨ njactunaamybɨch anajty. 
3

 Je jäy ajcxy huɨdibɨ nigohuajcꞌajtp 
anajty je mɨbɨjcpɨdɨjc jɨm Jerusalén 

yjäygɨdac ajcxy ɨɨch nꞌayuc jaduꞌn 
nej ngapxtɨc̈xyɨch, e nañ ni caꞌ 
ajcxy ymɨnañ adzip co copɨcy 
yajtɨyꞌajttɨḧuɨpy je Tito huɨdibɨ 
xypaꞌoyɨch jɨm, com griegojäy 
jeꞌ anajty, paady caꞌ yajtɨyꞌajttɨÿ 
anajty. 4 Caꞌ ixyipy pɨn huaam 
ycamɨnañ jɨm Jerusalén co Tito 
caꞌ yajtɨyꞌajttɨÿ, co caꞌ nijëjɨty 
mɨbɨjcpɨdɨjc ycatɨgɨÿ ayüch ameech 
huɨdibɨ caꞌ ymɨbɨjccɨxy cɨxyjot 
huinɨjot Cristo ytɨyꞌajt. Hueꞌ ajcxy 
amɨdoꞌijtcɨxy nꞌayucɨch nej huaad 
xyjɨjpcogapxɨɨygɨxyɨch. Caꞌ ajcxy 
yjotcujcɨty co ngapxhuäcxyɨch co 
nmɨbɨjcɨm Jesucristo, e caꞌ copɨcy 
nguydunɨm judíojäy ycostumbre. Yɨꞌ 
ajcxy adzip xyajnïhuidzaambɨch yɨ 
judíojäy ycostumbre, jaduꞌn nej jäy 
codoogɨÿɨ ajcxy adzip ytuungɨxy ma 
yhuindzɨn ytung. 5 Ni catügjaxɨg̈y 
ajcxy xycamɨmadacyɨch, e ni 
xycayajꞌamoñ ɨɨch ajcxy, com hueꞌ 
ndzocyɨch co huen Dios yꞌayuc 
ytɨyꞌajt oybɨ ity huädz ma miich 
ajcxy caꞌ ma anɨɨ.

6
 Yɨ apóstoles ajcxy huɨdibɨ Jesús 

tɨ yhuinꞌíjxɨgɨxy huɨdibɨ ajcxy 
nigohuajcꞌajtp yɨ mɨbɨjcpɨdɨjc, caꞌ 
ajcxy ni ti tɨyꞌajt xyjacmöyɨch 
jemybɨ huɨdibɨ caꞌ jayɨjp 
nnejhuɨÿɨch. (Penɨ capxpaady 
ajcxy o penɨ caꞌ ycapxpaadyɨty, 
caꞌ nduuñɨch cuendɨ. Com Dios 
caꞌ huinꞌixpety jäy ajcxy tɨyduñ.) 
7

 Co oy ajcxy nejhuɨÿ co Dios tɨ 
xyquexyɨch ngapxhuäcxyɨch yɨꞌ 
yꞌayuc ytɨyꞌajt ma yɨ jäy ajcxy 
huɨdijaty caꞌ yjudíojäyɨty, tɨm 
jaduꞌn nej tɨ quexy Pedro co 
capxhuäcxɨ yɨꞌ yꞌayuc ma yɨ 
judíojäy ajcxy, caꞌ ɨɨch yɨꞌ ajcxy 
anajty nꞌayucɨch xyjɨjpcogapxɨɨyɨch, 

ooy ajcxy jäygɨdacy yɨ nꞌayucɨch 
ndɨyꞌajtɨch. 8 Yɨ Dios huɨdibɨ Pedro 
quejx huen yɨꞌ yꞌayuc capxhuäcxy 
ma yɨ judíojäy ajcxy, nañ jaduꞌn 
ɨɨch xyquejxɨch co yɨꞌ yꞌayuc 
ngapxhuäcxɨbyɨch ma yɨ jäy ajcxy 
caꞌp yjudíojäyɨty.

9
 Je Jacobo, je Pedro etz Juan 

ajcxy, je huɨdi nigohuajcꞌajtcɨxp 
yɨ mɨbɨjcpɨdɨjc, co ajcxy nejhuɨɨy 
jaduꞌn nej anajty Dios mayꞌajt 
oyꞌajt tɨ tuuñ mɨɨd ɨɨch, chi 
ajcxy xycöbɨjcyɨch agujc jotcujc 
Bernabé etz ɨɨch. E chi ɨɨch ajcxy 
mɨɨd nayꞌayuc-huinjɨhuɨɨyɨ co 
jëbɨ ɨɨch etz Bernabé nɨćxɨbɨch 
ma yɨ caꞌp yjudíojäyɨty ajcxy, etz 
jëbɨ yɨ Jacobo, Pedro etz Juan 
ajcxy ñɨcxcɨxy ma yɨ judíojäy 
ajcxy. 10

 Jëyɨ ajcxy mayꞌajt pɨjctzoy 
ma ɨɨch etz Bernabé co jaduꞌn 
paꞌayoꞌn ndunɨpyɨch ma yɨ judíojäy 
ayoobɨtɨjc. E chi ɨɨch ngoꞌadzoy co 
ndunamybɨch jaduꞌn agujc jotcujc.

Pablo ojy yɨ Pedro jɨm Antioquía
11

 E jaduꞌn anajty mɨɨd tɨ 
nꞌocnayꞌayuc-huinjɨhuɨɨ́yɨbɨch ixtɨ 
coon Pedro ycɨdacy jɨm Antioquía. 
Chi jɨm nnɨmaayɨch huinjɨjp 
co tɨ anajty jɨm Dios ytɨyꞌajt 
mɨdundɨgooyɨ co puhuäctuutnɨ 
je huɨdibɨ caꞌ yjudíojäyɨty, caꞌ 
yꞌocmɨɨdcaymujcnɨ. 12

 Com co 
caꞌnɨ anajty ymiñ jɨm Antioquía 
je judíojäy ajcxy huɨdibɨ anajty 
tzomb ma Jacobo jɨm Jerusalén, 
chi Pedro mɨɨdcaymujcnɨ je 
jäy ajcxy caꞌp judíojäyɨty.Co 
ajcxy ymiiñ chooñ Jerusalén, 
chi Pedro oy puhuäctuutnɨ je 
huɨdibɨ caꞌp yjudíojäyɨty, caꞌ 
yꞌocmɨɨdcaymugaanɨ anajty. Com 

Pedro tzɨgɨɨyb anajty co ñiꞌojɨḧuɨɨyb 
je judíojäy huɨdibɨ mɨnamb co 
ooy ycopɨcyɨty yajtɨyꞌajttɨḧuɨpy 
tügꞌócɨy jäy ajcxy huɨdibɨ 
mɨbɨjccɨxp Jesucristo. 13

 Co Pedro 
jaduꞌn oy yꞌɨdɨc̈h, chi je jacjadyii 
judíojäy ajcxy huɨdi anajty jɨḿɨp 
nañ tɨm jaduꞌn oy yꞌɨdɨɨtzcɨxy. Oy 
ajcxy janejhuɨÿ tɨyꞌajt, e huädz 
cuydungɨxy. Ixtɨ Bernabé nañ 
jaduꞌn yꞌɨdɨɨch nej Pedro, com 
caꞌ anajty yjotmɨcɨty. 14

 E co ɨɨch 
jaduꞌn oy nꞌixyɨch co caꞌ ajcxy 
cuydungɨxy yajxon Jesucristo 
ytɨyꞌajt, chi ɨɨch nnɨmaayɨch 
Pedro mayjäyꞌagujc: “Penɨ 
miich judíojäy, e tɨ mꞌixmajtznɨ 
judíojäy ycostumbre co tɨ mɨbɨcy 
Jesucristo, e tɨ mꞌoccuydumyb 
je huinmaꞌñ huɨdibɨ judíojäy caꞌ 
cuydungɨxy, ¿nej tijy cham co adzip 
mdzachmɨnaandägy co yɨꞌ ajcxy 
huɨdibɨ caꞌp yjudíojäyɨty, copɨcy 
cuydúngɨxɨpy judíojäy ycostumbre, 
huɨdijaty miich tɨ mꞌixmajtznɨ?”

Yɨ judíojäy ajcxy quipxyjaty 
mɨɨd jacpɨnjaty

15
 Jaduꞌn njacnɨmaayɨch Pedro: 

“Ɨɨch etz miich judíojäy ɨɨch ajt, 
huɨdibɨ ndajꞌajtɨm ndeedyꞌajtɨm nañ 
judíojäy. E caꞌ ɨɨch ajt njaduꞌnɨty 
nej jäy ajcxy caꞌpɨ yjudíojäyɨty, 
huɨdibɨ caꞌ cuydungɨxy Dios 
ycötujcɨn je jecyɨp huɨdibɨ Moisés 
yjayhuɨꞌm. 16

 Miich Pedro ɨɨch ajt 
nnejhuɨɨyɨm co jäy ajcxy caꞌ jëbɨ 
Dios yajpocyñïhuächyii mɨɨd 
tɨm jëyɨ co ajcxy cuydungɨxy 
Dios ycötujcɨn je jecyɨp huɨdibɨ 
Moisés yjayhuɨꞌm. Co yɨ jäy ajcxy 
mɨbɨjccɨxy Jesucristo, huinꞌit 
janchtɨy Dios yajpocyñïhuätzɨɨyb 

ajcxy. Nañ tɨm jaduꞌn ɨɨch ajt, tɨ 
nmɨbɨjcɨm je Cristo jɨgɨx jëbɨ Dios 
xyajpocyñïhuaatzɨm. E caꞌ jëbɨ 
huaad Dios xyajpocyñïhuaatzɨm 
ajt mɨɨd tɨm jëyɨ co tɨ nguyduunɨm 
Dios ycötujcɨn je jecyɨp. Caꞌ 
ni tüg jäy huɨdijaty jëbɨ Dios 
yajpocynïhuächyii, mɨɨd tɨm jëyɨ co 
cuyduunɨ Dios ycötujcɨn je jécyɨp.”

17
 Co ajt nhuinmaꞌñ nbɨdaacɨm 

co nmɨbɨjcɨm Cristo jɨgɨx Dios 
jëbɨ xyajpocyñïhuaatzɨm, huinꞌit 
je judíojäy ymɨnaangɨxy co 
jɨbɨc-huinmaꞌñ nyajtuunɨm co 
caꞌ njaccuyduunɨm yɨꞌ ajcxy 
ycostumbre. ¿Nej mdijy je 
Cristo xyajtundɨgooyɨm jaduꞌn 
nej judíojäy ymɨnaangɨxy? Caꞌ 
yjaduꞌnɨty. Caꞌ jëbɨ huaad je Cristo 
xyajtundɨgooyɨm. 18

 Co ixyipy 
nmɨjpɨdaacɨm jadügꞌoc Dios 
ycötujcɨn je jecyɨp, je huɨdibɨ tɨ 
nꞌixmajtzɨm, jada ixyipy ijxpejtꞌajtp 
co ndundɨgooyɨm ma Cristo ytɨyꞌajt. 
19

 Jecyꞌajty co nguyduunɨch anajty 
Dios ycötujcɨn je jecyɨp, huinꞌit caꞌ 
anajty nbaadyɨch tɨyꞌajt nej jëbɨ 
huaad Dios xyajpocyñïhuaachɨch, 
e jaduꞌn nipaady nej jɨhuɨÿ 
tɨ nꞌögyɨch. Paady ycɨxpɨ tɨ 
nꞌixmachɨch je jécyɨp cötujcɨn, 
e tɨ nmɨjpɨdägyɨch Jesucristo 
ytɨyꞌajt jɨgɨx jëbɨ njactzɨnäyɨch 
mɨɨd Dios ycɨxpɨ. 20

 Jaduꞌn 
nayjɨhuɨÿiijɨch jaduꞌn nej jɨhuɨÿ tɨ 
nꞌocꞌoꞌcpɨch, jaduꞌn nej jɨhuɨÿ tɨ 
ngruudzpetyɨch quipxyɨ mɨɨd Cristo. 
Jadachambɨ caꞌ nꞌoctzɨnaayñɨch 
mɨɨd ngɨꞌm jugyꞌajtɨn ycɨxpɨ. Hueꞌ 
jeꞌ je Cristo ymɨcꞌajt etz ytɨyꞌajt tɨ 
chɨnaydacpɨcy ma ɨɨch njugyꞌajtɨn. 
E jaduꞌn nej cham njactzɨnäyɨch 
mɨɨd ɨɨch nninïcx, jactzɨnaaybɨch 

mɨɨd Dios yꞌung ycɨxpɨ, 
nmɨjpɨdacypɨch Dios yꞌung. Dios 
yꞌung tɨ xychocyɨch tɨ xyjɨhuɨÿɨch, 
e tɨ nayyoxyii naydogyii ma yɨ 
oꞌcɨn mɨɨd ɨɨch nbocy ycɨxpɨ. 21

 Caꞌ 
nniyajtɨgoyaꞌñɨch je mayꞌajtɨn 
je oyꞌajtɨn huɨdibɨ Dios tɨ tuuñ 
mɨɨd ɨɨch ycɨxpɨ. Co ixyipy jëbɨ 
Dios xyajpocyñïhuaatzɨm mɨɨd 
co ajt nguydunɨm Dios ycötujcɨn 
jëyɨ, huinꞌit ixyipy tɨ ñaadɨgɨꞌ̈aty 
je Cristo co yꞌoꞌcy mɨɨd ajt nbocy 
ycɨxpɨ.

Je ycötucɨn huɨdibɨ Moisés 
yejc o je mɨbɨjcɨn

3  Janch locɨ miich ajcxy 
mɨgügtɨjc huɨdibɨ tzɨnaayb 

jɨm Gálatas naaxjot. Tɨ jäy ajcxy 
xyajhuinmaꞌñydɨgooygɨxy mɨɨd 
jɨbɨc-huinmaꞌñ. Paady ycɨxp 
mdzachꞌixmadzaangɨxy je Dios 
ytɨyꞌajt. Ɨɨch oy njacapxhuäcxyɨch 
ma miich ajcxy mhuinduu je tɨyꞌajt 
jaduꞌn nej Cristo yajcruudzpejtɨ 
mɨɨd ɨɨch ajt nbocy ycɨxpɨ. 2 Yɨꞌ 
nyajꞌamɨdooyb: ¿Nej tɨ mbaatcɨxy 
Dios yjɨhuɨꞌñ ymɨcꞌajt mɨɨd co 
mdzachcuyduunɨ Dios ycötujcɨn 
je jecyɨp? o ¿Nej tɨ mbaatcɨxy 
Dios yjɨhuɨꞌñ ymɨcꞌajt mɨɨd 
co tɨ mmɨdoogɨxy Jesucristo 
yꞌayuc e tɨ mmɨbɨjccɨxy? Hueꞌ 
janchtɨy tɨ mbatcɨxy Dios yjɨhuɨꞌñ 
ymɨcꞌajt co tɨ mmɨbɨjccɨxy 
Jesucristo, caꞌ nmɨnaanɨm co tɨ 
mguydungɨxy Dios ycötujcɨn je 
jecyɨp. 3 Co Dios ogaꞌn yjɨhuɨꞌñ 
xyꞌadɨgɨɨygɨxy xyjottɨgɨɨygɨxy, 
chi mguychɨnaaygɨxy Jesucristo 
ytɨyꞌajt nej Dios yjɨhuɨꞌñ 
xyhuinmaꞌñymooygɨxy. ¿Nej co 
cham miich ajcxy mlocɨ huinmaꞌñ 

mdzachtungɨxy? Jadachambɨ 
jadügꞌoc mdzachtunaangɨxy 
mgɨꞌmhuinmaꞌñ. 4 ¿Nej naadɨgɨg̈ɨx́pɨ 
miich ajcxy tzaachypɨ tɨ 
mmɨnajxcɨxy tɨ myajnajxcɨxy mɨɨd 
Cristo ytɨyꞌajt ycɨxpɨ? Janch naadɨgɨꞌ 
jaduꞌn tzaachypɨ tɨ mmɨnajcxcɨxy 
tɨ myajnajxcɨxy, pen janch tüccɨÿɨ 
tɨ mꞌixmájtzcɨxnɨ Cristo ytɨyꞌajt. 
5

 Jada nyajꞌamɨdoogɨxyp: ¿Nej tɨ 
Dios yjɨhuɨꞌñ ymɨcꞌajt xyꞌadɨgɨɨygɨxy 
xyjottɨgɨɨygɨxy etz tuñ mɨjhuinmaꞌñ 
ma miich ajcxy mɨɨd co tɨ 
mguydungɨxy Dios ycötujcɨn je 
jecyɨp? Caꞌ yjaduꞌnɨty. Hueꞌ Dios 
xyꞌadɨgɨɨygɨxy xyjottɨgɨɨygɨxy etz 
tuñ mɨjhuinmaꞌñ mɨɨd miich ajcxy 
mɨɨd co tɨ mmɨdoogɨxy Jesucristo 
ytɨyꞌajt etz tɨ mmɨbɨjccɨxy.

6
 Jaduꞌn ymiñ cojay ma Dios 

ñecy co Abraham mɨbɨjcy Dios, 
e co yɨꞌ mɨjpɨdacy Dios yꞌayuc 
jaduꞌn nipaady nej jɨhuɨÿ Dios 
yhuinmecxɨ ypocy, jɨgɨx jëbɨ 
yꞌity tudägy ma Dios yhuinduu. 
7

 Jaduꞌn yjajty mɨɨd Abraham. Jeꞌ 
ymɨbɨjc Dios, e yajpocyñïhuaatzɨ 
Dios, jëbɨ ñaydijyii tudägy 
jäy ma Dios yhuinduu. 8 Dios 
jecyꞌajty yajnihuinmayɨɨy co 
yajpocyñïhuädzaꞌñ je jäy ajcxy 
huɨdibɨ caꞌ yjudíojäyɨty, jëbɨ 
ajcxy ñaydijyii tudägy jäy ma 
Dios yhuinduu, mɨɨd co ajcxy 
mɨjpɨdägɨpy je mayꞌajt huɨdibɨ 
Dios ytunamyb mɨɨd yɨꞌ ajcxy 
ycɨxpɨ. Paady ycɨxpɨ jaaybety 
ymiñ ma Dios ñecy co jaduꞌn Dios 
mɨɨdmɨydac Abraham jecyꞌajty co 
yɨ huɨdibɨ caꞌ yjudíojäyɨty ypaadɨpy 
ajcxy yꞌalma nïdzoocɨn, com jaduꞌn 
Dios ymɨnañ: “Miid miich tüg mꞌap 
mꞌoc mayꞌajt oyꞌajt ndunaꞌñɨch mɨɨd 

naaxhuiñyjäy ajcxy ycɨxpɨ.” 9 Paady 
ycɨxpɨ jaduꞌn nej jäy ajcxy tügꞌócɨy 
pɨnjaty mɨbɨjcp Dios, Dios mayꞌajt 
tunamb mɨɨd yɨꞌ ajcxy ycɨxpɨ co 
mɨbɨjccɨxy, tɨm jaduꞌn nej mayꞌajt 
tuun mɨɨd Abraham.

10
 Dios chaachytunamy jäy 

ajcxy mɨɨd ypocy ycɨxpɨ, pɨnjaty 
huinmaꞌñ tzachpɨdacp co yꞌalma 
ñïdzoocɨn padaangɨxy mɨɨd 
co cuydungɨxy Dios ycötujcɨn 
je jecyɨp. Com jaduꞌn jaybety 
ymiñ ma Dios ñecy: “Dios 
chaachytunamyb jäy ajcxy mɨɨd 
ypocy ycɨxpɨ, pɨnjaty caꞌ mɨjpɨdägy 
tügꞌócɨy Dios ycötujcɨn, etz nañ 
jaduꞌn pɨnjaty caꞌ cuydundäy jada 
cötujcɨn.” 11

 Jadachambɨ mɨɨd je 
ayuc huɨdibɨ tɨ nyajnijayɨɨygɨxy 
ma jada necy, jëbɨ miich ajcxy 
mnejhuɨḧuɨp co caꞌ ni pɨn jäy 
jëbɨ Dios yajpocyñïhuächyii mɨɨd 
huɨdijaty tɨ tungɨxy co cuydungɨxy 
Dios ycötujcɨn je jecyɨp. Com jaduꞌn 
ymiñ jaybety ma Dios ñecy ma 
Dios jaduꞌn ymɨnaꞌñ: “Yɨ jäy ajcxy 
pɨnjaty mɨbɨgɨp ɨɨch nꞌayuc, yɨꞌ 
ajcxy nyajpocyñïhuädzaamybɨch 
jëbɨ ajcxy yꞌalma paadɨp ñïdzoocɨn.” 
12

 Dios caꞌ jaduꞌn ymɨnaꞌñ ma 
yɨꞌ ycötujcɨn huɨdibɨ Moisés 
yjayhuɨꞌm co jëbɨ nmɨjpɨdaacɨm, e 
huinꞌit Dios xyajpocyñïhuaatzɨm. 
Hueꞌ jeꞌ ymɨnaꞌñ ma ycötujcɨn 
co jëbɨ xychaachytuunɨm mɨɨd 
ajt nbocy ycɨxpɨ. Com jaduꞌn 
ymiñ jaybety ma Dios ñecy: “Yɨ 
jäy ajcxy pɨnjaty cuydumb Dios 
ycötujcɨn huɨdibɨ Moisés ycojay, 
copɨcy cuydundähuɨp, ni ma 
ycatundɨgoyɨpy.”

13
 Cristo xyñihuaanɨm 

xyyajtzoocɨm ma anajty Dios 

xychaachytunaanɨm mɨɨd co caꞌ 
nguydundaayɨm Dios ycötujcɨn 
je jecyɨp. Cristo cɨꞌm tɨ yajnɨcxy 
je tzaachypɨ huɨdibɨ Dios ajt 
xymöhuaanɨm anajty. Com jaduꞌn 
jaybety ymiñ ma Dios ñecy: 

“Pɨnjaty anajty yajmɨjxotzpejtp 
ma tüg cruudz, hueꞌ anajty 
jeꞌ ycoꞌayooyb ypocy tɨɨbɨ tuñ.” 
14

 Cristo oꞌc jeꞌ mɨɨd ɨɨch ajt nbocy 
ycɨxpɨ, jɨgɨx Dios jëbɨ cuyduñ 
yɨꞌ yꞌayuc jaduꞌn nej yajꞌahuanɨɨy 
Abraham jecyꞌajty, co mayꞌajt 
tunaꞌñ mɨɨd yɨ jäy ajcxy ycɨxpɨ 
huɨdibɨ caꞌp yjudíojäyɨty, etz nañ 
jaduꞌn mayꞌajt tunaꞌñ mɨɨd ɨɨch ajt 
ycɨxpɨ, jɨgɨx jëbɨ ɨɨch ajt nbaatɨm je 
Dios yjɨhuɨꞌñ co nmɨbɨjcɨm je Cristo.

Je cötujcɨn huɨdibɨ Moisés yejc 
etz huɨdibɨ Dios yꞌahuanɨɨy

15
 Mɨgügtɨjc ajcxy, 

ngapxtɨc̈xaamybɨch jaduꞌn nej 
Dios tɨ tuñ mɨɨd tüg ijxpejt nej 
jäy ajcxy ytuñ. Co ixyipy tüg jäy 
necy yajcojy ma nigapxy jaduꞌn nej 
ypɨdägy yajhuɨꞌmaꞌñ, e co yajcojtäy 
je necy, e chi firmɨjɨÿ, e nañ jaduꞌn 
je testigo ajcxy yfirmɨjɨÿ,huinꞌit caꞌ 
huaad pɨnjaty nɨxïgy yajxïgy jada 
tɨyꞌajt, e nañ jaduꞌn ni caꞌ huaad 
yajꞌungɨÿ. 16

 Cuendɨtungɨxy Dios 
yꞌayuc ytɨyꞌajt, Dios ma yɨꞌ yꞌayuc 
yajꞌahuanɨɨy Abraham etz tüg yɨꞌ 
yꞌap yꞌoc co mayꞌajt tunaꞌñ mɨɨd 
yɨꞌ ajcxy jëyɨ. Caꞌ nmɨnaanɨm Dios 
yꞌayuc ymɨnaꞌñ co Dios yajꞌahuanɨɨy 
Abraham co mayꞌajt tunaꞌñ mɨɨd 
tügꞌócɨy yɨꞌ yꞌap yꞌoc. Hueꞌ jeꞌDios 
yꞌayuc ymɨnaꞌñ co mayꞌajt tunaꞌñ 
mɨɨd tügpajc yɨꞌ yꞌap yꞌoc, jeꞌ jeꞌ 
je Cristo. 17

 Dios caꞌ yɨꞌ nɨxïgy 
yajxïgy ytɨyꞌajt huɨdibɨ jayɨjp ymoy 

Abraham co yajniguejxy ycötujcɨn 
yɨ Moisés. Co Abraham yꞌoꞌcy, tɨ 
anajty ñajtznïnɨcxɨɨyñɨ mɨdaax 
mɨgoꞌpx jaꞌiipxmajc jɨmɨjt, chiinɨ 
oy Dios möy Moisés yɨꞌ ycötujcɨn. 
Tɨm jaduꞌn nej caꞌ huaad yajtɨgach 
je jäy ñecy ma nigapxy jaduꞌn 
nej ypɨdägy yajhuɨꞌmaꞌñ, nañ tɨm 
jaduꞌn caꞌ huaad Dios yajtɨgach 
yꞌayuc huɨdi yajnɨmay Abraham 
jaduꞌn nej mayꞌajt tunaꞌñ mɨɨd 
naaxhuiñyjäy ajcxy ycɨxpɨ. 18

 Dios 
yꞌahuanɨɨy yɨꞌ ytɨyꞌajt ma Abraham 
jecyꞌajty co mayꞌajt tunaꞌñ mɨɨd yɨꞌ 
yꞌap yꞌoc ycɨxpɨ etz mɨɨd tügꞌocɨy 
naaxhuiñyjäy ajcxy ycɨxpɨ. Co 
ixyipy jëbɨ jäy padaangɨxy yꞌalma 
ñïdzoocɨn mɨɨd huɨdibɨ ajcxy 
ytumyb co ajcxy cuyduunɨ Dios 
ycötujcɨn je jecyɨp, caꞌ ixyipy 
mayꞌajt tɨ tuñ co tɨ quexy je Cristo 
ya naaxhuiñ co jäy yajnïhuädzɨp.

19
 ¿Ti ycɨxpɨ Dios co moy Moisés 

je cötujcɨn huɨdibɨ ycojay? Hueꞌ 
jeꞌ Dios moy jada cötujcɨn jɨgɨx 
jëbɨ niguëxɨg̈y co jäy ajcxy caꞌ 
ycapxymɨdoogɨxy. Tunamb anajty 
Dios ycötujcɨn huɨdibɨ Moisés ycojay 
mabaad tɨ quexy ya naaxhuiñ yɨꞌ 
yꞌung, jeꞌ jeꞌ je Cristo, je Abraham 
yꞌap yꞌoc huɨdibɨ yajpocyñïhuätzp 
jäy ajcxy. Dios ycötujcɨn hue jeꞌ 
yajniguejx Moisés mɨɨd ángeles 
ajcxy. E chi Moisés capxnajxy ma 
ymɨgügtɨjc ajcxy. 20

 Co Dios tɨ quexy 
yɨꞌ oybɨ yꞌayuc ya naaxhuiñ mɨɨd 
yꞌung, paady ycɨxpɨ Dios caꞌ tzocy 
co huingbɨ capxnaxɨpy yɨꞌ yꞌayuc. 
Dios etz Dios yꞌung túꞌcɨy yɨꞌ.

Tigɨxpɨ Dios je Moisés cötujcɨn yejc
21

 ¿Nej mdijy caꞌ ñaybadyii yɨ Dios 
ycötujcɨn huɨdibɨ Moisés ycojay, 

mɨɨd je ayuc huɨdibɨ Dios yajnɨmay 
Abraham? Naybaatɨp ajcxy yꞌayuc. 
Co ixyipy cayejcy Dios cötujcɨn 
ma jëbɨ jäy ajcxy yꞌalma ñïdzoocɨn 
padaangɨxy, huinꞌit ixyipy jëbɨ 
nbocyñïhuaatzɨm co ixyipy 
nguyduunɨm yajxon jada cötujcɨn. 
22

 Caꞌ yjanchɨty co jëbɨ Dios 
xyajpocyñïhuaatzɨm mɨɨd co tijaty 
nduunɨm. Com ma Dios yꞌayuc 
ymiñ cojay co nidügꞌócɨy jäy ajcxy 
tɨ ytundɨgooy, ac pocy ymɨɨd ajcxy. 
Jaduꞌn Dios yꞌayuc ymɨnaꞌñ, jɨgɨx 
jëbɨ Dios yajpocyñïhuäch tügꞌócɨy 
pɨnjaty mɨjpɨdacp Jesucristo, jaduꞌn 
nej yajnɨmay Abraham jecyꞌajty co 
jaduꞌn tunaꞌñ.

23
 Caꞌnɨ anajty Cristo ymiñ ya 

naaxhuiñ, huinꞌit anajty Dios 
ycötujcɨn ytuñ, yajpocycäy jäy ajcxy, 
e caꞌ Dios yajcomɨdoy jäy ajcxy 
ypocy. Jaduꞌn nej jɨhuɨÿ jäy ixyipy 
ypujxtɨjcꞌɨñaaygɨxy e ahuijxcɨxy 
mɨna je juez ytɨydunáanɨgɨxy. 
Jaduꞌn anajty nꞌijtɨm jaduꞌn nej 
jɨhuɨÿ nbujxtɨjcꞌɨñaayɨm, ixtɨ coonɨ 
Jesucristo ymiiñ ya naaxhuiñ 
yajpocyñïhuaatzp. 24

 Jaduꞌn anajty 
Dios cuendꞌaty yɨ judíojäy anajty 
mɨɨd ycötujcɨn huɨdibɨ Moisés 
ycojay. Tɨm jaduꞌn nej jäy cuendꞌaty 
huingjäy yꞌung. Jaduꞌn anajty 
Dios cuendꞌaty judío jäy ajcxy 
ixtɨ coonɨ Jesucristo ymiiñ ya 
naaxhuiñ jëbɨ yajpocyñïhuäch jäy 
ajcxy. 25

 Jadachambɨ co Jesucristo 
tɨ yꞌoy ya naaxhuiñ, e tɨ nmɨbɨjcɨm 
(tzojcɨngɨx́) yɨꞌ ytɨyꞌajt, paady ycɨxpɨ 
cham caꞌ nꞌocꞌijtɨm cuendꞌaty mɨɨd 
Dios ycötujcɨn huɨdibɨ Moisés 
ycojay.

26
 Com miich ajcxy tɨ 

mmɨjpɨdaaccɨxy Jesucristo ytɨyꞌajt, 

paady ycɨxp jëbɨ nidügꞌócɨy miich 
ajcxy naydíjɨgɨxy Dios yꞌung. 
27

 Tügꞌócɨy miich ajcxy huɨdijaty tɨ 
mnɨɨbejtcɨxy, tɨ mnɨɨbejtcɨxy jɨgɨx 
jëbɨ mdügmujccɨxy mɨɨd Cristo, 
jadachambɨ nïducy mꞌijtcɨxy mɨɨd 
Cristo. 28

 Nidügꞌócɨy miich ajcxy tɨ 
mgöbɨjccɨxy Jesucristo jaduꞌn nej 
ajcxy mHuindzɨn. Jaduꞌn miich 
ajcxy judíojäy etz nañ jaduꞌn caꞌpɨ 
yjudíojäyɨty, nañ jaduꞌn miich 
ajcxy mɨdumbɨdɨjc etz miich ajcxy 
huɨdibɨ cɨꞌm nayꞌaneꞌmɨp, miich 
ajcxy yëydɨjctɨjc etz miich ajcxy 
töxyjäydɨjc; túꞌcɨy miich ajcxy 
myajpattaaygɨxy ma mHuindzɨn 
Jesucristo. 29

 Huenpɨnɨty miich 
ajcxy co mmɨjpɨdaaccɨxy Jesucristo, 
huinꞌit jëbɨ ajcxy mnaydijɨɨyb 
Abraham yꞌap yꞌoc, e huinꞌit 
jëbɨ mbáatcɨxɨpy tzɨnaydac 
jiiby tzajpjoty, je huɨdibɨ Dios 
yajꞌahuanɨɨy Abraham, Abraham 
yꞌung yꞌanäg etz Abraham yꞌap 
yꞌoc.

4  1-2
 Cha jadüg ijxpejt 

nyajnɨmäyɨch miich ajcxy 
huɨdibɨ capxtɨc̈xp Dios ytɨyꞌajt. Tüg 
comeeñyjäy ymang hueꞌ anajty 
mutznɨ piꞌcnɨ jeꞌ anajty jëdaanɨp 
yteedy ypɨdägy. E chi yteedy tüg 
jäy yajnïbɨcy huɨdibɨ jëbɨ cuendꞌaty 
je pɨdägy etz je piꞌcꞌanäg mabaad 
paady je tiempo mɨna ycɨd̈ɨgɨḧuɨɨgy 
je pɨdägy. Je comeeñyjäy yꞌung 
com co anajty caꞌnɨ yeegy, aneꞌmy 
anajty yꞌity, tɨm jaduꞌn nej aneꞌmy 
yꞌity je jäy huɨdibɨ mɨdumb. 3 Tɨm 
jaduꞌn nej je comeeñyjäy yꞌung 
anajty yꞌity aneꞌmy, nañ tɨm jaduꞌn 
ɨɨch yɨ judíojäy ajcxy aneꞌmy 
anajty nꞌíjtcɨxyɨch co anajty caꞌ 
tɨydudägy naydijɨɨ́ygɨxyɨch Dios 

yꞌung. 4-5
 Co oy Dios yajhuaadꞌajtnɨ, 

chi oy quejxnɨ yꞌung ya naaxhuiñ. 
Yɨꞌ yꞌung maꞌxungꞌajt judíojäy, 
jɨgɨx jëbɨ codɨnäy jäy ajcxy ma 
Dios ycötujctac. Nañ jaduꞌn yɨꞌ 
maꞌxungꞌajt judíojäy jɨgɨx jëbɨ 
yajpocyñïhuäch yɨ jäy ajcxy huɨdibɨ 
tɨ yajpocycähuɨgɨxy Dios ycötujcɨn 
huɨdibɨ Moisés ycojay. Dios tɨ quexy 
yꞌung jɨgɨx jëbɨ xycodɨnaayɨm mɨɨd 
ajt nbocy ycɨxpɨ, e jaduꞌn Dios 
jëbɨ xycöbɨjcɨ jaduꞌn nej jɨhuɨÿ 
xycɨꞌmꞌungꞌajtɨm.

6
 Jadachambɨ mɨɨd co naydijɨm 

Dios yꞌung, paady ycɨxp Dios tɨ 
xyꞌadɨgɨɨyɨm tɨ xyjottɨgɨɨyɨm yɨꞌ 
yjɨhuɨꞌñ ymɨcꞌajt, paady ycɨxp ajt 
mɨnaanɨm co Dios ajt nDeedyꞌajtɨm 
etz nmɨnaanɨm: “¡Padre Nuestro!” 
7

 Mɨɨd co miich ajcxy tɨ mmɨbɨjccɨxy 
Jesucristo, jadachambɨ caꞌ aneꞌmy 
mꞌocꞌíjtcɨxyñɨ ma Dios ycötujcɨn je 
jecyɨp, jaduꞌn nej je jäy ytumbɨdɨjc 
mɨɨdɨty aneꞌmy . Paady ycɨxp 
jëbɨ Dios xymóoygɨxɨpy jugyꞌajtɨn 
huɨdibɨ caꞌ ycɨxɨpy ytɨgoyɨpy, 
jaduꞌn nej Dios mɨɨdɨty jugyꞌajtɨn. 
Jadachambɨ miich ajcxy Dios 
xyꞌungꞌajt, etz jëbɨ mbáatcɨxɨpy 
pɨdägy ma Dios.

Pablo yjotmaybaady mɨɨd 
je mɨbɨjcpɨdɨjc ycɨxpɨ

8
 Jecyꞌajty caꞌ anajty 

mnejhuɨɨygɨxy Dios ytɨyꞌajt 
tɨydudägy, ooy anajty mꞌojadajtcɨxy 
oyñiti huɨdibɨ caꞌ ymɨcꞌajt 
mɨɨdɨty. E caꞌ anajty mꞌojadajtcɨxy 
je Dios tzajpjotyp huɨdibɨ 
mɨcꞌajt mɨɨdɨty. 9 Jadachambɨ tɨ 
mnejhuɨɨygɨxy Dios ytɨyꞌajt etz Dios 
tɨ xycöbɨjccɨxy. ¿Nej co jadügꞌoc 
mdzachnihuimbidaangɨxy yɨ 

judíojäy ycötujcɨn, caꞌp ti mɨcꞌajt 
mɨɨdɨty, huɨdibɨ tɨ mꞌijxmajtzcɨxy? 
E jadügꞌoc xyꞌaneꞌmygɨxy je 
judíojäy ycötujcɨn. 10

 Jadachambɨ 
mdzachcuydunaangɨxy judíojäy 
ycostumbre, jaduꞌn nej ajcxy 
myajmɨjꞌajtcɨxy xɨɨboꞌ xɨɨjɨmɨjt. 
11

 Huinmaaybɨch ooy mɨɨd 
miich ajcxy ycɨxpɨ co naadɨgɨ ̈
tɨ nyajꞌixpɨcyɨch miich ajcxy. 
Ninɨgoob ayoohuaꞌñ ɨɨch ndung ma 
miich ajcxy.

12
 Mɨgügtɨjc ajcxy, cham 

mayꞌajt nbɨjctzooyɨch ma miich 
ajcxy. Yajtügɨɨygɨx yɨ mhuinmaꞌñ 
jaduꞌn nej ɨɨch nhuinmaꞌñ. Ɨɨch tɨ 
nyajtügɨÿɨch nhuinmaꞌñ mɨɨd miich 
ajcxy mhuinmaꞌñ co tɨ nꞌixmachɨch 
yɨ judíojäy ycostumbre. Je taab 
anajty nꞌityɨch mɨɨd miich ajcxy, 
caꞌ miich anajty ajcxy ɨɨch nꞌayuc 
xyjɨjpcogapxɨɨyɨ. 13

 Miich ajcxy 
mnejhuɨɨyb co anajty nꞌityɨch 
ma miich ajcxy, pumäy ɨɨch 
anajty nyajpaady mɨɨd yuu paꞌm 
ycɨxpɨ, paady ycɨxp ɨɨch jɨm jecy 
nhuäcxɨjpyɨch, ngapxhuäcxyɨch 
Jesucristo ytɨyꞌajt je jayɨjpꞌaty. 
14

 Mɨɨd ɨɨch nbaꞌm ycɨxpɨ ooy 
nꞌadzijpy miich ajcxy ma mjɨɨn 
mdɨjc, e miich ajcxy caꞌ tɨ xyꞌixtijy 
e ni caꞌ miich ajcxy xymɨdzijpɨch. 
Jaduꞌn ɨɨch miich ajcxy xycöbɨjcy 
agujc jotcujc, tɨm jaduꞌn nej 
ixyipy tɨ mgöbɨjccɨxy Jesucristo 
cɨꞌm. 15

 Jadachambɨ ¿ti tɨ ytunyii 
tɨ yjadyii co caꞌ mmɨjotcujcꞌajtcɨxy 
ɨɨch nꞌayuc? Com nyejcɨch 
tɨyꞌajt co je taabɨ anajty ogaꞌn 
jɨm nꞌityɨch ma miich ajcxy co 
janch xypubedaambɨch miich 
ajcxy. Ixtɨ mgɨꞌm huiin anajty 
ajcxy mjayajpɨdzɨmaangɨxyp 

etz xymöhuaangɨxyɨch anajty 
co ɨɨch ngaaꞌaꞌɨxɨy. 16

 ¿Nej ɨɨch 
tɨ nꞌahuimbityɨch miich ajcxy 
mmɨdzɨp mɨɨd co tɨ nyajnɨmaaygɨxy 
huɨdibɨ janchɨp?

17
 Yɨ huindzɨndɨjc jɨm ma miich 

ajcxy huɨdibɨ xychachyajꞌixpɨjccɨxp 
huɨdibɨ caꞌ ytɨyꞌajtɨty, caꞌ ajcxy 
oyhuinmaꞌñ mɨɨdɨty. Hueꞌ ajcxy 
tzachtzocy co miich ajcxy 
mꞌixmájtzcɨxɨp ɨɨch nꞌayuc ndɨyꞌajt. 
Hueꞌ ajcxy tzachtzocy co miich 
ajcxy yɨꞌ mgömayɨpy. 18

 Ɨɨch 
njajotcujcɨch jaduꞌn co huingbɨ 
huindzɨn ajcxy jëbɨ xyajꞌixpɨjccɨxy. 
Nɨgoobɨ co ixyipy jëbɨ ajcxy 
mꞌoyꞌajtɨn mbaatcɨxy. Caꞌ oy 
copɨcyɨty co ɨɨch cɨꞌm miich ajcxy 
nmɨɨdꞌijttɨɨhuɨpy. 19

 Mɨgügtɨjc 
huɨdibɨ ooy ndzocy njɨhuɨÿɨch 
jaduꞌn nej jɨhuɨÿ ngɨꞌmꞌungꞌájtɨgɨxy, 
ooy tzaachypɨ ndzachjɨhuɨÿɨch 
mɨɨd miich ajcxy ycɨxpɨ jadügꞌoc. 
Jaduꞌn tzaachypɨ njɨhuɨÿɨch 
jaduꞌn nej ungdaj tzaachypɨ 
jɨhuɨÿ co yꞌung yajmaꞌxungꞌadaꞌñ. 
Njɨhuɨḧuaamybɨch tzaachypɨ ixtɨ 
coonɨ miich ajcxy anajty Cristo 
mhuinmaꞌñ xyajꞌoyɨɨyɨ. 20

 Ooy ɨɨch 
njanayꞌijxpadaꞌñyii ma miich ajcxy 
cham cham. Njamɨɨdcapxaangɨxy 
njamɨɨdmɨydägaangɨxy, chi ixyipy 
tɨyꞌajt njacyajnɨmaaygɨxy jac 
huädz. Ooy ɨɨch ndajy nmayɨch 
mɨɨd miich ajcxy ycɨxpɨ, nej 
nꞌocjacnɨmaaygɨxyɨpy.

Je Agar etz Sara yꞌijxpejt
21

 Miich ajcxy huɨdibɨ 
mdzachcuydunamyb Dios ycötujcɨn 
je jecyɨp. Nmɨmaaygɨxy ajcxy, ¿nej 
caꞌnɨ ajcxy mɨdoogɨxy huɨdibɨ 
Dios ycötujcɨn nigapxypɨ? 22

 Com 

Dios yꞌayuc huɨdibɨ jaybetyɨp 
jaduꞌn ymɨnaꞌñ co Abraham ymɨɨd 
anajty metz ymang. Tüg jeꞌanajty 
ytajꞌajtɨp huɨdibɨ ypödumbꞌajtpy. 
Je jadügpɨ ymang anajty ytajꞌajtɨp 
huɨdibɨ ytimytöxɨjcꞌajtpy. 23

 Je 
huɨdibɨ je pödumbɨ yꞌungꞌajtɨ, hueꞌ 
jeꞌ ypiꞌcꞌajty jaduꞌn nej piꞌctɨjc jadyii 
ymaꞌxungꞌajtcɨxy. Je huɨdibɨ Abraham 
ytöxyɨjc yꞌungꞌajtɨ Dios jeꞌ mɨɨd 
ymɨcꞌajt ypiꞌcꞌajty, Dios ycuyduun 
yꞌayuc huɨdibɨ yajhuinhuanɨɨy 
Abraham. 24

 Jada jɨhuimbit ayuc 
jaduꞌn yhuimbidzɨmyb: jada Abraham 
ytöxyjäy ajcxy metz ijxpejtꞌajtp 
jaduꞌn nej Dios tɨ ytuñ mɨɨd yɨꞌ yjäy. 
Je ypödumbɨ huɨdi anajty yxɨɨ Agar, 
yɨꞌ mɨɨd yquipxɨÿ yɨ Dios ycötujcɨn 
huɨdibɨ Dios ymoy Moisés ma je 
cop huɨdi yxɨɨ Sinaí. E tügꞌócɨy jäy 
ajcxy huɨdibɨ cuyduungɨxp Dios 
ycötujcɨn huɨdibɨ Moisés ycojay, 
aneꞌmy ajcxy jeꞌ yajꞌidyii, tɨm jaduꞌn 
nej tüg comeeñyjäy aneꞌmy yajꞌity yɨꞌ 
ytumbɨ ajcxy. 25

 Agar yɨꞌ nïgɨxꞌajtp 
je cop Sinaí jɨm Arabia ñaaxjot ma 
Dios moy Moisés je cötujcɨn. Agar 
je töxyjäy huɨdibɨ anajty pödumb, 
jeꞌ mɨɨd yquipxɨÿ yɨ judíojäy huɨdibɨ 
tzachcuyduungɨxp Moisés ycötujcɨn, 
etz nañ yquipxɨÿ mɨɨd Dios yꞌit ya 
naaxhuiñ jɨm Jerusalén. Yɨ judíojäy 
etz yꞌung yꞌanäg ajcxy huɨdibɨ tzach 
cuyduungɨxy Moisés ycötujcɨn je 
jecyɨp, aneꞌmy ajcxy yꞌity ma jada 
cötujcɨn, tɨm jaduꞌn nej jäy ajcxy 
huɨdibɨ tumb ma comeeñyjäy, e 
yꞌaneꞌmy ajcxy yꞌijtcɨxy. 26

 Je Sara 
huɨdibɨ Abraham ytöxyɨjcꞌajtpy, 
yɨꞌ mɨɨd yquipxɨÿ ɨɨch ajt huɨdibɨ 
cuydumb je Cristo ytɨyꞌajt, e je 
Cristo yɨꞌ yajpatp tzajpjoty. 27

 Com 
jaybetyɨty ymiñ ma Dios ñecy co 

mayjäy paadaꞌñ oybɨ ma Dios, com 
Dios jaduꞌn ymɨnaꞌñ:

Jotcugɨꞌ jadügꞌoc miich Sara 
huɨdibɨ caꞌ yꞌungbaady. Xïc 
yäx miich mɨɨd jotcujcꞌajtɨn, 
miich huɨdibɨ caꞌ ungmoy. 
Nïgɨ ymayɨḧuaꞌñ miich mꞌap 
mꞌoc caꞌydɨ Hagar yꞌap yꞌoc.

28
 Ɨɨch ajt huɨdibɨ nmɨjpɨdaacɨm 

Jesucristo tügɨɨyɨm mɨɨd Abraham 
ymang Isaac. Com jaduꞌn nej 
Dios cuyduuñ yꞌayuc huɨdibɨ 
yajhuinhuanɨɨy Abraham co Isaac 
ymaꞌxungꞌajty, nañ tɨm jaduꞌn Dios 
cuyduuñ yɨꞌ yꞌayuc mɨɨd ɨɨch ajt co je 
Cristo yꞌoy ya naaxhuiñ. 29

 Tɨm jaduꞌn 
nej Abraham ymang Ismael jecyꞌajty 
mɨdzipꞌajty Abraham ymang huɨdibɨ 
Dios yajhuinhuanɨɨyɨ Abraham; 
nañ tɨm jaduꞌn yɨ jäy ajcxy huɨdibɨ 
tzachcuydungɨxp Dios ycötujcɨn je 
jecyɨp, ooy ajcxy tzach mɨdzipꞌadyii 
yɨ jäy ajcxy huɨdibɨ mɨbɨjcp Jesucristo. 
30

 Oc-huinmay miich ajcxy nej 
jaybetyɨty ymiñ ma Dios ñecy co 
jaduꞌn Dios nɨmay Abraham:

Yajpɨdzɨm ma mdɨjc je mbödumbɨ 
mɨɨd ymang. Com caꞌ jaduꞌn 
ytɨyꞌajtɨty co je pödumbɨ ymang 
paadɨpy miich mbɨdägy. Yɨꞌ jeꞌ 
padamb je mbɨdägy huɨdibɨ 
miich mdöxyɨjc ymangꞌajtpy.

31
 Mɨgügtɨjc ajcxy, caꞌ ɨɨch ajt 

nꞌocjaduꞌnɨñ nej je pödumbɨ yꞌung 
yꞌanäg ajcxy huɨdi aneꞌmy ijtp. 
Jaduꞌn ɨɨch ajt nipaady nej Abraham 
ytöxyɨjc yꞌung yꞌanäg huɨdibɨ caꞌ 
yꞌaneꞌmy yꞌity.

Cristo tɨ xyajnïhuaatzɨm ma je 
cötujcɨn huɨdibɨ Moisés yejc

5  Je Cristo tɨ xyajpɨdzɨmɨm 
ma Dios ycötujcɨn je jecyɨp 

ma anajty nꞌijtɨm yꞌaneꞌmy, jɨgɨx 
jëbɨ tzojcɨngɨx́ nguyduunɨm yɨꞌ 
ytɨyꞌajt. Mɨbɨjccɨxy tɨydudägy 
Cristo ytɨyꞌajt, caꞌ mꞌixmajtzcɨxy. 
Caꞌ mniꞌahuimbíjtcɨxɨpy jadügꞌoc 
Dios ycötujcɨn je jecyɨp ma anajty 
mꞌijtcɨxy tɨm jaduꞌn nej comeeñyjäy 
ytumbɨ ajcxy yꞌijtcɨxy aneꞌmy.

2-3
 Amɨdooꞌijtcɨx ɨɨch nꞌayuc. 

Jadachambɨ ɨɨch Pablo mɨnaambɨch 
pen miich ajcxy mgöbɨgamyb jada 
ayuc co copɨcy myajtɨyꞌajtɨḧuɨpy, 
huinꞌit ñaadɨgɨꞌ̈adaꞌñ co mmɨbɨjccɨxy 
Jesucristo ytɨyꞌajt. Caꞌ Jesucristo 
mayꞌajt tunaꞌñ mɨɨd miich ajcxy 
pen jaduꞌn mꞌɨdɨd̈zaꞌñ. Jadügꞌoc 
nmɨnaꞌñɨch co pɨnjaty jaduꞌn 
ycuydunamyb tüg Dios ycötujcɨn, 
copɨcy ycuydundähuɨpy tügꞌócɨy. 
4

 Pen mjɨjpꞌijxyp ajcxy co Dios 
xyajpocyñïhuätzaangɨxy mɨɨd co 
mguyduungɨxy tüg Dios ycötujcɨn, 
jaduꞌn nipaady nej jɨhuɨÿ tɨ 
mꞌixmájtzcɨxnɨ Cristo yꞌayuc ytɨyꞌajt. 
Pen caꞌ mmɨjpɨdaaccɨxy je mayꞌajt 
oyꞌajt huɨdibɨ Cristo tɨ tuñ ninɨgoob 
mɨɨd miich ajcxy ycɨxpɨ, huinꞌit 
caꞌ Dios xyajpocyñïhuáatzcɨxɨpy. 
5

 Njɨjpꞌijxɨm co Dios 
xyajpocyñïhuädzaanɨm jɨgɨx jëbɨ 
naydijɨm tudägy ma Dios yhuinduu 
mɨɨd co nmɨbɨjcɨm Cristo etz mɨɨd 
co je Espíritu Santo xypubejtɨm. 
6

 Co nmɨbɨjcɨm ajt Jesucristo, 
Jesucristo caꞌ cuendɨtuñ pen tɨ 
nyajtɨyꞌajttɨɨyɨm o pen caꞌ. Jëyɨ yɨꞌ 
tzocy co naychojcɨm nayjɨhuɨɨyɨm 
nidüg nidüg, e jada jeꞌ je ijxpejt co 
nmɨbɨjcɨm yɨꞌ ytɨyꞌajt.

7
 Jayɨjpꞌaty oy yajxon anajty 

mꞌoccuydungɨxp Jesucristo ytɨyꞌajt. 
¿Pɨn tɨ xyꞌagapxɨɨygɨxy co caꞌ 
mgapxymɨdohuaangɨxy tɨyꞌajt? 8 Yɨ 

jäy ajcxy huɨdibɨ tɨ xyꞌagapxɨɨygɨxy 
caꞌ ajcxy tɨyꞌajt patcɨxy ma je Dios 
huɨdibɨ tɨ xyhuinꞌijxɨm jɨgɨx jëbɨ 
nmɨbɨjcɨm Cristo. 9 Miich ajcxy 
mnejhuɨɨyb co jäy pɨdaaccɨxy 
levadura ma harina jɨch je levadura 
yajtɨgɨyɨydaayb je jɨch. Nañ tɨm 
jaduꞌn jada anɨɨ huɨdibɨ jäy ajcxy 
tɨ pɨdaaccɨxy ma miich ajcxy 
yajtɨgɨydähuamyb miich ajcxy 
mjot mhuinmaꞌñ. 10

 Com ɨɨch 
nmɨbɨjcpɨch co ajt je nHuindzɨn 
Jesucristo oyhuinmaꞌñ xymöhuɨpy 
ajcxy, paady ycɨxp njɨjpꞌijxypɨch 
co miich ajcxy mmɨbɨgaamyb 
ɨɨch ngapxy ɨɨch nꞌayuc. Dios 
chaachytunɨpy je jäy ajcxy huɨdibɨ 
tɨ xyajhuinmaꞌñydɨgooygɨxy. Oy 
ooy yjamɨj yjajanchɨty ajcxy, 
caꞌ ytimyñéjɨty, Dios yɨꞌ ajcxy 
tzaachytunɨɨb.

11
 Mɨgügtɨjc ajcxy, co 

ixyipy yjanchɨty co ɨɨch 
ngapxhuäcxyɨch co copɨcy 
nidügꞌócɨy jäy yajtɨyꞌajttɨḧuɨpy, 
¿nej co jeꞌnɨ chambaad 
judíojäy xychachꞌixhuɨdityɨch 
xychachpahuɨdityɨch? Pen 
caꞌ ixyipy xyꞌixhuɨdityɨch 
xypahuɨdityɨch jaduꞌn nipaady 
nej jɨhuɨÿ nyajꞌixpɨcyɨch co je 
Cristo caꞌ yꞌoꞌcy mɨɨd ɨɨch ajt 
nbocy ycɨxpɨ. 12

 Yɨꞌ huɨdi ajcxy 
xyajhuinmaꞌñydɨgooygɨxyp, ooy 
ixyipy yꞌoyɨty co ixyipy ajcxy 
xypuhuäctuutnɨ tüccɨÿɨ.

13
 Dios miich ajcxy tɨ 

xymɨjhuoogɨxy ma yɨꞌ ytɨyꞌajt 
jemybɨ jɨgɨx jëbɨ mꞌixmájtzcɨxnɨ 
je Dios ycötujcɨn je jécyɨp, etz 
tzojcɨngɨx́ mɨjpɨdägɨpy Cristo 
ytɨyꞌajt. Dios tɨ ajcxy mdüꞌaa 
xyꞌahuaatzɨ, per caꞌ huaad 

mduungɨxy je jɨbɨcpɨ huɨdibɨ mjot 
mhuinmaꞌñ chachñijotꞌajtcɨxpy. 
Hueꞌ aꞌoy naymɨꞌoyjäyꞌájtɨgɨx 
nidüg nidüg, naybubéjtɨgɨx miñ 
xyipy. 14

 Dios yꞌayuc ymɨnaꞌñ: 
“Mɨꞌoyjäyꞌadɨpy mmɨjɨɨn mmɨdɨjc, 
tɨm jaduꞌn nej miich ajcxy 
mdzocy co mmɨjɨɨn mmɨdɨjc 
xymɨꞌoyjäyꞌadɨpy.” Co jaduꞌn 
ajcxy mnaymɨꞌoyjäyꞌadɨɨyb miñ 
yxipy, ytimyñipatyp jaduꞌn nej 
jɨhuɨÿ tɨ mguydundäy tügꞌócɨy 
je Dios ycötujcɨn. 15

 Pen miich 
ajcxy mnaymɨdundɨgooyɨp etz 
mnaymɨjotmaꞌtɨp miñ xyipy, caꞌ 
yjetyɨty co cɨꞌm anajty jaduꞌn mdza
chnayyajhuinmaꞌñydɨgóoyɨgɨxy miñ 
xyipy.

Je jugyꞌajt huɨdibɨ yɨ 
Espíritu Santo yejcpy

16
 Jada capxhuijɨn ɨɨch miich ajcxy 

nyajnijayɨɨyb. Cuychɨnaaygɨx je Dios 
ytɨyꞌajt jaduꞌn nej je Espíritu Santo 
xyhuinmaꞌñymooygɨxy ajcxy. Caꞌ 
mguyduungɨxy je jɨbɨc-huinmaꞌñ 
huɨdibɨ mdzachnijotꞌajtcɨxyp 
cɨꞌm. 17

 Je jɨbɨc-huinmaꞌñ 
huɨdibɨ mdzachnijotꞌajtcɨxyp, 
hueꞌymɨdzipꞌajtpy je oybɨ 
huinmaꞌñ huɨdibɨ je Espíritu Santo 
xymooygɨxp. Dios yꞌayuc obyɨ caꞌ 
ñaygodɨgɨÿii mɨɨd miich ajcxy mjɨbɨc-
huinmaꞌñ. Paady ycɨxp miich ajcxy 
ooy mjacuydunaangɨxy Dios yꞌayuc, 
e caꞌ ajcxy mmɨmadägaꞌñ ñɨcxy 
mguydundaaygɨxy. 18

 Pen tzojcɨngɨx́ 
mguyduungɨxy je Cristo ytɨyꞌajt 
huɨdibɨ Dios yjɨhuɨꞌñ xymooyb ajcxy, 
huinꞌit caꞌ copɨcy mguydúngɨxɨpy 
Dios ycötujcɨn je jecyɨp.

19
 Com nnejhuɨydaayɨm 

jaduꞌn nej jäy ajcxy yjot 

yhuinmaꞌñ tzachnijotꞌajtcɨxy 
jɨbɨcpɨ. Jaduꞌn nej yëydɨjctɨjc 
tzachmɨgapxtɨgoyaangɨxy 
töxyjäydɨjc; e nañ jaduꞌn nej 
töxyjäydɨjc ajcxy ooy yëydɨjctɨjc 
tzachmɨɨdꞌügangɨxy etz 
mɨɨdꞌedzaangɨxy etz ma yɨjiibɨ 
ji ajcxy yhuinmaꞌñydɨgooygɨxy. 
20

 E nañ nnejhuɨɨyɨm jaduꞌn 
nej jäy ajcxy tzachꞌojadajtcɨxy 
tzachhuingoxtɨnaaygɨxy je huɨdibɨ 
jäy ajcxy cɨꞌm tɨ yajcojy, etz 
nej jäy ajcxy tzachꞌojadajtcɨxy 
tzachyajtunaangɨxy caxpojcpɨdɨjc, 
nej jäy ajcxy ymɨgüg 
tzachmɨjotmaꞌtcɨxy; nej jäy ajcxy 
caꞌ tzip yjotꞌambɨjccɨxy mɨɨd 
yinjaty huenjaty ayuc; nej jäy ajcxy 
tzachmɨdzipꞌajtcɨxy ymɨgügtɨjc; 
nej jäy ajcxy tzachyajcaꞌoyꞌijxcɨxy 
ymɨgüg co tijaty mɨɨdɨty; nej jäy 
ajcxy chachnaybɨjc-huäcxáanɨgɨxy, 
huɨdibɨ abɨcy tzachmɨɨdꞌadamb 
yjäy. 21

 E nañ nnejhuɨɨyɨm jaduꞌn 
nej jäy ajcxy abɨjctɨgɨḧuaangɨxy 
tijaty ymɨgüg ymɨɨd; nej jäy ajcxy 
ymɨgüg yajꞌoꞌccɨxy; nej jäy ajcxy 
nijotꞌajtcɨxy ügɨɨ etz adzuuhuɨdidɨɨ 
agoodzhuɨdidɨɨ, etz yɨ jäy ajcxy 
huɨdibɨ tzachnijotꞌajtcɨxp yɨ 
jaduꞌmbɨ huinmaꞌñ. Ɨɨch miich ajcxy 
cham njacyajnɨmaaygɨxy jaduꞌn nej 
ɨɨch jayɨjpꞌaty tɨ nꞌocnigapxpɨch, 
co yɨ jäy ajcxy huɨdibɨ yɨ jaduꞌmbɨ 
jɨbɨc-huinmaꞌñ chachnijotꞌajtcɨxp 
jaduꞌn nej cham tɨ nijayɨɨygɨxy, caꞌ 
ajcxy tzɨnaydac paadaangɨxy ma 
Dios yꞌaneꞌmy.

22
 Hueꞌ ajt jadachambɨ 

nejhuɨydaayɨm je oybɨ huinmaꞌñ 
huɨdibɨ Espíritu Santo yejcyp. 
Co yɨ jäy ajcxy huɨdibɨ ymɨɨd 
Dios yjɨhuɨꞌñ ymɨcꞌajt ma yjot 

yhuinmaꞌñ, hueꞌ ytungɨxyp ajcxy 
yɨ oyjäyꞌajtɨn mɨɨd ymɨgügtɨjc; 
mɨɨd ajcxy xondaacɨn etz 
mɨɨd ajcxy jotcujcꞌajtɨn; etz 
ymɨmecxtujcɨxyp ymɨgügtɨjc; 
etz chojccɨxyp yjɨhuɨɨygɨxyp 
ymɨgügtɨjc; etz ytungɨxp oybɨ; 
etz tudägy yjäyꞌajtcɨxyp, 23

 nicy 
xeemy yjäyꞌajtcɨxy ma ymɨgügtɨjc; 
etz cɨꞌm yajxon ñayꞌanéꞌmɨgɨxy 
ma yɨ oybɨ. Caꞌ ji huingbɨ cötujcɨn 
huɨdibɨ jada oybɨ huinmaꞌñ 
jɨjpcogapxɨḧuɨpy. 24

 Tügꞌócɨy 
jäy ajcxy pɨnjaty Jesucristo 
Huindzɨnꞌajtp, mɨmadacpy ajcxy 
yɨ jɨbɨc-huinmaꞌñ huɨdibɨ cɨꞌm 
nijotꞌajtcɨxyp mɨɨd Cristo ymɨcꞌajt. 
25

 Mɨɨd co nmɨɨdꞌajtɨm je Espíritu 
Santo ymɨcꞌajt ma ajt ndzɨnaayɨn 
njugyꞌajtɨn, paady ycɨxp tzoc 
tzɨnaayɨm jaduꞌn nej xyꞌaneꞌmɨm 
xyhuinmaꞌñymooyɨm je Espíritu 
Santo.

26
 Caꞌ huaad amɨj agɨx 

ndzachnayjɨhuɨɨyɨm, etz nañ jaduꞌn 
caꞌ huaad nmɨgügtɨjc nyajjotmaꞌtɨm; 
etz caꞌ huaad ni ti nyajcaꞌoyꞌijxɨm.

Naybubéjtɨgɨxy miñ xyɨpy

6  Mɨgügtɨjc ajcxy, pen mbatpy tüg 
mɨgüg huɨdibɨ jɨbɨc-huinmaꞌñ 

tɨ ymɨmadägyii, miich ajcxy huɨdibɨ 
mɨmadacyp yɨ jɨbɨc-huinmaꞌñ mɨɨd 
Dios ymɨcꞌajt mbubéjtcɨxɨpy jada 
mɨgüg, e co mbubéjtcɨxɨpy jada 
mɨgüg, nïgɨ jotmɨc mmɨgapx mɨɨd 
oy gapxy oy ayuc. Naygüendꞌadɨɨ 
ajcxy cɨꞌm, caꞌydɨ jɨbɨc-huinmaꞌñ 
xymɨmadaaccɨxy. 2 Naybubéjtɨgɨx 
nidüg nidüg pɨnjaty ayoꞌn jotmay 
mɨɨd. Co jaduꞌn mdúngɨxɨpy, hueꞌ 
anajty ajcxy mguydungɨxyp Cristo 
ycötujcɨn huɨdibɨ tɨ xymooyɨm ajt.

3
 Pen ji pɨn ñayjɨhuɨÿii amɨj agɨx 

etz chach naygömayaꞌñyii cɨꞌm co 
chach yꞌoyjäyɨty, caꞌ jeꞌ choobaady 
ma Dios yhuinduu. 4 Jëbɨ nidüg 
nidüg jäy ñayjɨhuɨꞌñybɨgyii nej 
chɨnäy yjugyꞌaty, pen oy o penɨ 
caꞌyꞌoyɨty. Penɨ ycuychɨnaayb 
yajxon Dios ytɨyꞌajt oybɨ, jotcujc 
ñayjɨhuɨḧuɨɨyb jeꞌ cɨꞌm e caꞌ huaad 
yajquipxɨÿ chɨnaayɨn mɨɨd huingbɨ. 
5

 Nidüg nidüg jäy cɨꞌm chɨnaayɨn 
jëbɨ yajnɨcxy nej Dios jäygɨdägy. Caꞌ 
huaad niꞌijxtüdy nej ymɨgüg jɨbɨc-
huinmaꞌñ mɨɨdɨty.

6
 Yɨ jäy ajcxy pɨnjaty tɨ ixpɨcy Dios 

yꞌayuc ytɨyꞌajt, copɨcy co möhuɨpy 
tijaty yajmayjajtpy je huindzɨn tɨɨbɨ 
yajꞌixpɨgyii.

7
 Ix ajcxy cɨꞌm mnayhuinꞌɨɨngɨx 

com Dios caꞌ yɨꞌ ni pɨn huaad 
nɨxïgy yajxïgy. Com pen miich 
ajcxy jɨbɨc-huinmaꞌñ mdumyb, Dios 
xychaachytunɨp ajcxy. Pɨnjaty oybɨ 
tuumb, nañ ypaadɨpy oybɨ, e pɨnjaty 
jɨbɨcpɨ tumb, nañ jɨbɨcpɨ ypaadɨpy. 
8

 Pɨnjaty jɨbɨc huinmaꞌñ tum jaduꞌn 
nej jɨbɨcpɨ tzachnijotꞌaty, co yꞌögɨpy 
yɨꞌ yꞌalma ñɨcxɨp ayoodactuuby. 
Pɨnjaty cuydumb Dios ytɨyꞌajt jaduꞌn 
nej je Espíritu Santo huinmaꞌñ 
ymöyii, co yꞌögɨpy yɨ yꞌalma 
huingbɨ jugyꞌajtɨn ypaadamyb 
huɨdibɨ nimɨna ycaacɨxy ycaatɨgooy 
huɨdibɨ je Espíritu Santo möhuɨɨb. 
9

 Penɨ nduunɨm jabom jabom oy 
huinmaꞌñ caꞌ huaad ndzijpɨm, jëbɨ 
nmecxtujcɨm ixtɨ coonɨ anajty 
nbaatɨm oybɨ ma Dios. E caꞌ huaad 
njotmetzcɨɨyɨm. 10

 Tzoc oyjäyꞌajtɨn 
tuunɨm ma nidügꞌócɨy jäy ajcxy, 
jaduꞌn nej Dios xyhuinmaꞌñymooyɨm. 
Nïgɨ tzoc pubejtɨm nmɨgügtɨjc 
huɨdibɨ mɨbɨjcp mɨjpɨdacp Cristo.

Aneꞌmɨn, capxhuijɨn etz capxpoocxɨn 
huɨdibɨ cɨjxnɨp je necy

11
 Ijxcɨx huindɨcxcɨx jada 

letra mɨjjatypɨ huɨdibɨ ɨɨch 
cɨꞌm njaayb, com ndzojcpyɨch 
co mnejhuɨɨ́ygɨxɨpy nej yam 
nijayɨɨygɨxy. 12

 Yɨ jäy ajcxy 
huɨdibɨ mɨbɨjcp co Cristo oꞌcy 
ma yɨ cruudz mɨɨd ajt nbocy 
ycɨxpɨ etz nañ jaduꞌn mɨjpɨdacp 
yɨ tɨyꞌajttɨḧuɨɨ, hueꞌ ajcxy tzach 
ñaygömayaanɨgɨxy ma yɨ judíojäy 
ajcxy, jɨgɨx caꞌ pɨn yꞌixhuɨdidɨɨyb 
ypahuɨdidɨɨyb. 13

 Yɨ huɨdi ajcxy 
tzach mɨjpɨdacp tɨyꞌajttɨḧuɨɨ, nañ 
ni caꞌ ajcxy cuydundäy tügꞌócɨy 
jada Dios ycötujcɨn je jecyɨp. 
Hueꞌ yɨꞌ ajcxy tzojccɨxy co miich 
ajcxy myajtɨyꞌajttɨḧuɨp jɨgɨx ajcxy 
jëbɨ ñaygömáayɨgɨxy mɨɨd co 
miich ajcxy tɨ myajtɨyꞌajttɨɨygɨxy. 
14

 Yɨ jäy ajcxy huɨdibɨ jɨm 
yajꞌixpɨjcp anɨɨ, cɨꞌm ajcxy chach 
ñaygömayáanɨgɨxy. Per ɨɨch 
caꞌ jaduꞌn naygömayaꞌñyiijɨch 
mɨɨd huɨdibɨ ndumybɨch huɨdibɨ 
nyajꞌixpɨjcpyɨch. Hueꞌ janchtɨy 
ngapxpadaamybɨch ɨɨch ajt 
nHuindzɨn Jesucristo ytɨyꞌajt, 
jaduꞌn nej yajcruudzpejtɨ mɨɨd ajt 
nbocy ycɨxpɨ. Co tɨ nmɨbɨcyɨch 
Cristo Jesús, huinꞌit tɨ nꞌixmachɨch 
je naaxhuiñyjäy yjɨbɨc-huinmaꞌñ. E 
paady cham ni ngaꞌocnijotꞌajtnɨch 
yɨ jɨbɨc-huinmaꞌñ. 15

 Co 
nmɨbɨjcɨm Jesucristo, oy ixyipy 
tɨ nyajtɨyꞌajttɨɨyɨm o oy ixyipy 
caꞌ tɨ nyajtɨyꞌajttɨɨyɨm, caꞌ ma 
choobaady. Huɨdibɨ tzoubatp yɨꞌ 
jeꞌ co nmɨbɨjcɨm Jesucristo, etz co 
nmɨɨdꞌajtɨm jemybɨ jot huinmaꞌñ. 
16

 Huen Dios xyajjotcugɨḧuɨpy etz 

xypaꞌayoohuɨpy, etz nañ jaduꞌn 
yajjotcugɨḧuɨpy etz paꞌayoohuɨpy 
nidügꞌócɨy jäy huɨdijaty cuydumb 
Cristo ytɨyꞌajt, tügꞌócɨy Dios yjäy 
janchypɨ tɨydudägypɨ.

17
 Jaduꞌn nej jadachambɨ, etz 

jaduꞌn nej xɨɨ tiempo jacmiimb 
jaccɨdaacp, caꞌ ɨɨch pɨn huaad 
xyjacꞌamayɨÿɨch, com nmɨɨdɨch 

je tɨyꞌajt ma nninïcxɨch jaduꞌn 
nej jäy ajcxy tɨ xyhueenduuñɨch 
tɨ xychaachytuuñɨch mɨɨd co tɨ 
nduuñɨch mɨɨd Jesucristo ycɨxpɨ.

18
 Mɨgügtɨjc ajcxy, huen ɨɨch 

ajt nHuindzɨn Jesucristo tunɨpy 
nïgɨ mayꞌajt oyꞌajt ma miich 
ajcxy. Jaduꞌn jada ngapxycɨx́yɨch. 
Amén. 

1  Ɨɨch Pablo, Dios jaduꞌn tzojcp 
co Jesucristo tɨ xyajnïbɨcyɨch 

co nꞌapóstolꞌadɨpyɨch. Jada necy 
cham nguejxypɨch jɨm Efeso ma yɨ 
jäy ajcxy huɨdibɨ Dios yjäyꞌajtɨp, yɨꞌ 
ajcxy huɨdibɨ mɨbɨjcp tudägy Cristo 
Jesús etz huɨdibɨ ajcxy yajpatp 
ma yɨꞌ. 2 Huen ajt nDios Teedy etz 
ajt nHuindzɨn Jesucristo mayꞌajt 
oyꞌajt tunɨpy mɨɨd miich ajcxy etz 
xyajjotcugɨḧuɨp ajcxy.

Nej je Espíritu Santo 
conucxy Cristo yjäy

3
 Tzoc ɨɨbaatɨm capxpaatɨm Dios 

ɨɨch ajt nHuindzɨn Jesucristo 
yTeedy. Mɨɨd co nyajpaatɨm ma 
Cristo, paady Dios tɨ xyconuucxɨm 
mɨɨd tügꞌócɨy huidɨjaty tzomb 
tzajpjoty. 4 Dios ajt xyhuinꞌijxɨm 
jecyꞌajty, caꞌnɨ anajty cojy macxy 
je naaxhuiñybɨ. Jeꞌ xyhuinꞌijxɨm 
jɨgɨx jëbɨ nyajpaatɨm ma Cristo, 
etz jɨgɨx jëbɨ nyajpaatɨm ma Dios 
yhuinduu huädz oy njot nhuinmaꞌñ, 
caꞌ ti bocy nmɨɨdꞌajtɨm. 5 Mɨɨd co 
Dios ooy xychojcɨm xyjɨhuɨɨyɨm, 
paady ycɨxp yɨꞌ capxcödujcy 
jecyꞌajty, caꞌnɨ anajty naaxhuiñybɨ 

yajcojy yajꞌoyɨÿ, co xycöbɨgaanɨm 
nejjɨhuɨÿ ycɨꞌm yꞌung. Co Dios 
jaduꞌn quejxy je Cristo ya 
naaxhuingɨx́y, chi yɨꞌ yajꞌoyɨɨy nej 
jëbɨ xycöbɨjcɨm nej ycɨꞌm yꞌung, e 
jaduꞌn xymɨɨdꞌadaanɨm tzajpjoty. 
Dios jaduꞌn ytuñ jaduꞌn nej yɨꞌ 
anajty tzocyɨn. 6 Tzoc ɨɨbaatɨm 
capxpaatɨm Dios ooy mɨɨd co 
mɨjmayꞌajt mɨjꞌoyꞌajt tuuñ mɨɨd 
ɨɨch ajt ycɨxpɨ, co quejxy yꞌung 
ya naaxhuiñ mɨɨd ɨɨch ajt nbocy 
ycɨxpɨ, jɨgɨx jëbɨ nyajpaatɨm ma yɨꞌ 
yꞌung, jeꞌ yꞌung huɨdibɨ ooy tzocy 
jɨhuɨÿ. 7 Mɨɨd co Dios ooy xychojcɨm 
xyjɨhuɨɨyɨm paady ycɨxpɨ yɨꞌ yꞌung 
ñɨꞌpy teemy yojcy co yꞌoꞌcy mɨɨd 
ajt nbocy ycɨxpɨ, tɨ ajt nꞌalma 
xyajnïdzoocɨm etz nbocy ajt tɨ 
xyhuinmeecxɨm. Co jaduꞌn ytuuñ, 
chi Dios mɨjmayꞌajt mɨjꞌoyꞌajt tuuñ 
mɨɨd ɨɨch ajt ycɨxpɨ. 8 Co Dios jaduꞌn 
mɨjmayꞌajt mɨjꞌoyꞌajt tuñ mɨɨd ɨɨch 
ajt ycɨxpɨ, tɨ xyajhuinjɨhuɨɨyɨm 
tɨ xyajnejhuɨɨyɨm yɨ ytɨyꞌajt yɨ 
yhuinmaꞌñ. 9 Dios yjäygɨdacpy 
jaduꞌn co tɨ xyajnejhuɨɨyɨm nej 
anajty mɨɨdɨty capxcöducy huɨdibɨ 
caꞌ pɨn jecyꞌajty huinjɨhuɨy. Nañ 

jaduꞌn Dios tɨ xyajnejhuɨɨyɨm nej 
tɨ yhuinmaꞌñypɨdacy jecyꞌajty 
nej ytunaꞌñ anajty mɨɨd Cristo. 
10

 Je huɨdibɨ Dios jecyꞌajty tɨ 
yajnihuinmayɨɨy co tunaꞌñ anajty, 
ytunamyb yɨꞌ mɨna anajty je 
tiempo tɨ yhuaadꞌajtnɨ. Dios 
tɨ yajnihuinmayɨÿ anajty co 
pɨdägaꞌñ tügꞌócɨy huɨdi yajpatp 
tzajpjoty etz tügꞌócɨy huɨdibɨ 
yajpatp ya naaxhuiñ ma tüg 
aneꞌmɨn, e je Cristo jeꞌ aneꞌmamb 
nigohuajcꞌadamb tügꞌócɨy.

11
 Tügꞌócɨy tijaty tunɨ yjajtɨ jiiby 

tzajpjoty etz ya naaxhuiñ Dios 
jayɨjp capxcödujc. Ɨɨch ajt huɨdibɨ 
nyajpaatɨm ma Cristo, Dios tɨ 
xyhuinꞌijxɨm jecyꞌajty co ogaꞌn 
je naaxhuiñybɨ chondacy jɨgɨx 
jëbɨ nbaatɨm tügꞌócɨy huɨdibɨ 
Dios xymöhuaanɨm. E tügꞌócɨy 
jada nɨcxy yjaty tɨm jaduꞌn nej 
Dios jayɨjp capxcödujcy, e Dios 
ytumyb jaduꞌn nej yɨꞌ tzocy etz nej 
jäygɨdägy. 12

 Jaduꞌn Dios cuydumyb 
mɨɨd ɨɨch ajt ycɨxpɨ, huɨdibɨ jayɨjp 
tɨ nmɨbɨjcɨm tɨ nmɨjpɨdaacɨm 
Cristo, jɨgɨx jëbɨ nguydunɨm ma ajt 
ndzɨnaayɨn Dios ytɨyꞌajt, e jaduꞌn 
mayjäy capxpaadɨp etz ojadadɨp 
Dios mɨɨd yɨꞌ ymɨjꞌajtɨn etz yɨꞌ 
yꞌoyꞌajtɨn ycɨxpɨ. 13

 Nañ jaduꞌn miich 
ajcxy co mmɨdooy je ayuc tɨyꞌajt 
nej jëbɨ mꞌalma ñïdzögɨpy ajcxy, e 
tɨ mmɨbɨjccɨxy Cristo, huinꞌit ajcxy 
myajpaatcɨxy ma yɨꞌ, e je Dios 
yjɨhuɨꞌñ ymɨcꞌajt huɨdibɨ miich 
ajcxy mɨɨd ma mjot mhuinmaꞌñ, 
jeꞌ nidɨyꞌajtꞌajtp co myajpaatcɨxy 
ma Dios. Jada jeꞌ je Espíritu Santo 
huɨdibɨ Dios yꞌahuanɨɨy jecyꞌajty co 
xymöhuaanɨm. 14

 Jada Dios yjɨhuɨꞌñ 
ymɨcꞌajt jada jeꞌ nidɨyꞌajtꞌajtp 

co nbadaanɨm it lugar ma Dios 
yꞌit. Dios xymöhuaanɨm it lugar 
ma yɨꞌ yꞌit co anajty xɨɨ tiempo 
yhuaadꞌajtnɨ huinꞌit Dios nihuaꞌnaꞌñ 
yajnïdzögaꞌñ pɨnjaty yjäyꞌajtɨp ajcxy. 
Jaduꞌn Dios tunaꞌñ, jɨgɨx jëbɨ ɨɨch ajt 
nꞌɨɨbaatɨm ngapxpaatɨm Dios mɨɨd 
yꞌoyꞌajtɨn ycɨxpɨ.

Pablo mɨbɨjctzoy Dios co huen 
ajcxy yajmoy huijyꞌajt cujcꞌajt

15-16
 Com tɨ nnejhuɨÿɨch jaduꞌn 

nej tɨydudägy miich ajcxy tɨ 
mmɨbɨjccɨxy ɨɨch ajt nHuindzɨn 
Jesús, e nañ jaduꞌn tɨ nnejhuɨÿɨch 
jaduꞌn nej mdzojccɨxy mjɨhuɨɨygɨxy 
tügꞌócɨy huɨdibɨ mɨbɨjccɨxp 
Jesucristo. Paady ycɨxp jabom 
jabom co Dios nmɨbɨjctzooyɨch, 
nyajnajxpɨch jäygɨdaacɨn ma 
Dios mɨɨd miich ajcxy ycɨxpɨ. 
17

 Mɨbɨjctzooybɨch Dios, nHuindzɨn 
Jesucristo yTeedy, je mɨjpɨ Dios 
Teedy, co yɨꞌ xymöhuɨp ajcxy 
je huinmaꞌñ je ixpɨjcɨn huɨdibɨ 
je Espíritu Santo yejcpy, etz 
nañ jaduꞌn xyajnejhuɨḧuɨpy 
xyajhuinjɨhuɨḧuɨpy ajcxy jacꞌoy yɨꞌ 
yꞌayuc, e tügꞌócɨy nej yɨꞌ tɨ ytuuñ. 
18

 Dios nmɨbɨjctzooybɨch mɨɨd 
miich ajcxy ycɨxpɨ, co xyajꞌanɨɨyɨp 
ajcxy mjot mhuinmaꞌñ mɨɨd yɨꞌ 
ytɨyꞌajt,jɨgɨx jëbɨ mnejhuɨɨ́ygɨxɨpy 
tijaty huɨdibɨ ajcxy mꞌahuijxyp 
ma Dios, nidügꞌócɨy miich ajcxy 
huɨdibɨ Dios tɨ huinꞌixy. Nañ 
jaduꞌn jɨgɨx jëbɨ mnejhuɨɨygɨxy nej 
ymɨjɨty yjanchɨty je pɨdägy huɨdibɨ 
Dios yegamyb mɨɨd tügꞌócɨy ajcxy 
huɨdibɨ Dios yjäyꞌajtɨp. 19-20

 Dios 
nmɨbɨjctzooybɨch jɨgɨx jëbɨ ajcxy 
mnejhuɨḧuɨpy jaduꞌn nej Dios 
ymɨcꞌajt mɨɨdɨty. Jeꞌ ymɨcꞌajt caꞌ 

EFESIOS 1

El Nuevo Testamento en el mixe de Coatlán © La Liga Bíblica 1976, 2009



424

ycɨxɨpy ytɨgoyɨpy, e ni pɨn ca 
quipxɨpy. Etz yɨꞌ ymɨcꞌajt tumb 
ma ɨɨch ajt njot nhuinmaꞌñ nidüg 
nidüg co ajt nmɨbɨjcɨm. Dios tɨ 
xyajnejhuɨɨyɨm yɨꞌ ymɨcꞌajt huɨdibɨ 
ymɨɨd mayꞌamy co yajjugypɨjcy 
jadügꞌoc Cristo co yꞌoꞌcy, etz 
nañ jaduꞌn tɨ pɨdägy Jesucristo 
mɨjꞌaneꞌmbɨ jiiby tzajpjoty. Yɨꞌ 
ɨñaayb aꞌoyꞌamy ma Dios ymɨjc, etz 
aneꞌmdäy tügꞌócɨy naaxhuiñ etz 
tzajp quipxyɨ mɨɨd Dios. 21

 Cristo jac 
mɨjꞌaneꞌmɨn ymɨɨd, jac mɨcꞌajt mɨɨd, 
caꞌydɨ jacpɨnjaty huɨdibɨ jayajpatp 
tzajpjoty, etz huɨdibɨ jayajpatp ya 
naaxhuiñ, huɨdibɨ cham tzɨnaayb 
etz huɨdibɨ jacjiinɨ tzɨnähuaamnɨ. 
Jesucristo cömay yꞌity nïgɨ, caꞌydɨ 
jac pɨn huɨdibɨ cham tzɨnaayb, 
etz huɨdibɨ jacjiinɨ tzɨnähuaamnɨ. 
22

 Dios tɨ pɨdägy tügꞌócɨy aneꞌmɨn 
ma Cristo jëbɨ aneꞌmdäy. Jaduꞌn 
nipaady nej jɨhuɨÿ Cristo 
nïhuäcpejttäy tügꞌócɨy aneꞌmɨn. E 
nañ jaduꞌn Dios tɨ pɨdägy Cristo 
jɨgɨx jëbɨ nigohuajcꞌadɨpy tügꞌócɨy 
mɨbɨjcpɨdɨjc. 23

 Je mɨbɨjcpɨdɨjc 
jaduꞌn nipaady nej Cristo ñinïcx, 
paady ycɨxpɨ yɨꞌ ajcxy yajcɨxy 
yajcaꞌpxy je Cristo yꞌoyꞌajtɨn 
ymɨjꞌajtɨn. E je Cristo yajcɨjxtaayb 
yajcaꞌpxtaayb tügꞌócɨy tijaty ji ajtp.

Dios chojcpy yjɨhuɨɨyb jäy ajcxy, 
paady ñïdzooccɨxy yꞌalma

2  Caꞌnɨ miich anajty ajcxy 
mmɨbɨjccɨxy Cristo, ooy anajty 

mdundɨgooygɨxy mɨɨd Dios ytɨyꞌajt, 
ooy anajty ajcxy mbocymɨɨdɨty, 
e jaduꞌn nipaady nej jɨhuɨÿ tɨ 
mꞌoꞌccɨxy mɨɨd mbocy ajcxy 
ycɨxpɨ etz Dios xyajjugypɨjccɨxy 
huinjemy mɨɨd jemybɨ jugyꞌajtɨn. 

2
 Co caꞌnɨ anajty miich ajcxy 

mgöbɨjccɨxy mmɨjpɨdaaccɨxy 
Cristo, ooy anajty mguydungɨxy 
naaxhuiñyjäy ajcxy ytɨyꞌajt, etz 
nañ mgapxymɨdoogɨxy anajty ajcxy 
je caꞌoybɨ huɨdibɨ aneꞌmb je poj 
naaxhuiñ, je caꞌoybɨ huɨdibɨ tumb 
ma yɨ jäy ajcxy yjot yhuinmaꞌñ 
huɨdibɨ caꞌ capxymɨdoogɨxy Dios. 
3

 Ma je tiempo tɨɨbɨ ñaxy, nañ 
jaduꞌn anajty ndzɨnaayɨm jaduꞌn 
nej yɨ jacjadyii naaxhuiñyjäy ajcxy 
huɨdibɨ capxymɨdoob yɨ caꞌoybɨ. 
Ngapxymɨdoohuɨm anajty nninïcx 
chojcɨn. Ndundɨgooyɨm anajty 
mɨɨd ngɨꞌmjot ngɨꞌmhuinmaꞌñ. 
Nguipxyɨɨyɨm anajty mɨɨd yɨ 
jacjadyii naaxhuiñyjäy ajcxy 
huɨdibɨ Dios tzaachytunaanɨp 
mɨɨd ypocy ycɨxpɨ, etz nañ 
jaduꞌn nmɨhuaadꞌajtɨm co Dios 
xychaachytuunɨm mɨɨd ajt nbocy 
ycɨxpɨ. 4-5

 Oy ixyipy ɨɨch ajt 
mɨhuaadɨty tzaachypɨ mɨɨd ajt 
nbocy ycɨxpɨ, per Dios mɨj ooy 
tɨ xypaꞌayoohuɨm, e mɨj ooy tɨ 
xychojcɨm tɨ xyjɨhuɨɨyɨm, paady 
ycɨxp tuuñ may ꞌajt mɨɨd ɨɨch ajt 
ycɨxpɨ co yajjugypɨjcy je Cristo. 
E jaduꞌn quipxyɨ mɨɨd Jesucristo 
ɨɨch ajt nbaatɨm jemybɨ jugyꞌajtɨn 
huɨdibɨ caꞌ ycɨxɨpy ytɨgoyɨpy ni 
mɨna. Jaduꞌn Dios mayꞌajt tuuñ 
mɨɨd ɨɨch ajt ycɨxpɨ co anajty 
nbadaanɨm oꞌcɨn mɨɨd ajt nbocy 
ycɨxpɨ. Mɨɨd co Dios mayꞌajt oyꞌajt 
tuuñ mɨɨd miich ajcxy ycɨxpɨ, paady 
miich ajcxy tɨ mbatcɨxy jemybɨ 
jugyꞌajtɨn huɨdibɨ caꞌ ycɨxɨpy 
ytɨgoyɨpy ni mɨna. 6 Com jaduꞌn 
nipaady nej Dios xyajjugypɨjcɨm 
quipxy mɨɨd Jesucristo, paady 
ycɨxp Dios xymöhuaanɨm it 

lugar jiiby tzajpjoty quipxy mɨɨd 
Jesucristo. 7 Jaduꞌn nej xɨɨ tiempo 
mimb cɨdacp Dios jaduꞌn oy tuñ 
jɨgɨx jëbɨ tɨyꞌajt nmɨɨdꞌajtɨm jaduꞌn 
nej Dios xychojcɨm xyjɨhuɨɨyɨm 
etz xypaꞌayoohuɨm mɨjcajee, etz 
mɨjmayꞌajt mɨjꞌoyꞌajt tuun mɨɨd 
ɨɨch ajt ycɨxpɨ co nyajpaatɨm ma 
Cristo. 8 Mɨɨd co Dios miich ajcxy 
tɨ xychojccɨxy tɨ xyjɨhuɨɨygɨxy, 
paady ycɨxp yɨ mꞌalma ajcxy tɨ 
patcɨxy nïdzoocɨn co tɨ mmɨbɨjccɨxy 
Jesucristo. Caꞌ nmɨnaanɨm co 
tijaty tɨ mdungɨxy, paady ycɨxp yɨ 
mꞌalma ajcxy tɨ patcɨxy nïdzoocɨn. 
Hueꞌ janchtɨy Dios tɨ xymooygɨxy 
ninɨgoob ajcxy mꞌalma ñïdzoocɨn. 
9

 Caꞌ nmɨnaanɨm huinꞌit jäy ajcxy 
yꞌalma nïdzoocɨn paadɨp co oybɨ 
tungɨxy. Hueꞌjanchtɨy Dios jaduꞌn 
cɨꞌm tɨ yajꞌoyɨÿ ninɨgoob nej jäy 
ajcxy jëbɨ patcɨxy yꞌalma ñïdzoocɨn, 
jɨgɨx caꞌ pɨn jëbɨ huaad amɨj agɨx 
ñayjɨhuɨÿii. 10

 Com Dios cɨꞌm tɨ 
oyduñ ɨɨch ajt njemybɨ tzɨnaayɨn 
jugyꞌajtɨn mɨɨd je mayꞌajt huɨdibɨ 
Cristo ytuun co yꞌoꞌcy mɨɨd ajt 
nbocy ycɨxpɨ. Jaduꞌn Dios tuuñ mɨɨd 
ɨɨch ajt ycɨxpɨ, jɨgɨx jëbɨ nduunɨm 
oyjäyꞌajtɨn ma ajt ndzɨnaayɨn. Dios, 
jecyꞌajty caꞌnɨ naaxhuiñybɨ anajty 
chondacy, cojy macxy je tɨyꞌajt 
jaduꞌn nej yɨꞌ tzocy co nduunɨm 
oyjäyꞌajtɨn.

Jotcujc cham nꞌijtɨm mɨɨd Dios, 
com Cristo xyajpocyhuaatzɨm

11
 Jaduꞌn miich ajcxy 

ocjäymejtzcodɨɨ nej miich ajcxy 
anajty myajpatcɨxy co anajty 
caꞌnɨ mmɨbɨjccɨxy Jesucristo. Caꞌ 
miich anajty ajcxy mjudíojäyɨty, 
e ni caꞌ miich anajty ajcxy 

myajtɨyꞌajttɨɨygɨxy nej huaad 
mnaydíjɨgɨxy Dios yjäy. Paady 
ycɨxp yɨ judíojäy ajcxy ymɨnaꞌñ 
co Dios jeꞌ yjäy ajcxy, e miich 
ajcxy caꞌ, mɨɨd yɨꞌdaꞌajty co miich 
ajcxy caꞌ myajtɨyꞌajttɨɨygɨxy. 12

 Co 
caꞌnɨ anajty mmɨbɨjccɨxy Cristo, je 
huinꞌit tiempo, caꞌ anajty ajcxy 
myajpatcɨxy ma Cristo, etz ni caꞌ 
anajty judíojäy xycöbɨjccɨxy, etz 
ni caꞌ anajty mbadaangɨxy huɨdibɨ 
Dios yꞌahuanɨɨy ma yɨ judíojäy ajcxy, 
etz ni caꞌ anajty ti mjɨjpꞌijxcɨxy ma 
Dios, etz ni caꞌ miich anajty ajcxy 
myajpatcɨxy ma Dios. 13

 Jadachambɨ, 
miich ajcxy huɨdibɨ jecyꞌajty 
anajty caꞌ myajpatcɨxy ma Dios, 
jadachambɨ ajcxy myajpaady ma 
Jesucristo mɨɨd co yɨꞌ ñɨꞌpy teemy 
yojcy mɨɨd miich ajcxy mbocy 
ycɨxpɨ. 14

 Jesucristo cɨꞌm yajꞌoyɨɨy je 
tzip je capxy nej anajty ɨɨch ajcxy 
judíojäy etz miich ajcxy huɨdibɨ 
caꞌ yjudíojäyɨty naymɨdzipꞌajtɨm, 
e cham jotcujc nꞌijtɨm. Jesucristo 
cɨꞌm yajtɨgoy je judíojäy ycötujcɨn 
huɨdibɨ anajty tzipcojp capxycojp 
ma ɨɨch ajcxy etz ma miich ajcxy. 
Jesucristo yajtügmujc judíojäy, etz 
huɨdi caꞌ yjudíojäyɨty. 15

 Jesús mɨɨd 
ycɨꞌm ninïcx yajtɨgoy je jecyꞌajtypɨ 
cötujcɨn co oy yajꞌögyii cruudzcɨx́y. 
Co Jesús yꞌoꞌcy, huinꞌit yajtügmujcy 
judíojäy etz huɨdibɨ caꞌ yjudíojäyɨty. 
Huinꞌit oy yajꞌahuimbity tügpɨcy 
jäy jemybɨ huɨdibɨ Dios yjäyꞌajtɨp. 
E jaduꞌn ajcxy yajcɨjxy yajmay je 
tzip capxy. 16

 Co Cristo oy yajꞌögyii 
cruudzcɨx́y, huinꞌit yajcɨjxy yajnajxy 
je tzip capxy jaduꞌn nej yɨ judíojäy 
anajty mɨdzipꞌadyii yɨꞌ ajcxy huɨdibɨ 
caꞌ yjudíojäyɨty. Etz nañ huinꞌit 
Cristo yajtügmujcy yɨ judíojäy 

mɨɨd huɨdibɨ caꞌ yjudíojäyɨty. 
Paady ycɨxp Dios ycöbɨgaꞌñyii 
judíojäy ajcxy etz huɨdibɨ ajcxy caꞌ 
yjudíojäyɨty agujc jotcujc.

17
 Je Cristo miin anajty ya 

naaxhuiñ etz capxhuäcxy oybɨ 
tɨyꞌajt jaduꞌn nej jëbɨ ajt nbaatɨm 
jotcujcꞌajtɨn ma Dios. Ycapxhuäcxyp 
anajty ma miich ajcxy huɨdibɨ caꞌ 
yjudíojäyɨty, huɨdibɨ caꞌ anajty 
mɨɨdɨty Dios ytɨyꞌajt.Etz nañ 
jaduꞌn ycapxhuäcxp Dios ytɨyꞌajt 
anajty ma ɨɨch ajcxy judíojäy 
huɨdibɨ jamɨɨd anajty Dios ytɨyꞌajt. 
18

 Mɨɨd co Cristo mayꞌajt tɨ tuuñ 
co xyꞌadɨgɨɨyɨm xyjottɨgɨɨyɨm Dios 
yjɨhuɨꞌñ ymɨcꞌajt, paady ycɨxp 
nidügꞌócɨy ɨɨch ajt nyajpaatɨm ma 
Dios jaduꞌn nej tügpɨcy jäy, tanto 
judíojäy etz nañ jaduꞌn huɨdibɨ caꞌ 
yjudíojäyɨty. 19

 Paady ycɨxp miich 
ajcxy jadachambɨ myajpaady ma 
Dios. Jaduꞌn miich ajcxy myajpaady 
ma Dios tɨm jaduꞌn nej je jäy ajcxy 
huɨdibɨ tzɨnaayb ma ycɨꞌmgajp, caꞌ 
yjaduꞌnɨty nej adzɨnaaybɨ ajcxy. 
Paady ycɨxp túꞌcɨy miich ajcxy 
mnaygomájtzɨgɨxy ma Dios mɨɨd 
judíojäy ajcxy. Jaduꞌn miich ajcxy 
etz judíojäy ajcxy nipaady cham nej 
jɨhuɨÿ ajcxy mdügjuugy mdügmɨgüg. 
20

 Miich ajcxy tɨ mmɨjpɨdaaccɨxy 
je tɨyꞌajt huɨdibɨ Jesús yꞌapóstol 
ajcxy tɨ capxhuäcxy etz je tɨyꞌajt 
huɨdibɨ Dios yꞌayucnajtzcapxɨɨybɨ 
tɨ capxhuäcxcɨxy. E yɨꞌ ajcxy 
ytɨyꞌajt jaduꞌn nipaady nej pochꞌɨjx 
ma chondägy. E Jesucristo 
yɨꞌ jëduꞌn yajpatp nej tüg tzaa 
huɨdibɨ jaccopɨcyɨp ma je pochꞌɨjx 
chondägy. 21

 Dios jadachambɨ 
tiempo ycojyp ymacxyp jadügpɨcy 
jäy huɨdibɨ yjäyꞌadaanɨp huɨdibɨ 

tügjɨjp mɨjpɨdaaccɨxy Cristo, 
huɨdibɨ túꞌcɨy ijtcɨxyp mɨɨd 
Cristo. Jaduꞌn jadayaabɨ tügpɨcy 
jäy nipatcɨxy nej tüg tɨjc ma jäy 
ajcxy Dios ojadajtcɨxy. 22

 Miich 
ajcxy myajpatp ma Cristo quipxyɨ 
mɨɨd nidügꞌócɨy yɨ mayjay ajcxy 
huɨdibɨ mɨjpɨdacp Dios etz huɨdijaty 
mɨɨꞌijtp je Espíritu Santo ma ajcxy 
yjot yhuinmaꞌñ, jaduꞌn miich 
ajcxy mjugyꞌajtɨn nipaady nej Dios 
chɨnaydac.

Pablo yɨꞌ jeꞌ mɨɨd cötujcɨn 
co capxhuäcxy Dios yꞌayuc 

ma pɨn caꞌ yjudíojäyɨty

3  Ɨɨch Pablo, nyajpatpɨch 
pujxtɨgoty mɨɨd co nduuñɨch 

ma Jesucristo ytung ma miich 
ajcxy huɨdibɨ caꞌ yjudíojäyɨty. 
Paady ycɨxp nmɨbɨjctzooybɨch 
Dios mɨɨd miich ajcxy mꞌoyꞌajtɨn 
ycɨxpɨ. 2 Mnejhuɨɨyb ajcxy com 
Dios mɨjmayꞌajt tɨ tuuñ mɨɨd 
miich ajcxy ycɨxpɨ, paady yɨꞌ tɨ 
xyajnïbɨcyɨch ngapxhuäcxɨbɨch 
ma miich ajcxy yɨ yꞌayuc ytɨyꞌajt. 
3

 Dios tɨ xyajnejhuɨÿɨch yɨꞌ ytɨyꞌajt 
huɨdibɨ jecyꞌajty yüch yꞌijt. Jada 
tɨyꞌajt yinjaty hueeñjaty ɨɨch miich 
ajcxy tɨ nnijayɨɨygɨxy jayɨjpꞌaty. 4 Co 
miich je necy mgapxɨp, huinꞌit ajcxy 
mnejhuɨḧuɨpy co ɨɨch nnejhuɨÿɨch 
je Cristo ytɨyꞌajt huɨdibɨ ijtp yüch. 
5

 Jada tɨyꞌajt maabɨ Jesucristo, Dios 
caꞌ ni pɨn yajnejhuɨɨy jecyꞌajty. 
Jadachambɨ xɨɨ tiempo Dios mɨɨd je 
Espíritu Santo yajnejhuɨÿ Jesucristo 
ytɨyꞌajt je Jesús yꞌapóstoles ajcxy 
etz je Dios yꞌayuc najtzcapxɨɨybɨ 
ajcxy. 6 Jada jeꞌ je tɨyꞌajt huɨdibɨ 
jecyꞌajty yüch anajty ijtp, co yɨ 
jäy ajcxy huɨdibɨ caꞌ yjudíojäyɨty 

ypadamyb ajcxy Dios yꞌoyꞌajtɨn 
quipxyɨ mɨɨd yɨ judíojäy ajcxy, etz 
nañ jaduꞌn yɨꞌ ajcxy yajpaady ma 
Dios túꞌcɨy mɨɨd yɨ judíojäy ajcxy, 
etz nañ jaduꞌn yɨꞌ ajcxy padaangɨxy 
oybɨ huɨdibɨ Dios jecyꞌajty yajnɨmay 
yɨ judíojäy co möhuaangɨxy pɨnjaty 
mɨbɨjccɨxp Jesucristo.

7
 Dios mɨjmayꞌajt tɨ tuñ mɨɨd 

ɨɨch ninɨgoob co tɨ xyajnïbɨcyɨch 
jada tung, e xymöyɨch mɨcꞌajt co 
ngapxhuäcxɨbɨch Jesucristo yꞌayuc 
ytɨyꞌajt oybɨ ma yɨ jäy ajcxy huɨdibɨ 
caꞌ yjudíojäyɨty. 8 Ɨɨch jactɨmmudzɨp 
ma yɨ maybɨ mɨbɨjcpɨdɨjc caꞌydɨ 
jacpɨn, per caꞌ ñejɨty. Dios 
mayꞌajt oyꞌajt tɨ tuuñ ma ɨɨch, e 
tɨ xypɨdägyɨch ma yɨꞌ ytung co 
ngapxhuäcxyɨch jada oybɨ tɨyꞌajt ma 
jacjadyii jäy ajcxy jɨgɨx jëbɨ ajcxy 
patcɨxy ma Cristo Jesús mɨjꞌoyꞌajtɨn, 
huɨdibɨ caꞌ pɨn huinjɨhuɨÿ jaduꞌñyɨ 
ymɨjɨty. 9 Dios tɨ xyajnïbɨcyɨch co 
ngapxtɨc̈xɨbɨch ma tügꞌócɨy jäy 
ajcxy je Dios yꞌayuc ytɨyꞌajt oybɨ 
huɨdibɨ yüch anajty ijtp. Yɨꞌ jeꞌ je 
ayuc huɨdibɨ Dios tɨ cojy tɨ macxy 
jecyꞌajty, jaduꞌn nej yɨꞌ tunaꞌñ 
je oybɨ mɨɨd tügꞌócɨy jäy ajcxy. 
Yɨꞌ jeꞌ Dios huɨdibɨ tɨ yajcojtäy 
tügꞌócɨy tijaty ya naaxhuiñ etz 
jiiby tzajpjoty yajpatp. 10

 Jaduꞌn 
Dios capxcödujcy co je tzajpjoty 
tzɨnaaybɨ ajcxy huɨdibɨ aneꞌmɨn 
etz mɨcꞌajt mɨɨd, tɨyꞌajt padaangɨxy 
ma yɨ mɨbɨjcpɨdɨjc jaduꞌn nej 
Dios mɨjhuinmaꞌñ canaagnax tuñ 
mɨɨd jäy ajcxy nidügꞌócɨy huɨdibɨ 
mɨbɨjccɨxp Cristo Jesús. 11

 Jaduꞌn 
Dios tɨ cuyduuñ mɨɨd ajt nHuindzɨn 
Jesucristo jaduꞌn nej jecyꞌajty 
capxcödujcy. 12

 Mɨɨd co nyajpaatɨm 
ma Jesucristo paady ycɨxp agujc 

jotcujc nmɨgapxɨm nmɨhuingonɨm 
Dios. Mɨɨd co nmɨbɨjcɨm Jesucristo 
paady caꞌ ndzɨgɨɨyɨm ndzoꞌyduunɨm 
ma Dios yhuinduu. 13

 Paady ycɨxp 
mayꞌajt nbɨjctzooyɨch mɨɨd miich 
ajcxy co caꞌ nïgɨ mꞌixtɨgɨḧuäccɨxy 
ma ajcxy mmɨbɨjcɨn. Etz caꞌajcxy 
xyñidajɨṕy xyñimayɨṕyɨch co 
tzaachypɨ nmɨnaxyɨch nyajnaxyɨch 
mɨɨd miich ajcxy ycɨxpɨ. Com mɨɨd 
co tɨ nyajnaxyɨch tzaachypɨ mɨɨd 
miich ajcxy ycɨxpɨ, paady jëbɨ 
miich ajcxy oyꞌajtɨn mbatcɨxy.

Cristo chojcpy yjɨhuɨɨyb jäy ajcxy
14

 Com Dios mɨjmayꞌajt tɨ 
tuuñ mɨɨd judíojäy etz mɨɨd 
huɨdibɨ caꞌ yjudíojäyɨty, paady 
njatyhuingojxtɨnaaybɨch Dios, ɨɨch 
ajt nHuindzɨn Jesucristo yTeedy, 
e nmɨbɨjctzooybɨch Dios mɨɨd 
miich ajcxy ycɨxpɨ. 15

 Tügꞌócɨy 
tzajpjoty tzɨnaayb etz tügꞌócɨy 
naaxhuiñyjäy huɨdibɨ mɨbɨjccɨxp 
Dios, jëbɨ nidügꞌócɨy ymɨnaangɨxy: 

“Dios ɨɨch ajt nDeedy.” 16
 Paady 

nmɨbɨjctzooybɨch Dios Teedy 
mɨɨd miich ajcxy ycɨxpɨ, co Dios 
je huɨdibɨ mɨcꞌajt etz oyꞌajt ymɨɨd 
mɨjcajee, co xymöhuɨpy mɨcꞌajt 
ma ajcxy mmɨbɨjcɨn mɨɨd yɨꞌ 
yjɨhuɨꞌñ ymɨcꞌajt huɨdibɨ yajpatp 
ma ajcxy mjot mhuinmaꞌñ. 17

 Dios 
nmɨbɨjctzooybɨch mɨɨd miich ajcxy 
ycɨxpɨ co Cristo ymɨcꞌajt yajpaadɨp 
ma miich ajcxy mjot mhuinmaꞌñ 
mɨɨd co mmɨbɨjccɨxy Cristo. Jaduꞌn 
Cristo ymɨcꞌajt yajpaadɨp ma ajcxy 
mjot mhuinmaꞌñ, jɨgɨx jëbɨ miich 
ajcxy huɨdibɨ mmɨbɨjccɨxp Cristo, 
jëbɨ mdzójcɨxɨpy mjɨhuɨɨ́ygɨxɨpy 
mɨjcajee huinɨxɨɨ huinɨtiempo 
je mɨbɨjcpɨdɨjc etz tügꞌócɨy 

jacjadyii jäy. 18
 Nañ jaduꞌn Dios 

nmɨbɨjctzooybɨch mɨɨd miich ajcxy 
ycɨxpɨ co miich ajcxy etz tügꞌócɨy 
mɨbɨjcpɨdɨjc mnejhuɨɨ́ygɨxɨpy 
jaduꞌn nej Cristo xychojcɨm 
xyjɨhuɨɨyɨm mɨjcajee. E yɨꞌ chojcɨn 
yjɨhuɨɨyɨn jaduꞌn nipaady nej tüg 
tɨjc huɨdibɨ jac cɨxɨp jac mɨjɨp, 
jac yooñɨp jac cɨɨcyɨp caꞌydɨ ni 
huɨdi tɨjc. 19

 Nmɨbɨjctzooybɨch 
Dios co xyajnejhuɨɨ́ygɨxyɨp 
xyajhuinjɨhuɨɨ́ygɨxɨpy nej Cristo 
xychojcɨm xyjɨhuɨɨyɨm mɨjcajee 
nidügꞌócɨy ɨɨch ajt, ixtɨ caꞌ huaad 
nhuinjɨhuɨydaayɨm jaduꞌn nej Cristo 
xychachchojcɨm xychachjɨhuɨɨyɨm. 
Nmɨbɨjctzooybɨch Dios co 
xypubéjtcɨxɨp, ixtɨ mabaad 
mmɨɨdꞌajttaaygɨxy Dios yꞌoyꞌajtɨn.

20
 Jadachambɨ, cömay Dios 

yꞌity huɨdibɨ mɨcꞌajt mɨɨd, etz 
huɨdi yejcp mɨjcajee jacꞌanaxy 
caꞌydɨ nej njapɨjctzoohuɨm etz nej 
njahuinmaayɨm, mɨɨd je ymɨcꞌajt 
ycɨxpɨ huɨdi tumb ma ɨɨch ajt. 
21

 Huen tügꞌócɨy mɨbɨjcpɨdɨjc ajcxy 
jäymejtzcɨxy ojadájtcɨxy Dios etz 
Cristo Jesús jabom jabom huinɨxɨɨ 
huinɨtiempo. Jaduꞌn jada. Amén.

Túꞌcɨy nꞌijtɨm mɨɨd 
Espíritu Santo ycɨxpɨ

4  Nyajpatpɨch pujxtɨgoty mɨɨd 
ajt nHuindzɨn Jesucristo 

ytung ycɨxpɨ. Paady ycɨxp mayꞌajt 
nbɨjctzooyɨch co miich ajcxy 
mdzɨnáaygɨxɨpy jaduꞌn nej mɨhuaad 
jäy chɨnaaygɨxy huɨdibɨ Dios tɨ 
yhuinꞌíjxɨgɨxy, com Dios miich 
ajcxy tɨ xyhuinꞌijxcɨxy. 2 Pɨdaaccɨx 
mjot mhuinmaꞌñ yung naxy, nicy 
xeemy jäyꞌajtcɨxy, naymecxtújcɨgɨx 
miñ xyipy, naymɨꞌoyjäyꞌájtɨgɨxy, 

jɨgɨx ñiguëxɨg̈ɨp co mnaychójcɨgɨxy 
mnayjɨhuɨɨ́yɨgɨxy miñ xyipy. 
3

 Mɨɨdꞌadɨpy ajcxy mjot mhuinmaꞌñ 
túꞌcɨy mɨɨd je Espíritu Santo 
ypubejtɨn jɨgɨx jëbɨ mdzɨnaaygɨxy 
jotcujc caꞌ ma tzip capxy. 
4

 Nidügꞌócɨy mɨbɨjcpɨdɨjc túꞌcɨy 
yajpatcɨxy ma Cristo etz tügpajc 
Espíritu Santo huɨdibɨ yajpaady 
ma ajt njot nhuinmaꞌñ. Dios tɨ 
xyhuinꞌijxɨm, jɨgɨx jëbɨ quipxyjaty 
njɨjpꞌijxtaayɨm je oybɨ huɨdibɨ 
nbadaanɨm jiiby tzajpjoty. 5 Ji 
yajpaady tügpajc ajt nHuindzɨn 
Jesucristo, etz tügpajc je ayuc 
tɨyꞌajt huɨdibɨ jëbɨ nmɨjpɨdaacɨm, 
etz tügpajc nnɨɨbejtɨm mɨɨd 
Jesucristo yxɨɨ. 6 Ji yajpaady tügpajc 
Dios Teedy huɨdibɨ cuendɨꞌajtp 
yajtzɨnaayb nidügꞌócɨy mɨbɨjcpɨdɨjc. 
Yɨꞌ jeꞌ huɨdibɨ nihuindzɨnꞌajttaayb. 
Yɨꞌ jeꞌ huɨdibɨ mayꞌajt tumb mɨɨd 
nidügꞌócɨy ajcxy, etz yɨꞌ ymɨcꞌajt 
yajpatp ma nidügꞌócɨy ajcxy yjot 
yhuinmaꞌñ.

7
 Dios mayꞌajt oyꞌajt tɨ tuñ mɨɨd 

nidüg nidüg ɨɨch ajt co Cristo 
xymooyɨm mɨcꞌajt, jɨgɨx jëbɨ nidüg 
nidüg tuunɨpy Dios ytung nej 
ypadyii. 8 Paady ycɨxp jaybety ymiñ 
ma Dios jaduꞌn ymɨnaꞌñ:

Co Cristo ypättɨgɨɨy tzajpjoty, 
chi ymɨɨdpättɨgɨɨy may 
machjäy, e nañ jaduꞌn Cristo 
moy jäy ajcxy mɨcꞌajt (dones).

9
 ¿Nej co jaduꞌn Dios yꞌayuc 

ymɨnañ co je Cristo ypättɨgɨy 
tzajpjoty? Hueꞌ jeꞌ jaduꞌn ymɨnañ 
mɨɨd co je Cristo jayɨjp ycɨdacy 
etz ooy ayooy ya naaxhuiñgɨx́y. 
10

 Je Cristo yɨꞌ jeꞌ huɨdibɨ cɨdaac 
ya naaxhuiñ chooñ tzajpjoty, nañ 
jaduꞌn ypättɨgɨɨy jadügꞌoc tzajpjoty 

jactɨmꞌoꞌcꞌam. E yɨꞌ jeꞌ ymɨcꞌajt 
yajpatp ma tügꞌócɨy huɨdijaty jiiby 
tzajpjoty etz tügꞌócɨy huɨdijaty ya 
naaxhuiñ. 11

 Je Cristo ymooygɨxyp 
nidüg nidüg yɨꞌ ytumbɨ mɨcꞌajt. 
Nijëjɨty mooygɨxy mɨcꞌajt jëbɨ 
nidɨyꞌajtꞌájtɨgɨxy co jeꞌ jeꞌ je 
Cristo. Nijëjɨty mooygɨxy mɨcꞌajt 
jëbɨ najtzcapxɨɨygɨxy Dios yꞌayuc. 
Nijëjɨty mooygɨxy mɨcꞌajt jëbɨ 
capxhuäcxcɨxy yɨꞌ yꞌayuc. Nijëjɨty 
mooygɨxy mɨcꞌajt jëbɨ capxhuijcɨxy 
yɨ mɨbɨjcpɨdɨjc mɨɨd Dios ytɨyꞌajt. 
Nijëjɨty mooygɨxy mɨcꞌajt jëbɨ 
yajꞌixpɨjccɨxy Dios ytɨyꞌajt. 12

 E 
jaduꞌn je Cristo mɨcꞌajt moydaaygɨxy 
yɨꞌ yjäy, e jaduꞌn yajniꞌixɨydaaygɨxy 
mɨɨd ytung ycɨxpɨ. E mɨɨd yɨꞌ 
ajcxy ytung yjacyujcpedɨpy 
yɨ mɨbɨjcpɨdɨjc yꞌixpɨjcɨn, ixtɨ 
mabaad jac mɨɨdꞌadɨpy ajcxy Cristo 
yꞌoyꞌajtɨn. 13

 Jaduꞌn Cristo mɨcꞌajt 
xymooyɨm, jɨgɨx jëbɨ nidügꞌócɨy ɨɨch 
ajt ytügɨɨyɨm nmɨbɨjcɨn, etz nañ 
jaduꞌn quipxyjaty nꞌixpɨjctaayɨm 
Dios yꞌung yꞌayuc ytɨyꞌajt. E 
jaduꞌn nmɨꞌijtɨm cɨxy caꞌpxy njot 
nhuinmaꞌñ, nmɨꞌijtɨm Jesucristo 
ytɨyꞌajt cɨxy caꞌpxy. 14

 Caꞌ nꞌidaanɨm 
mɨɨd ajt nhuinmaꞌñ nej piꞌctɨjc 
yhuinmaꞌñ ymɨɨdɨty. Je piꞌctɨjc 
ajcxy janam jadzojc yhuinmaꞌñ 
ytɨgajtzcɨxy. Jaduꞌn ajcxy 
nipaady nej je mɨy huɨdibɨ je poj 
yajpojmimyb yajpojxɨjpy. Co cɨxy 
caꞌpxy nmɨɨdꞌajtɨm Cristo ytɨyꞌajt, 
caꞌ pɨnjaty xyhuinꞌɨɨnɨm mɨɨd 
huing ayuc oymɨbɨjcnɨp huɨdibɨ caꞌ 
yjanchɨty. 15

 Hueꞌ janchtɨy ngapxɨm 
je tɨyꞌajt tɨybɨ mɨɨd tzojcɨn jɨhuɨɨyɨn, 
jaydëbɨ njacyeecɨm ajt nmɨbɨjcɨn 
etz njacnejhuɨɨyɨm tügꞌócɨy 
Cristo ytɨyꞌajt jaduꞌn nej ytuuñ 

ya naaxhuiñ, je Cristo huɨdibɨ 
nigohuajcꞌajtp tügꞌócɨy mɨbɨjcpɨdɨjc. 
16

 Cristo etz je mɨbɨjcpɨdɨjc nipatp 
nej tüg ninïcx. Cristo ñipatp nej 
je ninïcx cohuajc huɨdibɨ aneꞌmb 
etz mɨcꞌajt mooyb je ninïcx. Etz 
yɨ mɨbɨjcpɨdɨjc ñipatp ajcxy nej je 
ninïcx huɨdibɨ Cristo yꞌaneꞌmyb 
etz mɨcꞌajt möy. Ma Cristo tügꞌócɨy 
mɨbɨjcpɨdɨjc mɨcꞌajt patcɨxy huɨdibɨ 
yajtügɨɨyɨp ajcxy ymɨbɨjcɨn etz nañ 
jaduꞌn yajꞌíjtɨgɨxy tügmucy. Nidüg 
nidüg mɨbɨjcpɨ ymɨcꞌajt patcɨxy ma 
Cristo, jëbɨ tungɨxy Cristo ytung 
nej ypadyii. E jaduꞌn yeeccɨxy 
nidügꞌócɨy ma ajcxy ymɨbɨjcɨn, etz 
nañ jaduꞌn yajyeeccɨxy chojcɨn 
yjɨhuɨɨyɨn mɨɨd ymɨgügtɨjc.

Je jemybɨ jugyꞌajt huɨdibɨ 
nbaatɨm ma Cristo

17
 Paady ycɨxp nnɨmäyɨch miich 

ajcxy etz nyajnïbɨjccɨxy mɨɨd ajt 
nhuindzɨn Jesucristo ycötujcɨn, 
co caꞌ huaad mdungɨxy locɨ 
huinmaꞌñ huɨdibɨ caꞌ choubaady 
ma Dios, jaduꞌn nej jacjadyii jäy 
ytungɨxy huɨdibɨ caꞌ mɨjpɨdaaccɨxy 
ajt nHuindzɨn Jesucristo. 18

 Caꞌ 
huaad mdzɨnaaygɨxy jaduꞌn nej 
jacjadyii jäy ajcxy chɨnäy mɨɨd locɨ 
huinmaꞌñ. Caꞌ ajcxy yajpaady ma 
Dios, je huɨdibɨ jugyꞌajtɨn yejcp 
huinɨxɨɨbɨ. Ooy ajcxy yjotjuuñɨty, 
caꞌ ajcxy ixpɨgaangɨxy Cristo 
ytɨyꞌajt. 19

 Caꞌ ajcxy ti tzoꞌyduꞌn 
jɨhuɨÿ co ytundɨgooygɨxy. Ooy ajcxy 
mɨnɨcxnajxcɨxy yɨ jɨbɨc-huinmaꞌñ. 
Ooy ajcxy nijotꞌajtcɨxy mɨjcajee 
co túngɨxɨpy tügꞌócɨy tijaty jɨbɨc-
huinmaꞌñ. 20

 Per miich ajcxy caꞌ 
tɨ mꞌixpɨjccɨxy locɨ huinmaꞌñ etz 
jɨbɨc-huinmaꞌñ co tɨ mꞌixpɨjccɨxy 

EFESIOS 4

El Nuevo Testamento en el mixe de Coatlán © La Liga Bíblica 1976, 2009



430

Cristo ytɨyꞌajt, 21
 pen janch miich 

ajcxy tɨ mmɨdoogɨxy yɨꞌ yꞌayuc, 
pen tɨ mꞌixpɨjccɨxy je tɨyꞌajt huɨdibɨ 
yajpatp ma Cristo. 22

 Tɨ miich ajcxy 
mꞌixpɨcy co copɨcy mꞌixmájtzcɨxɨpy 
yɨ jɨbɨc-huinmaꞌñ nej anajty 
mnijotꞌajtcɨxy jɨbɨcpɨ jayɨjp caꞌnɨ 
anajty mmɨbɨjccɨxy Jesús. Jaduꞌn 
nej anajty cɨꞌm ajcxy mꞌalma 
myajdɨgoyaangɨxy mɨɨd je jɨbɨcpɨ 
huɨdibɨ anajty ajcxy mnijotꞌajtcɨxyp, 
cɨꞌm anajty mnayhuinꞌɨɨ́nɨgɨxy. 
23

 Ixmajtzcɨx jɨbɨcjot jɨbɨc-huinmaꞌñ. 
Pɨdaaccɨx mjot mhuinmaꞌñ co 
mguydunaangɨxy Cristo ytɨyꞌajt 
jemybɨ. 24

 Mɨɨdꞌajtcɨx jemybɨ jot 
jemybɨ huinmaꞌñ com Dios tɨ 
yajtɨgajch huinjemy ajcxy mjot 
mhuinmaꞌñ mɨɨd tudägyꞌajtɨn etz 
huädzꞌajtɨn.

25
 Paady ycɨxp caꞌhuaad 

mꞌɨɨndaaccɨxy, nidüg nidüg cápxcɨx 
huɨdibɨ janchɨp mɨɨd mɨgügtɨjc, 
mɨɨd co quipxyjaty nyajpaatɨm ma 
Jesucristo.

26
 Pen miich ajcxy mmɨjotmaꞌtpy 

yɨ mmɨgüg, caꞌ mmɨgüg 
mɨgapxtɨgooygɨxy mɨdundɨgooygɨxy, 
mɨcꞌamy ajcxy mjäydɨgóoygɨxɨpy 
yɨ mjotmädɨɨ yajɨjp caꞌnɨ anajty xɨɨ 
ycɨdacyñɨ. 27

 Caꞌ mnayyéjcɨgɨxy 
ma je mujcuꞌ co je mujcuꞌ 
xymɨmadägɨpy.

28
 Yɨ jäy ajcxy huɨdibɨ meetzcɨxp, 

huen ixmajtzcɨxy meedzɨɨ, etz 
ijxtähuɨpy ytung. Co ytunɨpy ma 
cɨꞌmdung jëbɨ pubedɨpy ajcxy 
ymɨgügtɨjc huɨdibɨ yajmayjajtcɨxp 
tijaty.

29
 Caꞌ mgápxcɨxɨpy jɨbɨc ayuc. 

Cápxcɨx oy ayuc huɨdibɨ jëbɨ 
mɨgüg ajcxy jäygɨdaaccɨxy, huɨdibɨ 
pubejtp etz yajyeegy je mɨbɨjcɨn, 

huɨdibɨ yejcp oyꞌajtɨn ma pɨn 
ajcxy amɨdoꞌijtp. 30

 Caꞌ huaad 
mgapxcɨxy mmɨydaaccɨxy ayuc 
huɨdibɨ yajjotmaybɨjcp je Espíritu 
Santo huɨdibɨ Dios yjëꞌajtpy. Je 
Espíritu Santo huɨdibɨ miich ajcxy 
mɨɨd ma mjot mhuinmaꞌñ, yɨꞌ 
jeꞌ huɨdibɨ tɨyꞌajt yejcp co miich 
ajcxy Dios yjäyꞌájtɨgɨxy, co anajty 
Cristo ymiñ ya naaxhuiñ jadügꞌoc 
huinꞌit mbadaangɨxy jugyꞌajtɨn 
etz tzɨnaayɨn huɨdibɨ caꞌ ycɨxɨṕy 
ytɨgoyɨṕy ni mɨna.

31
 Yajqueeccɨx yɨ jɨbɨcpɨ ma ajcxy 

mjot mhuinmaꞌñ, jaduꞌn nej co 
mjot mhuinmaꞌñ taꞌm mjɨhuɨɨygɨxy, 
jaduꞌn nej co tzojc mjotmaꞌtcootcɨxy, 
jaduꞌn nej co mnaymɨjotmáꞌtɨgɨxy, 
jaduꞌn nej co mnayhuinꞌójɨgɨxy 
nayjɨjpꞌójɨgɨxy. Caꞌ huaad mmɨgüg 
mnigapxcɨxy mniꞌojɨɨygɨxy. Caꞌ 
jɨbɨcpɨ mnijotꞌajtꞌadɨɨtzcɨxy mɨɨd 
ajcxy mmɨgüg ycɨxpɨ. 32

 Hueꞌ 
janchtɨy oybɨ mhuinmáaygɨxɨpy 
mɨɨd mmɨgüg ajcxy ycɨxpɨ. 
Naybaꞌayóohuɨgɨxy nidüg nidüg. 
Nayméecxɨgɨx nidüg nidüg. Com 
nañ jaduꞌn Dios tɨ huinmecxy miich 
ajcxy mbocy mɨɨd co myajpatcɨxy 
ma Cristo.

Nej jëbɨ chɨnaaygɨxy yɨ 
Dios yjäy ajcxy

5  Com miich ajcxy ñipatpy 
nejjɨhuɨÿ Dios yꞌungꞌájtɨgɨxy, e 

Dios ooy xychojccɨxy xyjɨhuɨɨygɨxy, 
paady copɨcy naychójcɨgɨxy 
nayjɨhuɨɨ́yɨgɨxy miñ xyɨpy, 
jaduꞌn nej Dios tɨ xychojccɨxy 
tɨ xyjɨhuɨɨygɨxy. 2 Jabom jabom 
ma mdzɨnaayɨn naychójcɨgɨx 
nayjɨhuɨɨ́yɨgɨx nidüg nidüg, tɨm 
jaduꞌn nej Cristo xychojcɨm 

xyjɨhuɨɨyɨm, e yjugyꞌajt yejcy mɨɨd 
ajt nbocy ycɨxpɨ, e jaduꞌn Dios 
jäygɨdacy nej Cristo ytuñ.

3
 Mɨɨd co miich ajcxy Dios 

xyjäyꞌájtɨgɨxy, paady tzɨnaaygɨxy 
mɨɨd huädz mjot mhuinmaꞌñ. 
Caꞌ huaad mꞌocꞌɨɨbáatcɨxyñɨ 
mꞌoccapxpáatcɨxyñɨ yɨ töxyjäy 
mɨgapxtɨgoyɨɨ, etz yɨ jɨbɨc ayuc 
capxɨɨ, yɨ jɨbɨc-huinmaꞌñ nijotꞌadɨɨ 
etz yɨ meeñ adzogɨɨ. 4 Mɨɨd co 
mDios miich ajcxy xyjäyꞌajtp, 
paady ycɨxp caꞌ huaad mgápxcɨxɨpy 
ayuc huɨdibɨ tzoꞌyduꞌñ yejc, ni 
caꞌ huaad mgápxcɨxɨpy huɨdi caꞌ 
yꞌoyjäygɨdaacnɨty, etz ni caꞌ huaad 
mguxiiccɨxy mꞌanɨɨdaaccɨxy, com yɨ 
jɨbɨc ayuc caꞌ Dios jäygɨdägy. Tzoc 
yajnajxɨm jäygɨdaacɨn ma Dios 
com Dios tɨ xyajhuaatzɨm ajt njot 
nhuinmaꞌñ. 5 Janch tɨyꞌajt jada co 
pɨnjaty tundɨgooyb mɨɨd huingbɨ 
töxyjäy, pɨnjaty jɨbɨc-huinmaꞌñ 
mɨɨd, caꞌ ajcxy padaangɨxy 
pɨdägy etz oyꞌajtɨn ma Cristo 
etz ma Dios yꞌaneꞌmɨn. Pɨnjaty 
meeñ adzojcp, Dios caꞌ tzocy, tɨm 
jaduꞌn nej yɨꞌ caꞌ tzocy pɨnjaty 
ojadajtp tzaadzech etz quipychech. 
6

 Caꞌ mnayyéjcɨgɨxy co jäy ajcxy 
xyhuinꞌɨɨ́ngɨxɨpy mɨɨd ayuc huɨdibɨ 
caꞌ ytɨyꞌajtɨty caꞌp choubaady. 
Mɨɨd co jäy ajcxy capxcɨxy ayuc 
huɨdibɨ caꞌ ytɨyꞌajtɨty, paady ycɨxpɨ 
Dios tzaachytunaꞌñ tügꞌócɨy jäy 
ajcxy huɨdibɨ capxycömɨdodacp 
yɨꞌ yꞌayuc. 7 Caꞌ huaad miich ajcxy 
mnaymɨgügꞌájtɨgɨxy, caꞌ mɨɨd 
mnayyöymújcɨgɨxy yɨ jaduꞌmbɨ jäy 
ajcxy huɨdibɨ caꞌ capxymɨdoogɨxy 
Dios.

8
 Jayɨjp caꞌnɨ anajty mmɨbɨjccɨxy 

Cristo, caꞌnɨ anajty Cristo ytɨyꞌajt 

ajcxy mnejhuɨɨy, e jaduꞌn nipaady 
anajty nej jɨhuɨÿ myajpaady 
ajcxy agootztuum. Jadachambɨ 
mnejhuɨɨygɨxyp Cristo ytɨyꞌajt, 
e jaduꞌn nipaady nejjɨhuɨÿ 
mdzɨnaaygɨxy ma tüg tɨɨcxɨn. 
Paady ycɨxp jatyɨm cuydungɨxyp 
Cristo ytɨyꞌajt ma yɨ mdzɨnaayɨn 
mjugyꞌajtɨn ajcxy, jaduꞌn nej jëbɨ 
huaad quëxɨg̈y co mmɨbɨjccɨxy 
Cristo. 9 Co nmɨɨdꞌajtɨm Cristo 
ytɨyꞌajt, chi nduunɨm huɨdibɨ 
yꞌoyɨp, huɨdibɨ tudägyɨp, huɨdibɨ 
tɨyꞌajtɨp. 10

 Ixpɨjccɨx je tɨyꞌajt huɨdibɨ 
Dios yjäygɨdacpy. 11

 Caꞌ miich 
ajcxy mnaymɨgügꞌájtɨgɨxy mɨɨd 
yɨ jäy ajcxy huɨdibɨ yajpatcɨxp 
agootztuum, huɨdibɨ tungɨxy 
huɨdibɨ Dios caꞌ jäygɨdägy. Miich 
ajcxy capxhuijcɨx mɨɨd Dios ytɨyꞌajt 
yɨꞌ ajcxy huɨdibɨ agootztuum 
tzɨnaayb. 12

 Tzoꞌyduunɨm ajt co 
jay nigapxcɨxy nimɨydaaccɨxy 
je jɨbɨcpɨ huɨdibɨ ajcxy ytumyb 
ayüch ameech. 13

 Co nꞌixquipxɨm yɨ 
jaduꞌmbɨ jäy ajcxy ayuc mɨɨd Dios 
yꞌayuc, chi niguëxɨg̈y pen janch 
tɨyꞌajt o pen caꞌ ytɨyꞌajtɨty, jaduꞌn 
nipaady nej tɨ nyajpɨdzɨmɨm je 
ajcxy ayuc ma yɨ agootztuum, etz 
nbɨdaacɨm ma yɨ tɨɨcxɨn. 14

 Paady 
ycɨxpɨ Dios yꞌayuc jaduꞌn ymɨnañ:

Mäyhuijɨp miich ajcxy huɨdibɨ 
jaduꞌn nipatp nejjɨhuɨÿ 
mdzachmaagɨxyp. Jugypɨjccɨx 
miich ajcxy huɨdibɨ jaduꞌn 
nipaady nejjɨhuɨÿ tɨ mꞌöccɨxy. 
Cristo xycodɨɨ́cxcɨxɨpy mɨɨd yɨꞌ 
ytɨyꞌajt.

15
 Paady naygüendꞌájtɨgɨxy 

huɨdibɨ tɨyꞌajt yajtungɨxp ma yɨ 
chɨnaayɨn. Tzɨnaaygɨx jaduꞌn 
nejjɨhuɨÿ mnejhuɨɨygɨxy Cristo 

ytɨyꞌajt, e caꞌ mdzɨnaaygɨxy jaduꞌn 
nej huɨdibɨ ajcxy caꞌ nejjɨhuɨɨygɨxy 
Cristo ytɨyꞌajt. 16

 Niꞌixɨꞌ̈ijtcɨx jabom 
jabom jëbɨ mguydungɨxy Cristo 
ytɨyꞌajt. Jadachambɨ xɨɨ tiempo 
mayjäy ytundɨgooygɨxy mɨɨd 
Cristo ytɨyꞌajt. 17

 Caꞌ locɨ huinmaꞌñ 
myajtungɨxy, per nejhuɨɨygɨxyp nej 
Dios tzocy co mdúngɨxɨpy. 18

 Caꞌ 
huaad mꞌijtcɨxy amügy jäy, com yɨ 
jocnɨɨ xyajnɨćxcɨxɨpy ayoꞌnduum. 
Nïgɨ oy mɨꞌijtcɨxy Dios yjɨhuɨꞌñ 
ymɨcꞌajt mayꞌamy ma ajcxy mjot 
mhuinmaꞌñ. 19

 Naymɨgápxɨgɨxy 
miñ xyipy mɨɨd yɨ salmo ayuc, 
mɨɨd yɨ himnos. Huinꞌɨɨgɨx Dios 
mɨɨd je ɨy huɨdibɨ je Espíritu 
Santo xymooygɨxyp. Huinꞌɨɨgɨx 
etz ojadajtcɨx Dios cɨxyjot huinɨjot. 
20

 Jatyɨm yajnajxcɨxy jabom jabom 
jäygɨdaacɨn ma ajt nDios Teedy 
ma ajt nHuindzɨn Jesús yxɨɨ, 
mɨɨd tügꞌócɨy ycɨxpɨ nej ndunɨm 
nꞌayoohuɨm.

Nej huaad chɨnaaygɨxy 
pɨnjaty pɨcychɨnaaygɨxy

21
 Mɨɨd co miich ajcxy 

mhuindzɨgɨÿ Dios, paady ycɨxp 
miich ajcxy mnayyajmɨjꞌájtɨgɨxy 
mnaygapxymɨdóohuɨgɨxy miñ 
xyɨpy.

22
 Miich ajcxy töxyjäydɨjc 

yajmɨjꞌajtcɨx capxymɨdoogɨx 
yɨ mñäy ajcxy, tɨm jaduꞌn nej 
myajmɨjꞌajtcɨxy mgapxymɨdoogɨxy 
ajt nHuindzɨn Jesucristo. 23

 Com 
je töxyjäy ñäy nigohuajcꞌajtp ma 
ytöxyɨjc ymiñ, tɨm jaduꞌn nej Cristo 
nigohuajcꞌaty ma yɨ mɨbɨjcpɨdɨjc 
ymiñ. Yɨ Cristo yɨꞌjeꞌ huɨdibɨ 
nihuänamb yajnïdzögamb yɨ 
mɨbɨjcpɨdɨjc. 24

 Tɨm jaduꞌn nej yɨ 

mɨbɨjcpɨdɨjc capxymɨdoogɨxy Cristo, 
nañ tɨm jaduꞌn tzocy co je töxyjäy 
ajcxy capxymɨdóogɨxɨpy yɨ ñäy 
ajcxy.

25
 Nañ jaduꞌn tzocy co je yëydɨjc 

huen tzocy jɨhuɨÿ ytöxyɨjc, tɨm 
jaduꞌn nej Cristo tzocy jɨhuɨÿ yɨ 
mɨbɨjcpɨdɨjc, e paady ycɨxp yejc 
yɨꞌ yjugyꞌajtɨn mɨɨd yɨꞌ ajcxy 
ycɨxpɨ. 26

 Cristo yejc yjugyꞌajtɨn 
mɨɨd je mɨbɨjcpɨdɨjc ycɨxpɨ, jɨgɨx 
jëbɨ huinmecxy ajcxy ypocy, 
yajhuaatzɨp ajcxy yjot yhuinmaꞌñ. 
Cristo yajhuaatzɨ yɨ mɨbɨjcpɨdɨjc 
ajcxy yjot yhuinmaꞌñ mɨɨd 
yɨꞌyꞌayuc etz co nɨɨbejt ajcxy mɨɨd 
nɨɨ. 27

 Jaduꞌn Cristo yajhuäch yɨ 
mɨbɨjcpɨdɨjc ajcxy yjot yhuinmaꞌñ, 
jɨgɨx jëbɨ ajcxy nayguëxɨg̈ɨɨyb 
ma yɨꞌ yhuinduu mɨɨd huädz yjot 
yhuinmaꞌñ. Je mɨbɨjcpɨdɨjc ajcxy 
nipaady nej tüg nïjen huɨdibɨ 
huädzɨp, caꞌ ma ytijy ymächɨty. 
28

 Jaduꞌn tzocy co je yëydɨjc huen 
tzocy jɨhuɨÿ ytöxɨjc tɨm jaduꞌn nej 
cɨꞌm naychogyii. Yɨ yëydɨjc huɨdibɨ 
tzojcp jɨhuɨɨyb ytöxyɨjc nañ jaduꞌn 
cɨꞌm ñaychogyii. 29

 Caꞌ ji ni pɨn 
huɨdibɨ caꞌ ñaychogyii cɨꞌm. Hueꞌ 
janchtɨy ycuendꞌajtpy etz yajcüxyii 
yajpedyii ycɨꞌm ninïcx, tɨm jaduꞌn 
nej jäy ajcxy cuendꞌajtcɨxy ycɨꞌm 
ñinïcx nañ tɨm jaduꞌn Cristo 
ycuendꞌajtpy yɨ mɨbɨjcpɨdɨjc. 
30

 Jaduꞌn Cristo cuendꞌajtpy yɨꞌ yjäy, 
com jaduꞌn ajcxy nipaady nej yɨꞌ 
ñinïcx. 31

 Com copɨcy je yëydɨjc 
tzogɨṕ jɨhuɨḧuɨp ytöxyɨjc jaduꞌn nej 
Cristo tzocy jɨhuɨÿ yɨ mɨbɨjcpɨdɨjc. 
Paady ycɨxp je yëydɨjc ixmadzɨpy 
ytaj yteedy, e ypudɨgɨḧuɨpy 
ytöxyɨjc, e jaduꞌn ajcxy chɨnähuɨpy 
nej jɨhuɨÿ ytügpajcɨty. 32

 Ooy 

EFESIOS 5

El Nuevo Testamento en el mixe de Coatlán © La Liga Bíblica 1976, 2009



433

chachmɨjhuinmaꞌñɨty jada tɨyꞌajt 
huɨdibɨ yüch anajty ijtp, e yɨꞌ 
ɨɨch jaduꞌn tijpy yɨ Cristo etz je 
mɨbɨjcpɨdɨjc. 33

 Cuendɨpɨjccɨx 
jada tɨyꞌajt co nidüg nidüg miich 
yëydɨjctɨjc ajcxy huɨdibɨ pɨjccɨxp 
copɨcy mdzogɨpy mjɨhuɨḧuɨpy 
ajcxy mdöxyɨjc, tɨm jaduꞌn nej cɨꞌm 
ajcxy mnaychogyii, e nañ jaduꞌn 
copɨcy co nidüg nidüg töxyjäydɨjc 
yajmɨjꞌadɨpy ñäy.

6  Piꞌctɨjc ajcxy huɨdibɨ 
mɨbɨjcp Jesucristo, copɨcy 

mgapxymɨdoohuɨpy ajcxy mdaj 
mdeedy, com tɨyꞌajt jaduꞌn. 
2

 Yɨ Dios ycötujcɨn huɨdibɨ 
mɨnaamb:“Yajmɨjꞌajtcɨx mdaj 
mdeedy”, yɨꞌ ooy ytɨmycopɨcyɨty. 
Nañ jaduꞌn co nguyduunɨm 
jada cötujcɨn, huinꞌit Dios jecy 
xyajtzɨnaayɨm. 3 Co miich ajcxy 
jaduꞌn myajmɨjꞌadɨpy mdaj 
mdeedy, huinꞌit Dios xymöhuɨpy 
ajcxy jotcujcꞌajtɨn, e nañ jaduꞌn 
xyajtzɨnáaygɨxɨpy jecy ya naaxhuiñ.

4
 E miich ajcxy huɨdibɨ 

ungdeedyꞌajtcɨxp, caꞌ nɨgoo 
myajjotmaꞌtcotcɨxy yɨ mꞌung ajcxy. 
Aneꞌmgɨx yajyeeccɨx yɨ mꞌung ajcxy 
mɨɨd Dios yꞌayuc ytɨyꞌajt, jaydëbɨ 
capxymɨdóogɨxɨpy ajcxy Dios.

5
 Miich ajcxy huɨdibɨ tumbɨꞌajtp 

ya naaxhuiñ, capxymɨdoogɨx yɨ 
mhuindzɨn ajcxy, etz tungɨx mɨɨd 
tudägyꞌajtɨn, etz yajmɨjꞌajtcɨx etz 
tzɨgɨɨygɨx. Tɨm jaduꞌn nej jɨhuɨÿ 
mgapxymɨdoogɨxy yɨ mHuindzɨn 
Jesucristo.

6
 Tungɨx yajxon mɨɨd ajcxy 

mhuindzɨn. Caꞌ janch xypaat oy 
mɨc mduungɨxy co ajcxy mhuindzɨn 
jɨm xyhuindɨɨcxcɨxy, e chi co jeꞌ 
yjɨhuäcnɨ, chi nɨgoo mhuäccɨxnɨ 

mdɨnáaygɨxnɨ. Tungɨx jaduꞌn nej 
huaad jäy ytuungɨxy yɨ huɨdibɨ 
mɨjpɨdaaccɨxp Jesucristo. Tungɨx 
cɨxyjot huinɨjot jaduꞌn nej Dios 
tzocy mdúngɨxɨpy.

7
 Tumbɨdɨjc ajcxy, tungɨx mdung 

cɨxyjot huinɨjot, tɨm jaduꞌn nej 
jɨhuɨÿ mdungɨxy je Huindzɨn 
Jesucristo ytung, e caꞌ yjäydungɨty. 
8

 Mnejhuɨɨyb miich ajcxy co ajt 
nHuindzɨn Jesucristo oybɨ möhuaꞌñ 
nidüg nidüg jaduꞌn nej tɨ ytuuñ, caꞌ 
ñejɨty pen ycɨꞌmdung ytumyb, o pen 
ytumb mɨɨd tüg huindzɨn.

9
 Miich ajcxy huɨdibɨ 

nihuindzɨnꞌajtp tumbɨdɨjc, 
oyꞌamy aneꞌmgɨx mdumbɨ 
ajcxy. Caꞌmꞌadzɨgɨɨ́ygɨxɨpy caꞌ 
mdzaachytúngɨxɨpy. Ajɨhuɨɨ́yɨgɨxy 
co miich ajcxy etz nañ jaduꞌn 
mdumbɨ ajcxy mɨɨd ajcxy 
mHuindzɨn tzajpjoty, e yɨ 
mHuindzɨn tzajpjotypɨ quipxyjaty 
tɨydunaꞌñ nidügꞌócɨy miich ajcxy.

Je mɨcꞌajt huɨdibɨ je mɨbɨjcpɨdɨjc 
ajcxy ypatcɨxyp mɨɨd Dios yjɨhuɨꞌñ
10

 Jadügnax, mɨgügtɨjc ajcxy, 
yɨ mmɨcꞌajt mbaadɨp ajcxy 
ma ajt nHuindzɨn Jesucristo. 
Com Jesucristo ooy mɨcꞌajt 
mɨɨdɨty, paady jëbɨ miich ajcxy 
mbatcɨxy yɨ mmɨcꞌajtɨn ma 
yɨꞌ. 11

 Naygohuaanɨgɨxy miich 
ajcxy ma je mujcuꞌ mɨɨd tügꞌócɨy 
tɨyꞌajt huɨdibɨ Dios xymooyɨm, 
huɨdi mɨɨd naygohuaanɨm ma je 
mujcuꞌ, e jaduꞌn caꞌydɨ je mujcuꞌ 
xymɨmadaacɨm mɨɨd anɨɨ. Jaduꞌn 
Dios ytɨyꞌajt nipaady nej tujt etz 
pujxnïjen huɨdibɨ soldados ajcxy 
mɨɨd naygohuaangɨxy tzipjoty. 
12

 Hueꞌ janchtɨy xymɨdzipꞌajtɨm 

poj naaxhuiñ, caꞌoybɨ, mujcuꞌdɨjc, 
etz tügꞌócɨy mɨcꞌajt mɨɨdpɨ huɨdibɨ 
mɨdzipꞌajtp Dios ya naaxhuiñ 
etz jiiby tzajpjoty, caꞌp ɨɨch ajt 
nmɨdzipꞌajtɨm naaxhuiñyjäy. 
13

 Paady ycɨxp yajtúngɨxy 
tügꞌócɨy mɨcꞌajt etz tɨyꞌajt huɨdibɨ 
Dios tɨ xymooygɨxy, jɨgɨx jëbɨ 
mmɨmadaaccɨxy je caꞌoybɨ co 
anajty xyajtundɨgoyaangɨxy. E 
jaduꞌn jëbɨ mɨmadaaccɨxy je caꞌoybɨ 
mɨɨd ajcxy mmɨbɨjcɨn. E co anajty 
tɨ mmɨmadactaaygɨxy, huinꞌit 
mꞌíjtcɨxɨpy mɨc ma ajcxy mmɨbɨjcɨn. 
14

 Caꞌ mꞌixtɨgɨḧuäccɨx ma ajcxy yɨ 
mmɨbɨjcɨn. Nayñiꞌixɨɨ́yɨgɨx mɨɨd 
Dios ytɨyꞌajt, jaduꞌn nej jäy ajcxy 
ñayhuɨɨndädzɨgɨxy co ytunaangɨxy. 
Nayñiꞌixɨɨ́yɨgɨx tɨm jaduꞌn nej 
soldados ajcxy ñayñiꞌixɨɨygɨxy 
mɨɨd pujx nïjen ma caach co 
chɨptunaangɨxy. 15

 Nayñiꞌixɨɨ́yɨgɨx 
mɨɨd Dios yꞌayuc, jɨgɨx jëbɨ ajcxy 
nɨcxy mgapxhuäcxɨ Dios yꞌayuc 
huɨdibɨ jotcujcꞌajtɨn yejcp. Co 
jaduꞌn mdúngɨxɨpy, jaduꞌn nibaadɨp 
tɨm jaduꞌn nej soldados ajcxy 
ñayñiꞌixɨɨ́yɨgɨxy co yajtɨgɨɨygɨxy 
yzapato co ytüyöyaangɨxy. 16

 Yɨꞌ 
huɨdibɨ jac copɨcyɨp caꞌydɨ jac ni 
ti, mɨbɨjccɨx tɨydudägy Jesucristo. 
Mɨɨd ajcxy yɨ mmɨbɨjcɨn jëbɨ 
mnaygohuáanɨgɨxy ma je mujcuꞌ. 
Miich ajcxy mmɨbɨjcɨn jaduꞌn 
nipaady nej tüg escudo huɨdibɨ 
je soldados ajcxy yajtumyb 
co ñaygohuáanɨgɨx ma je tɨp 
huɨdibɨ yajnajtztɨɨbɨɨyb mɨɨdɨ 
jɨɨn. 17

 Nayñiꞌixɨɨ́yɨgɨx mɨɨd Cristo 
ytɨyꞌajt huɨdibɨ mɨɨd ajcxy mꞌalma 
xyajnïdzoocɨp, tɨm jaduꞌn nipaady 
nej soldados ajcxy ñaygohuáanɨgɨxy 
co pɨdaaccɨxy ypujx cöjup co 

chiptunaangɨxy. Naygohuáanɨgɨx 
miich ajcxy mɨɨd Dios yꞌayuc 
huɨdibɨ jaduꞌn nipatp nej tüg 
espada huɨdibɨ je Espíritu Santo 
tɨ xymooygɨxy. 18

 Mɨbɨjctzoogɨx 
Dios mɨɨd tügꞌócɨy ycɨxpɨ huɨdibɨ 
ajcxy mdumyb. Mɨbɨjctzoogɨx 
etz pɨjctzoogɨx mayꞌajt ma Dios 
jabom jabom mɨɨd je Espíritu 
Santo ypubejtɨn. Huijy ycujc 
mꞌijtcɨxɨpy, caꞌ mjotmetzcɨɨ́ygɨxɨpy. 
Mɨbɨjctzoogɨx Dios mɨɨd tügꞌócɨy 
mɨbɨjcpɨdɨjc ajcxy ycɨxpɨ. 19

 Nañ 
jaduꞌn mɨbɨjctzoogɨx Dios mɨɨd 
ɨɨch ycɨxpɨ, co huen xymöyɨch 
ayuc etz jotcujcꞌajtɨn, jɨgɨx jëbɨ 
ngapxhuäcxɨbɨch huinmɨc jotmɨc 
yɨꞌ yꞌayuc ytɨyꞌajt huɨdibɨ caꞌ pɨn 
jecyꞌajty nejhuɨɨygɨxy. 20

 Dios 
tɨ xyajnïbɨcyɨch jada tung jëbɨ 
nyajnɨcxyɨch yɨꞌ yꞌayuc ytɨyꞌajt 
ma je mayjäy ajcxy. Paady ycɨxp 
nyajpaadyɨch pujxtɨgoty cham. 
Tungɨx mayꞌajt mɨbɨjctzoogɨx 
Dios mɨɨd ɨɨch ycɨxpɨ co 
xyajjotmɨcpɨgɨpyɨch jɨgɨx jëbɨ 
ngapxhuäcxyɨch yɨꞌ yꞌayuc huinmɨc 
jotmɨc.

Capxpoocxɨn huɨdibɨ cogɨxɨɨyñɨp
21

 Ooy ndzocy njɨhuɨÿɨch 
je Tíquico, nañ jaduꞌn yɨꞌ ooy 
xypubejtyɨch ma ajt nHuindzɨn 
Jesucristo ytung. Yɨ Tíquico miich 
ajcxy xyajmɨɨdmɨydägɨpy tügꞌócɨy 
je tɨyꞌajt nej nyajpaadyɨch ya, etz 
tügꞌócɨy tung huɨdibɨ ya ndumybɨch. 
22

 Nguexaamybɨch Tíquico ma miich 
ajcxy jɨgɨx jëbɨ xymɨɨdmɨydägɨpy ajcxy 
jaduꞌn nej nyajpaadyɨch ya, e mɨɨd jada 
tɨyꞌajt jëbɨ miich ajcxy mjotcugɨɨygɨxy.

23
 Huen Dios Teedy etz ajt 

nHuindzɨn Jesucristo mayꞌajt 

tunɨpy mɨɨd miich ajcxy, jɨgɨx 
jëbɨ jotcujc mdzɨnaaygɨxy, etz 
nañ jaduꞌn jëbɨ mnaychójcɨgɨxy 
mnayjɨhuɨɨ́yɨgɨxy miñ xyɨpy, etz 
jɨgɨx jëbɨ mjacmɨbɨjccɨxy Cristo. 
24

 Huen Dios mayꞌajt oyꞌajt 

tunɨpy mɨɨd miich ajcxy huɨdibɨ 
yajmɨjꞌajtcɨxp ajt nHuindzɨn 
Jesucristo huinɨxɨɨ huinɨtiempo. E 
caꞌ mꞌixmájtzcɨxɨp nimɨna nej ajcxy 
mɨjpɨdaaccɨxy Jesucristo. Jaduꞌn 
jada. Amén. 

1  Ɨɨch Pablo mɨɨd Timoteo 
tumbɨch ma Jesucristo ytung. 

Jada necy ɨɨch ajcxy nguejxpy 
ma tügꞌócɨy huɨdibɨ mɨbɨjcp 
Dios jɨm Filipos huɨdibɨ yajpaatp 
ma Jesucristo. Nañ jaduꞌn jada 
necy nyajniguexyɨch yɨꞌ ajcxy 
mɨjtungmɨɨdpɨ etz mutztungmɨɨdpɨ 
ma Dios ytung. 2 Huen ɨɨch ajt nDios 
Teedy etz ajt nHuindzɨn Jesucristo 
mayꞌajt etz oyꞌajt tunɨpy mɨɨd miich 
ajcxy ycɨxpɨ etz xyajjotcugɨɨ́ygɨxɨpy.

Pablo mɨbɨjctzoy Dios mɨɨd 
je mɨbɨjcpɨdɨjc ycɨxpɨ

3
 Naagꞌoc naagꞌoc 

njäymechɨch miich ajcxy 
njatytimyajnajxpyɨch jäygɨdaacɨn 
ma Dios mɨɨd miich ajcxy 
ycɨxpɨ. 4 Njatytimjotcujcꞌajtpɨch 
ooy naagꞌoc naagꞌoc Dios 
nmɨbɨjctzooyɨch mɨɨd miich 
ajcxy ycɨxpɨ. 5 Jotcujcꞌajtpɨch com 
miich ajcxy tɨ xypubéjtcɨxyɨch co 
ngapxhuäcxɨch Jesucristo yꞌayuc 
ytɨyꞌajt. Jaduꞌn tɨ xypubéjtcɨxyɨch 
maabɨ nyajtzondägyɨch 
ngapxhuäcxyɨch Jesucristo yꞌayuc 
ixtɨ chambaad. 6 Nejhuɨɨybɨch 

tɨydudägy co Dios tɨ yajtzondägy 
yɨ oybɨ ytung ma miich ajcxy 
mjot mhuinmaꞌñ, etz jactunaamnɨ 
ma miich ajcxy mjot mhuinmaꞌñ 
ixtɨ mabaad Jesucristo anajty 
ymiiñ jadügꞌoc ya naaxhuiñ mɨɨd 
yꞌaneꞌmɨn etz ymɨcꞌajt. 7 Ooy 
ytudägyɨty co jaduꞌn jotcujcꞌajtpɨch 
mɨɨd miich ajcxy ycɨxpɨ, com 
ooy ndzocy njɨhuɨÿɨch miich 
ajcxy. Dios mayꞌajt oyꞌajt tɨ tuñ 
co tɨ xyajnïbɨcyɨch jada tung, etz 
miich ajcxy myajpaady quipxy 
mɨɨd ɨɨch ma Dios ytung, mɨɨd co 
miich ajcxy xyjäymechɨch etz nañ 
xypubetyɨch ajcxy, huenmaꞌamy 
ɨɨch nyajpaady, oy ixyipy pujxtɨgoty, 
oy ixyipy ma tungmɨɨdpɨ yhuinduu 
co nnïgapxpetyɨch Dios yꞌayuc 
ytɨyꞌajt etz nañ nnïgapxpetyɨch 
co yjanchɨty. 8 Dios ñejhuɨɨyb 
jaduꞌn nej mɨjcajee ooy ndzocy 
njɨhuɨÿɨch miich ajcxy mɨɨd je 
tzojcɨn jɨhuɨɨyɨn huɨdibɨ Jesucristo 
tɨ xymöyɨch. 9 Nmɨbɨjctzooybɨch 
Dios mɨɨd miich ajcxy ycɨxpɨ co 
xypubedɨpy ajcxy jɨgɨx jëbɨ nïgɨ 
mdzogɨpy mjɨhuɨḧuɨpy mɨgügtɨjc, 
etz jɨgɨx ajcxy nïgɨ mꞌixpɨgɨpy 

FILIPENSES

je tɨyꞌajt tudägypɨ, etz nañ nïgɨ 
mhuinjɨhuɨḧuɨpy tügꞌócɨy nej 
Dios tzocy co nduunɨm. 10

 Nañ 
nmɨbɨjctzooybɨch Dios mɨɨd 
miich ajcxy ycɨxpɨ jɨgɨx jëbɨ 
mnejhuɨɨ́ygɨxɨpy, etz nañ jɨgɨx 
jëbɨ mhuinꞌíjxcɨxɨpy huɨdibɨ jacꞌoy 
mdúnggɨxɨpy. Co oy mdúngɨxɨpy, 
huinꞌit jëbɨ mdzɨnáaygɨxy mɨɨd 
huädz jot huädz huinmaꞌñ, e 
caꞌ ni ti jotmay miich anajty 
ajcxy mmɨɨdɨñ, co anajty je xɨɨ 
je tiempo paady co Jesús anajty 
miñ ya naaxhuiñ jadügꞌoc mɨɨd 
yꞌaneꞌmɨn mɨɨd ymɨcꞌajt. 11

 Dios 
nmɨbɨjctzooybɨch mɨɨd miich 
ajcxy ycɨxpɨ co ajcxy mbattähuɨp 
tügꞌócɨy oyjot oyhuinmaꞌñ, je oyjot 
oyhuinmaꞌñ huɨdibɨ Jesucristo 
tügpajc jëbɨ xymooygɨxy.E jaduꞌn 
jäy ajcxy capxpaadɨp Dios etz nañ 
huinꞌɨɨ́gɨxɨp Dios co ajcxy ixɨpy nej 
tudägy mdzɨnaaygɨxy.

Mɨɨd ɨɨch, yɨ njugyꞌajtɨch, 
yɨꞌ yɨꞌ Cristo

12
 Ndzojcpyɨch co miich 

ajcxy mnejhuɨḧuɨpy co mɨɨd je 
tzaachypɨ ycɨxpɨ huɨdibɨ nmɨnaxyp 
nyajnaxypɨch ya pujxtɨgoty, nïgɨ 
mayjäy tɨ mɨdoy Jesús yꞌayuc 
ytɨyꞌajt. 13

 Jaduꞌn tɨ yhuimbɨdzɨmy 
co tügꞌócɨy soldadtɨjc etz 
jacjadyii jäy ya ma je gobierno 
ymɨjtɨjc tɨ nejhuɨɨydäy ajcxy co 
nbujxtɨjcꞌɨñayɨch mɨɨd co nduuñɨch 
ma Jesucristo ytung. 14

 Nañ jaduꞌn 
mɨɨd co nbujxtɨjcꞌɨñäyɨch, paady 
ycɨxpɨ yɨ jacjadyii mɨbɨjcpɨdɨjc 
tɨ yjotmɨcpɨjccɨxy ma ajt 
nHuindzɨn Jesucristo tung, etz 
ycapxhuäcxyꞌadɨɨchpy ajcxy Dios 
yꞌayuc ytɨyꞌajt, caꞌ ma tzɨgɨꞌñ jɨhuɨꞌñ.

15
 Janch tɨyꞌajt jada co nijëjɨty jäy 

capxhuäcxy je Cristo yꞌayuc ytɨyꞌajt 
mɨɨd co caꞌ xyajmɨdzojccɨxy, etz 
nañ mɨɨd co xyajmɨdzipꞌajtcɨxy. Nañ 
tɨyꞌajt jada co jacjadyii mɨgügtɨjc 
xychojcp xyjɨhuɨɨyb ajcxy, e 
capxhuäcxy ajcxy je Cristo yꞌayuc 
ytɨyꞌajt mɨɨd oyjot oyhuinmaꞌñ. 
16

 Janch tɨyꞌajt co nijëjɨty mɨgügtɨjc 
capxhuäcxcɨxy Jesucristo yꞌayuc 
mɨɨd co ñaygömayaꞌñyii cɨꞌm, caꞌ 
nmɨnaanɨm ycapxhuäcxp ajcxy 
cɨxyjot huinɨjot. Yɨꞌ ajcxy yꞌixtaayb 
nej xyajtajɨṕy xyajmayɨṕyɨch, 
jaduꞌn nej ɨɨch pujxtɨgoty nꞌityɨch. 
17

 Yɨꞌ ajcxy huɨdibɨ xychojcpɨch 
xyjɨhuɨɨybɨch ycapxhuäcxpy 
ajcxy Cristo yꞌayuc com ñejhuɨɨyb 
ajcxy co ɨɨch yam nꞌityɨch 
pujxtɨgoty, mɨɨd co tɨ nhuinmaꞌñ 
nbɨdägyɨch co nnïgapxpedaꞌñɨch 
Jesucristo yꞌayuc ytɨyꞌajt. 18

 Pen 
jäy ajcxy capxhuäcxp Cristo 
yꞌayuc mɨɨd co ñaygömayáanɨgɨxy 
cɨꞌm, o pen ycapxhuäcxyp mɨɨd 
oyjot oyhuinmaꞌñ, caꞌ ñejɨty, 
jotcujcꞌajtpɨch co capxhuäcxy ajcxy 
Jesucristo yꞌayuc.

19
 Com nnejhuɨɨybɨch co miich 

ajcxy mmɨbɨjctzoogɨxy Dios mɨɨd 
ɨɨch ycɨxpɨ, e nañ nnejhuɨɨybɨch 
co Jesucristo yjɨhuɨꞌñ ymɨcꞌajt 
xypubetyɨch, paady nïgɨ 
njotcugɨÿɨch, e nañ njɨjpꞌijxypɨch 
co nbɨdzɨmaꞌñɨch pujxtɨgoty. 
20

 Ndzojcpyɨch etz nañ njɨjpꞌijxpyɨch 
co nmɨmadactähuaꞌñɨch tügꞌócɨy 
ma ɨɨch mdzɨnaayɨn, e caꞌ ti 
tzöyduꞌn nbáadɨbɨch ma Dios 
yhuinduu. Ndzojcpyɨch nañ 
njɨjpꞌijxpyɨch co njaccapxhuäcxɨbɨch 
Jesucristo yꞌayuc huinmɨc jotmɨc, 
jɨgɨx Jesucristo ycömayꞌidɨpy. 

Caꞌ ñejɨty pen jactzɨnaayb, o 
pen nꞌoꞌcpɨch. 21

 Ɨɨch ndzɨnaayɨn 
njuugyꞌajtɨn Cristo yɨꞌ ycɨxpɨ, e 
penɨ nꞌoꞌcpɨch, tɨ ɨɨch anajty mɨj 
nmadägy. 22

 Pen njactzɨnaaybɨch, 
mayjäy oybɨ padaꞌñ mɨɨd ɨɨch ndung 
ycɨxpɨ. Caꞌ nnejhuɨÿɨch huɨdibɨ 
jacꞌoy nhuinꞌixɨpyɨch co tzojc 
nꞌögɨbɨch, o co njactzɨnähuɨbɨch. 
23

 Ooy chachchipɨty 
nnejhuɨḧuɨbyɨch huɨdibɨ jacꞌoy 
nhuinꞌixɨpyɨch, co nꞌögɨbyɨch, o 
co njactzɨnähuɨbyɨch.Ɨɨch cɨꞌm 
nayjɨhuɨÿiijɨch nïgɨ jotcujc co ixyipy 
tzojc nꞌögyɨch, jɨgɨx ixyipy mɨcꞌamy 
nɨcxy nꞌityɨch jiiby tzajpjoty ma 
Cristo yajpaady. 24

 Per jaccopɨty 
mɨɨd miich ajcxy mꞌoyꞌajtɨn 
ycɨxpɨ, co njactzɨnähuɨbɨch. 
25

 Com nnejhuɨɨybɨch co copɨcy 
njacpubedaꞌñɨch miich ajcxy, paady 
nnejhuɨɨybɨch co njactzɨnähuɨbɨch, 
e jɨgɨx jëbɨ nbubejtcɨxy ma Dios 
ytung etz ma yɨ mmɨbɨjcɨn. E jaduꞌn 
miich ajcxy nïgɨ mjotcujcꞌadɨpy ma 
mmɨbɨjcɨn. 26

 Miich ajcxy huɨdibɨ 
yajpaatp ma Jesucristo, nïgɨ jotcujc 
mꞌidɨpy co nɨcxy nꞌidaꞌñɨch jadügꞌoc 
ma miich ajcxy.

27
 Jëyɨ janchtɨy co mdzɨnaayɨn 

mjugyꞌajtɨn mɨꞌijtcɨxy jaduꞌn 
nej Cristo yꞌayuc ytɨyꞌajt 
yꞌaneꞌmy. Pen nɨcxpɨch anajty 
cɨꞌm ma miich ajcxy, o pen caꞌ 
nnɨcxyɨch, per ndzojcypɨch co 
xypáadɨbɨch tɨyꞌajt co miich mɨc 
mꞌijtcɨxy ma mmɨbɨjcɨn, túꞌcɨy 
cɨxyjot huinɨjot mdungɨxy. Mɨc 
mjanchmɨdɨnaaygɨxy niꞌamugɨꞌ 
yɨ mmɨbɨjcɨn, jaduꞌn nej tɨ 
mmɨjpɨdaaccɨxy Jesucristo ytɨyꞌajt, 
28

 e caꞌajcxy mdzɨgɨḧuɨp co jäy 
ajcxy xymɨdziptzóongɨxɨpy, jada jeꞌ 

tɨyꞌajt co tɨgoyamb ajcxy yꞌalma, e 
nañ jada jeꞌ tɨyꞌajt co miich ajcxy 
chóocɨxɨpy yɨ mꞌalma, e nañ jaduꞌn 
jada tɨyꞌajtɨp co Dios yꞌity mɨɨd 
miich ajcxy. 29

 Dios mayꞌajt oyꞌajt 
tɨ tuñ mɨɨd miich ajcxy ycɨxpɨ 
co yajꞌoyɨɨy nej jëbɨ miich ajcxy 
mɨbɨjccɨxy Jesucristo etz nañ 
nej jëbɨ tzaachypɨ mmɨnajxcɨxy 
myajnajxcɨxy mɨɨd Jesucristo ycɨxpɨ. 
30

 Ɨɨch etz miich ajcxy quipxyɨ tɨ 
nmɨnajxɨm tɨ nyajnajxɨm tung ayoꞌn 
mɨɨd Jesucristo ycɨxpɨ. Miich ajcxy 
tɨ mꞌixy tɨ mnejhuɨÿ jaduꞌn nej 
ɨɨch ndung nꞌayoꞌn tɨ nmɨnaxy tɨ 
nyajnaxyɨch, co jɨm anajty nꞌityɨch 
ma miich ajcxy. E nañ miich ajcxy 
mnejhuɨɨyb nej ɨɨch chambaad 
nmɨnaxy nyajnaxyɨch ndung 
nꞌayoꞌnɨch mɨɨd Cristo ycɨxpɨ.

Cristo yungꞌajt ñaxꞌajt etz ymɨjꞌajt

2  Pen Cristo miich ajcxy 
mjotꞌamɨjmooyb mɨɨd yjɨhuɨꞌñ 

mɨɨd ymɨcꞌajt, pen tɨ jotcujcꞌajtɨn 
mbatcɨxy mɨɨd co Cristo 
xychojccɨxy xyjɨhuɨɨygɨxy, pen yɨꞌ 
yjɨhuɨꞌñ ymɨcꞌajt ijtp ma miich ajcxy, 
pen mdzojccɨxyp mjɨhuɨɨygɨxyp 
etz nañ mbaꞌayoogɨxy mɨgügtɨjc, 
2

 jotcujcꞌadɨpɨch mɨɨd co 
mdzɨnaaygɨxy ooy yajxon, xïc 
xon, tügyɨ mnaychójcɨgɨxy 
mnayjɨhuɨɨ́yɨgɨxy miñ 
xyɨpy, tzɨnaaygɨxy quipxyjot 
quipxyhuinmaꞌñ. 3 Caꞌ ajcxy ti 
mdunɨpy mɨɨd mgɨꞌmdzojcɨn ycɨxpɨ. 
Nañ ni caꞌ amɨj agɨx naybɨdáacɨgɨxy 
co ti mdungɨxy. Tügꞌócɨy huɨdibɨ 
mdungɨxyp, mdunɨṕy ajcxy mɨɨd 
yung naxy mjot mhuinmaꞌñ. 
Nidüg nidüg myajmɨjꞌadɨpy nïgɨ 
mɨgügtɨjc, caꞌydɨ nej miich cɨꞌm 

mnayyajmɨjꞌadyii. 4 Caꞌ huaad 
pɨn naydügpajc ycɨꞌmꞌoyꞌajt ixtäy, 
nañ jaduꞌn tzocy co mɨgügtɨjc 
myajmɨdzogɨpy yꞌoyꞌajt.

5
 Pɨdaaccɨx mjot mhuinmaꞌñ 

túꞌcɨy jaduꞌn nej Jesucristo anajty 
yhuinmaꞌñ mɨɨdɨty co ya naaxhuiñ 
chɨnay. 6 Oy Jesucristo yjaDiosɨty tɨ 
yhuinmaꞌñypɨdägy co jëbɨ ixmach 
yɨꞌ ymɨjꞌajtɨn huɨdibɨ anajty yjamɨɨd. 
7

 Jesucristo ahuingujc pɨdaactay 
je mɨjꞌajt huɨdibɨ anajty ymɨɨd, e 
chi jaduꞌn chɨnay nej tüg tumbɨ 
co oy jaduꞌn ypiꞌcꞌaty jaduꞌn nej 
jäy. 8 E co jaduꞌn ñaybɨdaacɨ nej 
naaxhuiñyjäy, chi yung naxy pɨdacy 
yjot yhuinmaꞌñ, e nañ capxymɨdoy 
Dios ixtɨ mɨbaad ñayyejcɨ, huen jäy 
yajꞌögyii. E ooy anajty choꞌyduꞌnɨty 
co jäy yajꞌoꞌcɨ cruudzcɨx́y. 9 Paady 
ycɨxp Dios tɨ cömay jacnïgɨ 
Jesucristo, e tɨ pɨdäcɨ yɨꞌ yxɨɨ 
jaccömay, caꞌydɨ jacpɨnjäy yxɨɨ. 
10

 Jaduꞌn Dios tɨ cömay Jesús, jɨgɨx 
jëbɨ tügꞌócɨy tzajpjoty tzɨnaaybɨ etz 
tügꞌócɨy naaxhuiñyjäy, etz tügꞌócɨy 
jäy ajcxy huɨdibɨ tɨ ñaaxtɨgɨÿ, co 
anajty ajcxy nidügꞌócɨy mɨdoogɨxy 
co Dios capxpaatɨp Jesús yxɨɨ, chi 
ycojxtɨnaayꞌɨhuɨydähuɨpy ajcxy 
ma yɨꞌ yhuinduu, etz yꞌojadadɨpy 
ajcxy Jesús nidügꞌócɨy. 11

 E co 
nidügꞌócɨy ajcxy cöbɨgɨpy etz 
yajmɨjꞌadɨpy Jesucristo jaduꞌn nej 
ajcxy yHuindzɨn, jaduꞌn Dios Teedy 
ycömayꞌidaꞌñ.

Yɨ pɨn ajcxy Cristo mɨbɨjcp, yɨꞌ yɨꞌ 
ajcxy jaduꞌn nej tüg tɨɨcxɨn jajɨn

12
 Mɨgügtɨjc ajcxy huɨdibɨ 

ooy ndzocy njɨhuɨÿɨch, com 
Jesucristo jaduꞌn ijxpejtɨn tɨ yecy, 
capxymɨdoogɨch cham co jɨguëgy 

nyajpaadyɨch ma miich ajcxy, tɨm 
jaduꞌn nej jayhuin ɨɨch miich ajcxy 
xycapxymɨdooy co nꞌijtyɨch ma 
miich ajcxy. Naymɨjottɨgóoyɨgɨx 
jabom jabom mguydungɨxy 
Jesucristo ytɨyꞌajt etz mmɨꞌijtcɨx 
huädz mjot huädz mhuinmaꞌñ. 
Tungɨx Dios ytung mɨɨd yung 
naxy ajcxy mjot mhuinmaꞌñ, e 
huindzɨgɨɨygɨx Dios. 13

 Com Dios yɨꞌ 
tumb jabom jabom ma miich ajcxy 
mjot mhuinmaꞌñ, jɨgɨx jëbɨ miich 
ajcxy mdunɨpy yɨꞌ ytung yɨꞌ chojcɨn 
cɨxyjot huinɨjot jaduꞌn nej Dios 
tzocy.

14
 Tungɨx cɨxyjot huinɨjot 

Dios ytung, caꞌyꞌaametzɨty 
yjotmetzɨty, nañ ni caꞌ mɨɨd 
tzip ejcɨn. 15-16

 Jaduꞌn mdunɨpy 
ajcxy caꞌydɨ pɨnjaty yxɨg̈ɨxy co tɨ 
mdundɨgooygɨxy. Miich ajcxy Dios 
xyꞌungꞌadɨɨb, caꞌ mnïgɨxꞌadɨɨyb 
ajcxy ti jɨbɨcpɨ. Tzɨnaaygɨx mɨɨd 
oyjot oyhuinmaꞌñ ma yɨ jäy ajcxy 
yajpaady huɨdi jɨbɨc-huinmaꞌñ 
tumb huɨdibɨ tundɨgooyb ma Dios 
ytɨyꞌajt. Co miich ajcxy myajhuäcxy 
Dios yꞌayuc ytɨyꞌajt huɨdibɨ alma 
yjugyꞌajtɨn mooyb ma jɨbɨcjäydɨjc 
ajcxy, jaduꞌn nipaady nej tüg madzä 
ytɨɨcxy coodz. Pen jaduꞌn mdungɨxy, 
co anajty Cristo ymiiñ jadügꞌoc 
ya naaxhuiñ, jotcujcꞌadɨpɨch co 
anajty nnejhuɨÿɨch co caꞌ ɨɨch 
ndung etz nxɨɨ ndiempo yñadɨgɨꞌ̈aty 
co nꞌíjtyɨch ma miich ajcxy. 17

 Co 
nꞌögɨbɨch mɨɨd Cristo ytung ycɨxpɨ, 
jaduꞌn nipaady nejjɨhuɨÿ ɨɨch nnɨꞌpy 
tɨ ndem tɨ nyocyɨch mɨɨd miich 
ajcxy ycɨxpɨ co tɨ ngapxhuäcxɨch 
Dios yꞌayuc ma miich ajcxy. E co 
miich ajcxy tɨ mmɨjpɨdaaccɨxy ɨɨch 
nꞌayuc, jaduꞌn nipaady nejjɨhuɨÿ 

miich ajcxy tɨ myoxy tɨ mdoogy 
yɨ mjugyꞌajtɨn ma Jesucristo. 
Jotcujcꞌajtpɨch jaduꞌn co miich ajcxy 
mjugyꞌajtɨn tɨ myoxy tɨ mdoogy ma 
Jesucristo. 18

 Nañ jaduꞌn miich ajcxy 
mjotcujcꞌadɨpy quipxy mɨɨd ɨɨch.

Timoteo etz Epafrodito
19

 Pen ɨɨch ajt nHuindzɨn Jesús 
tzojcpy, njɨjpꞌijxypɨch co jëbɨ 
nguexɨpyɨch Timoteo ma miich 
ajcxy, jaydëbɨ njotcujcꞌadɨpyɨch co 
anajty yɨꞌ xyajnimiiñɨch tɨyꞌajt nej 
miich ajcxy myajpaady. 20

 Timoteo 
tügpajc huɨdibɨ huinmaꞌñ túꞌcɨy 
mɨɨd jaduꞌn nej ɨɨch nhuinmaꞌñ 
nmɨɨ́dɨdyɨch, etz nañ huɨdibɨ janch 
naybɨdaacɨp mɨɨd miich ajcxy 
mꞌoyꞌajtɨn ycɨxpɨ. 21

 Yɨ jacjadyii 
mɨgügtɨjc huɨdibɨ yajpatp ma ɨɨch, 
yajcopɨjcpy ajcxy ycɨꞌmꞌoyꞌajtɨn, e 
caꞌ ajcxy yajcopɨcy Jesucristo ytung. 
22

 Miich ajcxy mnejhuɨɨyb jaduꞌn 
nej Timoteo tudägy ytuñ mɨɨd 
ɨɨch co ngapxhuäcxyɨch Jesucristo 
yꞌayuc ma miich ajcxy, tɨm jaduꞌn 
nej tüg ung ytuñ mɨɨd yteedy. 
23

 Paady ycɨxp njɨjpꞌijxypɨch co jëbɨ 
nguexyɨch Timoteo ma miich ajcxy 
mɨna anajty nnejhuɨÿɨch nej ycɨxɨpy 
ɨɨch njotmay huɨdibɨ nmɨɨdɨch ya. 
24

 Nañ nmɨbɨjcypɨch ajt nHuindzɨn 
Jesucristo co yajꞌahuädzɨp ɨɨch 
nnɨɨꞌa ndüꞌa co jëbɨ ɨɨch cɨꞌm nɨcxy 
tzojc nꞌixyɨch miich ajcxy.

25
 Nañ jaduꞌn nhuinmaayɨch 

co copɨcy jadügꞌoc nguexɨpyɨch 
ajt nmɨgüg Epafrodito ma miich 
ajcxy, yɨꞌ huɨdibɨ xypubejtpɨch ma 
ndung nꞌayoꞌnɨch ya. Yɨꞌ huɨdibɨ 
miich ajcxy tɨ mguexy ma ɨɨch, jëbɨ 
xypubetyɨch ma tügꞌócɨy huɨdijaty 
nyajmayjajtypɨch. 26

 Epafrodito ooy 

nijotꞌaty co jëbɨ nɨcxy yꞌixaangɨxy 
miich ajcxy nidügꞌócɨy. Ooy yɨꞌ 
ytajy ymaay co miich ajcxy tɨ 
mnejhuɨÿ co ypɨgyii. 27

 Janch 
tɨyꞌajt co Epafrodito ooy tɨ ypɨgyii, 
jago jago tɨ ycaꞌögy. Per Dios tɨ 
paꞌayoy Epafrodito, e nañ jaduꞌn 
tɨ xypaꞌayooyɨch, jɨgɨx caꞌydɨ 
nïgɨ ayoꞌn jotmay nbaadyɨch. 
28

 Paady ycɨxp nïgɨ ndzocyɨch 
co jëbɨ nguexɨpyɨch Epafrodito 
ma miich ajcxy jadügꞌoc, jɨgɨx 
miich ajcxy mjotcugɨḧuɨp co 
mꞌixɨpy. E nañ jaduꞌn jëbɨ yquëgy 
ɨɨch ndajɨn mayɨn mɨɨd yɨꞌ ycɨxpɨ. 
29

 Cöbɨjccɨx Epafrodito jotcujc, 
jaduꞌn nej tüg mɨgüg huɨdibɨ 
yajpaatp ma ajt nHuindzɨn Jesús. 
Yajmɨjꞌajtcɨx tügꞌócɨy mɨgügtɨjc 
huɨdibɨ yjugyꞌajtɨn yojxp toocp 
mɨɨd Jesucristo ytung ycɨxpɨ, 
jaduꞌn nej yɨꞌ tɨ ytuñ. 30

 Com jago 
jago Epafrodito tɨ ycaꞌögy mɨɨd 
Cristo ytung ycɨxpɨ. Tzip tzaach 
yjugyꞌajtɨn tɨ mɨnaxy tɨ yajnaxy co 
tɨ xypubetyɨch ya. Com miich ajcxy 
caꞌ cɨꞌm jëbɨ xypubéjtcɨxyɨch ya, 
paady yɨꞌ miich ajcxy tɨ xycodɨnäy.

Je tudägyꞌajt je janchypɨ

3  Jadügnax, mɨgügtɨjc ajcxy, 
jotcujcꞌajtcɨx co myajpatcɨxy 

ma ajt nHuindzɨn Jesucristo. 
Caꞌ ti adzijpɨn njɨhuɨÿɨch co 
nnïgapxpetyɨch jada tɨyꞌajt 
jadügꞌoc huɨdibɨ jayhuin tɨ 
nyajnijayɨɨygɨxy. Jaduꞌn nduñɨch 
mɨɨd miich ajcxy mꞌoyꞌajtɨn ycɨxpɨ. 
2

 Naygüendɨꞌájtɨgɨx mɨɨd yɨꞌ ajcxy 
yꞌayuc huɨdibɨ ajcxy tundɨgooyb 
co ajcxy yajcopɨjcy yɨ tɨyꞌajt 
huɨdibɨ pɨdacp ma jäy ñinïcx mɨɨd 
tzujc. Jɨbɨc jäy yɨꞌ ajcxy, jaduꞌn 

ajcxy nipaady nej uc. 3 Yɨ jäy ajcxy 
huɨdibɨ tɨydudägy mɨbɨjcp Dios, caꞌ 
nmɨnaanɨm jeꞌ yɨꞌ ajcxy huɨdibɨ 
tɨyꞌajttɨÿɨp ñinïcx. Yɨ Dios yjäy 
ajcxy janchypɨ, yɨꞌ ajcxy cɨxyjot 
huinɨjot mɨbɨjcp mɨjpɨdacp Dios 
ytɨyꞌajt jaduꞌn nej ɨɨch ajt. Ɨɨch ajt 
nꞌojadajtɨm Dios mɨɨd ajt nꞌespíritu, 
etz mɨɨd ajt njot nhuinmaꞌñ. 
Jotcujcꞌajtɨm com jeꞌ co nyajpaatɨm 
ma Cristo Jesús, e caꞌ nyajcopɨjcɨm 
tijaty tɨyꞌajt huɨdibɨ jäy ajcxy 
ytumyb. 4 Co ixyipy ytɨyꞌajtɨty 
yɨ jaduꞌmbɨ huinmaꞌñ, jëbɨ 
ixyipy naygömayiijɨch cɨꞌm, com 
jecyꞌajty caꞌ anajty ni pɨn huɨdibɨ 
nïgɨ cuyduun yɨ jaduꞌmbɨ tɨyꞌajt 
caꞌydɨ ɨɨch. 5 Co nductujcxɨɨjɨÿɨch 
ma anajty tɨ nmaꞌxungꞌatyɨch, 
chi oy nyajtɨyꞌajttɨÿɨch. Raza 
hebrea ɨɨch, Benjamín 
nmɨjꞌapꞌajtpyɨch nmɨjteedyꞌajtpyɨch. 
Nmaꞌxungꞌajtɨch hebreojäy. Ɨɨch 
ndaj ndeedy hebreojäy ajcxy 
anajty. Nañ nmɨjpɨdaacɨch 
fariseo yꞌixpɨjcɨn, jaduꞌn nej ajcxy 
yajnïguejy judíojäy ycötujcɨn. 6 Ɨɨch 
janchmɨctägy anajty nguyduñɨch 
ngɨꞌmhuinmaꞌñɨch, ixtɨ mabaad 
anajty nꞌixhuɨdity nbahuɨdityɨch 
mɨctägy yɨ jäy ajcxy huɨdibɨ 
anajty mɨjpɨdacp Jesucristo. Tɨ 
nguydundäyɨch tügꞌócɨy judíojäy 
ycötujcɨn. Ni pɨn caꞌ huaad 
yxɨÿɨch co tɨ ndundɨgooyɨch ma 
yɨꞌ ajcxy ycötujcɨn. 7 Tügꞌócɨy yɨ 
judíojäy yhuinmaꞌñ huɨdibɨ tɨ 
nyajcopɨcyɨch anajty, jadachambɨ 
caꞌ ytimychobaady mɨɨd ɨɨch, 
co tɨ nmɨjpɨdägyɨch Cristo 
ytɨyꞌajt. 8 Jadachambɨ janchtɨy, 
huɨdijaty anajty nyajcopɨjcpyɨch, 
tɨ nnajtzꞌixɨɨydäyɨch, jɨgɨx jëbɨ 

nnejhuɨḧuɨbɨch etz nguydunɨpɨch 
yajxon ajt nHuindzɨn Jesucristo 
oybɨ yꞌayuc ytɨyꞌajt. Mɨɨd co tɨ 
nmɨjpɨdägyɨch Jesucristo, paady 
nnajtzꞌixɨɨydaayɨch tügꞌócɨy 
huɨdibɨ anajty nyajcopɨjcpyɨch, 
yɨ jaduꞌmbɨ huinmaꞌñ cham 
caꞌ chobaady mɨɨd ɨɨch, jaduꞌn 
nipaady nej püx. Jaduꞌn nduuñɨch 
mɨɨd Jesucristo ytɨyꞌajt oyꞌajt 
ycɨxpɨ. 9 E jaduꞌn nduuñɨch jɨgɨx 
jëbɨ nyajpaadyɨch ma Jesucristo. 
Jaduꞌn tɨ nnajtzꞌixɨɨydäyɨch je 
tudägyꞌajtɨn huɨdibɨ tɨ nbaadyɨch 
co tɨ nguyduuñɨch Moisés 
ycötujcɨn je jecyɨp. Nañ jaduꞌn 
nduñɨch jɨgɨx jëbɨ nbáadɨbɨch je 
tudägyꞌajtɨn huɨdibɨ Dios yejcpy 
co nmɨbɨjcɨm nmɨjpɨdaacɨm 
Jesucristo. 10

 Ndzojcpyɨch co 
njacnejhuɨḧuɨbɨch Cristo yꞌayuc 
ytɨyꞌajt. Nañ ndzojcpyɨch co 
njacnejhuɨḧuɨbɨch Cristo ymɨcꞌajt, 
jaduꞌn nej yjugypɨjcy co yꞌoꞌcy. Nañ 
ndzojcpyɨch co njacmɨnaxɨpyɨch 
njacyajnaxɨpyɨch tzaachypɨ jaduꞌn 
nej Jesús mɨnaxy yajnaxy tzaachypɨ, 
ixtɨ mabaad jaduꞌn njatyɨch jaduꞌn 
nej Cristo yjajty co yꞌoꞌcy. 11

 E paady 
ycɨxpɨ njɨjpꞌijxpyɨch co nꞌögɨbɨch 
njugypɨgɨpyɨch jadügꞌoc co anajty 
Dios yajjugypɨcy yɨ jäy ajcxy tɨɨbɨ 
yꞌöccɨxy.

Naymɨcꞌijxɨm jɨgɨx nbaatɨm 
huɨdibɨ Dios tɨ xyajꞌahuanɨɨyɨm

12
 Caꞌ nmɨnaanɨm jaduꞌn 

nmɨnaꞌñɨch co tɨ nmɨmadactäyɨch 
nej Cristo tɨ mɨmadactäy. Nañ ni 
caꞌ jaduꞌn nmɨnaꞌñɨch co ɨɨch njot 
nhuinmaꞌñ tɨ nyajhuätztäyɨch. 
Njactumnɨch, jɨgɨx jëbɨ Cristo 
yꞌoyꞌajtɨn nbáadɨbɨch. Com 

Jesucristo tɨ xyhuinꞌixyɨch 
jayɨjp, jaydëbɨ jada oyꞌajtɨn 
nbáadɨbɨch. 13

 Mɨgügtɨjc ajcxy, 
caꞌɨɨch cɨꞌm naygömayiijɨch, 
co tɨ nmɨmadactäyɨch Cristo 
yꞌoyꞌajtɨn. Jada janchtɨy ndumbyɨch, 
njäydɨgoydaaybɨch tügꞌócɨy huɨdibɨ 
tɨ ñaxy, e mɨctägy nduuñɨch jëbɨ 
nbáadɨbɨch je oyꞌajtɨn huɨdibɨ Dios 
jiiby tzajpjoty xymöhuaambɨch 
mɨɨd co nyajpaadyɨch ma 
Jesucristo. 14

 Mɨctägy nduuñɨch 
mɨɨd tügꞌócɨy nmɨcꞌajtɨch, jɨgɨx jëbɨ 
nbáadɨbɨch je oyꞌajtɨn huɨdibɨ Dios 
jiiby tzajpjoty xymöhuaambɨch. 
Jaduꞌn nipaady nejɨhuɨÿ mɨɨd pɨn 
nayboyɨc̈quipxyiijɨch co nbadaꞌñɨch 
tüg premio.

15
 Ɨɨch ajt tɨ nhuinmaꞌñ ycɨjxnɨ 

ycaꞌpxnɨ, tzoc panɨcxɨm je ixpɨjcɨn 
huɨdibɨ nmɨɨdꞌajtɨm. E pen nidügtɨ 
miich ajcxy tɨgachjaty huinmaꞌñ 
mɨɨdɨty, Dios xyajnejhuɨḧuɨp 
ajcxy je tɨyꞌajt. 16

 Jada janchtɨy, je 
tɨyꞌajt huɨdibɨ tɨ nbaatɨm copɨcy 
nguydundaayɨm, caꞌ nꞌixmajtzɨm.

17
 Mɨgügtɨjc ajcxy, panɨcxcɨx ɨɨch 

nꞌijxpejt jaduꞌn nej tɨ ndzɨnäyɨch 
ma miich ajcxy. Nañ jaduꞌn 
miich ajcxy ijxpejt mbɨgɨpy ma 
yɨꞌ ajcxy chɨnaayɨn huɨdibɨ ijxpejt 
tɨ patcɨxy ma ɨɨch. 18

 Canaagꞌoc 
tɨ nnɨmaaygɨxy, e nnɨmaaygɨxy 
jadügꞌoc mɨɨd tajɨn mayɨn co 
may nmɨgügtɨjc chɨnaaygɨxy 
jaduꞌn nej jɨhuɨÿ mɨdzipꞌajtcɨxy 
je Cristo huɨdibɨ oꞌc cruudzcɨx́y 
mɨɨd ajt nbocy ycɨxpɨ. 19

 Dios 
yajtɨgoyɨp jeꞌajcxy yꞌalma. Yɨꞌ 
ajcxy ypɨdacpy yhuinmaꞌñ ma 
yɨ caayɨn uucɨn jɨɨcxy ypɨcy, ma 
yjapadyii huen yjot yhuinmaꞌñ 
pɨdaaccɨxy ma Dios. Yɨꞌ ajcxy 

chachñaygömáayɨgɨxy cɨꞌm ma 
yjapadyii tzoꞌyduꞌn jɨhuɨɨ́yɨgɨxɨpy. 
Hueꞌ pɨdaaccɨxy yhuinmaꞌñ ma 
naaxhuiñ jäy chɨnaayɨn. 20

 Ɨɨch ajt 
hueꞌ nyajpaatɨm njäyꞌajtɨm tzajpjoty, 
e njɨjpꞌijxɨm co ɨɨch ajt nHuindzɨn 
Jesucristo miinaamb ya naaxhuiñ 
jadügꞌoc, chonaꞌñ tzajpjoty, je 
huɨdibɨ xyajnïdzögaanɨm ajt nꞌalma. 
21

 Jesucristo xyajtɨgadzaanɨm 
ajt nninïcx pocymɨɨdpɨ, e 
xymöhuaanɨm tüg ninïcx jemybɨ 
oybɨ, tɨm jaduꞌn nej yɨꞌ ñinïcx 
mɨɨdɨty. Cristo xyajtɨgadzaanɨm ajt 
nninïcx mɨɨd yɨꞌ ymɨcꞌajt huɨdibɨ 
mɨɨd aneꞌmdäy mɨmadactäy.

Jotcujcꞌajtcɨxy ajcxy ma 
je mHuindzɨn Jesús

4  Com Jesús xyajtɨgadzaanɨm 
ajt nninïcx, paady ycɨxpɨ 

mɨgügtɨjc huɨdibɨ ooy ndzocy 
njɨhuɨÿɨch, tɨydudägy mɨbɨjccɨx 
ajt nHuindzɨn Jesucristo, caꞌ 
mꞌixtɨgɨḧuäccɨxy ma mmɨbɨjcɨn. 
Mɨgügtɨjc ajcxy huɨdibɨ ooy nɨcxy 
njaꞌixaꞌñɨch, ooy njotcujcꞌatyɨch 
mɨɨd miich ajcxy ycɨxpɨ. Mɨɨd miich 
ajcxy ycɨxpɨ nbadaꞌñɨch nꞌoyꞌajtɨn 
ma Dios.

2
 Nbɨjctzooybɨch mayꞌajt ma 

Evodia etz ma Síntique co huen 
ajcxy ixmajtzcɨxy yɨ tzip etz huen 
naymɨgügpɨj́cɨgɨxy jadügꞌoc, com 
hueꞌajcxy yajpaady mɨbɨjcpɨ ma 
Cristo. 3 Miich mɨgüg huɨdibɨ tɨ 
xypubetyɨch ma Cristo ytung, 
mayꞌajt nbɨjctzooybɨch ma miich 
co mgapxꞌoyɨḧuɨpy je tzip ma ajcxy 
je metzpɨ töxyjäy. Yɨjiibɨ metzpɨ 
töxyjäy tumb anajty ajcxy quipxyɨ 
mɨɨd ɨɨch co ngapxhuäcxyɨch 
Jesucristo yꞌayuc ytɨyꞌajt. Yɨꞌ ajcxy 

xypubejtɨch quipxyɨ mɨɨd Clemente 
etz yɨ jacjadyii huɨdibɨ anajty 
tumb quipxyɨ mɨɨd ɨɨch. Jada 
metzpɨ töxyjäy ajcxy yxɨɨ ycojayɨÿ 
ymiiñ ma Dios ñecy, je necy ma 
Dios mɨɨdɨty cojay je jäy ajcxy 
yxɨɨ huɨdibɨ padamb jugyꞌajtɨn 
huinɨxɨɨbɨ.

4
 Jotcujcꞌajtcɨx huinɨxɨɨ, mɨɨd co 

myajpatcɨxy ma ɨɨch ajt nHuindzɨn 
Jesucristo. Jadügꞌoc nïgapxpetyɨch 
co huen jotcujcꞌajtcɨxy. 5 Jaduꞌn 
tzɨnaaygɨx jaduꞌn nej jëbɨ jäy 
ajcxy nejhuɨɨygɨxy co miich ajcxy 
myajtungɨxy mecxtujcɨn ma 
mdzɨnaayɨn. Com huingon je xɨɨ 
je tiempo mɨna ymiinaꞌñ ɨɨch ajt 
nHuindzɨn Jesucristo jadügꞌoc.

6
 Caꞌ ni ti mnidajcɨxy mnimaygɨxy. 

Capxpɨdzɨmdaaygɨx ma Dios 
tügꞌócɨy ti jotmay miich ajcxy 
mmɨɨd. Mɨbɨjctzoogɨx Dios, e nañ 
yajnajxcɨx jäygɨdaacɨn ma Dios. 7 Co 
Dios mmɨbɨjctzóogɨxɨpy, huinꞌit 
ajcxy yɨꞌ xymöhuɨp jotcujcꞌajtɨn 
mɨjcajee, e mayñaaxhuiñyjäy ajcxy 
ooy yhuinmay ahuɨdidɨpy mɨɨd 
miich ajcxy mꞌoyꞌajtɨn ycɨxpɨ. Co 
myajpaady ajcxy ma Cristo Jesús, 
paady ycɨxpɨ Dios xyajtzɨnähuɨpy 
ajcxy jotcujc etz xymöhuɨp ajcxy 
huinmaꞌñ tudägypɨ.

Tzojccɨx nijotꞌajtcɨx huɨdibɨ oyɨp
8

 Jadügnax, mɨgügtɨjc ajcxy, 
pɨdaaccɨx mhuinmaꞌñ ma tügꞌócɨy 
tɨyꞌajt huɨdibɨ janchɨp, tügꞌócɨy 
tɨyꞌajt huɨdibɨ jëbɨ nyajmɨjꞌajtɨm. 
Pɨdaaccɨx mhuinmaꞌñ ma tügꞌócɨy 
tɨyꞌajt huɨdibɨ tudägyɨp. Pɨdaaccɨx 
mhuinmaꞌñ ma tügꞌócɨy huinmaꞌñ 
huɨdi huädzɨp etz tügꞌócɨy 
huinmaꞌñ huɨdi oy jäygɨdaacnɨ. 

Pɨdaaccɨx mhuinmaꞌñ ma tügꞌócɨy 
huinmaꞌñ huɨdibɨ jëbɨ yajcapxpaady. 
Huinmaaygɨx tügꞌócɨy jada oybɨ 
huinmaꞌñ etz huɨdibɨ huaad 
njäygɨdaacɨm.

9
 Yajtungɨx je tɨyꞌajt huɨdibɨ tɨ 

nyajꞌixpɨjcɨxy, etz je cötujc huɨdibɨ 
tɨ nmooygɨxy, etz je ayuc huɨdibɨ 
tɨ mmɨdoogɨxy co tɨ ngapxyɨch. 
Etz nañ tungɨx je ijxpejt huɨdibɨ tɨ 
nyecyɨch. Cuydungɨx jada tɨyꞌajt, 
huinꞌit yɨ Dios yajpaadɨpy ma miich 
ajcxy etz xyajjotcujcꞌidɨpy ajcxy.

Filipenses ajcxy yꞌofrendɨ 
mɨɨd Pablo ycɨxpɨ

10
 Ɨɨch ajt nHuindzɨn Jesucristo 

tɨ ooy xyajjotcugɨÿɨch co je 
tɨyꞌajt xypaadyɨch co miich 
ajcxy xyjäymechɨch jadügꞌoc. Caꞌ 
nmɨnaanɨm nmɨnaꞌñɨch co miich 
ajcxy tɨ xyjäydɨgoydaayñɨch. Hueꞌ 
anajty ycanibɨdzɨmy nej jëbɨ 
xypubejtcɨxyɨch. 11

 Caꞌ nmɨnaanɨm 
jaduꞌn nmɨnaꞌñɨch co ooy ti jaty 
nyajmayjajtnɨch. Com tɨ nhuinmaꞌñ 
nbɨdägyɨch co njotcujcꞌadɨpyɨch 
mɨɨd tijaty nmɨɨdɨch, oy tɨm 
mɨnaaxɨɨ tɨm mɨnaatiempo. 12

 Com 
ɨɨch cɨꞌm nejhuɨɨybɨch nej jay 
ajcxy yꞌayoy yjottɨgooy, e nañ 
nejhuɨɨybɨch nej jäy ajcxy chɨnäy 
co mɨɨdꞌaty tijaty mayꞌamy. Tɨ 
nnejhuɨɨydäyɨch nej jëbɨ ndzɨnäyɨch, 
nej jëbɨ nyajnajxɨch xɨɨ tiempo; 
pen cuꞌxyɨ ngaayɨch, o pen caꞌ 
cuꞌxyɨ ngayɨch, pen nmɨɨdɨch 
conax, o pen caꞌ ti nmɨɨ́dɨdyɨch. 
13

 Jëbɨ ndzɨnähuɨbɨch jotcujc 
huenti huennejɨty, com Cristo 
xymɨcꞌajtmooybɨch. 14

 Ooy oy tɨ 
mdungɨxy co tɨ xypubéjtcɨxyɨch ma 
ɨɨch nꞌayoꞌn njotmay.

15
 Jaduꞌn nej miich ajcxy huɨdi jɨm 

Filipos mnejhuɨɨyb ajcxy, je taabɨ 
nyajtzondacyɨch co ngapxhuäcxyɨch 
Jesucristo yꞌayuc ytɨyꞌajt, co 
ndzooñɨch jɨm Macedonia miich 
ajcxy tɨ xymɨyoxyɨch, e jac 
tigati tɨ mguejxcɨxy ma ɨɨch. E 
miich ajcxy jɨm Filipos huɨdibɨ 
mɨbɨjcp Jesús, miich ajcxy tügpajc 
xypubejtɨch caꞌ jac ni pɨn. 16

 Co 
nꞌijtyɨch jɨm Tesalónica miich ajcxy 
xyajniguejxyɨch pubejtɨn metzꞌoc 
tugɨɨgꞌoc, e jaduꞌn miich ajcxy 
xypubejtyɨch mɨɨd huɨdibɨ anajty 
nyajmayjajtpɨch. 17

 Caꞌ nmɨnaanɨm 
ooy ndzachjɨjpꞌixynɨch pubejtɨn, 
jada janchtɨy ndzojcpyɨch co 
miich ajcxy nïgɨ oyꞌajtɨn mbaadɨpy 
co anajty mmejtzcɨxy ma Dios 
yhuinduu. 18

 Tɨ ooy yhuaadɨÿ yɨ 
mbubejtɨn ixtɨ nyajconajxpɨch. 
Mɨɨd je pubejtɨn huɨdibɨ tɨ 
myajmɨguejxcɨxy Epafrodito 
cham nmɨɨ́dɨdyɨch caꞌpxy, caꞌti 
nꞌocyajmayjajtnɨch. Mɨɨd jada 
pubejtɨn huɨdibɨ miich ajcxy tɨ 
xymöyɨch, tɨ ooy njäygɨdägyɨch, 
tɨm jaduꞌn nej Dios jäygɨdacy je 

poomjoc huɨdibɨ yajhuindzɨgɨɨyɨ. 
19

 Ɨɨch nDios miich ajcxy xymöhuɨp 
tügꞌócɨy huɨdibɨ miich ajcxy 
myajmayjajtpy. Mɨjcajee yɨꞌ miich 
ajcxy xymöhuɨp yɨ oybɨ mɨjpɨ 
oyꞌajtɨn huɨdibɨ yɨꞌ ymɨɨd ma 
yɨ Jesucristo. 20

 ¡Huen ɨɨch ajt 
nDios Teedy cömayꞌidɨpy huinɨxɨɨ 
huinɨtiempo! Jaduꞌn jada. Amén.

Capxpoocxɨn huɨdibɨ cɨjxnɨp je necy
21

 Tungɨx mayꞌajt capxpoocxcɨx 
mɨɨd ɨɨch ycɨxpɨ tügꞌócɨy mɨgügtɨjc 
huɨdibɨ yajpatp ma ajt nHuindzɨn 
Jesucristo. Je mɨgügtɨjc huɨdibɨ 
yajpatp mɨɨd ɨɨch nañ jaduꞌn 
xyajniguejxcɨxy capxpoocxɨn. 
22

 Tügꞌócɨy je mɨbɨjcpɨdɨjc huɨdibɨ 
yajpatp ya cajpjoty xyajniguejxp 
ajcxy capxpoocxɨn, yɨꞌ ooy 
ytimyjayɨjpɨty huɨdibɨ ajcxy 
yajpatp ma je mɨj aneꞌmbɨ César 
ycötujctac xyajniguejxyp ajcxy 
capxpoocxɨn.

23
 Huen ɨɨch ajt nHuindzɨn 

Jesucristo mayꞌajt oyꞌajt tunɨpy 
mɨɨd tügꞌócɨy miich ajcxy. Jaduꞌn 
ngapxycɨx́yɨch. Amén. 

1  Ɨɨch Pablo, Dios jaduꞌn 
tzojcp, paady Jesucristo tɨ 

xyajnïbɨcyɨch jëbɨ ngapxhuäcxyɨch 
yɨ ꞌyꞌayuc. 2 Ɨɨch mɨɨd ajt nmɨgüg 
Timoteo cham nguexyɨch jada necy 
ma miich ajcxy huɨdibɨ tzɨnaayb 
jɨm Colosas. Hueꞌ nguexyɨch jada 
necy ma miich ajcxy huɨdibɨ Dios 
yjäyꞌajtɨp e mmɨbɨjccɨxy yɨ Cristo. 
Huen ɨɨch ajt nDios Teedy etz 
ajt nHuindzɨn Jesucristo mayꞌajt 
oyꞌajt tunɨpy mɨɨd miich ajcxy etz 
xyajjotcugɨɨ́ygɨxɨp.

Pablo mɨbɨjctzoy Dios mɨɨd 
mɨbɨjcpɨdɨjc ycɨxpɨ

3
 Jabom jabom co ɨɨch ajcxy 

Dios nmɨbɨjctzoy, chi nyajnaxɨch 
jäygɨdaacɨn ma Dios, nHuindzɨn 
Jesucristo ajt yTeedy, mɨɨd miich 
ajcxy ycɨxpɨ. 4-5

 Tɨ nnejhuɨÿɨch 
jaduꞌn nej miich ajcxy tɨ 
mmɨbɨjccɨxy Cristo Jesús, e nañ 
jaduꞌn nej mdzojccɨxy mjɨhuɨɨygɨxy 
tügꞌócɨy mɨgügtɨjc. Mɨɨd co miich 
ajcxy mjɨjpꞌixy co Dios mɨɨdɨty 
tijaty yujcpɨcy tzajpjoty huɨdibɨ 
miich ajcxy mbadamyb, paady 
ycɨxpɨ ajcxy mmɨbɨjccɨxy Cristo 

Jesús, e paady ycɨxpɨ mdzojccɨxy 
mjɨhuɨɨygɨxy mɨgügtɨjc. Co jayhuin 
mɨgügtɨjc capxhuäcxy Jesucristo 
yꞌayuc ytɨyꞌajt ma miich ajcxy, 
huinꞌit tɨ mnejhuɨɨygɨxy co Dios 
mɨɨdɨty tzajpjoty huɨdi njɨjpꞌijxyp 
mbadaangɨxp. 6 Jadayaabɨ 
tɨyꞌajt huɨdibɨ mɨgügtɨjc tɨ 
capxhuäcxy ma miich ajcxy, nañ 
yajcapxhuäcxꞌadɨɨtznɨ ma tügꞌócɨy 
naax cajp etz mayjäy mɨjpɨdaaccɨxy. 
Miich ajcxy tɨ mmɨbɨjccɨxy 
jaduꞌn nej ogaꞌn yajnimɨydacy e 
chambaadnɨ co Dios mayꞌajt tɨ 
tuñ mɨɨd jäy ajcxy ycɨxpɨ, e nañ 
miich ajcxy mnejhuɨɨyb tɨydudägy 
Dios ytɨyꞌajt. 7 Jada tɨyꞌajt tɨ 
xyajnejhuɨɨygɨxy je Epafras, ɨɨch 
ajt nmɨgüg huɨdibɨ ooy ndzocy 
njɨhuɨÿɨch, huɨdibɨ tudägy tumb 
ma Dios yꞌayuc quipxyɨ mɨɨd ɨɨch. 
Epafras tɨ xycodɨnäyɨch ma miich 
ajcxy, e tɨydudägy miich ajcxy 
xyajꞌijxpɨjcy Cristo ytɨyꞌajt. 8 Epafras 
tɨ xyajnejhuɨÿɨch tɨyꞌajt jaduꞌn 
nej miich ajcxy myajpatcɨxy, etz 
jaduꞌn nej je Espíritu Santo ymɨcꞌajt 
xymooygɨxy, jɨgɨx ajcxy mdzogɨpy 
mjɨhuɨḧuɨpy tügꞌócɨy mɨgügtɨjc.

COLOSENSES
Yɨ Necy Huɨdi San Pablo Yajniguejx Je 

Mɨbɨjcpɨdɨjc Jɨm Colosas

9
 Mɨɨd jada ycɨxpɨ ɨɨch ajcxy 

jabom jabom Dios nmɨbɨjctzooyɨch 
mɨɨd miich ajcxy ycɨxpɨ, jaduꞌn 
nduuñɨch chondacy co ogaꞌn 
nnejhuɨɨyɨch co miich ajcxy tɨ 
mmɨjpɨdaaccɨxy Jesucristo, ixtɨ 
chambaadnɨ. Dios nmɨbɨjctzooybɨch 
co ajcxy mhuinjɨhuɨḧuɨpy 
mnejhuɨḧuɨpy tügꞌócɨy Dios 
chojcɨn. Dios nmɨbɨjctzooybɨch 
co yɨꞌ Espíritu Santo miich ajcxy 
xyajꞌijxpɨgɨpy xyajnejhuɨḧuɨpy ajcxy 
tügꞌócɨy yɨꞌ ytɨyꞌajt etz yɨꞌ chojcɨn. 
10

 Dios nmɨbɨjctzooybɨch jaydëbɨ 
mguyduunɨp ajcxy Dios ytɨyꞌajt 
jaduꞌn nej huaad mɨbɨjcpɨdɨjc 
chɨnaaygɨxy huɨdibɨ yajpaatp 
ma ajt nHuindzɨn Jesús, mabaad 
Dios jäygɨdägy yajxon ajcxy 
mdzɨnaayɨn mjugyꞌajtɨn. E nañ 
jaydëbɨ ajcxy mdunɨpy oyjäyꞌajtɨn. 
E nañ jaydëbɨ jabom jabom 
yjacyujcpejtcɨxy yɨ mꞌixpɨjcɨn ma 
Dios. 11

 Dios nmɨbɨjctzooybɨch 
jɨgɨx yɨꞌ xymöhuɨpy ajcxy mɨcꞌajt 
jaduꞌn nej yɨꞌ mɨɨdɨty ymɨcꞌajt 
mɨjpɨ, jɨgɨx jëbɨ miich ajcxy jotcujc 
myajnaxɨpy etz mecxtujctähuɨp 
tügꞌócɨy tzaachypɨ etz ayoꞌn. 
12

 Dios nmɨbɨjctzooybɨch co miich 
ajcxy agujc jotcujc myajnaxɨpy 
Dioscojuyip ma Dios Teedy, com 
Dios Teedy ajt xyajpocyñïhuaatzɨm, 
e jaduꞌn tɨ xyñiꞌixɨɨyɨm jëbɨ nbaatɨm 
tüg it lugar tzajpjoty quipxyɨ 
mɨɨd tügꞌócɨy mɨbɨjcpɨdɨjc huɨdibɨ 
tɨydudägy tzɨnaaygɨxp mɨɨd Dios 
ytɨyꞌajt, jaduꞌn nipaady nejɨhuɨÿ nej 
miich ajcxy mdzɨnäy ma je tɨɨcxɨn. 
13

 Tɨ Dios xyajnïhuädzɨc̈tuutɨm 
ma yɨ jɨbɨc-huinmaꞌñ ma je 
mujcuꞌ xyꞌaneꞌmɨm, jaduꞌn 
nipaady nejjɨhuɨÿ tɨ xyajpɨdzɨmɨm 

agootztuum. Tɨ Dios xypɨdaacɨm 
ma yꞌung yꞌaneꞌmy, jeꞌ yꞌung 
huɨdibɨ yɨꞌ ooy tzocy ooy jɨhuɨÿ. 
14

 Dios yꞌung tɨ xyajnïhuädzɨc̈tuutɨm 
ma yɨ jɨbɨc-huinmaꞌñ co ñɨꞌpy temy 
yojcy ma yɨ cruudz mɨɨd ajt nbocy 
ycɨxpɨ, e tɨ xypocyhuinmeecxɨm.

Co Cristo yꞌoꞌcy mɨɨd ajt nbocy 
ycɨxpɨ, chi jotcujc nꞌijtɨm mɨɨd Dios
15

 Caꞌ pɨn tɨ ixy Dios. Pɨnjaty tɨ 
ixy Dios yꞌung, jaduꞌn nipaady 
nej tɨ ixy Dios. Dios yꞌung yɨꞌ jeꞌ 
anajty tɨm jayɨjp ma anajty Dios 
caꞌ ti yajꞌoyɨɨyñɨ. 16

 Dios yꞌung 
tɨ cojtay tügꞌócɨy tijaty yajpaatp 
jiiby tzajpjoty etz ya naaxhuiñgɨx́y. 
Dios yꞌung cojtay tügꞌócɨy huɨdibɨ 
jëbɨ huaad nꞌijxɨm etz nañ cojtay 
huɨdibɨ caꞌ huaad pɨn ixy. Dios 
yꞌung pɨdaactay tügꞌócɨy yꞌaneꞌmɨn 
tügꞌócɨy mɨcꞌajt ya naaxhuiñ, etz 
nañ jaduꞌn pɨdactay aneꞌmɨn mɨɨd 
yɨ tzajpjoty tzɨnaaybɨ. Dios yꞌung 
tɨ yajcojtäy tɨ yajꞌabadɨɨydäy tijaty 
mɨɨd yɨg̈ɨxp. 17

 Je Cristo jayɨjp 
yꞌaneꞌmꞌajt ymɨcꞌajt tɨ paady, caꞌ jac 
ni pɨn. Je Cristo yajꞌijtpy tügꞌócɨy 
huɨdijaty ya yajpatp huijtzꞌijttaayb. 
18

 Je Cristo ñihuindzɨnꞌajttaayb 
ñigohuajcꞌajttaayb, etz 
yꞌaneꞌmdaayb tügꞌócɨy jäy huɨdibɨ 
mɨbɨjcɨp mɨjpɨdaacɨp. Je Cristo 
yajtzɨnaayb yajjugyꞌajtpy tügꞌócɨy 
mɨbɨjcpɨdɨjc, com yɨꞌ jeꞌ huɨdibɨ 
jayɨjp tɨ yjugypɨcy co yꞌoꞌcy. Paady 
ycɨxp yɨꞌ cötujcɨn mɨjpɨ mɨɨdɨty. 
19

 Dios hueꞌ tzojcy co tügꞌócɨy yɨꞌ 
ymɨcꞌajt etz ymɨjꞌajt yajpaadɨp ma 
yɨꞌ yꞌung. 20

 Je naaxhuiñyjäy etz je 
tzajpjoty tzɨnaayb ajcxy caꞌoyꞌijtcɨxy 
mɨɨd Dios mɨɨd je mɨjpocy ycɨxpɨ. 
Dios oy jäygɨdägy ooy jotcujc 

nayjɨhuɨɨyɨ co yꞌung yꞌoꞌcy 
cruudzcɨx́y mɨɨd je mɨjpocy ycɨxpɨ e 
jaduꞌn oyɨɨy nej jëbɨ je naaxhuiñyjäy 
etz je tzajpjoty tzɨnaaybɨ ajcxy 
oyꞌijtcɨxy mɨɨd Dios.

21-22
 Miich ajcxy co anajty caꞌ 

mmɨbɨjccɨxy je Cristo, caꞌ anajty oy 
mꞌijtcɨxy mɨɨd Dios. E jaduꞌn anajty 
mꞌijtcɨxy nej tüg mɨdzip ma Dios, 
mɨɨd co jɨbɨcpɨ anajty mdungɨxy, 
etz mɨɨdɨty ajcxy jɨbɨc ma mjot 
mhuinmaꞌñ. Per jadachambɨ je 
Cristo tɨ capxꞌoyɨÿ miich ajcxy je 
mdzip mꞌejcɨn huɨdibɨ ajcxy mɨɨd 
Dios, co tɨ chɨnäy ya naaxhuiñ mɨɨd 
ñinïcx, e nañ co tɨ yꞌögy mɨɨd miich 
ajcxy mbocy ycɨxpɨ. Mɨɨd co Cristo 
yꞌoꞌcy mɨɨd miich ajcxy mbocy 
ycɨxpɨ, jaydëbɨ myajpáatcɨxɨpy ma 
Dios yhuinduu janch oyjäy, janch 
huätzjäy, caꞌ ti pocy mmɨɨdɨty, 
caꞌ ti xɨḧuɨn yjac-huɨꞌmy ma Dios 
mɨɨd miich ajcxy ycɨxpɨ. 23

 Pen 
myajcopɨjccɨxyp tɨydudägy je 
Cristo yꞌayuc ytɨyꞌajt huɨdibɨ tɨ 
mmɨdoogɨxy, jaduꞌn nej mjɨjpꞌijxcɨxy 
co je Cristo xyajnïdzögaanɨ ajcxy 
yɨ mꞌalma. Je ayuc huɨdibɨ miich 
ajcxy tɨ mmɨdooy, jeꞌ jeꞌ huɨdibɨ 
mɨgügtɨjc tɨ capxhuäcxy etz 
ycapxhuäcxꞌadɨɨchñɨ ma tugꞌócɨy 
naax cajp, jaduꞌn nej jëbɨ jäy ajcxy 
yꞌalma yajnïdzögɨpy. Nañ jaduꞌn 
ɨɨch, Pablo ngapxhuäcxypɨch jada 
ayuc quipxy mɨɨd nmɨgügtɨjcɨch.

Pablo cötujcmoy co ytunɨpy 
ma mɨbɨjcpɨdɨjc ajcxy

24
 Jotcujc nnayjɨhuɨÿiijɨch co 

tzaachypɨ nmɨnaxy nyajnaxyɨch 
mɨɨd nninïcxɨch mɨɨd miich 
ajcxy ycɨxpɨ e jaduꞌn njacyajcɨxy 
njacyajcaꞌpxɨch je tzaachypɨ 

huɨdibɨ Cristo yajtzondac co yɨꞌ 
tzaachypɨ mɨnaxy yajnaxy mɨɨd je 
mɨbɨjcpɨdɨjc ycɨxpɨ e je mɨbɨjcpɨdɨjc 
ni paady nej Cristo ñinïcx. 25

 Dios tɨ 
xyyajnïbɨcyɨch co ndunɨpyɨch mɨɨd 
yɨ jäy ajcxy huɨdibɨ mɨjpɨdaacɨp. 
Dios tɨ xypɨdägyɨch ma jada tung, 
jɨgɨx ngapxhuäcxɨbɨch tügꞌócɨy 
Dios yꞌayuc ytɨyꞌajt ma tügꞌócɨy 
jäy ajcxy. 26

 Jecyꞌajty canaag 
jɨmɨjt tɨ ñaxy co Dios caꞌnɨ anajty 
yajniguëxɨg̈y yɨꞌ ytɨyꞌajt. Cham 
Dios tɨ yajniguëxɨg̈y yɨꞌ ytɨyꞌajt ma 
yɨ jäy ajcxy huɨdibɨ yɨꞌ yjäyꞌajtɨpy. 
27

 Dios oy nihuinmayɨɨy co 
anajty yajnejhuɨḧuaꞌñ yɨ jäy ajcxy 
nidügꞌócɨy je oybɨ ayuc tɨyꞌajt 
huɨdibɨ jecyꞌajty caꞌ pɨn nejhuɨɨy. Yɨꞌ 
jeꞌ je tɨyꞌajt co Cristo yajpaady ma 
miich ajcxy mjot mhuinmaꞌñ, paady 
ycɨxpɨ jëbɨ miich ajcxy mbaadɨp 
oyꞌajtɨn jiiby tzajpjoty.

28
 Ɨɨch ajcxy ngapxhuäcxypɨch 

Cristo yꞌayuc, nꞌɨɨhuijpyɨch 
ngapxhuijpyɨch, nyajꞌixpɨjcpyɨch 
yajxon yɨ Cristo ytɨyꞌajt ma tügꞌócɨy 
jäy ajcxy, jaydëbɨ nyajquëxɨg̈ɨbɨch 
ma Cristo yhuinduu nidüg nidüg 
mɨbɨjcpɨdɨjc caꞌpxy yhuinmaꞌñ. 
29

 Mɨɨd jada ycɨxpɨ nduñɨch mɨctägy 
mɨɨd tügꞌócɨy je nmɨcꞌajtɨch huɨdibɨ 
Cristo xymooybɨch jabom jabom.

2  Ndzojcpyɨch co miich ajcxy 
mnejhuɨḧuɨpy jaduꞌn nej 

mɨctägy nduuñɨch mɨɨd tajɨn mayɨn 
mɨɨd miich ajcxy ycɨxpɨ, etz mɨɨd 
yɨ mɨbɨjcpɨdɨjc huɨdi jɨm Laodicea 
ycɨxpɨ, etz nañ tügꞌócɨy mɨbɨjcpɨdɨjc 
ycɨxpɨ huɨdibɨ tɨ xyꞌixyɨch ahuin 
ajɨjp. 2 Mɨctägy nduuñɨch jaydëbɨ yɨ 
mɨbɨjcpɨdɨjc paadɨpy jotcujcꞌajtɨn 
ma yꞌay yjot, etz jaydëbɨ ajcxy 
ñaychójcɨgɨxɨpy ñayjɨhuɨɨ́yɨgɨxɨpy 

mabaad jëbɨ mɨꞌijtcɨxy yjot 
yhuinmaꞌñ túꞌcɨy. Mɨctägy 
nduuñɨch jaydëbɨ je mɨbɨjcpɨdɨjc 
mɨꞌijtcɨxy mɨj jotcujcꞌajtɨn co ajcxy 
huinjɨhuɨydähuɨɨb Dios ytɨyꞌajt, 
je tɨyꞌajt huɨdibɨ jecyꞌajty anajty 
caꞌ pɨn nejhuɨÿ, je Dios ytɨyꞌajt 
maabɨ Cristo Jesús. 3 Ma je Cristo 
jɨm tügꞌócɨy tɨyꞌajt janchypɨ etz 
ixpɨjcɨn janchypɨ yajpaady. Jaduꞌn 
yɨꞌ ytɨyꞌajt etz yꞌixpɨjcɨn nej tüg 
jugyꞌajtɨn. 4 Jaduꞌn nɨmaaygɨxy jɨgɨx 
caꞌ pɨn oy cohuinꞌɨɨnɨ e mɨdɨgɨḧuɨpy 
oy ayuc ma miich ajcxy ooy 
ymɨbɨjcnɨ, e caꞌyjanchɨty. 5 Ooy ɨɨch 
ngadɨm jɨmɨty, ixnaꞌ guëxnaꞌ ma 
miich ajcxy myajpatcɨxy. Ɨɨch njot 
nhuinmaꞌñ caꞌ yɨꞌ jɨm ytɨgoyꞌity ma 
miich ajcxy myajpatcɨxy. Jotcujc 
nayjɨhuɨÿiijɨch co nꞌijxcɨxy yajxon 
myajtüyöygɨxy tügꞌócɨy etz mɨc yɨ 
mmɨbɨjcɨn mɨɨdɨty ajcxy ma Cristo.

6
 E mɨɨd jada ycɨxpɨ jaduꞌn nej 

miich ajcxy tɨ mgöbɨjccɨxy je 
Huindzɨn Jesús ogaꞌnꞌaty, jaduꞌn 
ajcxy jactzɨnaaygɨx jacjugyꞌajtcɨx 
ma yɨꞌ. 7 Je tɨyꞌajt etz je mɨcꞌajt 
jɨm yɨꞌ mbaatcɨxy ma Cristo. 
Yjacyujcpedɨpy ajcxy yɨ mꞌixpɨjcɨn 
ma Cristo ytɨyꞌajt jabom jabom. Caꞌ 
mꞌixtɨgɨḧuäccɨxy ma yɨ mmɨbɨjcɨn. 
Jacmɨbɨjcɨx jaduꞌn nej anajty tɨ 
nyajꞌixpɨjccɨxy Cristo ytɨyꞌajt. 
Jatytɨm myajnájxcɨxɨpy jäygɨdaacɨn 
ma Dios cɨxyjot huinɨjot jabom 
jabom.

Je jemybɨ jugyꞌajtɨn huɨdibɨ 
Cristo xyajniꞌixɨɨyɨm

8
 Ooy naygüendꞌájtɨgɨx, caꞌ 

myajhuinꞌɨɨngɨxy, co huingjäy 
xyajhuinmaꞌñytɨgóoygɨxɨpy mɨɨd 
huingbɨ ayuc huingpɨ ixpɨjcɨn 

huɨdibɨ jäy cɨꞌm tɨ cojy tɨ macxy, 
huɨdi caꞌ choobaady, huɨdi nɨgoo 
xychachhuinꞌɨɨngɨxp mɨɨd canaag 
ayuc huinmaꞌñ jaduꞌn nej poj 
naaxhuiñ huinmaꞌñ. Yɨ jaduꞌmbɨ 
ixpɨjcɨn huɨdibɨ jäy tɨ cojy tɨ macxy 
caꞌ ajcxy paady ma Cristo.

9
 Tügꞌócɨy nej Dios yajpaady nañ 

jaduꞌn yajpaady ma Cristo. 10
 Com je 

Cristo ñihuindzɨnꞌajttaayb tügꞌócɨy 
aneꞌmɨn ya naaxhuiñ, etz nañ 
jaduꞌn tzajpjoty, paady ycɨxpɨ co 
miich ajcxy myajpaady ma Cristo, 
miich ajcxy mɨɨdꞌajttaayb tügꞌócɨy 
huɨdi Cristo ymɨɨd. 11

 Co anajty 
Cristo miich ajcxy xyjäyꞌadyii, chi 
yɨꞌpɨdacy ma ajcxy mjot mhuinmaꞌñ 
je tɨyꞌajt co myajpatcɨxy ma Dios. 
Hueꞌ jeꞌ yajtɨgooyb yɨ pocytunɨɨ 
huinmaꞌñ. Jada jeꞌ je tɨyꞌajt huɨdi 
Cristo Jesús ypɨdac, caꞌ miich 
ajcxy xyjäyꞌadyii. Caꞌ miich ajcxy 
mdɨyꞌajttɨÿ ma mninïcx. Tɨgach 
Jesús ytuuñ mɨɨd miich ajcxy, caꞌ 
yjaduꞌnɨty nej judíojäy ajcxy tɨyꞌajt 
pɨdaaccɨxy ma ñinïcx mɨɨd tzujc. 
12

 Co tɨ mnɨɨbejtcɨxy mɨɨd Cristo 
yxɨɨ, jaduꞌn nipaady nejɨhuɨÿ tɨ 
mnaaxtɨgɨɨygɨxy quipxyɨ mɨɨd 
Cristo co yɨꞌ ñaaxtɨgɨɨy. Co tɨ 
mmɨjpɨdaaccɨxy Dios ymɨcꞌajt 
jaduꞌn nipaady nejɨhuɨÿ quipxyɨ 
mɨɨd Cristo tɨ mjugypɨjccɨxy co 
Dios yajjugypɨjcy yꞌung co yꞌoꞌcy. 
13

 Co caꞌ anajty miich ajcxy Dios 
xyjäyꞌadyii, mɨɨd miich anajty 
ajcxy pocytunɨɨ huinmaꞌñ jaduꞌn 
miich anajty mꞌijtcɨxy nej öcpɨ. E 
co tɨ mmɨjpɨdaaccɨxy Cristo, Dios 
tɨ xyhuinmeecxɨ ajcxy tügꞌócɨy 
mbocy, e jaduꞌn nipaady nejɨhuɨÿ 
Dios tɨ xyajjugypɨjccɨxy quipxyɨ 
mɨɨd Cristo. 14

 Co Cristo yꞌoꞌcy ma 

yɨ cruudz mɨɨd ajt nbocy ycɨxpɨ, 
jaduꞌn nipaady nejɨhuɨÿ Dios tɨ 
xyjödzɨm xɨḧuin huɨdi anajty 
xychaachytunaanɨm. Co Dios anajty 
yajtɨgooy ɨɨch ajt nxɨḧuɨn, jaduꞌn 
nipaady nejɨhuɨÿ tɨ mɨjxojtzpety 
je xɨḧuɨn necy ma Jesús ycruudz. 
15

 Co Cristo yꞌoꞌcy cruudzcɨx́y, chi 
ycödɨgooy je caꞌoybɨ ymɨcꞌajt, etz 
je poj naaxhuiñybɨ ymɨcꞌajt. Chi je 
Cristo yajtzoꞌyduñ je caꞌoybɨ etz je 
poj naaxhuiñybɨ co yajcɨjxy yajnaxy 
ma jäy yhuinduu.

Tzojccɨx nijotꞌajtcɨx tügꞌócɨy 
huɨdijaty tzomb ma Dios tzajpjoty
16

 Caꞌ mdungɨxy cuentɨ co 
pɨnjaty ajcxy xyꞌagapxɨḧuɨpy etz 
xyñɨmähuɨpy:
―Amayꞌat jada jɨɨcxy pɨcy, etz 

amayꞌat jada xɨɨ, etz amayꞌat je 
jemyboꞌ, etz amayꞌat yɨ Sábado 
xɨɨ. 17

 Jecyꞌajty jäy jaduꞌn tɨ yajtuñ 
yɨjaduꞌmbɨ huinmaꞌñ, jayɨjpnɨ 
caꞌ anajty Jesucristo ymiiñɨ ya 
naaxhuiñ. Jadachambɨ xɨɨ tiempo 
Jesucristo ytɨyꞌajt tügpajc yɨꞌ jeꞌ 
ooy ycopɨcyɨty. 18

 Caꞌ huaad yɨ jäy 
ajcxy xypɨjcɨ je Cristo yꞌoyꞌajtɨn 
huɨdibɨ ajcxy mbadamyb. Yɨꞌ ajcxy 
huɨdi oygohuinꞌɨɨnɨɨ naybɨdaacɨp 
jaduꞌn nejɨhuɨÿ ooy yung naxy 
ajcxy yjäyꞌajtcɨxy, e caꞌ yjanchɨty. 
Yɨꞌ ajcxy yɨꞌ yꞌojadajtpy ángeles. 
Yɨꞌ ajcxy naygömayɨp co tɨ tɨyꞌajt 
patcɨxy ma cumäy, ninɨgoob ajcxy 
amɨj agɨx ñayjɨhuɨɨ́yɨgɨxy mɨɨd co 
tzachmɨjpɨdaaccɨxy ycɨꞌmhuinmaꞌñ 
etz ñinïcx chojcɨn. 19

 Yɨ jaduꞌmbɨ 
jäy caꞌ ajcxy yajpatcɨxy ma Cristo, 
je huɨdibɨ nigohuajcꞌajtp tügꞌócɨy 
mɨbɨjcpɨdɨjc. Je mɨbɨjcpɨdɨjc Cristo 
yajyeecp ma ajcxy ymɨbɨjcɨn jaduꞌn 

nej Dios tzocy, e yɨꞌ ajcxy patcɨxy 
tügꞌócɨy mɨcꞌajt etz tɨyꞌajt ma yɨꞌ. 
Mɨɨd co Cristo nigohuajcꞌaty je 
mɨbɨjcpɨdɨjc, paady ajcxy yꞌijtcɨxy 
tügpɨcy, jaduꞌn ajcxy nipaady nej 
tüg jäy ñinïcx mɨɨd ycohuajc huɨdi 
aneꞌm je ñinïcx etz mɨɨd emy 
huɨdibɨ yajyücxtaayb je ninïcx.

20-21
 Co miich ajcxy tɨ mmɨbɨcy 

Cristo, jaduꞌn nipaady nejɨhuɨÿ tɨ 
mꞌöccɨxy quipxyɨ mɨɨd Cristo, e nañ 
tɨ mbɨdzɨmgɨxy ma yɨ naaxhuiñyjäy 
yhuinmaꞌñ xyajꞌaneꞌmgɨxy. ¿Naꞌámy 
co chambaad mjactzɨnaaygɨxy 
jaduꞌn nej jɨhuɨɨy yɨ naaxhuiñyjay 
yhuinmaꞌñ xyꞌaneꞌmgɨxy? ¿Naꞌamy 
co mjaccuydungɨxy yɨ jäy ajcxy 
ycötujcɨn huɨdibɨ mɨnaamb co 
caꞌ huaad mgonɨg̈y jada, ni caꞌ 
huaad mjɨɨcxy jada, ni caꞌ huaad 
nïdoñ yɨjɨmbɨ? 22

 Tügꞌócɨy huɨdibɨ 
ngonɨc̈ɨm, njɨɨcxɨm, e nnïdonɨm, co 
ytundäy, chi ytɨgoydäy. Yɨ jaduꞌmbɨ 
huinmaꞌñ cɨꞌm jäy ajcxy cojcɨxy 
macxcɨxy, e nañ cɨꞌm jäy ajcxy 
yajꞌijxpɨjccɨxy huɨdibɨ caꞌ yajpaady 
ma Cristo. 23

 Yɨ jaduꞌmbɨ cötujcɨn 
jaduꞌn yquëxɨg̈y nej ooy yꞌoyɨty ooy 
yꞌoymɨbɨjcoꞌcnɨty, e caꞌ yjanchɨty. 
Co jäy ajcxy cuydungɨxy ooy ajcxy 
ñaybɨdáacɨgɨxy tudägy, etz nañ 
chaachytungɨxy ñïcx ycohuajc. Yɨ 
jaduꞌmbɨ cötujcɨn caꞌ ti mɨcꞌajt 
mɨɨdɨty, com co caꞌ jaduꞌn jëb 
yajtɨgoy jɨbɨc-huinmaꞌñ yɨ jaduꞌmbɨ 
cötujcɨn.

3  Miich ajcxy huɨdibɨ tɨ mmɨbɨcy 
je Cristo jaduꞌn nipaady 

nejɨhuɨÿ tɨ mjugypɨjccɨxy quipxyɨ 
mɨɨd Cristo, e jemybɨ jugyꞌajtɨn tɨ 
myajtzondaaccɨxy. 2 Ixtaaygɨx je 
tɨyꞌajt huɨdibɨ tzomb tzajpjoty ma 
je Cristo yajpaady ma Dios ymɨjc 

aꞌoyꞌamybɨ, e yɨꞌ jeꞌ je mɨjꞌaneꞌmbɨ. 
3

 Co tɨ mmɨbɨjccɨxy je Cristo jaduꞌn 
nipaady nejjɨhuɨÿ co tɨ mꞌoꞌccɨxy 
mɨɨd yɨꞌ, etz ma je Cristo jemybɨ 
jugyꞌájtɨn miich ajcxy tɨ mbaady. 
Jadachambɨ yɨ mjugyꞌájtɨn Cristo 
mɨɨd cɨꞌ̈am, e yɨꞌ yajpaatp ma Dios. 
4

 Co anajty je Cristo ñayguëxɨg̈yii 
jadügꞌoc ya naaxhuiñ, huinꞌit xɨɨ 
miich ajcxy mnaybadaꞌñyii mɨɨd yɨꞌ 
jiiby tzajpjoty ma yɨ oybɨ it.

Je jecy jugyꞌajt etz je jemybɨ jugyꞌajt
5

 Yajtɨgooygɨx je jɨbɨc-huinmaꞌñ 
huɨdibɨ miich ajcxy mɨɨd, huɨdibɨ 
naaxhuiñyjäy ajcxy yhuinmaꞌñꞌajtɨp. 
Caꞌ huaad mɨɨdcapxtɨgoyɨpy 
töxyjäydɨjc. Caꞌ huaad jɨbɨc-
huinmaꞌñ mdunɨpy. Caꞌ huaad 
mdungɨxy ninïcx chojcɨn, etz 
huɨdibɨ caꞌp yꞌoyhuinmaꞌñɨty. Caꞌ 
huaad mꞌadzogɨpy comeeñꞌadɨɨ, 
com ñipaatpy jaduꞌn nej ajcxy 
huɨdibɨ tzaadzech quipychech 
ojadajtp. 6 Mɨɨd co jäy ajcxy jaduꞌn 
ytundɨgooygɨxy, paady ycɨxpɨ 
jacjiinɨ Dios tzaachytunɨp jäy 
ajcxy huɨdibɨ caꞌ ycapxymɨdoogɨxy 
yɨꞌ ycötujcɨn. 7 Nañ jaduꞌn 
miich ajcxy jayɨjp co caꞌnɨ 
anajty mmɨjpɨdaaccɨxy je Cristo, 
mdzɨnaaygɨxy anajty mɨɨd 
jɨbɨc-huinmaꞌñ quipxy mɨɨd je 
jacjadyii naaxhuiñyjäy co anajty 
mguydungɨxy yɨ jäy ycötujcɨn 
huɨdibɨ caꞌ ytɨyꞌajtɨty. 8 Jadachambɨ 
ixmajtzcɨx miich ajcxy yɨ jɨbɨc-
huinmaꞌñ jaduꞌn nej co mɨgüg 
mmɨjotmaꞌtcɨxy, jaduꞌn nej co ooy 
mjotꞌambɨjccɨxy, jaduꞌn nej co jɨbɨc 
mdungɨxy, jaduꞌn nej co mɨgüg 
mnigapxcɨxy niꞌojɨɨygɨxy, jaduꞌn 
nej co jɨbɨc ayuc mgapxcɨxy. 9 Caꞌ 

huaad mnayhuinꞌɨɨ́nɨgɨxy miñ 
xyɨpy. Co tɨ mmɨbɨjccɨxy Cristo tɨ 
mꞌixmajtzcɨxy je jɨbɨcjot je jɨbɨc-
huinmaꞌñ huɨdi anajty ajcxy mɨɨd. 
10

 Jemybɨ jot jemybɨ huinmaꞌñ tɨ 
mbatcɨxy e Dios yjacyejcyp jemybɨ 
jot jemybɨ huinmaꞌñ jabom jabom 
ma miich ajcxy co mꞌixpɨjccɨxy 
yɨꞌ ytɨyꞌajt. Jaduꞌn Dios tzocy co 
mjot mhuinmaꞌñ mbɨdáaccɨxɨpy 
jaduꞌn nej Cristo jot huinmaꞌñ 
mɨɨdɨty, je Cristo huɨdibɨ tɨ yajꞌoyɨÿ 
je jemybɨ jot jemybɨ yhuinmaꞌñ. 
11

 Co jäy ajcxy mɨjpɨdägy Cristo, 
chi túꞌcɨy ajcxy yajpaady ma 
Dios, caꞌ ñejɨty co nijëjɨty ajcxy 
mɨɨd griegojäy yꞌixpɨjcɨn etz 
jacjadyii mɨɨd judíojäy yꞌixpɨjcɨn, 
caꞌ ñejɨty pen tɨ myajtɨyꞌajttɨÿ o 
caꞌ mdɨyꞌajttɨÿɨty. Ca ñejɨty co 
nijëjɨty ajcxy jɨguëgy chooñ, e caꞌ 
yꞌixpɨcyɨty, etz jacjadyii ooy adzip 
ahuaꞌn ñaybɨdáacɨgɨxy. Caꞌ ñejɨty 
co nijëjɨty ajcxy mosoꞌajtp etz 
jacjadyii huɨdibɨ cɨꞌm naymɨduunɨp. 
Nidügꞌócɨy ajcxy túꞌcɨy ñaybɨdägyii 
co ajcxy mɨjpɨdägy Cristo. 
Nidügꞌócɨy mɨbɨjcpɨdɨjc túꞌcɨy pattay 
ajcxy mɨcꞌajt oyꞌajt ma Cristo, e nañ 
Cristo yajpaady ma nidügꞌócɨy ajcxy 
yjot yhuinmaꞌñ.

12
 Com Dios miich ajcxy tɨ 

xyhuinꞌixy, e tɨ xychojccɨxy tɨ 
xyjɨhuɨɨygɨxy, e Dios tɨ xyajhuädzɨ 
ajcxy mjot mhuinmaꞌñ, paady 
ycɨxpɨ pɨdaaccɨx mjot mhuinmaꞌñ 
co mbaꞌayoohuaangɨxy mɨgügtɨjc. 
Pidaaccɨx mjot mhuinmaꞌñ co 
oyjäyꞌajtɨn mdunaangɨxy etz co 
nicy xemy mnaybɨdägaangɨxy. 
Pɨdaaccɨx mjot mhuinmaꞌñ yung 
naxy etz mɨmecxtujccɨxy mɨgügtɨjc 
ajcxy. 13

 Naymɨmecxtújcɨgɨx 

nidüg nidüg. Co mmɨgüg 
ajcxy xymɨdundɨgooyɨpy jëbɨ 
mhuinmeecxɨpy tɨm jaduꞌn nej ɨɨch 
ajt nHuindzɨn Jesucristo tɨ mecxy 
miich ajcxy mbocy. Com Cristo tɨ 
xyhuinmeecxcɨxy, paady copɨcy 
miich ajcxy meecxɨp yɨ mɨgüg 
huɨdibɨ ajcxy xymɨdundɨgooyb. 
14

 Mnaychójcɨgɨx mnayjɨhuɨɨyɨgɨx 
nidüg nidüg. Co mnaychójcɨgɨxɨpy 
nayjɨhuɨɨyɨgɨxɨpy, chi jëb 
huaad mdzɨnaaygɨxy mɨɨd mjot 
mhuinmaꞌñ túꞌcɨy. 15

 Je jotcujcꞌájtɨn 
huɨdibɨ Dios xymooyɨm, huen 
ajcxy xyꞌaneꞌmɨ mjot mhuinmaꞌñ. 
Dios tɨ xyajnïbɨjccɨxy, jaydëb túꞌcɨy 
mꞌijtcɨxy mɨɨd mjot mhuinmaꞌñ. 
Mjatytɨm yajnaxɨpy ajcxy 
jäygɨdaacɨn ma Dios jabom jabom.

16
 Naybɨdáacɨgɨx co je Cristo 

yꞌayuc ytɨyꞌajt yajtɨgɨɨydähuamyb 
ajcxy mjot mhuinmaꞌñ. 
Nayyajꞌixpɨj́cɨgɨx etz nayꞌɨɨhuíjɨgɨx 
naygapxhuíjɨgɨx mɨɨd je Cristo 
yꞌayuc ytɨyꞌajt, jaduꞌn nej Dios 
ijxpɨjcɨn yecy. Ɨɨgɨx Salmo etz ɨɨgɨx 
himno etz yɨ ɨy huɨdibɨ je Espíritu 
Santo ypɨdägɨp ma mjot mhuinmaꞌñ, 
e jaduꞌn jäygɨdaacɨn mɨꞌijtcɨxy ma 
ajcxy mjot mhuinmaꞌñ mɨɨd Dios 
ycɨxpɨ. 17

 Huen ti ayuc huɨdibɨ ajcxy 
mgapxyp, huen ti tung huɨdibɨ 
ajcxy mdumby, hueꞌ capxcɨx tungɨx 
mɨɨd ajt nHuindzɨn Jesús yxɨɨ. Etz 
jatytɨm yajnajxcɨxy Dioscojuyip ma 
Dios Teedy ma Jesucristo yxɨɨ.

Je mɨbɨjcpɨdɨjc ajcxy chɨnaayɨn 
ma ypɨjcchɨnaaygɨxy

18
 Miich töxyjäydɨjc ajcxy, 

capxymɨdoogɨx mñäy ajcxy com 
jaduꞌn ɨɨch ajt nHuindzɨn Jesucristo 
tzocy co mgapxymɨdohuɨpy 

ajcxy mñäy. 19
 Miich yëydɨjctɨjc 

ajcxy, tzojccɨx jɨhuɨɨygɨx ajcxy 
mdöxyɨjc, caꞌ ejcɨn mmɨɨꞌidɨpy 
mɨɨd mdöxyɨjc. 20

 Miich ajcxy ung 
anäg, mgapxymɨdohuɨpy ajcxy 
mdaj mdeedy mɨɨd tügꞌócɨy. Jaduꞌn 
Dios jäygɨdägy co ung anäg ajcxy 
capxymɨdoy ytaj yteedy. 21

 Miich 
ajcxy ungdeedy caꞌ oyñinej 
mmɨgapxcɨxy mꞌung mꞌanäg ajcxy. 
Co jaduꞌn oyñinej mꞌojɨpy mꞌung 
ajcxy, caꞌ yjecyɨty co nɨcxy ajcxy 
taj may chɨnaaygɨxy yjugyꞌajtcɨxy. 
22

 Miich ajcxy tumbɨdɨjc, 
capxymɨdoogɨx yɨ mHuindzɨn, caꞌ 
janch xypaat oy mɨc mdungɨxy co 
mhuindzɨn jɨm xyhuindɨɨcxcɨxy, 
e chi co jeꞌ yjɨhuäcnɨ, chi nɨgoo 
mhuäccɨxnɨ mdɨnaaygɨxnɨ. Hueꞌ 
janchtɨy oy tungɨxy mɨɨd oyjot 
oyhuinmaꞌñ, com jeꞌ jeꞌ je tɨyꞌajt 
co Dios mhuindzɨgɨɨygɨxy. 23

 Je 
tung huɨdibɨ mdungɨxyp, tungɨx 
cɨxyjot huinɨjot. 24

 Com miich 
ajcxy mnejhuɨɨyb co Cristo 
xymöhuaangɨxy it lugar tzajpjoty, 
paady ycɨxpɨ oy tunggɨx jɨgɨx Cristo 
jäygɨdägɨpy huɨdibɨ ajcxy mdumyb. 
25

 Dios chaachytunɨpy pɨnjaty 
tundɨgooyb. Caꞌ Dios huinꞌijxpety 
tzaachytunɨpy jäy.

4  Miich ajcxy yajtumbɨdɨjc, 
yajtungɨx mdumbɨ nej ypadyii 

etz nej ytudägyɨty, com miich ajcxy 
mnejhuɨɨyb co nañ mɨɨd miich ajcxy 
tüg mHuindzɨn jiiby tzajpjoty.

2
 Jabom jabom Dios 

mɨbɨjctzoogɨx, caꞌ mꞌixmajtzcɨxy 
Dios mɨbɨjctzoohuɨn. Huijy 
ycujc mꞌidɨpy ajcxy etz jatytɨm 
yajnajxcɨxy jäygɨdaacɨn ma Dios 
co anajty mgapxtaaccɨxy. 3 Nañ 
jaduꞌn miich ajcxy tun mayꞌajt 

mɨbɨjctzoogɨx Dios mɨɨd ɨɨch 
ajcxy ycɨxpɨ. Mɨbɨjctzoogɨx Dios 
co huen it lugar xymöhuɨbyɨch 
ma jëbɨ ngapxhuäcxyɨch Dios 
yꞌayuc ytɨyꞌajt. Ngapxhuäcxyñɨch 
je Cristo ytɨyꞌajt huɨdibɨ jecyꞌajty 
anajty caꞌ pɨn nejhuɨÿ. Mɨɨd co 
ngapxhuäcxɨch Cristo ytɨyꞌajt, 
paady ycɨxp nyajpaadyɨch 
pujxtɨgoty. 4 Mɨbɨjctzoogɨx 
Dios mɨɨd ɨɨch ycɨxpɨ, jɨgɨx jëbɨ 
ngapxhuäcxyɨch je Cristo ytɨyꞌajt 
huädz oy, nej jäy ajcxy jëb huädz 
huinjɨhuɨɨygɨxy, jaduꞌn nej ypadyii 
ngapxhuäcxɨbyɨch.

5
 Tɨydudägy mdzɨnáaygɨxɨpy mɨɨd 

yɨ jäy ajcxy huɨdibɨ caꞌ mɨbɨjccɨxy 
Cristo. Yajniguëxɨc̈cɨx miich ajcxy 
Dios ytung jabom jabom, caꞌ huaad 
xɨɨ tiempo myajꞌayoogɨxy. 6 Yɨ 
mgapxɨn yɨ mmɨydaacɨn yajtungɨx 
oyꞌamy huindzɨgɨꞌñꞌamy nej jëbɨ 
huaad jäy ajcxy jäygɨdaaccɨxy. 
Copɨcy mhuinmayɨpy ajcxy jayɨjp 
nej jäy huaad mꞌadzoogɨxy.

Je capxpoocxɨn huɨdibɨ 
cogɨxɨɨyñɨp je ñecy

7
 Tíquico co ñɨcxɨpy jɨm ma miich 

ajcxy, yɨꞌ xyyajmɨɨdmɨydáaccɨxɨpy 
tügꞌócɨy nej ytunyii yjadyii ma 
ɨɨch. Ooy ndzocy njɨhuɨÿɨch 
ɨɨch ajt nmɨgüg Tíquico. Yɨꞌ ooy 
tudägy ytuuñ quipxyɨ mɨɨd ɨɨch 
ajcxy ma ajt nHuindzɨn Jesucristo 
ytung. 8 Paady yam nguexyɨch 
Tíquico ma miich ajcxy jɨgɨx ajcxy 
xyajmɨɨdmɨydägɨpy nej yam ɨɨch 
ajcxy nyajpaatcɨxy, etz nañ jɨgɨx 
xyjotmɨcmɨgápxcɨxɨpy. 9 Quipxyɨ 
mɨɨd Tíquico yam nguexyɨch 
Onésimo, tüg ajt nmɨgüg huɨdibɨ 
ooy ndzocy njɨhuɨÿɨch, huɨdibɨ 

tudägy tɨ ytuuñ mɨɨd ɨɨch 
ajcxy. Onésimo miich ajcxy yɨ 
mmɨgogajp. Tíquico y Onésimo 
xyajmɨɨdmɨydägɨp ajcxy tügꞌócɨy 
tijaty tuunɨp jajtɨp yam ma ɨɨch 
ajcxy.

10
 Je Aristarco, huɨdibɨ pujxtɨjc 

ɨñaayb quipxyɨ mɨɨd ɨɨch, cham 
quexy capxpoocxɨn ma miich ajcxy. 
Marcos, je Bernabé yꞌuch, cham 
quexy capxpoocxɨn nañ jaduꞌn ma 
miich ajcxy. Tɨ ɨɨch ayuc nguexyɨch 
jayhuin ma miich ajcxy co ixyipy 
ñɨcxy Marcos ma miich ajcxy, 
mgöbɨgɨpy ajcxy agujc jotcujc. 11

 Nañ 
jaduꞌn je Jesús huɨdibɨ jäy ytijpy 
Justo, cham quexy capxpoocxɨn 
ma miich ajcxy. Yɨ Aristarco, Jesús 
etz Marcos yɨꞌ ajcxy ni tugɨɨgpajc, 
judíojäy huɨdibɨ tumb mɨɨd ɨɨch 
ma Dios ytung co ngapxhuäcxyɨch 
Dios yꞌaneꞌmɨn. Yɨ nidugɨɨgpɨ ɨɨch 
ooy tɨ xyajjotcujcꞌatyɨch. 12

 Je 
Epafras, miich ajcxy mmɨgogajp 
je Cristo ytumbɨ, nañ jaduꞌn cham 
quexy capxpoocxɨn ma miich 
ajcxy. Je Epafras jabom jabom 
Dios mɨbɨjctzoy mɨɨd miich ajcxy 
ycɨxpɨ. Yɨꞌ mɨbɨjctzoob Dios co 
miich ajcxy cuydundaꞌ tügꞌócɨy 
je Cristo yꞌayuc ytɨyꞌajt, etz co 
nayyéjcɨgɨx amumdügjot ma Dios, e 
jaduꞌn ajcxy mguydunɨpy nej Dios 
tzocy. 13

 Ɨɨch jëbɨ tɨyꞌajt nyecyɨch 
co Epafras ooy jotmay jɨhuɨÿ mɨɨd 
miich ajcxy ycɨxpɨ, etz nañ ooy 
nidajy nimay mɨɨd yɨꞌ ajcxy ycɨxpɨ 
huɨdibɨ tzɨnaayb jɨm Laodicea etz 
jɨm Hierápolis. 14

 Je Lucas, je doctor, 
huɨdibɨ je mɨbɨjcpɨdɨjc ooy tzojccɨxy 
ooy jɨhuɨɨygɨxy etz Dimas nañ cham 
ajcxy quexy capxpoocxɨn ma miich 
ajcxy.

15
 Yajnajxcɨx ɨɨch ngapxpoocxɨn 

ma yɨ mɨbɨjcpɨdɨjc jɨm Laodicea. 
Nañ yajnajxcɨx ɨɨch ngapxpoocxɨn 
ma yɨ Ninfas etz ma yɨ mɨbɨjcpɨdɨjc 
huɨdibɨ yöymujccɨxp ma yɨꞌ 
ytɨjc. 16

 Co anajty jada necy tɨ 
mgapxtaaygɨxy, tungɨx mayꞌajt 
quejxnajxcɨx jada necy ma yɨ 
mɨbɨjcpɨdɨjc ajcxy jɨm Laodicea. 
Huen ajcxy nañ jaduꞌn capxcɨxy 
jada necy, nañ jaduꞌn miich ajcxy 

capxcɨx je necy huɨdibɨ tɨ nquexyɨch 
jɨm Laodicea. 17

 Tungɨx mayꞌajt 
mnɨmähuɨpy je Arquipo co huen 
cuydundäy je tung huɨdibɨ ɨɨch ajt 
nHuindzɨn je Cristo tɨ yajnïbedyii.

18
 Ɨɨch Pablo, ɨɨch cɨꞌm njaaybɨch 

jada capxpoocxɨn ma miich ajcxy. 
Caꞌ ajcxy mjäydɨgoyɨpy co ɨɨch 
nbujxtɨjc ɨñäy. Huen Dios mayꞌajt 
oyꞌajt tunɨpy mɨɨd miich ajcxy 
ycɨxpɨ. Jaduꞌn ngapxcɨx́yɨch. Amén. 

1  Ɨɨch Pablo mɨɨd Silvano etz 
Timoteo cham nguexyɨch 

jada necy ma miich ajcxy jɨm 
Tesalónica huɨdibɨ yajpaatp ma Dios 
etz ma ajt nHuindzɨn Jesucristo. 
Huen ɨɨch ajt nDios Teedy etz 
ajt nHuindzɨn Jesucristo mayꞌajt 
oyꞌajt tunɨpy mɨɨd miich ajcxy etz 
xyajjotcugɨɨ́ygɨxɨp.

Je mɨbɨjcɨn huɨdibɨ 
anajty yejcpy ijxpejt

2
 Jabom jabom ɨɨch ajcxy 

nyajnaxyɨch jäygɨdaacɨn ma 
Dios mɨɨd tügꞌócɨy miich ajcxy 
ycɨxpɨ. Jabom jabom ɨɨch ajcxy 
Dios nmɨbɨjctzooyɨch mɨɨd miich 
ajcxy ycɨxpɨ nidügꞌócɨy. 3 Co Dios 
Teedy nmɨbɨjctzóoygɨxyɨch, chi 
njäymechɨch jaduꞌn nej miich ajcxy 
tɨ mmɨbɨjccɨxy Jesucristo, etz jaduꞌn 
nej oy mdungɨxy ma yɨꞌ ytung. Nañ 
njäymejchɨch jaduꞌn nej oyjäyꞌajtɨn 
mdungɨxy etz jaduꞌn nej mdzojccɨxy 
mjɨhuɨɨygɨxy mmɨgügtɨjc. Nañ 
jäymejtzpɨch jaduꞌn nej miich 
ajcxy mjɨjpꞌixy jabom jabom co 
ɨɨch ajt nHuindzɨn Jesucristo 
xymöhuaangɨxy it lugar jiiby 

tzajpjoty, e caꞌ mjotmetzcɨɨygɨxy. 
4

 Mɨgügtɨjc ajcxy, ɨɨch ajcxy 
nejhuɨɨyb co Dios xychojccɨxy 
xyjɨhuɨɨygɨxy, e nañ ɨɨch ajcxy 
nejhuɨɨyb co Dios tɨ xyhuinꞌijxcɨxy. 
5

 Co ɨɨch ajcxy jayhuin ngapxhuäcxy 
Jesucristo yꞌ ayuc ytɨyꞌajt ma miich 
ajcxy, chi caꞌ jëyɨ Dios yꞌayuc 
ngapxhuäcxɨch, nañ nduunɨch 
mɨjhuinmaꞌñ mɨɨd Dios yjɨhuɨꞌñ 
ymɨcꞌajt. Jotcujc nduuñɨch 
ma miich ajcxy. Miich ajcxy 
mnejhuɨɨyb co tudägy nduuñɨch 
jɨgɨx jëbɨ mmɨjpɨdáaccɨxɨpy Jesús 
yꞌayuc ytɨyꞌajt.

6
 Oy anajty ooy 

mjayajꞌixhuɨdijtcɨxy 
mjayajpahuɨdijtcɨxy co Dios yꞌayuc 
ytɨyꞌajt jemybɨ ajcxy tɨ mgöbɨjccɨxy, 
e chi ajcxy tɨ mbadüdɨgɨɨygɨxy 
ɨɨch je nꞌijxpejt, e nañ jaduꞌn 
ajt nHuindzɨn Jesús yꞌijxpejt. 
7

 Co tzaachypɨ tɨ mmɨnajxcɨxy 
tɨ myajnajxcɨxy mɨɨd Jesucristo 
ycɨxpɨ, chi tɨyꞌajt tɨ myejccɨxy 
ma tügꞌócɨy mɨbɨjcpɨdɨjc jɨm 
Macedonia naaxjot etz jɨm Acaya 
naaxjot jaduꞌn nej jëbɨ ajcxy nañ 
jaduꞌn mɨjpɨdaaccɨxy Jesucristo 

1 TESALONICENSES
Yɨ Jayɨjp Necy Huɨdi San Pablo Yajniguejx 

Je Mɨbɨjcpɨdɨjc Jɨm Tesalónica

yꞌayuc ytɨyꞌajt. 8 E jaduꞌn miich 
ajcxy tɨ myejccɨxy je ijxpejt mɨɨd 
Jesús yꞌayuc ytɨyꞌajt, canan jëyɨ 
jɨm Macedonia etz Acaya, nañ tɨ 
myejccɨxy ijxpejt ma canaagꞌit naax 
cajp. Je mayjäy tɨ nejhuɨydäy jaduꞌn 
nej miich ajcxy tɨ mmɨbɨjccɨxy 
Jesús yꞌayuc ytɨyꞌajt, paady ycɨxpɨ 
caꞌ ycopɨcyɨty nɨcxy ɨɨch ajcxy 
njacyajnɨmäy je mayjäy jaduꞌn nej 
miich ajcxy tɨ mmɨbɨjccɨxy. 9 Je 
mayjäy ma canaagꞌit naaxcajp ooy 
ñaymɨɨdmɨydáacɨgɨxy jaduꞌn nej 
ɨɨch oy ngogapxɨÿɨch miich ajcxy, 
etz nañ jaduꞌn nej ɨɨch miich tɨ 
xycöbɨj́ccɨxyɨch e nañ je mayjäy 
ñaymɨɨdmɨydáacɨgɨxy jaduꞌn nej 
tɨ mꞌixmajtzcɨxy yɨ tzaadzech 
ojadadɨɨ, e tɨ mbadüdɨgɨɨygɨxy 
je Dios juugypɨ janchypɨ etz 
tudägypɨ. 10

 Nañ jaduꞌn je mayjäy 
ajcxy ñaymɨɨdmɨydáacɨgɨxy jaduꞌn 
nej miich ajcxy mꞌahuijxcɨxy 
mjɨjpꞌijxcɨxy co Jesús, Dios 
yꞌung, yhuimbidaꞌñ ya naaxhuiñ, 
chonaꞌñ tzajpjoty. Je huɨdibɨ Dios 
tɨ yajjugypɨjc co tɨ yꞌögy. Yɨꞌ jeꞌ je 
Jesús huɨdi tɨ xycohuaanɨm ma 
yɨ mɨjpɨ tzaachypɨ huɨdibɨ Dios 
yquexamyb mɨɨd co jäy ajcxy chach 
pocytungɨxy.

Pablo ytung huɨbidɨ anajty 
ymɨɨd jɨm Tesalónica

2  Mɨgügtɨjc ajcxy, mnejhuɨɨyb 
ajcxy co caꞌ ñaadɨgɨꞌ̈aty, co 

ɨɨch oy ngapxhuäcxy Dios yꞌayuc 
ytɨyꞌajt ma miich ajcxy. 2 Miich 
ajcxy mnejhuɨɨyb co jayɨjp caꞌnɨ 
anajty nmechɨch ma miich ajcxy 
ɨɨch ajcxy ooy tzaachypɨ etz ayoꞌn 
tɨ nyajnajxcɨxy jɨm Filipos. Tɨ 
jäy xyhuinꞌojy xyjɨjpꞌojyɨch. Co 

nmejchɨch ma miich ajcxy, caꞌ 
ñejɨty co tzaachypɨ tɨ nmɨnaxyɨch 
tɨ nyajnaxyɨch jayɨjp, chi Dios tɨ 
xyajjotmɨcpɨcyɨch, jɨgɨx huinmɨc 
jotmɨc ngapxhuäcxɨbɨch Jesús 
yꞌayuc ytɨyꞌajt. Tɨ ngapxhuäcxyɨch 
Dios yꞌayuc ma miich ajcxy, oy ɨɨch 
jäy anajty xycaꞌixaꞌñ xycatzogaꞌñ. 
3

 Caꞌ ɨɨch ngapxhuäcxyɨch anɨɨ, ni 
jɨbɨc ayuc, e ni ngamɨydägyɨch 
jɨbɨc ayuc jɨbɨc huinmaꞌñ nej 
huaad nhuinꞌɨɨngɨxy. 4 Caꞌ tɨ 
nhuinꞌɨɨngɨxy. Dios tɨ xyajnïbɨcyɨch 
co ngapxhuäcxɨbɨch yɨꞌ yꞌayuc 
ytɨyꞌajt, e jaduꞌn nguyduuñɨch. 
Caꞌ nduuñɨch co huen jäy ajcxy 
jäygɨdägy ɨɨch ndung. Jada janchtɨy 
ndumybɨch jɨgɨx Dios jäygɨdägɨpy 
ɨɨch ndung. Com Dios yɨꞌ ñejhuɨɨyb 
nej jäy tügꞌócɨy yjot yhuinmaꞌñ 
mɨɨdɨty. 5 Miich ajcxy mnejhuɨɨyb 
co caꞌ nyajxondaaccɨxy mɨɨd ayuc 
oyjatypɨ huɨdi caꞌ choobaady. Nañ 
ni caꞌ ɨɨch ajcxy nhuinmaꞌñ ꞌijxtäy 
nej jëbɨ ɨɨch ajcxy nmeeñybaat. E 
Dios nañ ñejhuɨɨyb co yjanchɨty 
jada. 6 Nañ ni caꞌ ɨɨch ajcxy njɨjpꞌixy 
co jäy ajcxy xycömayɨpyɨch, ni 
miich ajcxy etz ni jac-huingbɨ jäy. 
Com je Cristo tɨ xyquexyɨch co 
ngapxhuäcxɨbɨch yɨꞌ yꞌayuc, paady 
ycɨxp jëbɨ ixyipy nꞌaneꞌmyɨch co 
ixyipy miich ajcxy xyajmɨjꞌatyɨch 
etz xypubetyɨch, per caꞌ jaduꞌn 
tɨ nduuñɨch. 7 Oygɨx́y oyꞌamy tɨ 
nduuñɨch ma miich ajcxy, jaduꞌn 
nej tüg ungdaj mɨɨdɨty yꞌung yꞌanäg 
mɨɨd oyjot oyhuinmaꞌñ. 8 Tɨ ɨɨch 
miich ooy ndzojccɨxy njɨhuɨɨygɨxy, 
canan jëyɨ Dios yꞌayuc ytɨyꞌajt tɨ 
nmooygɨxy, nañ naygɨÿegáanɨbɨch 
anajty ma yɨ oꞌcɨn mɨɨd miich ajcxy 
ycɨxpɨ. 9 Co jayhuin ngapxhuäcxyɨch 

Dios yꞌayuc ma miich ajcxy, 
mjäymejchpy miich ajcxy jaduꞌn 
nej ɨɨch ajcxy nduuñ nꞌayooyɨch 
anajty xɨɨm tzuum mɨɨd ɨɨch ajcxy 
ngaayɨn nꞌuucɨn ycɨxpɨ. Caꞌ anajty 
nꞌadzibaangɨxy, paady ɨɨch ajcxy 
nduuñ nꞌayooyɨch xɨɨm tzuum mɨɨd 
ɨɨch ajcxy ngaayɨn nꞌuucɨn ycɨxpɨ.

10
 Miich ajcxy huɨdibɨ mɨbɨjcp 

mnejhuɨɨy ajcxy, e nañ ñejhuɨɨyb 
Dios, co ɨɨch ajcxy ndzɨnaayɨch 
ma miich ajcxy tudägy, huädz 
ɨɨch anajty ajcxy njot nhuinmaꞌñ 
mɨɨ́dɨdyɨch. Caꞌ ma ndundɨgooyɨch 
ajcxy nej pɨn xyꞌocnïhuambedɨpyɨch 
ajcxy. 11

 Mnejhuɨɨyb miich ajcxy 
nej nꞌɨɨhuijcɨxy ngapxhuijcɨxy etz 
njotmɨcmɨgapxcɨxy nidüg nidüg, 
tɨm jaduꞌn nej tüg ungdeedy 
ɨɨhuijy capxhuijy yꞌung yꞌanäg. 
12

 Tɨ ngapxhuijcɨxy co ooy chach 
copɨcyɨty co mdzɨnáaygɨxɨpy 
nej Dios jëbɨ jäygɨdägɨpy yɨ 
mdzɨnaayɨn. Com yɨꞌ miich ajcxy 
tɨ xyhuinꞌijxcɨxy jëbɨ mdɨgɨɨ́ygɨxɨpy 
ma yɨꞌ chɨnaaydac, ma yɨꞌ mɨɨdɨty 
yꞌoyꞌajtɨn ymɨjꞌajtɨn.

13
 Paady ycɨxpɨ nyajnajxpɨch 

jäygɨdaacɨn ma Dios jabom jabom, 
jaduꞌn nej miich ajcxy anajty tɨ 
mmɨdoꞌmbɨjccɨxy etz tɨ mgöbɨjccɨxy 
Dios yꞌayuc ytɨyꞌajt huɨdi 
ngapxhuäcxɨch ma miich ajcxy. Tɨ 
mmɨbɨjccɨxy anajty co ɨɨch ajcxy tɨ 
ngapxhuäcxy Dios yꞌayuc ytɨyꞌajt. 
Canan jeꞌ tɨ ngapxhuäcxyɨch 
ayuc huɨdi jäy tɨ cojy tɨ macxy. E 
janch tɨyꞌajt co Dios yꞌayuc ytɨyꞌajt 
cham ytuñ ma miich ajcxy mjot 
mhuinmaꞌñ, miich ajcxy huɨdibɨ 
mɨbɨjcp. 14

 Mɨgügtɨjc ajcxy, jaduꞌn 
tɨ mjajtcɨxy jaduꞌn nej yjajty mɨɨd 
je judíojäy huɨdibɨ anajty tzɨnaayb 

jɨm Judea co ajcxy mɨjpɨdägy Dios 
yꞌayuc ytɨyꞌajt, chi je ymɨgogajp 
ajcxy ooy yꞌixhuɨdijtɨ ypahuɨdijtɨ. 
15

 Je judíojäy ymɨdziptzoon ɨɨch 
ajt nHuindzɨn Jesús, e chi yajꞌoꞌcy 
ajcxy, tɨm jaduꞌn nej ajcxy yꞌap 
yteedy yajꞌoꞌcy huɨdijaty anajty 
Dios yꞌayuc najtzcapxɨɨyɨp jecyꞌajty. 
Etz nañ jaduꞌn ajcxy xyajpɨdzɨmyɨch 
jɨm ma ajcxy judíojäy chɨnäy. Dios 
caꞌ jaduꞌn jäygɨdägy jaduꞌn nej 
ajcxy ytundɨgooy, nañ ooy ajcxy 
ymɨjotmädyii tügꞌócɨy jäy. 16

 Yɨ 
judíojäy ajcxy tɨ capxꞌadujccɨxy co 
caꞌ huaad ngapxhuäcxyɨch je Cristo 
ytɨyꞌajt ma yɨ jäy ajcxy huɨdibɨ 
caꞌ yjudíojäyɨty, nej huaad ajcxy 
yꞌalma ñïdzóoccɨxɨpy. Co jaduꞌn 
ajcxy ytundɨgooy, chi ajcxy ooy nïgɨ 
ypocy ñïbety ma Dios. Per Dios tɨ 
ooy chip yꞌejcɨn pɨdacy ma judíojäy 
mɨɨd ajcxy ypocy ycɨxpɨ.

Pablo ñijotꞌajtp co nɨcxy 
cogapxɨḧuaangɨxy yɨ mɨbɨjcpɨdɨjc
17

 Mɨgüctɨjc ajcxy, cham 
hueenɨ xɨɨ tiempo tɨ ñaxy ma caꞌ 
nꞌocꞌíjxcɨxnɨ ajcxy, per caꞌ ɨɨch 
miich ajcxy njäydɨgoy. Ooy ɨɨch 
ajcxy njaꞌnɨcxaꞌñ ma miich ajcxy 
jadügꞌoc, e caꞌ yꞌoyɨÿ nej ɨɨch ajcxy 
nɨcxɨɨybɨch ma miich ajcxy. 18

 Ooy 
ɨɨch ajcxy njanɨcxaꞌñ anajty ma 
miich ajcxy. E ɨɨch, Pablo, cɨꞌm 
anajty njanɨcxaꞌñɨch mejtzꞌoc 
tugɨɨgꞌoc, e je mujcuꞌ nnɨɨꞌaa ndüꞌaa 
tɨ xyꞌadujcɨch. 19

 ¿Ti mɨjꞌajt miich 
ajcxy mdijy njɨjpꞌijxpɨch? ¿Ma mdijy 
ajcxy nbadaꞌñɨch njotcujcꞌajtɨn 
nꞌoyꞌajtɨn? Co anajty ajt nHuindzɨn 
Jesucristo yhuimbity ya naaxhuiñ, 
nbadaamybɨch jotcujcꞌajtɨn etz 
oyꞌajtɨn mɨjꞌajtɨn mɨɨd je tɨɨbɨ 

nduuñɨch ma miich ajcxy co tɨ 
mmɨjpɨdaaccɨxy Dios yꞌayuc ytɨyꞌajt. 
20

 Mɨɨd miich ajcxy ycɨxpɨ nmɨɨdɨch 
jotcujcꞌajtɨn etz xondaacɨn.

3  1-2
 Mɨɨd jada tajɨn mayɨn co 

ɨɨch anajty caꞌ nmɨmadägaꞌñ 
mɨɨd miich ajcxy ycɨxpɨ, paady 
ɨɨch ajcxy nhuinmaꞌñ nbɨdägy 
co jëbɨ nhuɨꞌmaꞌñɨch naydüg jɨm 
Atenas, etz jëbɨ nguexyɨch ɨɨch 
ajt nmɨgüg Timoteo ma miich 
ajcxy. Timoteo nañ jaduꞌn ytuñ 
ma Dios ytung quipxyɨ mɨɨd ɨɨch 
co ngapxhuäcxyɨch je Cristo 
yꞌayuc ytɨyꞌajt oybɨ. Yɨ Timoteo 
ñïgapxpedɨpy ɨɨch nꞌayuc etz 
xyjotmɨcmɨgapxɨp ajcxy, jɨgɨx 
jac mɨc ajcxy myajpaadɨp ma 
mmɨbɨjcɨn. 3 Jaduꞌn Timoteo 
ytunɨpy ma miich ajcxy jɨgɨx caꞌ 
mhuinmaꞌñytɨgóoygɨxɨp mɨɨd je 
tzaachypɨ huɨdibɨ ajcxy mmɨnajxyp 
myajnajxyp. Miich ajcxy 
mnejhuɨɨyb co copɨcy myajnaxɨpy 
ajcxy tzaachypɨ mɨɨd Jesucristo 
ycɨxpɨ. 4 Co ogaꞌn nꞌijtyɨch ma 
miich ajcxy, chi ɨɨch miich 
ajcxy nnɨmaayɨch co tzaachypɨ 
mmɨnájxcɨxɨpy myajnájxcɨxɨpy mɨɨd 
Jesucristo ycɨxpɨ. E miich ajcxy 
cham mnejhuɨɨygɨxyp co janch 
tɨyꞌajt jaduꞌn nej nnɨmaaygɨxy, mɨɨd 
co cham tzaachypɨ mmɨnajxcɨxy 
myajnajxcɨxy. 5 Com nejhuɨɨybɨch co 
tzaachypɨ mmɨnajxyp myajnajxyp 
ajcxy, paady ycɨxpɨ tajpɨch maybɨch 
mɨɨd miich ajcxy ycɨxpɨ. E com 
caꞌ nmɨmadägaꞌñɨch je tajɨn je 
mayɨn, paady ycɨxp tɨ nguexyɨch 
Timoteo ma miich ajcxy jaydëbɨ 
tɨyꞌajt xypáadɨbɨch pen tɨydudägy 
miich ajcxy mmɨbɨcy. Tzɨgɨɨybɨch 
anajty co ndijy je mujcuꞌ tɨ 

xyajhuinmaꞌñytɨgooygɨxy, etz jaduꞌn 
anajty ñaadɨgɨꞌ̈adaꞌñ ɨɨch ndung ma 
miich ajcxy.

6
 Jadachambɨ Timoteo tɨ 

xyñihuimbityɨch, chooñ ma 
miich ajcxy jɨm Tesalónica, etz tɨ 
xyajnejhuɨÿɨch jaduꞌn nej miich 
ajcxy mmɨɨdɨty mmɨbɨjcɨn, etz 
nañ tɨ xyajnejhuɨÿɨch jaduꞌn nej 
mnaychójcɨgɨxy mnayjɨhuɨɨ́yɨgɨxy 
nidüg nidüg. Timoteo nañ jaduꞌn 
xyñɨmaaybɨch jaduꞌn nej miich 
ajcxy xyjäymechɨch etz xychocy 
xyjɨhuɨÿɨch, etz nañ ooy miich 
ajcxy xyjaꞌixáangɨxyɨch jadügꞌoc, 
jaduꞌn nej ɨɨch miich ajcxy nañ 
jaduꞌn ooy njaꞌixaangɨxy. 7 Mɨgügtɨjc 
ajcxy, ooy capxy agujc ayuc agujc 
nyajpaadyɨch. E co Timoteo tɨ 
mɨmiñ je oybɨ ayuc tɨyꞌajt jaduꞌn 
nej miich ajcxy mjacpanɨcxy 
tɨydudägy yɨ mɨbɨjcɨn, chi mɨj 
ooy tɨ njotcugɨÿɨch. 8 Jadachambɨ 
jëbɨ njactzɨnäyɨch jotcujc, com 
tɨ nnejhuɨÿɨch co miich ajcxy caꞌ 
mꞌixtɨgɨḧuäccɨxy ma mmɨbɨjcɨn. 
9

 Nyajnajxpɨch jäygɨdaacɨn ma Dios 
yhuinduu mɨɨd miich ajcxy ycɨxpɨ, 
mɨɨd co janch jotcujc nayjɨhuɨÿiijɨch 
co miich ajcxy caꞌ mꞌixtɨgɨḧuägy 
ma mmɨbɨjcɨn. 10

 Xɨɨm tzuum 
nmɨbɨjctzooyɨch Dios mɨɨd tügꞌócɨy 
njot nhuinmaꞌñɨch, jɨgɨx Dios 
xyajꞌahuáatzɨbɨch nnɨɨꞌaa ndüꞌaajɨch, 
jëbɨ nnɨcxyɨch cɨꞌm ma miich ajcxy, 
jaydëbɨ njacyajꞌijxpɨgɨpy ajcxy 
Dios yꞌayuc ytɨyꞌajt, e jaduꞌn jëbɨ 
ajcxy mjacyajcaꞌpxy mmɨbɨjcɨn ma 
mjacyajtɨgoyꞌijtcɨxy.

11
 Njɨjpꞌijxypɨch co Dios 

Teedy cɨꞌm etz ajt nHuindzɨn 
Jesús xyajꞌahuáatzɨbɨch nnɨɨꞌaa 
ndüꞌaa jɨgɨx nɨcxy nꞌijxcɨxy 

jadügꞌoc. 12
 Ɨɨch ajcxy ndzojcpy 

co ajt nHuindzɨn Jesucristo 
xyjacmóoygɨxɨpy tzojcɨn jɨhuɨɨyɨn, 
jɨgɨx nïgɨ ajcxy mnaychogɨɨyb 
mnayjɨhuɨḧuɨɨyb miñ xyɨpy, e nañ 
nïgɨ mdzójcɨxɨpy mjɨhuɨɨ́ygɨxɨpy 
tügꞌócɨy je mayjäy, tɨm jaduꞌn nej 
ɨɨch miich ajcxy ndzocy njɨhuɨÿ. 
13

 Ɨɨch ajcxy ndzojcpy co Dios 
xyajꞌijtɨp ajcxy mjot mhuinmaꞌñ 
tüccɨꞌy ma Jesucristo ytɨyꞌajt, e 
caꞌ mꞌixtɨgɨḧuäccɨxy, jɨgɨx co 
anajty ɨɨch ajt nHuindzɨn Jesús 
ymiiñ jadügꞌoc ya naaxhuiñ mɨɨd 
tügꞌócɨy je mɨbɨjcpɨdɨjc huɨdibɨ mɨɨd 
huädz yjot yhuinmaꞌñ, jëbɨ miich 
ajcxy mnayguëxɨg̈ɨɨyb ma Dios 
Teedy yhuinduu mɨɨd huädz mjot 
mhuinmaꞌñ, caꞌ ti xɨḧuɨn ma Dios 
mɨɨd miich ajcxy.

Je tzɨnaayɨn jugyꞌajtɨn 
huɨdibɨ Dios yjäygɨdacyp

4  Jadüg nax, mɨgügtɨjc 
ajcxy, jadachambɨ mayꞌajt 

nbɨjctzooyɨch, e nyajnïbɨjccɨxy 
mɨɨd ajt nHuindzɨn Jesucristo 
ycɨxpɨ co ajcxy mjaccuychɨnähuɨpy 
Dios yꞌayuc ytɨyꞌajt, jaduꞌn nej tɨ 
nyajꞌixpɨcyɨch miich ajcxy, etz 
mjactzɨnähuɨpy ajcxy jaduꞌn nej jëbɨ 
Dios jäygɨdägy ajcxy mdzɨnaayɨn, 
jaduꞌn nej tɨ mdungɨxy.

2
 Miich ajcxy mnejhuɨɨyb je 

cötujcɨn huɨdibɨ tɨ nyajꞌixpɨjccɨxy. 
Jada cötujcɨn ɨɨch ajt nHuindzɨn 
Jesucristo tɨ xyajnïbɨcyɨch. 3 Miich 
ajcxy mnejhuɨɨyb je cötujcɨn 
jaduꞌn nej Dios tzocy co huädz jot 
huädz huinmaꞌñ myajtúngɨxɨpy 
ma yɨ mdzɨnaayɨn mjugyꞌajtɨn. Caꞌ 
huaad mmɨgapxtɨgooygɨxy tüg 
töxyjäy. 4 Miich ajcxy mnejhuɨɨyb 

Jesús ycötujcɨn co copɨcy nidüg 
nidüg yëydɨjc pɨgɨpy tüg töxyjäy 
etz yajmɨjꞌadɨp ytöxyɨjc, etz 
nañ mɨɨddzɨnähuɨpy mɨɨd oyjot 
oyhuinmaꞌñ. 5 Caꞌ Dios jaduꞌn tzocy 
co je yëydɨjc nijotꞌaty töxyjäy mɨɨd 
jɨbɨc-huinmaꞌñ, jaduꞌn nej yɨ jäy 
ajcxy yꞌɨdɨc̈h huɨdibɨ caꞌ nejhuɨÿ 
Dios ytɨyꞌajt. 6 Caꞌ huaad ni pɨn 
mɨgapxtɨgooyɨ ymɨgüg ytöxyɨjc, 
com Dios yɨꞌ tzaachytunɨɨb 
mɨjcajee pɨnjaty mɨgapxtɨgooyb 
ymɨgüg ytöxyɨjc. Jada cötujcɨn 
tɨ nyajniꞌixɨɨygɨxy jayhuin. 7 Com 
Dios jaduꞌn tɨ xyhuinꞌijxɨm jɨgɨx 
oyjot oyhuinmaꞌñ ndunɨm, 
canan co ndunɨm jɨbɨc jot jɨbɨc-
huinmaꞌñ. 8 Co tüg jäy ytundɨgooy 
mɨɨd huingbɨ töxyjäy huɨdibɨ caꞌ 
töxyɨjcꞌadyii, hueꞌ jeꞌ ñɨxiicpy 
yajxiicpy Dios ycötujcɨn, canan jäy 
ycötujcɨn ñɨxiicɨpy yajxiicɨpy, e nañ 
ñɨxiicpy yajxiicpy je Espíritu Santo 
huɨdibɨ Dios tɨ quexy ma ɨɨch ajt.

9
 Miich ajcxy mnejhuɨɨyb je 

cötujcɨn co copɨcy mdzogɨpy 
mjɨhuɨḧuɨpy ajcxy mmɨgügtɨjc 
huɨdibɨ tzɨnaayb jɨm Macedonia 
ñaaxjot. Mɨgügtɨjc ajcxy, mayꞌajt 
nbɨjctzooybɨch co jacnaychójcɨgɨx 
jacnayjɨhuɨɨ́yɨgɨx. 10

 Janch 
tɨyꞌajt jaduꞌn co miich ajcxy 
mdzocy mjɨhuɨÿ tügꞌócɨy je 
mɨgügtɨjc huɨdi tzɨnaayb jɨm 
Macedonia ñaaxjot. Nmɨgügtɨjc 
ajcxy, mayꞌajt nbɨjctzooybɨch co 
jacnaychójcɨgɨxy nayjɨhuɨɨ́yɨgɨxy 
etz mnayyajmɨjꞌájtɨgɨxy mɨj cajee. 
11

 Jatyɨm tzɨnaaygɨx nicy xeemy, 
agujc jotcujc. Pɨdäg ajcxy mjot 
mhuinmaꞌñ ma mgɨꞌmdzɨnaayɨn, 
etz nañ jatytɨm naymɨdúunɨgɨx. 
Jada tɨyꞌajt tɨ najtzcapxɨɨyɨ ajcxy 

jayhuin. 12
 Tungɨx mgɨꞌmdung, jɨgɨx 

yɨ jäy ajcxy huɨdibɨ caꞌ ymɨbɨcy 
xyajmɨjꞌadɨp ajcxy, etz nañ jaduꞌn 
caꞌ myajmayjadɨpy ajcxy ni ti.

Co anajty je Huindzɨn Jesús 
ymiñ ya naaxhuiñ jadügꞌoc

13
 Mɨgügtɨjc ajcxy, ndzojcypɨch 

co miich ajcxy mhuinjɨhuɨḧuɨp 
je tɨyꞌajt ma jeꞌ yajpaady yꞌalma 
je mɨgügtɨjc tɨɨbɨ yꞌöccɨxy, jɨgɨx 
caꞌ mdájcɨxɨpy mmáygɨxɨpy, 
jaduꞌn nej je jäy ajcxy nidajcɨxy 
nimaygɨxy huɨdibɨ caꞌ mɨbɨjccɨxy 
co Jesús yajjugypɨgaꞌñ jadügꞌoc 
je tɨɨbɨ ajcxy yꞌoꞌccɨxy. 14

 Jaduꞌn 
nej ɨɨch ajt nmɨbɨjcɨm co Jesús 
yjugypɨjcy co yꞌoꞌcy, nañ jaduꞌn 
Dios yajjugypɨjctähuaꞌñ je öcpɨdɨjc 
huɨdijaty ajcxy mɨbɨjc Jesús.

15
 Paady ycɨxpɨ ɨɨch miich ajcxy 

nnɨmaaygɨxy co ajt nHuindzɨn 
Jesús tɨyꞌajt tɨ yecy co ɨɨch ajt 
huɨdibɨ jacjugyꞌajtp co anajty 
Jesús yhuimbity ya naaxhuiñ, 
tügmucy xyajnɨcxaanɨm mɨɨd yɨ 
mɨbɨjcpɨdɨjc tɨɨbɨ yꞌoꞌccɨxy. Caꞌ ɨɨch 
ajt njayɨjpꞌadaanɨm yɨ tɨɨbɨ yꞌoꞌccɨxy, 
yɨꞌ ajcxy jayɨjpꞌadamb. 16

 Ɨɨch ajt 
nHuindzɨn Jesús cɨꞌm yhuimbidaꞌñ 
ya naaxhuiñ chonaꞌñ tzajpjoty 
mɨɨd ycötujcɨn, mɨɨd ymɨcꞌajtɨn, 
e yɨꞌ mɨc capxamb aneꞌmamb. 
Huimbidamb Jesús quipxyɨ mɨɨd 
tüg ángel mɨjtungmɨɨdpɨ huɨdibɨ 
nañ jaduꞌn mɨc capxamb aneꞌmamb. 
E co anajty yhuimbity, chi Dios 
yajxuxaꞌñ yɨꞌ ytrompeta, e tɨm 
huinꞌítɨy Jesús xyajpɨdɨc̈tähuaanɨm 
ya naaxhuiñ, e chi ajt naybadaanɨm 
mɨɨd Jesús jocjoty. 17

 E chi ɨɨch 
ajt huɨdijaty anajty jactzɨnaayɨm, 
naybadaanɨm mɨɨd ajt nHuindzɨn 

Jesús jocjoty quipxyɨ mɨɨd jeꞌajcxy 
huɨdibɨ anajty tɨ yjugypɨcy jadügꞌoc. 
E jaduꞌn ndzɨnähuaanɨm huinɨxɨɨ 
huinɨtiempo mɨɨd ajt nHuindzɨn 
Jesús. 18

 Mɨɨd jada ayuc tɨyꞌajt 
nayyajjotcugɨɨ́yɨgɨx miñ xyɨpy.

5  Mɨgügtɨjc ajcxy, caꞌ ycopɨcyɨty 
njacnijayɨɨ́ygɨxɨpy jaduꞌn nej 

je xɨɨ je tiempo ycaꞌpxaꞌñ. 2 Miich 
ajcxy mnejhuɨɨyb co ɨɨch ajt 
nHuindzɨn Jesucristo yhuimbidaꞌñ 
ya naaxhuiñ tzaachytunaꞌñ yɨ 
mayjäy mɨɨd ypocy ycɨxpɨ. Jesús 
miinaamb mɨna anajty je mayjäy 
caꞌ ti ocjɨjpꞌijxnɨ. Jaduꞌn ymiinaꞌñ 
jaduꞌn nejjɨhuɨÿ tüg meetzpɨ ymiñ 
coodz co ymeedzaꞌñ. 3 Co anajty je 
mayjäy ymɨnaangɨxy: “Cham ooy 
jotcujc ndzɨnaayɨm, caꞌ ma tzip 
capxy”, chi tɨmɨtiina jotcömoñɨ 
Dios yajtɨgoyaꞌñ je naaxhuiñybɨ. 
Tɨmɨtiina ayoꞌn ñimiinɨɨyb jäy 
ajcxy. Tɨm jaduꞌn nipaady nej 
töxyjäydɨjc tɨmɨtiina ypaꞌmbety 
co tiempo tɨ yhuaadꞌajtnɨ co 
yꞌung yajmaꞌxungꞌadaꞌñ. E ni pɨn 
huaad cacöguëgɨpy je tzaachypɨ 
co Dios anajty ymiiñ ya naaxhuiñ 
yajtɨgoydähuaꞌñ yɨ mayjäy. 4 Per 
mɨgügtɨjc ajcxy mɨɨd miich ajcxy 
Dios ytɨyꞌajt, paady miich caꞌ 
jaduꞌn myajpáatcɨxnɨ nejjɨhuɨÿ 
mdzɨnaaygɨxy agootztuuby. Caꞌ 
ajcxy mgɨxɨṕy mgüedɨṕy mɨna 
anajty Jesús miiñ jotcömoñɨ, jaduꞌn 
nej jäy nɨgoobɨ ycɨxy ycuecy 
co tɨ ymeechyii. 5 Com tügꞌócɨy 
miich ajcxy Dios yꞌayuc ytɨyꞌajt 
mhuinjɨhuɨɨygɨxy, jaduꞌn nipaady 
jaduꞌn nejhuɨÿ tɨ mgoxɨmɨɨygɨxy 
tɨ mgodɨɨcxɨc̈cɨxy. Ɨɨch ajt caꞌ 
njacyajpaatɨm agootztuuby. 6 Paady 
ycɨxpɨ caꞌ huaad njäydɨgooyɨm Dios 

ytɨyꞌajt, caꞌ huaad nmɨꞌöctɨgooyɨm 
jaduꞌn nej yɨ jacjaydyii jäy ajcxy 
huɨdibɨ caꞌ cuendɨtuñ Dios yꞌayuc 
ytɨyꞌajt, jaduꞌn yɨꞌ ajcxy nipaady 
jaduꞌn nejjɨhuɨÿ ajcxy tɨ ymɨꞌöctɨgoy. 
Ijtcɨx niꞌixɨ ̈mɨɨd tügꞌócɨy Dios 
yꞌayuc ytɨyꞌajt. Mɨꞌijtcɨx huijy cujc 
mjot mhuinmaꞌñ. 7 Yɨ jäy ajcxy 
huɨdibɨ maab, coodz ajcxy ymäy. 
Yɨ jäy ajcxy huɨdibɨ muucɨp, coodz 
ajcxy ymúucɨgɨxy. 8 Ɨɨch ajt huɨdibɨ 
nnejhuɨɨyɨm Dios ytɨyꞌajt, copɨcy 
huijy ycujc ajt ndzɨnaayɨm, e nañ 
copɨcy nmɨbɨjcɨm Jesucristo e 
nañ naychójcɨgɨx nayjɨhuɨɨ́yɨgɨx 
miñ xyɨpy, jaduꞌn nipaady nej 
soldadtɨjc ñaygohuáanɨgɨxy mɨɨd 
pujx huɨdibɨ ymɨɨd ma ycaach. 
E mɨɨd co njɨjpꞌijxɨm co Dios 
xyajnïdzögaanɨm ajt nꞌalma, jaduꞌn 
nipaady nejjɨhuɨÿ soldadtɨjc 
ñaygohuáanɨgɨxy mɨɨd ypujxcöjup. 
9

 Com Dios xyajjugyꞌajtɨm 
co xychaachytunaanɨm 
xyajtɨgoyaanɨm, Dios xyajjugyꞌajtɨm 
nej nꞌalma jëbɨ paatɨm nïdzoocɨn 
co nmɨjpɨdaacɨm ɨɨch ajt nHuindzɨn 
Jesucristo. 10

 Jesucristo tɨ yꞌögy 
mɨɨd ajt nbocy ycɨxpɨ, jɨgɨx jëbɨ 
huaad ndzɨnaayɨm jiiby tzajpjoty 
quipxyɨ mɨɨd yɨꞌ, caꞌ ñejɨty pen tɨ 
anajty nꞌoꞌcɨm o pen jiinɨ anajty 
njugyꞌajtɨm co anajty Jesucristo 
yhuimbity ya naaxhuiñ. 11

 Paady 
ycɨxpɨ jacnayjotmɨcmɨgápxɨgɨx, e 
nañ jacnaybubéjtɨgɨx nidüg nidügtɨ, 
tɨm jaduꞌn nej cham mdungɨxy.

Pablo capxhuijy yɨ mɨbɨjcpɨdɨjc ajcxy
12

 Mɨgügtɨjc ajcxy, mayꞌajt 
nbɨjctzooybɨch co yajmɨjꞌajtcɨxy 
ajcxy yɨ mɨgügtɨjc huɨdibɨ tumb ma 
miich ajcxy mɨɨd Dios yꞌayuc ycɨxpɨ. 

Yɨꞌ ajcxy huɨdibɨ xyajniꞌixɨɨyb 
Dios yꞌayuc ytɨyꞌajt, yɨꞌ ajcxy 
xycapxhuijɨp mɨɨd ajt nHuindzɨn 
Jesucristo yꞌayuc ytɨyꞌajt. 13

 Copɨcy 
myajmɨjꞌájtcɨxɨpy ooy, etz nañ 
mdzójcɨxɨpy mɨɨd je Dios ytung 
ycɨxpɨ huɨdibɨ ajcxy ytumyb ma 
miich ajcxy. Tzɨnaaygɨx jotcujc caꞌ 
ma tzip capxy.

14
 Nañ jaduꞌn, mɨgügtɨjc ajcxy, 

nyajnïbɨjcpy ajcxy co myajꞌojɨp yɨ 
mɨgüg ajcxy huɨdibɨ caꞌ ti dung 
tunaꞌñ, etz nañ mjotmɨcmɨgapxɨp 
huɨdibɨ ajcxy tajp maayb, etz nañ 
mbubedɨpy ajcxy huɨdibɨ hueenɨ 
mɨɨd ymɨbɨjcɨn, etz yajtungɨx 
mecxtujcɨn mɨɨd tügꞌócɨy mɨgügtɨjc.

15
 Ɨɨch miich ajcxy nɨmaayb co 

caꞌ ni pɨn huaad yajꞌahuimbidɨp 
jɨbɨc ma ymɨgüg huɨdibɨ tɨ 
ymɨdundɨgoyii. Nañ jaduꞌn 
nɨmaaygɨxy co naymɨꞌoyjäyꞌájtɨgɨx 
nidüg nidügtɨ. Nañ jaduꞌn 
oyjäyꞌajtɨn mdunɨpy ajcxy mɨɨd 
tügꞌócɨy naaxhuiñyjäy.

16
 Jatytɨm mɨɨdꞌajtcɨx jotcujcꞌajtɨn 

jabom jabom. 17
 Capxtaaccɨx etz 

mɨbɨjctzoogɨx Dios jabom jabom. 
18

 Yajnajxcɨx jäygɨdaacɨn ma Dios 
pen ji ajcxy mjajtcɨxy ayoogɨxy 
nejjaty, com Dios ooy yjotcujcɨty co 
je mɨgügtɨjc huɨdibɨ mɨbɨjcp Cristo 
Jesús yajnaxy ajcxy jäygɨdaacɨn 
ma yɨꞌ jabom jabom mɨɨd tügꞌócɨy 
huɨdibɨ tuunɨp jajtɨp ma yɨꞌ ajcxy.

19
 Capxymɨdoogɨx je Espíritu 

Santo, co ngacapxymɨdoohuɨm 
je Espíritu Santo huinꞌit 
nyajtɨgooyɨm Dios yjɨhuɨꞌñ 
ymɨcꞌajt huɨdibɨ yajpatp ma ɨɨch 
ajt. 20

 Yajjotcujcꞌajtcɨx huenpɨnɨty 
pɨn Dios yꞌayucpɨdzɨmb ma miich 
ajcxy. 21

 Jëyɨ janchtɨy mꞌixɨpy 

penɨ quipxyɨɨyb mɨɨd Dios 
yꞌayuc huɨdibɨ ajcxy ycapxyp. 
Mɨjpɨdaaccɨx je ayuc tɨɨybɨ. 
22

 Ixmajtzcɨx tügꞌócɨy jɨbɨc ayuc 
jɨbɨc-huinmaꞌñ.

23
 Dios nmɨbɨjctzooybɨch, je 

Dios huɨdibɨ yejcpy jotcujcꞌajtɨn, 
co ajcxy xyajhuaatztaayɨp mjot 
mhuinmaꞌñ ma yɨ jɨbɨcpɨ. Dios 
nmɨbɨjctzooybɨch co yɨꞌ cɨꞌm 
xycuendɨꞌajtɨp huädz oy yɨ 
mꞌalma ajcxy, etz yɨ mjɨhuɨꞌñ, etz 
mnïcx mgohuajc, caꞌ ma pocy 
yquëxɨg̈y, ixtɨ mabaad anajty ɨɨch 
ajt nHuindzɨn Jesucristo ymiiñ 
ya naaxhuiñ. 24

 Je Dios huɨdibɨ 
tɨ xyajmɨbɨjccɨxy, tudägy yɨꞌ, e 

ycuydunɨpy yɨꞌ yꞌayuc mɨɨd miich 
ajcxy.

Capxpoocxɨn huɨdibɨ cɨjxnɨp je necy
25

 Mɨgügtɨjc ajcxy, mɨbɨjctzoogɨx 
Dios mɨɨd ɨɨch ajcxy ycɨxpɨ.

26
 Naygapxpóocxɨgɨx xïc xon 

nidüg nidüg mɨɨd oyjot oyhuinmaꞌñ.
27

 Nhuindzɨn Jesucristo ajt tɨ 
xyajnïbɨcyɨch jada tung, paady 
nyajnïbɨjccɨxy co jada necy 
mgápxcɨxɨpy niꞌabɨdzɨmy ma 
tügꞌócɨy mɨbɨjcpɨdɨjc.

28
 Dios nmɨbɨjctzooybɨch co 

ɨɨch ajt nHuindzɨn Jesucristo 
xyconuucxɨp ajcxy. Jaduꞌn jada. 
Amén. 

1  Ɨɨch Pablo mɨɨd Silvano etz 
Timoteo cham nguexyɨch 

jada necy ma je mɨgügtɨjc huɨdibɨ 
ajcxy jɨm Tesalónica yajpatp, etz 
yajpatcɨxy ma ɨɨch ajt nDios Teedy 
etz ajt nHuindzɨn Jesucristo. 2 Huen 
ɨɨch ajt nDios Teedy etz ɨɨch ajt 
nHuindzɨn Jesucristo mayꞌajt 
oyꞌajt tunɨpy mɨɨd miich ajcxy etz 
xyajjotcugɨɨ́ygɨxɨp.

Dios tɨydunɨpy yɨ pocyjäydɨjc ajcxy 
co anajty Cristo ymiñ jadugꞌoc

3
 Mɨgügtɨjc ajcxy, 

njatytɨmyajnajxypɨch jabom 
jabom jäygɨdaacɨn ma Dios mɨɨd 
miich ajcxy ycɨxpɨ. E jaduꞌn 
copɨcy nyajnaxyɨch jäygɨdaacɨn 
ma Dios, com miich ajcxy 
mɨbɨjcpy Jesucristo nïgɨ jabom 
jabom, etz nañ nïgɨ jabom jabom 
naychójcɨgɨxy nayjɨhuɨɨ́yɨgɨxy 
nidüg nidüg. 4 Com miich ajcxy ooy 
nuucxy meecxy mꞌijtcɨxy ma yɨ 
tzaachypɨ etz ayoꞌn huɨdibɨ ajcxy 
mmɨnajxyp myajnajxyp, e nañ 
ooy mmɨjpɨdaaccɨxy Jesucristo, 
paady ycɨxpɨ ngapxpaadyɨch 
miich ajcxy ma yɨ mɨgügtɨjc 

huɨdibɨ mɨjpɨdaacp Dios majaty 
tüg tüg cajp. 5 Miich mmɨbɨjcɨn etz 
mmecxtujcɨn yɨꞌ jeꞌ ijxpejtɨp co Dios 
ytudägyɨty mɨɨd ajcxy ytɨyduunɨn, e 
xycöbɨjccɨxy co jëbɨ mdɨgɨɨ́ygɨxɨpy 
ma yɨ yꞌaneꞌmdac mɨɨd mmɨbɨjcɨn 
ycɨxpɨ. Mɨɨd jada ycɨxpɨ miich 
ajcxy mmɨnajxcɨxy myajnajxcɨxy 
tzaachypɨ ayoꞌn.

6
 Mɨɨd co Dios ytudägɨty, yɨꞌ 

tzaachytunamb yɨ jäy ajcxy 
huɨdibɨ miich ajcxy xyꞌixhuɨdijtp 
xypahuɨdijtp. 7 E nañ yɨꞌ ajcxy 
xymöhuɨpy jotcujcꞌajtɨn tɨm jaduꞌn 
nej xymöhuáangɨxyɨch jotcujcꞌajtɨn 
je huinꞌit xɨɨ co anajty ajt nHuindzɨn 
Jesucristo ñayguexɨg̈yii co anajty 
miiñ ya naaxhuiñ jadügꞌoc chooñ 
anajty tzajpjoty. Nañ je ángeles 
ajcxy mɨcꞌajt mɨɨdpɨ miinaamb 
quipxyɨ mɨɨd Jesucristo. Miinaamb 
Jesús mɨɨd aneꞌmɨn cötujcɨn e 
yajtɨgoydähuaꞌñ pocyjäydɨjc, 
tɨm jaduꞌn nej tüg mɨjjɨɨn 
yajhuindɨgoydäy huen ytiijɨty. 
8

 Jesucristo chaachytunamyb je 
mayjäy ajcxy huɨdibɨ caꞌp cöbɨcy 
Dios, etz huɨdibɨ caꞌ mɨjpɨdägy ajt 
nHuindzɨn Jesucristo yꞌayuc ytɨyꞌajt 

oybɨ. 9 Yɨ jäy ajcxy huɨdibɨ miich 
ajcxy xyꞌixhuɨdijtp xypahuɨdijtp, 
Dios yɨꞌ tzaachytunaanɨp ajcxy 
yꞌalma huinɨxɨɨ huinɨtiempo. Dios 
ypɨdägaanɨp yɨꞌ ajcxy yꞌalma 
jɨguëgy ma ni camɨnaxɨɨ ajcxy 
ijxcɨxyp je nHuindzɨn Jesucristo 
etz yɨꞌ yꞌoyꞌajtɨn etz ymɨcꞌajtɨn. 
10

 Jaduꞌn yjadɨpy je huinꞌit xɨɨ 
huinꞌit tiempo co anajty ajt 
nHuindzɨn Jesús miiñ ya naaxhuiñ, 
Jesús je mɨbɨjcpɨdɨjc yajmɨjꞌadaꞌñ 
etz huindzɨgɨḧuaꞌñ, e nañ jaduꞌn 
miich ajcxy myajmɨjꞌadɨpy etz 
mhuindzɨgɨḧuɨpy mɨɨd co anajty 
yꞌayuc ajcxy tɨ mmɨbɨjccɨ, je ayuc 
huɨdibɨ tɨ ngapxhuäcxyɨch ma 
miich ajcxy.

11
 Paady ycɨxpɨ jabom jabom 

Dios nmɨbɨjctzooyɨch mɨɨd miich 
ajcxy ycɨxpɨ, jaydëbɨ tudägy ajcxy 
mdzɨnähuɨpy, e Dios huɨdibɨ tɨ 
xyhuinꞌijxcɨxy yjäygɨdägɨpy yɨꞌ miich 
ajcxy mdzɨnaayɨn. Nañ jaduꞌn Dios 
nmɨbɨjctzoogɨxy mɨɨd jada ycɨxpɨ 
co yɨꞌ cuydunɨpy huɨdibɨ miich 
ajcxy mbɨjctzooyb mꞌamɨdooyb 
mɨɨd oyjot oyhuinmaꞌñ. E nañ 
ycuydunɨpy yɨꞌ huɨdibɨ miich ajcxy 
mdumyb mɨɨd mmɨbɨjcɨn. 12

 Com 
Dios jaduꞌn tunamb ma miich ajcxy 
mjot mhuinmaꞌñ, paady ycɨxpɨ ajt 
nHuindzɨn Jesucristo yxɨɨ capxpaady 
yꞌidɨpy ma miich ajcxy mdzɨnaayɨn 
etz nañ jaduꞌn miich ajcxy 
capxpaady mꞌidɨpy ma Jesucristo. 
Jaduꞌn yjadɨpy com ɨɨch ajt nDios 
etz ajt nHuindzɨn Jesucristo mayꞌajt 
oyꞌajt tuñ ma miich ajcxy.

Je jɨbɨc jäy huɨdibɨ huinꞌɨɨmb mayjäy

2  1-2
 Mɨgügtɨjc ajcxy, cham 

nyajmɨɨdmɨydaaccɨxy je xɨɨ 

je tiempo co anajty ajt nHuindzɨn 
Jesucristo huimbidaanɨ jadügꞌoc 
ya naaxhuiñ, etz naybadaanɨm 
mɨɨd yɨꞌ. Nmɨnucxtaacpyɨch miich 
ajcxy, caꞌ mhuinmaꞌñytɨgooygɨxy 
co pɨnjaty ymɨnaꞌñ co Jesucristo 
tɨ yhuimbity. Caꞌ mmɨbɨjccɨxy, caꞌ 
jada ayuc yjanchɨty. Caꞌ mdungɨxy 
cuendɨ yɨ jäy ajcxy yꞌayuc 
huɨdibɨ mɨnamb co tüg espíritu 
tɨ yajnejhuɨɨygɨxy co yjaduꞌnɨty, o 
co muum aꞌijxnaxy amɨdoonaxy 
capxy ayuc, o co muum ijxpɨdzɨmy 
jada ayuc ma tüg necy huɨdibɨ 
ajcxy ytijpy co ɨɨch nnecyꞌadyii. 
3

 Caꞌ myajhuinꞌɨɨngɨx janch ni nej. 
Jayɨjp caꞌnɨ anajty je xɨɨ je tiempo 
yhuaadꞌatyñɨ ma anajty Jesucristo 
ymiinaꞌñ jadügꞌoc ya naaxhuiñ, 
mayjäy ajcxy mɨdziptzonaꞌñ Dios 
tɨydudägy co ñayguëxɨg̈ɨɨyb tüg 
jɨbɨc jäy mɨc jäy huɨdibɨ Dios 
yajcödɨgoyamy tüccɨꞌyɨ. 4 Jada jɨbɨc 
jäy ymɨdziptzonamyb tügꞌócɨy 
tijaty huɨdibɨ jäy Diosꞌajtpy, e nañ 
ymɨdziptzonamyb huɨdibɨ jëbɨ 
yajꞌojadaty. E nañ yɨꞌ naybɨdägɨɨb 
amɨj agɨx jaduꞌn nejhuɨÿ yjacmɨjɨty 
caꞌydɨ Dios. E nañ yɨꞌ ypɨdägamb 
yꞌaneꞌmdac ma Dios ytɨjc, e 
naybɨdägaanɨp nejhuɨÿ Diosɨty.

5
 ¿Nej caꞌ mjäymejtzcɨxy co jaduꞌn 

nimɨydacyɨch tügꞌócɨy jada tɨyꞌajt 
jayhuin je taab anajty nꞌityɨch ma 
miich ajcxy? 6 Jadachambɨ miich 
ajcxy mnejhuɨɨyb pɨn yajhuäcxɨjp 
jada mɨc jäy jada jɨbɨc jäy, jɨgɨx 
caꞌydɨ ñayguëxɨg̈yii jayɨjpnɨ 
ma caꞌnɨ tiempo yhuaadꞌatyñɨ 
mɨna Dios aꞌɨxɨḧuɨp co ymiinɨpy. 
7

 Je mɨc jäy je jɨbɨc jäy cham 
ñiꞌixɨɨyb ameech je jɨbɨcpɨ huɨdibɨ 
ytunamyb, jëyɨ ytɨgoyꞌityñɨ mɨna 

je tüꞌaa yꞌahuächyii, je huɨdibɨ 
yajhuäcxɨjpɨp. 8 Co anajty je jɨbɨc jäy 
ytüꞌaa yꞌahuäch, chi ajt nHuindzɨn 
Jesús yajcödɨgoyɨpy mɨɨd tüg 
puxujɨn. Jesús yajcödɨgoyɨpy je jɨbɨc 
jäy mɨɨd yɨꞌ yꞌoyꞌajtɨn etz ymɨjꞌajtɨn 
co anajty yhuimbity ya naaxhuiñ. 
9

 Je jɨbɨc jäy, yɨꞌ jeꞌ ymɨɨd je mujcuꞌ 
yhuinmaꞌñ etz ymɨcꞌajt, e ytunamyb 
mɨjhuinmaꞌñ etz ijxpejt huɨdibɨ 
anɨɨjɨp. 10

 Je jɨbɨc jäy ytunamyb 
tügꞌócɨy tijaty jɨbɨc-huinmaꞌñ jɨgɨx 
jëbɨ huinꞌɨɨnɨp yɨ jäy ajcxy huɨdibɨ 
yꞌalma tɨgoyɨpy, mɨɨd co caꞌ ajcxy 
cöbɨjccɨxy, e nañ caꞌ tzojccɨxy Dios 
yꞌayuc ytɨyꞌajt huɨdi mɨɨd jëbɨ 
yꞌalma ñïdzooccɨxy. 11-12

 E jeꞌ ycɨxpɨ 
co caꞌ ajcxy cöbɨgaꞌñ Dios ytɨyꞌajt, 
paady Dios yꞌixmadzáanɨgɨxy huen 
yajhuinꞌɨɨngɨxy, huen mɨbɨjccɨxy je 
mujcuꞌ yꞌanɨɨ, e mɨɨd jada ycɨxpɨ 
jëbɨ Dios yajtɨgooyɨ yɨꞌ ajcxy yꞌalma 
nidügꞌócɨy huɨdibɨ caꞌ mɨbɨgaꞌñ Dios 
ytɨyꞌajt. Jacjotcujc ajcxy co jɨbɨc-
huinmaꞌñ tungɨxy.

Je jäy ajcxy tɨɨbɨ Dios yhuinꞌixyii 
jɨgɨx ypocyñïhuädzɨpy

13
 Mɨgügtɨjc ajcxy huɨdibɨ ajt 

nHuindzɨn Jesucristo ooy tzocy 
jɨhuɨÿ, jabom jabom nyajnaxyɨch 
jäygɨdaacɨn ma Dios mɨɨd miich 
ajcxy ycɨxpɨ, mɨɨd co Dios tɨ 
xyhuinꞌijxcɨxy ogaꞌnꞌaty, jɨgɨx 
jëbɨ mꞌalma ñïdzooccɨxy mɨɨd 
Dios yjɨhuɨꞌñ ymɨcꞌajt, etz nañ 
mɨɨd Dios yꞌayuc ytɨyꞌajt huɨdibɨ 
tɨ mmɨbɨjccɨxy. Je Dios yjɨhuɨꞌñ 
ymɨcꞌajt xyajhuaatzɨp ajcxy 
mjɨbɨcjot mjɨbɨc-huinmaꞌñ. 14

 Paady 
ycɨxpɨ Dios tɨ xyhuinꞌijxcɨxy, e 
nañ xyajmɨbɨjccɨxy mɨɨd yɨꞌ 
yꞌayuc ytɨyꞌajt huɨdibɨ ɨɨch 

ajcxy ngapxhuäcxyp, jɨgɨx jëbɨ 
mbáatcɨxɨpy oyꞌajtɨn ma ɨɨch ajt 
nHuindzɨn Jesucristo.

15
 Paady mɨgügtɨjc ajcxy, mɨbɨjccɨx 

tɨydudägy, caꞌ mꞌixtɨgɨḧuäccɨxy, e 
caꞌ mjäydɨgooygɨxy je tɨyꞌajt huɨdibɨ 
ɨɨch ajcxy tɨ ngapxhuäcxy ma miich 
ajcxy, etz jaduꞌn nej tɨ nnɨmaaygɨxy 
necyjoty. 16-17

 Huen ɨɨch ajt nHuindzɨn 
Jesucristo cɨꞌm etz ajt nDios Teedy 
mayꞌajt oyꞌajt tunɨpy mɨɨd miich 
ajcxy, e xyajjotmɨcpɨj́ccɨxɨpy etz 
xyajmɨbɨj́ccɨxɨpy tɨydudägy, jɨgɨx 
oybɨ ayuc mgápxcɨxɨpy etz mdunɨpy 
ajcxy tügꞌócɨy oybɨ huinmaꞌñ. Ɨɨch ajt 
nDios Teedy etz ɨɨch ajt nHuindzɨn 
Jesucristo xychojcɨm xyjɨhuɨɨyɨm, e 
tɨ xymooyɨm jotcujcꞌajtɨn huinɨxɨɨbɨ, 
e nañ tɨ tuñ mayꞌajt oyꞌajt mɨɨd ɨɨch 
ajt ycɨxpɨ, jaydëbɨ njɨjpꞌijxɨm oyꞌajtɨn 
jiiby tzajpjoty.

Mɨbɨjctzoogɨx Dios mɨɨd 
ɨɨch ajcxy ycɨxpɨ

3  Jadügnax, mɨgügtɨjc ajcxy, 
tungɨx mayꞌajt mɨbɨjctzoogɨx 

Dios mɨɨd ɨɨch ajcxy ycɨxpɨ, jɨgɨx jëbɨ 
ngapxhuäcxɨbɨch huinmɨc jotmɨc Jesús 
yꞌayuc ytɨyꞌajt huingnaax huinggajp. 
E nañ mɨbɨjctzoogɨx Dios jëbɨ yɨ jäy 
ajcxy mɨjpɨdägɨpy Jesús yꞌayuc ytɨyꞌajt 
oybɨ, tɨm jaduꞌn nej miich ajcxy tɨ 
mmɨjpɨdaaccɨxy. 2 Nañ mɨbɨjctzoogɨx 
Dios mɨɨd ɨɨch ajcxy ycɨxpɨ, jɨgɨx 
ɨɨch ajcxy Dios xyñihuaꞌnɨpy 
xycohuaꞌnɨpy ma yɨ jäy ajcxy huɨdibɨ 
jɨbɨc-huinmaꞌñ ymɨɨd, huɨdibɨ jɨbɨc 
ɨɨch ajcxy xytunamb, com mayjäy 
caꞌ mɨjpɨdägy Jesús yꞌayuc ytɨyꞌajt. 
3

 Ɨɨch ajt nHuindzɨn Jesúcristo tudägy 
yɨꞌ, e xypubedɨp xypudɨgɨḧuɨp ajcxy 
jɨgɨx miich ajcxy caꞌ mjotmetzcɨḧuɨpy 
ma yɨ mmɨbɨjcɨn, e nañ xypubedɨp 

ajcxy, jɨgɨx caꞌ xymɨmadáaccɨxɨpy je 
jɨbɨcjäy huɨdibɨ Dios caꞌ capxymɨdoy. 
4

 Ɨɨch ajt nHuindzɨn Jesús jotcujcꞌajtɨn 
tɨ xymóoygɨxyɨch mɨɨd miich ajcxy 
ycɨxpɨ. Nmɨbɨjcpyɨch co miich 
ajcxy mguydumyb je Dios yꞌayuc 
ytɨyꞌajt huɨdibɨ nyajꞌixpɨjccɨxy etz 
mjaccuydunaamyb ajcxy. 5 Com caꞌ 
ɨɨch njaty nej njɨjpcogapxɨḧuɨbɨch, chi 
nguejxyɨch cogapxy, nnejhuɨḧuaꞌñɨch 
nej anajty ajcxy myajpatcɨxy ma yɨ 
mɨbɨjcɨn, tzɨgɨɨyb ɨɨch anajty co nɨcxy 
mujcuꞌ xypɨdaaccɨxy jɨbɨctuum, chi 
ɨɨch anajty ajcxy ndung tɨ ñaadɨgɨꞌ̈aty.

Ooy ycopɨcyɨty co nduunɨm 
ma ajt ndung

6
 Mɨgügtɨjc ajcxy, mɨɨd ajt 

nHuindzɨn Jesús yxɨɨ etz ymɨcꞌajt 
jada aneꞌmɨn ajcxy nyajnïbɨjcpy, 
co copɨcy ajcxy mꞌixmadzɨpy yɨ 
mmɨgüg huɨdibɨ caꞌ ytunaꞌñ ma 
ycɨꞌmdung, etz huɨdibɨ caꞌ cuyduñ 
Dios ytɨyꞌajt jaduꞌn nej ɨɨch tɨyꞌajt 
tɨ nyecy. 7 Miich ajcxy mnejhuɨɨyb 
jaduꞌn nej ɨɨch tɨ ndzɨnäyɨch tɨ 
njugyꞌatyɨch co tɨ nꞌityɨch ma miich 
ajcxy. E jëbɨ tɨyꞌajt ajcxy mbɨgɨpy 
ma ɨɨch ndzɨnaayɨn nej jëbɨ miich 
ajcxy mdzɨnaaygɨxy. Co anajty ɨɨch 
njɨmɨty ma miich ajcxy, caꞌ ɨɨch 
nꞌixmajch ngɨꞌmdung. 8 Tügꞌócɨy 
ɨɨch ajcxy ngaayɨn nꞌuucɨn 
ngojuuyɨch. Nduñ nꞌayooyɨch 
anajty xɨɨm tzuum, co anajty 
caꞌ nꞌadzɨbaꞌñɨch ni tüg. 9 Dios tɨ 
xymöyɨch mɨcꞌajt aneꞌmɨn co ixyipy 
ajcxy mbubejtɨn tɨ nbɨjctzoohuɨ o tɨ 
nbɨjctzoohuɨ ixyipy ajcxy mgaayɨn 
mꞌuucɨn, per caꞌ ɨɨch ajcxy jaduꞌn 
tɨ ndúngɨxyɨch, jɨgɨx ijxpejt ajcxy 
mbɨgɨpy ma ɨɨch ajcxy. 10

 Com co 
anajty nꞌityɨch ma miich ajcxy 

jada cötujcɨn ajcxy nyajnïbɨjc 
co pɨnjaty caꞌ ytunaꞌñ, caꞌ ajcxy 
myajcayɨpy myajꞌügɨpy. 11

 Jaduꞌn 
ɨɨch tɨ nnejhuɨÿ co nijëjɨty miich 
ajcxy caꞌ mdunaangɨxy mgɨꞌmdung, 
jëyɨ myöygɨxy mnajxcɨxy jäyjɨɨn 
jäydɨjc. 12

 Yɨ jaduꞌmbɨ jäy ajcxy 
nyajnïbɨjcpyɨch mɨɨd ɨɨch ajt 
nHuindzɨn Jesús yxɨɨ co huen 
tungɨxy jabom jabom ma ycɨꞌmdung, 
caꞌ huaad pɨn adzijpcɨx anajxcɨx 
jɨgɨx jëbɨ paadɨp ajcxy ycaayɨn 
yꞌuucɨn.

13
 Mɨgügtɨjc ajcxy, oybɨ jatyɨm 

tungɨxy jabom jabom, caꞌ 
mjotmetzcɨɨ́ygɨxɨpy. 14

 Pen nidügtɨ 
ma miich ajcxy caꞌ tuñ cuendɨ jada 
ayuc huɨdibɨ ajcxy nyajnijayɨɨyb, 
ijxcɨx pɨn jeꞌ, e chi caꞌ mjactúngɨxɨp 
cuendɨ, e ni caꞌ mɨɨd myöymujc 
mnaxmújcɨxɨpy, jɨgɨx chöydunɨpy. 
15

 Caꞌ ajcxy huaad mɨdzipꞌajtcɨxy 
yɨ jäy ajcxy huɨdibɨ caꞌ yajxon 
cuyduñ Dios ytɨyꞌajt. Hueꞌ janchtɨy 
mgapxhuijcɨx oyꞌamy jaduꞌn nej tüg 
mɨbɨjcpɨ.

Capxpoocxɨn huɨdibɨ cɨjxnɨp je necy
16

 Huen ɨɨch ajt nHuindzɨn 
Jesucristo huɨdibɨ jotcujcꞌajtɨn 
yejcp, cɨꞌm xyajjotcugɨɨ́ygɨxɨpy 
jabom jabom oytɨm mɨnaaxɨɨjɨty 
oytɨm ymaꞌámyɨty. Huen je 
Huindzɨn Dios xypubejtcɨxy 
xypudɨgɨɨygɨxy.

17
 Ɨɨch, Pablo, jada capxpoocxɨn 

cɨꞌm njaayɨch. Jaduꞌn nfirmajɨÿɨch 
tügꞌócɨy ɨɨch nnecy, e jaduꞌn 
miich ajcxy mnejhuɨḧuɨpy co ɨɨch 
jada necyꞌadyii. 18

 Huen ɨɨch ajt 
nHuindzɨn Jesucristo mayꞌajt oyꞌajt 
tunɨpy mɨɨd tügꞌócɨy miich ajcxy. 
Jaduꞌn jada. Amén. 

1  Ɨɨch Pablo, Cristo Jesús 
xyajꞌapóstolꞌajtpɨch. Yɨ 

Dios huɨdibɨ xyñihuaanɨm 
xyyajnïdzoocɨm ajt nꞌalma, etz 
Cristo Jesús huɨdibɨ xymöhuaanɨm 
jugyꞌajtɨn huinɨxɨɨbɨ, yɨꞌ ajcxy 
tɨ xyajnïbɨcyɨch co yɨꞌ yꞌayuc 
ngapxhuäcxɨbɨch. 2 Cham ɨɨch miich 
nijayɨÿ Timoteo. Jaduꞌn njɨhuɨÿ nej 
ɨɨch miich ngɨꞌmꞌungꞌadyii, co miich 
Dios ytɨyꞌajt tɨ mbaady ma ɨɨch. 
Huen Dios Teedy etz Cristo Jesús 
ɨɨch ajt nhuindzɨn mayꞌajt tunɨpy 
mɨɨd miich, huen xypaꞌayoohuɨpy 
etz xyajjotcugɨḧuɨpy.

Nijëjɨty jäy yajꞌixpɨcy 
huɨdibɨ caꞌ ytɨyꞌajtɨty

3
 Huɨꞌmɨꞌ miich jɨm Efeso, 

jaduꞌn nej nɨmay je taabɨ anajty 
ndzonaꞌñɨch jɨm Efeso nnɨcxaꞌñɨch 
anajty Macedonia. Huɨꞌmɨꞌ 
jɨm, jɨgɨx mgapxꞌadugɨpy je jäy 
huɨdibɨ najtzcapxɨɨyb je ayuc caꞌp 
ytɨyꞌajtɨty. 4 Mgapxꞌadugɨpy je 
nɨgoobɨ yꞌayucɨty. Mgapxꞌadugɨpy 
yɨꞌ ajcxy huɨdibɨ tzachnigapxp 
tzachnimɨydacpy yɨ judiojäy ajcxy 
yꞌayuc jaduꞌn nej huɨdibɨ ñiꞌapꞌajtpy 
ñideedyꞌajtpy ajcxy. Yɨ jaduꞌmbɨ 

ayuc nɨgoob yajhuinmaꞌñydɨgoy 
pɨnjaty ixpɨjcp Dios ytɨyꞌajt.

5
 Jaduꞌn Dios tzocy co huen jäy 

ajcxy naychojctäyyii mɨɨd oyjot 
oyhuinmaꞌñ. Huen ajcxy Dios 
yajmɨjꞌaty janch cɨxyjot huinɨjot. 
Co pɨn yajmɨjꞌaty Dios janch 
cɨxyjot huinɨjot, ooy ajcxy oy 
ñayjɨhuɨɨ́yɨgɨxy. 6 Nijëjɨty jäy ajcxy 
tɨ ixmajtznɨ je Dios ytɨyꞌajt, tɨ ajcxy 
jɨjptɨgɨyɨɨyñɨ je ayuc huinmaꞌñ 
huɨdibɨ caꞌp choobaady. 7 Ooy 
yɨꞌ ajcxy jayajꞌixpɨgaꞌñ yɨ Dios 
ycötujcɨn, ni caꞌ huinjɨhuɨɨygɨxy 
huɨdibɨ ycapxcɨxyp, ni huɨdibɨ ajcxy 
ñïgapxpejtpy.

8
 Ɨɨch ajcxy nnejhuɨɨyɨm co 

yɨ Dios ycötujcɨn oy yɨꞌ pen 
nyajtunɨm nej ypadyii nej ytɨyꞌajtɨty. 
9

 Nejhuɨɨyɨm co yɨ Dios ycötujcɨn 
caꞌ yɨꞌ tzaachytuñ oyjäydɨjc, jëyɨ 
tzaachytuñ pɨn caꞌ capxymɨdoy 
Dios, pɨn mɨdundɨgooyb Dios 
ycötujcɨn. Je Dios ycötujcɨn 
chaachytumyb jäy huɨdibɨ caꞌ 
cuydungɨxy, jäy ajcxy huɨdibɨ 
caꞌ ytudägyɨty, jäy huɨdibɨ caꞌ 
capxymɨdoogɨxy Dios, jäy huɨdibɨ 
pocytungɨxy, jäy huɨdibɨ caꞌ 
huindzɨgɨꞌñ yajtungɨxy mɨɨd Dios, 

1 TIMOTEO
Yɨ Jayɨjpɨ Necy Huɨdibɨ San Pablo Yajniguejxy Timoteo

jäy ajcxy huɨdibɨ capxtɨgooyb, 
huɨdibɨ ytaj yteedy yajꞌöccɨxy, 
huɨdibɨ jäy yajꞌöccɨxy. 10

 Je Dios 
ycötujcɨn chaachytumyb pɨn 
mɨgapxtɨgooyb töxyjäydɨjc etz 
yëydɨjctɨjc, huɨdibɨ mɨyëydɨjc 
ymähuaꞌñ. Dios nañ chaachytumyb 
je jäy huɨdibɨ jäy majtzp etz 
toognaxy, chaachytumyb 
ɨndaacpɨdɨjc etz nïhuambejtpɨdɨjc. 
Je Dios chaachytumyb jacjadyii jäy 
huɨdibɨ yꞌayuc caꞌ ytɨyꞌajtɨty nej 
Dios tɨyꞌajt mɨɨdɨty. 11

 Jadayaabɨ 
tɨyꞌajt huätzpɨ oybɨ tügɨɨyb mɨɨd 
Jesucristo yꞌayuc ytɨyꞌajt oybɨ 
huɨdibɨ ɨɨch nDios, je conuucxy 
yTeedy, tɨ xyyajnïbɨcyɨch co 
ngapxhuäcxɨbɨch.

Pablo yjäygɨdacpy co Dios 
mayꞌajt tɨ tuñ mɨɨd yɨꞌ

12
 Ooy njäygɨdägyɨch co ɨɨch 

ajt nhuindzɨn Cristo Jesús tɨ 
xyajmɨcpɨcyɨch, yɨꞌ tɨ xyꞌijxtɨɨyɨch, 
yɨꞌ tɨ xyajnïbɨcyɨch Dios yꞌayuc 
co ngapxhuäcxpɨch. 13

 Ɨɨch 
jecyꞌajty jɨbɨc anajty nigapxy 
niꞌojɨɨyɨch Jesús. Nꞌixhuɨdijty 
nbahuɨdijtyɨch Jesús yjäy. Ɨɨch 
yɨꞌ ajcxy nmɨdundɨgooyɨch. Tɨ 
yɨ Dios xypaꞌayooyɨch com 
ɨɨch jaduꞌn anajty tɨ nꞌadɨc̈h 
mɨɨd co nganejhuɨɨyɨch je 
tɨyꞌajt, ngamɨbɨcyɨch Jesús 
ngamɨjpɨdägyɨch Jesús. 14

 Paady 
ycɨxpɨ ɨɨch ajt nHuindzɨn Dios 
mayꞌajt oyꞌajt tɨ tuñ mɨjcajee mɨɨd 
ɨɨch, co tɨ xyajmɨbɨcyɨch Jesús. E 
Jesús tɨ xymöyɨch tzojcɨn jɨhuɨɨyɨn 
mɨɨd yɨꞌ yjäy ycɨxpɨ.

15
 Ooy jada yjanchɨty, e nidügꞌócɨy 

jäy ajcxy jëbɨ mɨbɨjccɨxy co 
Cristo Jesús miiñ ya naaxhuiñ co 

yajpocynïhuädzaꞌñ pocyjäydɨjc. E 
ɨɨch nïgɨ pocy nmɨɨ́dɨdyɨch caꞌydɨ 
ni pɨnjäy. 16

 Mɨɨd jada ycɨxpɨ Dios tɨ 
xypaꞌayooyɨch tɨ xymɨmecxtucyɨch, 
jɨgɨx co jäy ajcxy ijxɨp nej Dios 
tɨ ytuñ mɨɨd ɨɨch, huinꞌit ajcxy 
mɨjpɨdägɨpy yɨꞌ yꞌayuc etz ypaadɨpy 
jugyꞌajtɨn huinɨxɨɨbɨ ma Jesús. 
17

 Paady chojcpy co ngömayɨm 
Dios, je rey huɨdibɨ aneꞌmb huinɨxɨɨ, 
huɨdibɨ nimɨnaa ycaꞌoꞌcy, etz nipɨn 
caꞌixy. Je Dios tügpajc huɨdibɨ 
Diosꞌajtp huen ycömayꞌidɨpy cham 
etz tügꞌócɨy xɨɨ tiempo huɨdibɨ 
mimb cɨdacp.

18
 Timoteo, ooy ɨɨch miich 

ndzocy njɨhuɨÿ. Jada ayuc 
ɨɨch miich nyajnɨmaydaayb. 
Mɨhuindɨnähuɨp Dios yꞌayuc caꞌ 
mhuinmaꞌñydɨgoyɨpy. Mguydunɨpy 
jaduꞌn nej Dios yꞌayucnajtzcapxɨɨybɨ 
xyꞌɨɨhuijy xycapxhuijy co mdung 
mnïmajch. 19

 Mɨhuindɨnähuɨp 
Dios yꞌayuc ytɨyꞌajt, huinꞌit caꞌ 
jɨbɨc mnayjɨhuɨḧuɨɨyb, jaduꞌn nej 
ajcxy jadyii huɨdibɨ nejhuɨɨyb 
je tɨyꞌajt, e caꞌ cuydungɨxy, e 
jaduꞌñyɨ yhuinmaꞌñydɨgooygɨxy. 
20

 Jaduꞌn nej Himeneo mɨɨd 
Alejandro ajcxy jaty, huɨdibɨ ɨɨch 
tɨ nyajcɨd̈ɨgɨɨygɨxy je mujcuꞌ, jɨgɨx 
ajcxy yhuinmaꞌñymedzɨpy, caꞌydɨ 
yajjotmaꞌtcɨxy Dios.

Jaduꞌn nej jëb Dios nmɨbɨjctzoohuɨm

2  Yɨꞌ njatyyajnɨmaayb co ooy 
ycopɨcyɨty capxtaaccɨxy 

mɨbɨjctzoogɨxy Dios etz yajnajxcɨxy 
Dioscojuyip mɨɨd tügꞌócɨy jäy ajcxy 
ycɨxpɨ. 2 Copɨcy nnibɨjctzoohuɨm 
ma Dios: reydɨjc, aneꞌmbɨdɨjc 
etz codungdɨjc, jɨgɨx jëbɨ jotcujc 
ndzɨnaayɨm, caꞌ ma tzip. Co jaduꞌn 

nduunɨm, yɨꞌ anajty ngoduunɨm 
Dios yꞌayuc, etz huinꞌit tɨydudägy 
ndzɨnaayɨm. 3 Com yɨ jaduꞌmbɨ 
huinmaꞌñ ooy yɨꞌ yꞌoyɨty, e Dios 
huɨdibɨ ɨɨch ajt nꞌalma yajnïdzoocp, 
oy yɨꞌ jäygɨdägy. 4 Dios chojcpy 
co tügꞌócɨy je jäy ajcxy huen 
yꞌalma nïdzooccɨxy, huen ijxcɨxy 
nejhuɨɨygɨxy Dios yꞌayuc ytɨyꞌajt. 
5

 Tüg jeꞌ je nHuindzɨnꞌajtɨm Dios, 
etz tüg jeꞌ je huingapxpɨ huɨdibɨ 
jëbɨ ytɨgɨÿ ma Dios mɨɨd ɨɨch 
ajt ycɨxpɨ, etz huɨdibɨ jëb Dios 
yꞌayuc capxnajxy ma ɨɨch ajt: je 
huingapxpɨ, jeꞌ jeꞌ je jäy, je Cristo 
Jesús. 6 Cristo Jesús nayyojxɨ 
naydoocɨ mɨɨd ɨɨch ajt nbocy ycɨxpɨ, 
ñaygɨÿejcɨ huen jäy yajꞌögyii, jɨgɨx 
jëb ɨɨch ajt nbɨdzɨɨmɨm ma je mujcuꞌ 
anajty cɨꞌ̈am xymɨɨdꞌajtɨm. Jaduꞌn 
nej Dios cham jäy yajnejhuɨÿ co je 
tiempo yhuaadꞌajtnɨ, 7 paady Dios 
tɨ xyajnïbɨcyɨch ngapxhuäcxɨbɨch 
yꞌayuc ytɨyꞌajt, etz Jesús 
xyꞌapóstolꞌadyiijɨch. Je tɨyꞌajt jada 
ngapxpɨch, caꞌ nꞌɨndägyɨch. Tɨ 
xyajnïbɨcyɨch jada tung nej jëb 
huaad nyajꞌixpɨcyɨch, nej jëb huaad 
mɨbɨjccɨxy Dios, etz nyajꞌixpɨcyɨch 
Dios ytɨyꞌajt ma yɨ jäy ajcxy huɨdibɨ 
caꞌ yjudíojäyɨty.

8
 Ndzojcpyɨch co yɨ yëydɨjctɨjc 

huen mɨbɨjctzoogɨxy ojadajtcɨxy 
Dios ma tügꞌócɨy naymujctac 
mɨɨd oyjot oyhuinmaꞌñ, caꞌ 
yꞌadzip yꞌahuanꞌnɨty, caꞌ yꞌametz 
yjotmetzɨty. 9 Nañ jaduꞌn 
ndzojcypɨch co yɨ töxyjäydɨjc huen 
yhuit yxojx yajtungɨxy nej ypadyii, 
huɨdibɨ quipxpaady ajcxy paatɨp. 
Huen yhuit yxojx pɨdaaccɨxy nej 
töxyjäydɨjc huɨdib tudägyɨp. Huen 
ycöhuay cüdɨg̈y caaxɨg̈y nej ypadyii, 

caꞌ ymɨgügtɨjc huinnaxtugɨpy mɨɨd 
yhuit yxojx, caꞌ nayxójxɨgɨxy mɨɨd 
oorɨ, mɨɨd perla, e mɨɨd tijaty ooy 
choohuɨty. 10

 Caꞌ huaad töxyjäydɨjc 
ñaygömáyɨgɨxy mɨɨd yhuit 
yxojx, huen janch yajcömaygɨxy 
mɨɨd yꞌoyjäyꞌajtɨn, jaduꞌn nej 
je jäy ajcxy tungɨxy huɨdibɨ tɨ 
ñaygɨÿéjcɨgɨxy cɨxyjot huinɨjot 
ma Dios. 11

 Co jäy ajcxy yajꞌixpɨcy 
Dios yꞌayuc ma je naymujctac, 
huen töxyjäydɨjc ajcxy amoyñɨ 
amɨdooꞌijtcɨxy mɨɨd yungnaxy 
yjot yhuinmaꞌñ. 12

 Yɨ töxyjäydɨjc 
caꞌp niducyɨch yajꞌixpɨgɨpy jäy 
ajcxy ma je naymujctac. E ni 
caꞌ ypadyii nɨcxy yëydɨjc aneꞌmy. 
Huen ajcxy amoñɨ yꞌity. 13

 Dios 
jayɨjp yajcojy Adán, jacꞌaxam Eva, 
paady ycopɨcy yɨ yëydɨjctɨjc huen 
aneꞌmy yɨ töxyjäydɨjc. 14

 Adán 
caꞌ yajtzuꞌijxy. Eva yajtzuꞌijx, jeꞌ 
caꞌ Dios capxymɨdoy. 15

 Paady 
yɨ töxyjäydɨjc caꞌ ypadyii nɨcxy 
nigohuajcꞌaty yɨ mɨbɨjcpɨdɨjc. Dios 
jotcujc ñayjɨhuɨÿii mɨɨd co jëyɨ 
yꞌungꞌijxcɨxy, etz yajmɨjꞌajtcɨxy Dios, 
etz tzojctaaygɨxy ymɨgügtɨjc, etz 
huen ajcxy cuydungɨxy Dios yꞌayuc 
ytɨyꞌajt, etz huen tudägy jäyꞌajtcɨxy 
mɨɨd oyjot oyhuinmaꞌñ.

Nej jëbɨ ytungɨxy huɨdibɨ 
ajcxy nigohuajcꞌajtp

3  Tɨyꞌajt jada nej jäy 
ymɨnaangɨxy. Pen ji pɨn 

najtzogɨÿ nigohuajcꞌadaꞌñ yɨ 
mɨbɨjcpɨdɨjc tüg yɨꞌ oybɨ anajty 
ytunamyb. 2 Pɨn nigohuajcꞌajtp 
yɨ mɨbɨjcpɨdɨjc ooy ycopɨcyɨty 
jeꞌ jaduꞌn naydijɨɨb huɨdibɨ caꞌ ti 
tundɨgoy, huɨdibɨ tüg töxyjäy 
mɨɨd caꞌp ycanaagɨty, huɨdibɨ 

huijycujc jäyꞌajtp, huɨdibɨ mɨɨd oybɨ 
yhuinmaꞌñ etz tudägypɨ yhuinmaꞌñ, 
huɨdibɨ oyjäyꞌajtɨn tumb, huɨdibɨ 
jajtp nej jäy ajcxy yajꞌixpɨgɨpy. 
3

 Pɨn nigohuajcꞌajtp chojcpy tüg 
jäy huɨdibɨ caꞌ yꞌamügɨty, huɨdibɨ 
caꞌ yhuindzipɨty, huɨdibɨ yajtumb 
mecxtujcɨn, huɨdibɨ caꞌ chipcapxy 
yꞌahuaꞌngapxy, huɨdibɨ caꞌ ti adzocy. 
4

 Pɨn nigohuajcꞌajtp chojcpy tüg 
jäy huɨdibɨ tɨydudägy tzɨnaayb ma 
yjɨɨn ytɨjc, huɨdibɨ yꞌung yꞌanäg 
yajtzɨnaayb nicy yxeemy. 5 Pen 
caꞌ jaty nej yꞌung yꞌanäg mɨgapx 
aneꞌmɨp ma yjɨɨn ytɨjc, ¿nej 
ocꞌaneꞌmaꞌñ yɨ mɨbɨjcpɨdɨjc? 6 Nañ 
caꞌp yjëjɨty huɨdibɨ namnɨ mɨbɨcy 
Dios yꞌayuc ytɨyꞌajt. Ycadɨmjecyɨty 
nɨcxy ooy amɨj agɨx ñayjɨhuɨÿii, 
e nɨcxy camadägy je aneꞌmɨn, e 
yjadɨpy jaduꞌn nej Satanás yjajty 
co jɨbɨc tumb ñayyajhuɨꞌmɨ mɨɨd 
Dios. 7 Chojcpy tüg jäy huɨdibɨ 
nidügꞌócɨy je mayjäy oy ijxɨp. Pen 
caꞌ yjaduꞌnɨty nɨcxy pɨn yxɨÿii, 
e chi jada anajty je mujcuꞌ tɨ 
ymɨmadägyii co jäy jɨbɨc ñigapxɨɨyb.

Yɨ mutz tungmɨɨd nañ chojcpy 
huɨdibɨ oyjot oyhuinmaꞌñ mɨɨd

8
 Yɨ mutz tungmɨɨd huɨdibɨ 

yajpat ma mɨbɨjcpɨdɨjc chojcpy 
jäy tudägypɨ, huɨdibɨ nicy xeemy 
jäyꞌajtp, huɨdibɨ caꞌ jäyꞌaty 
aguejtmiñ aguejtxɨpy, huɨdibɨ caꞌ 
yꞌamügɨty, huɨdibɨ caꞌ yꞌadzocy caꞌ 
yꞌameeñɨty. 9 Huen naybɨdáacɨgɨxy 
cɨxyjot huinɨjot ma je tɨyꞌajt 
janchypɨ. Je tɨyꞌajt huɨdibɨ je 
mayjäy caꞌ huinjɨhuɨÿ. Je tɨyꞌajt 
huɨdibɨ ɨɨch ajt nmɨbɨjcɨm. Jeꞌ 
chojcpy pɨnjaty huɨdibɨ caꞌ ti jɨbɨcpɨ 
jotꞌadyii huinmaꞌñꞌadyii. 10

 Pɨnjaty 

mutztung yajnɨcxamb, jayɨjp jotꞌix 
huinmaꞌñꞌix pen tudägy yhuinmaꞌñ. 
Huinꞌit jëbɨ mdungmöy. 11

 Yɨ mutz 
tungmɨɨdpɨ ytöxyɨjc chojcpy co 
huen tudägy jäyꞌaty, huɨdibɨ caꞌ 
ñigapx ñiꞌojɨÿ ymɨgüg, huɨdibɨ 
nicy xeemy jäyꞌajtp, huɨdibɨ 
cuydundaayb tügꞌócɨy. 12

 Yɨ jäy 
huɨdibɨ mutztung yajnɨcxamb 
chojcpy tüg jäy huɨdibɨ pɨcy 
chɨnaayb, huɨdibɨ caꞌp mɨɨdɨty metz 
o tugɨɨg töxyjäy, huɨdibɨ yꞌung 
yꞌanäg yajtzɨnaayb nicy xeemy, 
huɨdibɨ tɨydudägy tzɨnaayb ma yjɨɨn 
ytɨjc. 13

 Yɨ mutz tungmɨɨdpɨ huɨdibɨ 
yajxon ytung cuydungɨxy, cömay 
yɨꞌ ajcxy idɨpy ma mɨbɨjcpɨdɨjc. Nañ 
nïgɨ ajcxy ixpɨjcꞌɨdɨc̈h Cristo yꞌayuc.

Dios mɨjhuinmaꞌñ tuun 
mɨɨd ɨɨch ajt ycɨxpɨ

14
 Jada necy ɨɨch miich 

nyajniguejxyp. Njɨjpꞌijxypɨch co 
tzojc nnɨcxaꞌñɨch jɨm ma miich. 
15

 Pen caꞌ yꞌoyɨÿ nej tzojc nnɨćxɨbɨch 
ma miich, tɨ yam nyajnijayɨÿ 
je janchypɨ. Mɨɨd jada necy 
huaad jëbɨ nidüg nidüg mɨbɨjcpɨ 
yjäyꞌájtɨgɨxy ma yɨ mɨbɨjcpɨdɨjc 
huɨdibɨ mɨjpɨdacp Dios juugypɨ, 
je Dios huɨdibɨ huijtzꞌijttaayb etz 
cohuandaayb je tɨyꞌajt janchypɨ. 
16

 Janch tɨyꞌajt jada co mɨj yɨꞌ yɨ 
Dios yꞌayuc ytɨyꞌajt huɨdibɨ tɨ 
xyajnejhuɨɨyɨm, je huɨdibɨ jecyꞌajty 
caꞌ pɨn nejhuɨÿ. Je tɨyꞌajt huɨdibɨ 
xyajnejhuɨɨyɨm co quexy yꞌung ya 
naaxhuiñ.

Dios yꞌung hueꞌ jeꞌ yajꞌijxy mɨɨd 
ñinïcx. Tudägy nayguëxɨc̈ɨ 
mɨɨd Dios yjɨhuɨꞌñ ymɨcꞌajt. Je 
Dios yꞌángeles ajcxy tɨ ixyii. 
Tɨ yajnigapxy yajnimɨydägy 

Dios yꞌung ma huɨdibɨ 
caꞌ yjudiojäyɨty nañ tɨ jäy 
yajmɨjꞌajtcɨxy Dios yꞌung ya 
naaxhuiñybɨ. E tɨ ycöbɨgyii 
tzajpjoty ma yɨ oybɨ it.

Mayjäy ixmadzaꞌñ yɨ Dios ytɨyꞌajt

4  Yɨ Espíritu Santo mɨnaan co 
anajty je xɨɨ tiempo ycɨxaꞌñ, 

mayjäy ixmadzaangɨxy yɨ Dios 
yꞌayuc ytɨyꞌajt. Mɨjpɨdaaccɨxy 
anajty jäy ajcxy yꞌayuc huɨdibɨ 
yɨ huinꞌɨɨmbɨ etz caꞌoybɨ ytɨyꞌajt 
mɨɨd. 2 Jada jäy ajcxy mɨɨd 
anɨɨ anajty naybɨdáacɨgɨxy nej 
ytudägyɨty, e caꞌ anajty yjanchɨty. 
Caꞌ ajcxy nej ñayjɨhuɨÿii co ajcxy 
ytɨgɨɨy anɨɨdaacpɨ. Tɨ jaduꞌn 
yhuinmaꞌñypɨdaaccɨxy janch mɨc. 
3

 Yɨꞌ ajcxy ymɨnaꞌñ co caꞌ huaad jäy 
ypɨjccɨxy, etz caꞌ huaad caaygɨxy 
nijëjɨty caayɨn uucɨn. Yɨ caayɨn 
uucɨn Dios yɨꞌ tɨ conucxy jɨgɨx 
jëbɨ jäy ajcxy huɨdibɨ mɨbɨjccɨxy 
etz huinjɨhuɨɨygɨxy je tɨyꞌajt, jëbɨ 
yajnajxcɨxy Dioscojuyip ma Dios 
etz cöbɨgɨpy ajcxy agujc jotcujc je 
caayɨn uucɨn. 4 Tügꞌócɨy huɨdibɨ 
Dios tɨ yajꞌoyɨÿ, oy yɨꞌ. Caꞌ huaad 
pɨn ymɨnaꞌñ co caꞌ yꞌoyɨty. Agujc 
jotcujc ngöbɨjcɨm, jëyɨ nyajnajxɨm 
Dioscojuyip ma yɨꞌ. 5 Dios ymɨnaꞌñ 
co huen huɨdibɨ caayɨn huɨdibɨ 
uucɨn ooy yꞌoy yɨꞌ. Jëyɨ co 
nyajnajxɨm Dioscojuyip, e huinꞌit 
Dios conuucxy je caayɨn uucɨn.

Caꞌ ajcxy mmɨjpɨdägɨp 
yɨ nɨgoobɨꞌayucɨty

6
 Pen miich ajcxy jada ayuc jada 

tɨyꞌajt myajnɨmaayb yɨ mɨgügtɨjc, 
oy anajty mduñ ma Cristo ytung. 
Co jaduꞌn myajꞌixpɨcy Dios 

yꞌayuc janch cɨxyjot huinɨjot, chi 
anajty myajyeegy yɨ mmɨbɨjcɨn. 
Caꞌ mjäydɨgoyɨpy yɨ oybɨ ayuc 
huɨdibɨ nyajnɨmaayb, huɨdibɨ 
ayuc mbanɨcxyp mbayöyp. 7 Caꞌ 
mmɨjpɨdägy yɨ nɨgoobɨꞌayucɨty 
huɨdibɨ caꞌ choobaady ma Dios. 
Panɨcxɨꞌ payöyɨꞌ Dios ytɨyꞌajt. 
8

 Jacꞌoy co nꞌixpɨjcɨm Dios yꞌayuc, 
caꞌydɨ co ninïcx ymɨcꞌajt nbaatɨm. 
Co yajyujctäy jäy ñinïcx, chi ñinïcx 
ymɨcꞌajt paady jëyɨ. Co nꞌixpɨjcɨm 
nguyduunɨm Dios ytɨyꞌajt, chi 
tɨyꞌajt nbaatɨm nej ya naaxhuiñ 
ndzɨnaayɨm, etz nañ jaduꞌn nbaatɨm 
jadüg jugyꞌajtɨn ma Jesús co anajty 
nꞌoꞌcɨm. 9 Jada tɨyꞌajt huɨdibɨ tɨ 
nyajnɨmäy, janch tudägy jada, 
jëbɨ ngöbɨjctaayɨm, e nidüg nidüg 
jëbɨ mɨbɨjccɨxy. 10

 Paady nduunɨm 
nꞌayoohuɨm oy pɨn xycaꞌixaanɨm. 
Njɨjpꞌijxɨm co je Dios huɨdibɨ 
jugyꞌijtp xyajnïdzögaanɨm nꞌalma. 
Jëyɨ yajnïdzögɨpy ajcxy yꞌalma 
huɨdibɨ mɨjpɨdaacɨp Dios yꞌayuc.

11
 Yajnɨmaꞌ yɨ mɨgügtɨjc huen 

cuydundaaygɨxy jada ayuc. 
Yajꞌixpɨc jada tɨyꞌajt. 12

 Huen jäy 
ajcxy mꞌayuc xymɨjpɨdaacɨ, oy 
miich mutz anäcɨnɨty. Myegɨpy 
ijxpejt ma mɨgügtɨjc nej jëb huaad 
ycapxcɨxy ymɨydaaccɨxy, nej jëb 
huaad ytungɨxy, jaduꞌn nej jëb 
huaad oyjäyꞌajtɨn tungɨxy, jaduꞌn 
nej jëb huaad mɨbɨjcɨn yajtungɨxy 
ma Dios, jaduꞌn nej jëb huaad huädz 
yhuinmaꞌñ mɨɨdꞌajtcɨxy. Co jaduꞌn 
mdunɨpy, huinꞌit ajcxy mɨjpɨdägɨpy 
miich mꞌayuc. 13

 Mabaad ɨɨch 
anajty nɨcxy ma miich, capx Dios 
ñecy ma yɨ naymujctac, capxhuäcx 
etz yajꞌixpɨc yɨ tɨyꞌajt. 14

 Yajtun 
yɨ huijꞌajt cujcꞌajt huɨdibɨ Dios 

xymoy je taabɨ je mɨbɨjcpɨdɨjc 
mɨjtungmɨɨdpɨ xycɨn̈ïxajy, e 
xyꞌayucmoy xymɨcꞌajtmoy ajcxy 
mɨɨd je Espíritu Santo ymɨcꞌajt.

15
 Naybɨdägɨɨ yajcopɨjc tügꞌócɨy 

huɨdibɨ tɨ nyajnɨmäy, e niguëxɨg̈ɨpy 
mayjäyduum co tɨ yajxon mꞌixpɨcy 
je tɨyꞌajt. 16

 Nayguendꞌadɨɨ miich ooy 
cɨꞌm, nañ jaduꞌn naygüendꞌadɨɨ ma 
yɨ Dios ytɨyꞌajt, caꞌ mꞌixmach Dios 
yꞌayuc. Co miich jada mdunɨpy cɨꞌm 
anajty nayyajnïdzögyii, nañ jaduꞌn 
anajty myajnïdzooccɨxy huɨdibɨ 
anajty ajcxy amɨdooꞌijtp miich 
mꞌayuc.

Nej jëbɨ huaad mɨgügtɨjc 
mꞌɨɨhuijɨpy mgapxhuijɨpy

5  Caꞌp huinjɨjp mꞌojɨp 
mɨjꞌanäctɨjc. Oyꞌamy 

ɨɨhuijcɨxy capxhuijcɨxy jaduꞌn 
nej jɨhuɨÿ mdeedyꞌadyii. Nañ 
jaduꞌn yɨ yujcyeecytɨjc ɨɨhuijcɨxy 
capxhuijcɨxy oyꞌamy jaduꞌn nej 
jɨhuɨÿ mgɨꞌmjuugy mgɨꞌmmɨgüg. 
2

 Yɨ mɨjꞌanäctɨjc ajcxy töxyjäybɨ 
nañ jaduꞌn oyꞌamy mꞌɨɨhuijcɨxy 
capxhuijcɨxy, jaduꞌn nej jɨhuɨÿ yɨꞌ 
ajcxy mdajꞌadyii mdzïtzꞌadyii. Yɨ 
töxyꞌanäctɨjc ajcxy mutzꞌanäcnɨp 
mɨɨdꞌijtcɨxy mɨɨd tudägyɨ mjot 
mhuinmaꞌñ.

3
 Huen yɨ mɨbɨjcpɨdɨjc ajcxy 

yajmɨjꞌadɨpy etz pubedɨpy yɨ 
töxyjäydɨjc ajcxy coꞌögypɨ, huɨdibɨ 
janch ni ypɨn ycacaꞌty. 4 Pen jɨm 
töxyjäydɨjc coꞌögpyɨ huɨdibɨ mɨɨd 
yꞌung etz yꞌocꞌung, huen ajcxy jaty 
nej ytaj ñambiid yajmɨjꞌadɨpy, huen 
oybɨ yajhuimbidɨpy mɨɨd ytaj etz 
ñambiid. Com yɨ jaduꞌmbɨ huinmaꞌñ 
Dios yjäygɨdacpy. 5 Je töxyjäy 
coꞌögypɨ caꞌp pɨn tɨm mɨɨdɨty, yɨꞌ 

yjɨjpꞌijxyp co Dios ypubedɨɨyb etz 
Dios ymɨbɨjctzooyb yꞌojadajtpy 
jabom jabom xɨɨm tzuum. 6 Je 
coꞌögy töxyjäy huɨdibɨ tzɨnaayb 
mɨɨd mayñax xondaacɨn, jaduꞌn 
Dios yajnaxyii jaduꞌn nej jɨhuɨÿ 
yꞌögɨty ytɨgoyɨty. 7 Yajnɨmaꞌ ajcxy 
huen cuydungɨxy Dios ytɨyꞌajt, jɨgɨx 
caꞌ jɨbɨc ajcxy yajnigapxy. 8 Pen ji 
pɨn huɨdibɨ yajmɨjꞌajtp Dios, e caꞌ 
pubedaꞌñ yꞌamɨgüg, pen caꞌ yꞌung 
ytöxyɨjc yajxon ixy mayꞌaty, caꞌ yɨꞌ 
cuydunɨ Dios yꞌayuc ytɨyꞌajt. Nïgɨ 
anajty yjɨbɨcɨty nej tɨ yꞌɨdɨc̈h caꞌydɨ 
jaduꞌn nej huɨdibɨ caꞌ ymɨbɨcy.

9-10
 Yɨ töxyjäy coꞌögypɨ ajcxy 

tɨɨbɨ ytugɨꞌpx jɨmɨjtɨÿ, jëbɨ 
mgojayɨɨyɨ yxɨɨ ma yɨ lista huɨdibɨ 
yɨ mɨbɨjcpɨdɨjc ypubedamyb. Yɨ 
mɨbɨjcpɨdɨjc ypubedamyb pen tüg 
ñäy anajty mɨɨddzɨnäy, pen oyjot 
oyhuinmaꞌñ ymɨɨd, pen tɨ yꞌung 
yajxon yajyeegy,pen tɨ mɨgügtɨjc 
mɨꞌoyjäyꞌaty, pen tɨ mayꞌajt tuñ 
mɨɨd Dios yjäy, pen tɨ paꞌayooy 
huɨdibɨ ayoob huɨdibɨ jottɨgooyb, 
pen tɨ yajtüyöy yajxon nej ytɨyꞌajtɨty.

11
 Yɨ coꞌögy töxyjäy mutzꞌanäcnɨbɨ 

caꞌ mgojayɨɨyɨpy yxɨɨ ma yɨ 
lista huɨdibɨ yɨ mɨbɨjcpɨdɨjc 
ypubedamyb. Pen capxytumb co 
tunaꞌñ mɨɨd Cristo ycɨxpɨ tijaty 
tung ma naymujctac, ycajecyɨty 
co je oybɨ anajty yam yꞌoctumyb, 
chi nijotꞌajtnɨ ypɨgaanɨ, chi ytung 
ixmajtznɨp. 12

 Co yɨ mɨbɨjcpɨdɨjc 
ajcxy caꞌ jäygɨdaacɨ yɨꞌ ytung, chi 
jɨbɨc ñayjɨhuɨÿii co caꞌ cuyduñ 
yꞌayuc nej tɨ ycapxytuñ mɨɨd yɨ 
Cristo Jesús. 13

 Jadügnax caꞌ ytung 
yajcopɨcy, jëyɨ yhuɨdijtnɨ jayjɨɨn 
jaydɨjc, e caꞌ yɨꞌyɨty, nañ jaduꞌn 
ymɨgüg nigapxnɨ niꞌojɨɨyñɨ, capxnɨ 

mɨydaacnɨ huɨdibɨ caꞌ yꞌoyɨty. 
14

 Ndzojcpyɨch co yɨ töxyjäy coꞌögy 
mutz anäcnɨbɨ huen pɨjccɨxy, huen 
tzɨnaaygɨxy jugyꞌajtcɨxy yajxon, 
huen ungꞌijxcɨxy anäcꞌijxcɨxy, huen 
yajxon cuendꞌajtcɨxy yjɨɨn ytɨjc, 
jɨgɨx caꞌ ajcxy nïhuambedɨɨyb 
niꞌojɨḧuɨɨyb huɨdibɨ caꞌ Dios 
yꞌayuc ixaanɨ mɨdohuaanɨ. 
15

 Nijëjɨty töxyjäy ajcxy coꞌögypɨ tɨ 
ixmajtzcɨxnɨ Dios yꞌayuc ytɨyꞌajt, e 
tɨ ajcxy jɨjptɨgɨyɨɨ́ygɨxnɨ yɨ mujcuꞌ 
yhuinmaꞌñ.

16
 Pen ji mɨbɨjcpɨdɨjc yëydɨjcpɨ 

o töxyjäybɨ mɨɨdɨty yꞌajuugy 
yꞌamɨgüg coꞌögypɨ, yɨꞌ jeꞌ paatɨp 
ixɨpy mayꞌadɨpy je yꞌajuugy 
yꞌamɨgüg coꞌögypɨ, e caꞌ yajꞌidɨpy 
ma yɨ mɨbɨjcpɨdɨjc nïgɨxp. E jaduꞌn 
jeꞌ huaad je mɨbɨjcpɨdɨjc ajcxy 
pubejtcɨxy coꞌögypɨ caꞌp ti tɨm 
mɨɨdɨty.

17
 Yɨꞌ ajcxy huɨdibɨ nigohuajcꞌajtp 

yɨ mɨbɨjcpɨdɨjc huɨdibɨ yajxon 
tumb capxpaady yꞌidɨpy. Nïgɨ ajcxy 
capxpaady yꞌidɨpy huɨdibɨ Dios 
yꞌayuc capxhuäcxɨp etz yajꞌixpɨcy. 
18

 Jaduꞌn yjaybetyɨty ma Dios 
yꞌayuc: “Caꞌ huaad huajyuub yꞌajen 
nbɨdaacɨm ma yam ten moody trigo 
mɨɨy co yajpajcꞌadaꞌñ yɨ trigo tɨɨm.” 
Nañ jaduꞌn jadügꞌit yjaybetyɨty: “Yɨ 
huɨdibɨ tumb paatɨp yɨꞌ ymujuꞌñ.” 
Jaduꞌn jada ayuc yhuimbɨdzɨmy: 
Yɨꞌ huɨdibɨ yajꞌixpɨjcp Dios yꞌayuc 
paatɨp huen yajmujuy.

19-20
 Caꞌ mɨcꞌamy mdɨydunɨpy 

pɨn tungmɨɨdpɨ ma yɨ mɨbɨjcpɨdɨjc 
pen tügpajc huɨdibɨ xɨḧuɨp. Caꞌ 
mdɨydunɨpy pɨn tungmɨɨdpɨ 
ixtɨ coonɨ metz o tugɨɨg testigo 
yquëxɨg̈ɨpy pen janch tɨ ytundɨgooy. 
Pen ytundɨgooy yɨ huɨdibɨ 

nigohuajcꞌajtp, capxpɨdzɨm 
mayjäydumb jɨgɨx jacjadyii chɨgɨꞌñ 
pɨj́ccɨxɨpy. 21

 Jada tɨyꞌajt miich 
nyajnɨmaayb, Dios Cristo Jesús 
etz yɨꞌ yꞌángeles ajcxy huɨdibɨ Dios 
tɨ huinꞌijxcɨxy ñidɨyꞌajtꞌajtcɨxy co 
yjanchɨty jada ayuc. Co mbanɨcxɨp 
jada tɨyꞌajt, caꞌ huinꞌixpety 
mdɨydunɨp mdzaachytunɨp 
mɨbɨjcpɨdɨjc. 22

 Caꞌ mɨcꞌamy 
mgɨn̈ïxajɨpy co myajtungbɨgaꞌnɨp 
jäy huɨdibɨ caꞌ mꞌixyꞌadyii. 
Ycajecyɨty ypocytunɨpy, e túꞌcɨy 
mbocycähuaangɨxy miich mɨɨd 
yɨꞌ. Miich nayguendꞌadɨɨ jɨgɨx caꞌ 
mbocycähuɨpy.

23
 Miich Timoteo, pen pɨjcp mjot, 

tzoyꞌadɨɨ hueen vino, com jacꞌoy yɨꞌ 
caꞌydɨ co mꞌügɨpy huädz nɨɨ.

24
 Jadyii jäy huɨdibɨ jɨbɨc-

huinmaꞌñ mɨɨd yajnejhuɨḧuɨpy yɨꞌ 
ajcxy yjɨbɨc-huinmaꞌñ ma anajty 
caꞌnɨ yajtɨydungɨxy. Jacjadyii jäy 
caꞌ yajnejhuɨÿ yjɨbɨc-huinmaꞌñ 
ixtɨ coonɨ yajtɨydungɨxy. 25

 Nañ 
jaduꞌn jadyii jäy yajnejhuɨḧuɨp 
co oyjäyꞌajtɨn anajty tɨ tungɨxy, 
jacjadyii jäy caꞌ mɨcꞌamy 
yajnejhuɨḧuɨpy co oyjäyꞌajtɨn tɨ 
tungɨxy. Yɨ oyjäyꞌajtɨn caꞌp yɨꞌ 
yhuɨꞌmɨpy coyüch.

6  Tügꞌócɨy tumbɨdɨjc huɨdibɨ 
ajcxy mɨbɨjcp huɨdibɨ ajcxy 

ijtp cojuyɨÿ codoogɨÿ, huen yajxon 
yajmɨjꞌajtcɨxy yhuindzɨn. Pen caꞌ 
jaduꞌn tungɨxy, chi je huingjäydɨjc 
jɨbɨc nigapxaanɨ niꞌojɨḧuaanɨ yɨ Dios 
etz yɨꞌ ytɨyꞌajt. 2 Pen yɨ tumbɨ mɨɨd 
yhuindzɨn huɨdibɨ yajmɨjꞌajtp Dios, 
caꞌ yꞌoyɨty co nɨxïgɨpy yajxïgɨpy 
yhuindzɨn. Huen ajcxy nïgɨ yajxon 
yajmɨjꞌajtcɨxy, com hueꞌ jeꞌ Dios 
yjäy. Yɨ huɨdibɨ nihuindzɨnꞌajt 

ypadamyb je oybɨ huɨdibɨ jeꞌ 
ytumbɨ ytungꞌajtpy. Jada tɨyꞌajt 
yajꞌixpɨc etz capxhuäcx.

Jotcujcꞌajtɨn nbaatɨm ma Dios ytɨyꞌajt
3-4

 Pen ji pɨn huingbɨ tɨyꞌajt 
yajꞌixpɨcy huɨdibɨ caꞌ ñaybadyii 
mɨɨd je Huindzɨn Jesucristo 
yꞌayuc ytɨyꞌajt, e ni ycanaybadyii 
mɨɨd je tɨyꞌajt huɨdibɨ ɨɨch ajt 
nmɨjpɨdaacɨm, hueꞌ jada nej tüg 
jäy huɨdibɨ amɨj agɨxɨp huɨdibɨ 
caꞌ ni ti nejhuɨÿ. Chachnijotꞌaty 
tzip capx, e jaduꞌn yhuimbɨdzɨmy 
jada tzip capxy co mɨgüg caꞌ 
yajꞌoyꞌixy, chi ñaymɨdziptzoongɨxy 
nïhuambejtcɨxy etz jɨbɨc nigapxcɨxy 
ymɨgügtɨjc. 5 Yɨ jaduꞌmbɨ jäy huɨdibɨ 
caꞌ mɨjpɨdägy Dios ytɨyꞌajt cojpy 
ymacxpy tzip capxy huɨdibɨ caꞌ 
ycɨxy ytɨgoy. Yhuinmaꞌñydɨgoy 
ajcxy, caꞌ huinjɨhuɨɨygɨxy tɨyꞌajt. 
Hueꞌ ajcxy yajꞌixpɨcy Dios yꞌayuc 
mɨɨd co ycomeeñꞌadaangɨxy. 
Puhuäctuut miich jaduꞌmbɨ jäy 
ajcxy. 6 Co Dios yꞌayuc ytɨyꞌajt 
nguydunɨm, huinꞌit jotcujc 
ndzɨnaayɨm, etz nbaatɨm oyꞌajt 
mɨjpɨ. 7 Ni ti ɨɨch ajt ya naaxhuiñ 
caꞌ tɨ nmɨmiinɨm co nmaꞌxungꞌajtɨm, 
nañ ni ti ngamɨnɨcxɨm co nꞌoꞌcɨm. 
8

 Pen nmɨɨdꞌajtɨm caayɨn uucɨn 
huit tucxy, jëbɨ njotcujcꞌajtɨm 
mɨɨd yɨꞌyɨ. 9 Jeꞌ ajcxy huɨdibɨ ooy 
nijotꞌaty comeeñꞌadɨɨ, hueꞌ jeꞌ 
ajcxy jɨbɨc tumb ajcxy ycähuaꞌñ. 
Jeꞌ ajcxy chachtunamyb huɨdibɨ 
caꞌ oyhuinmaꞌñɨty, huɨdibɨ 
nayjotmayduunɨp. Ayoꞌn ajcxy 
ypadamyb, tɨgoyamb ajcxy yꞌalma. 
10

 Yɨ meeñyꞌadzojcɨn yɨꞌ jeꞌ yɨ 
jɨbɨc-huinmaꞌñ copꞌajtɨp. Mɨɨd yɨ 
meeñyꞌadzojcɨn may yɨ jäy huɨdibɨ 

jäydɨgoy Dios ytɨyꞌajt. Hueꞌ jeꞌ ajcxy 
nayjotmayduunɨp.

Timoteo, tɨydudägy 
mdzɨnähuɨpy miich

11
 Timoteo, Dios yjäy, cöguëg 

yɨ jäy huɨdibɨ mɨɨd yɨ jaduꞌmbɨ 
jɨbɨc-huinmaꞌñ. Tɨydudägy 
mdzɨnähuɨpy, cuydunɨ Dios 
yꞌayuc ycötujcɨn, mɨjpɨdäg Dios 
yꞌayuc ytɨyꞌajt, tun oyjäyꞌajtɨn, 
mɨhuindɨnaꞌ yɨ tung, mɨɨdꞌat mjot 
mhuinmaꞌñ yung naxy. 12

 Mɨc mjot 
mhuinmaꞌñ pɨdäg ma Dios ytɨyꞌajt, 
caꞌ mjotmetzcɨÿ. Tun jaduꞌn nej 
jäy huɨdibɨ nayboyɨc̈quípxɨgɨxy 
naymɨcꞌíjxɨgɨxy. Nijotꞌat cɨxyjot 
huinɨjot yɨ jugyꞌajtɨn huɨdibɨ 
mꞌalma ypadamyb ma Dios. Dios 
xyajnïbɨcy jɨgɨx mgapxhuäcxɨp jada 
tɨyꞌajt. Tɨ miich mgapxypɨdzɨmy 
nej mmɨbɨcy mayjäyjoty. 
13

 Dios je huɨdibɨ yajjugyꞌajttaayb 
tügꞌócɨy, yɨꞌ nidɨyꞌajtꞌaty co ooy 
ycopɨcyɨty jada ayuc jaduꞌn nej 
cham nyajnɨmaayb. Nañ jaduꞌn 
je Cristo Jesús je huɨdibɨ tɨyꞌajt 
capxypɨdzɨm ma Poncio Pilato 
ñidɨyꞌajtꞌajt co oy ycopɨcyɨty jada 
ayuc jaduꞌn nej cham nyajnɨmaayb. 
14

 Copɨcy cuydun jada ayuc 
aneꞌmɨn. Huädz mguydundähuɨpy, 
huädz myajꞌixpɨgɨpy je tɨyꞌajt 
jɨgɨx caꞌ pɨn jɨbɨc niꞌojɨḧuɨpy Dios 
ytɨyꞌajt. Jaduꞌn mdunɨpy ixtɨ 
coonɨ ɨɨch ajt nHuindzɨn Cristo 
Jesús ñayguëxɨg̈ɨɨyb ya naaxhuiñ 
jadügꞌoc. 15

 Dios yajniguëxɨg̈amyb 
Cristo Jesús mɨna anajty je tiempo 
yhuaadꞌaty. Dios jeꞌ je mɨjꞌaneꞌmbɨ, 
je mɨjpɨ rey, etz je mɨjpɨ huindzɨn. 
Yɨꞌ jeꞌ je Huindzɨn Dios huɨdibɨ 
aneꞌmdaayb. 16

 Yɨꞌ jeꞌ tügpajc je 

jugyꞌajt cop ymɨɨd. Yɨꞌ ijtp ma 
je tɨɨcxɨn je jajɨn huɨdibɨ caꞌ pɨn 
huaad ninej mɨhuingoñ. Janch ni 
tüg jäy tɨ caꞌ ixy, e ni caꞌ ixaꞌñ. Yɨꞌ 
jeꞌ cömayꞌidɨpy etz yɨꞌ aneꞌmdaayb 
tügꞌócɨy. Amén. Jaduꞌn jada.

17
 Yɨ comeeñydɨjc huɨdibɨ 

jadachambɨ tiempo tzɨnaayb 
jugyꞌajt, nɨmaꞌ miich yɨꞌ 
ajcxy co caꞌ huaad amɨj agɨx 
ñayjɨhuɨɨ́yɨgɨxy, ni caꞌ nïgɨ 
adzojccɨxy anaxy yɨ meeñ huɨdibɨ 
jaduꞌñyɨ tɨgoydaayb. Huen 
ajcxy mɨjpɨdägy yɨ Dios huɨdibɨ 
xymooyɨm tügꞌócɨy mɨjmay 
mɨjcajee jɨgɨx njotcujcꞌajtɨm. 
18

 Huen yɨ comeeñydɨjc oybɨ 
tungɨxy, jɨgɨx ajcxy cömay 
ypɨdzɨmɨpy co oyjäyꞌajtɨn tungɨxy. 
Huen ajcxy paꞌayoogɨxy ymɨgügtɨjc 

huɨdibɨ caꞌ ti mɨɨdɨty mɨɨd oyjot 
oyhuinmaꞌñ. 19

 Co ajcxy jaduꞌn 
tungɨxpy, chi padaangɨxy je oybɨ 
huɨdibɨ miimb gɨdaacp. Ypadamyb 
ajcxy je jugyꞌajtɨn huinɨxɨɨbɨ.

Timoteo, mɨjpɨdäg jada tɨyꞌajt
20

 Timoteo, mɨjpɨdäg jada ixpɨjcɨn 
huɨdibɨ tɨ myajnïbɨcꞌaty. Caꞌ 
mmɨjpɨdägɨpy yɨ nɨgoobɨ yꞌayucɨty, 
yɨ huɨdibɨ caꞌ Dios huindzɨgɨÿ. Caꞌ 
mmɨjpɨdägɨpy yɨ jäy huɨdibɨ ajcxy 
naybɨdaacɨp jaduꞌn nej jɨhuɨÿ ooy 
ycohuinmaꞌñɨty, e caꞌ yjanchɨty, 
huɨdibɨ mɨdzipꞌajtp Dios ytɨyꞌajt. 
21

 Jaduꞌn nej nijeꞌ ajcxy panɨcxcɨxy 
jada caꞌpɨ ytɨyꞌajtɨty, e jaduꞌñɨ 
ñitɨgoy.

Huen Dios je oyꞌajtɨn tuñ mɨɨd 
miich. Amén. Jaduꞌn jada. 

1  Ɨɨch Pablo, Dios tɨ 
xyajnïbɨcyɨch huen Cristo 

Jesús xyꞌapóstolꞌadyiijɨch. Yɨꞌ 
tɨ xyquexyɨch co yɨꞌ yꞌayuc 
ngapxhuäcxɨbɨch. Dios tɨ 
yajhuinhuanɨɨygɨxy yɨ jäy co 
pɨn mɨjpɨdägɨpy Cristo Jesús 
yajjugypɨgɨpy co anajty tɨ yꞌögy. 
2

 Ooy ɨɨch miich ndzocy njɨhuɨÿ nej 
ngɨꞌmꞌungꞌadyii. Dios Teedy etz ɨɨch 
ajt nHuindzɨn Cristo Jesús huen 
tuñ oyꞌajt mayꞌajt mɨɨd miich, huen 
xypaꞌayooy, huen xyyajjotcugɨÿ.

Pablo jotcujc co Timoteo tɨ 
mɨjpɨdägy Dios yꞌayuc

3
 Nyajnajxypɨch Dioscojuyip 

ma Dios co miich tɨ mmɨjpɨdäg 
yɨꞌ yꞌayuc. Nmɨbɨjctzooybɨch Dios 
mɨɨd miich ycɨxpɨ jabom jabom 
xɨɨm tzuum. Janch cɨxyjot huinɨjot 
nyajmɨjꞌatyɨch Dios, paady ooy oy 
nayjɨhuɨÿiijɨch. Nañ jaduꞌn nꞌap 
ndeedy jecyꞌajty janch cɨxyjot 
janch huinɨjot yajmɨjꞌajty Dios. 
4

 Ooy miich nɨcxy njacoꞌixɨḧuaꞌñ 
jɨgɨx njotcugɨḧuɨbɨch. Ooy 
njajäymejtzcoodyiijɨch nej 
miich mjɨɨy myaax mɨɨd ɨɨch 
ycɨxpɨ je taabɨ jɨm ndzooñɨch. 

5
 Njäymejtzpɨch jaduꞌn nej miich 

mmɨjpɨdägy yɨ Dios janch cɨxyjot 
huinɨjot co xymɨɨdꞌityɨch. Nañ 
njäymejtzpɨch co jayɨjp mnambiid 
Loida etz yɨ mdaj Eunice mɨjpɨdacy 
Dios janch cɨxyjot huinɨjot. 
Mɨnambɨch co chambaad miich 
mmɨjpɨdägy Dios janch cɨxyjot 
huinɨjot.

6
 Jada nyajjäymejtzcootpy: 

Nijotꞌat yɨ mɨcꞌajtɨn huɨdibɨ Dios tɨ 
xymöy, je taab anajty Dios ytung 
mnïmadzaanɨ co ngɨꞌnïxajy, jɨgɨx 
Dios ytung jacyajxon mduunɨpy. 
7

 Dios caꞌ xyajhuindzɨg̈yꞌaty, 
hueꞌ xyajjotmɨcꞌajtp. Mɨɨd Dios 
ymɨcꞌajt jëb mnaychójcɨgɨxy 
mnayjɨhuɨɨ́yɨgɨxy, jëb oyjot 
oyhuinmaꞌñ myajtuungɨxy. 8 Paady 
caꞌ mmɨdzöydunɨɨyb ɨɨch ajt 
nHuindzɨn Cristo Jesús ytɨyꞌajt. 
E nañ caꞌ xymɨdzöydunɨɨybɨch 
co tɨ nbujxtɨjc ɨñäyɨch mɨɨd 
ɨɨch ajt nHuindzɨn Cristo Jesús 
ytɨyꞌajt ycɨxpɨ. Mecxtuc yɨ ayoꞌn 
yɨ tzaachypɨ huɨdibɨ myajnajxpy 
co mgapxhuäcxy yɨ Cristo Jesús 
ytɨyꞌajt. Dios xyajjotmɨcpɨgɨpy. 
9

 Canan paady tɨ xyajnïdzoocɨm 
nꞌalma co ajt ndzachꞌoyjäyɨty. Com 

Dios jaduꞌn tɨ yajnihuinmayɨÿ 
tunaꞌñ oyꞌajtɨn mɨɨd ɨɨch ajt ycɨxpɨ 
co quejxy Cristo Jesús ya naaxhuiñ. 
Dios jayɨjp tɨ huinmay co quexaꞌñ 
je Cristo Jesús caꞌnɨ anajty pɨn 
ya naaxhuiñ. 10

 Dios tɨ cham jada 
oyꞌajtɨn yajniguëxɨg̈y co yajꞌijxy 
ya naaxhuiñ ɨɨch ajt nnihuambɨ 
nyajnïdzoocpɨ, je Cristo Jesús, 
huɨdibɨ tɨ yajcödɨgoy yɨ oꞌcɨn. E tɨ 
yajnejhuɨÿ yɨ jäy mɨɨd yɨꞌ ytɨyꞌajt nej 
jëb huaad ndzɨnaayɨm huinɨxɨɨ ma 
yɨ Dios yꞌit oybɨ.

11
 Dios tɨ xyajnïbɨcyɨch co 

yꞌayuc ngapxhuäcxɨch, etz 
xyꞌapóstolꞌadyiijɨch jɨgɨx 
nyajꞌixpɨgɨpyɨch yɨ huɨdibɨ ajcxy 
caꞌ yjudíojäyɨty. 12

 Paady ycɨxpɨ 
tzaachypɨ nbaadyɨch. Per caꞌ 
ndzoꞌyduñɨch, com ɨɨch nejhuɨɨyb 
pɨn nmɨjpɨdacpyɨch, nejhuɨɨybɨch 
co yɨꞌ ymɨɨd cötujcɨn etz mɨcꞌajt 
jëb xycuendꞌadɨpyɨch, ixtɨ huinꞌit 
xɨɨ mɨnaa Cristo Jesús tɨydunaꞌñ yɨ 
naaxhuiñyjäy.

13
 Mɨjpɨdäg je tɨyꞌajt tɨydudägypɨ 

huɨdibɨ tɨ nyajꞌixpɨcy, jada jeꞌ 
tɨyꞌajt ijxpejt nej jëb mbanɨcxy 
mbayöy. Yajmɨjꞌat Cristo Jesús, caꞌ 
mꞌixmajtzɨ yɨꞌ ytɨyꞌajt, mdunɨpy 
oyjäyꞌajtɨn jaduꞌn nej yɨꞌ tzocy. 
14

 Mɨhuindɨnaꞌ yɨ oybɨ ayuc tɨyꞌajt 
huɨdibɨ tɨ nyajꞌixpɨcy. Huen je 
Espíritu Santo huɨdibɨ miich mɨɨd 
jotjoty huinmaꞌñyjoty xypubedɨpy 
xypudɨgɨḧuɨpy.

15
 Tɨ jadaꞌ mnejhuɨÿ co tügꞌócɨy 

yɨ mɨbɨjcpɨdɨjc jɨm Asia naaxjot 
tɨ ixmach je tɨyꞌajt jaduꞌn nej 
tɨ nyajꞌixpɨcyɨch. Yɨ Figelo etz 
Hermógenes etz jacjadyii jaduꞌn 
ajcxy tɨ yꞌadɨɨtzcɨxy. 16

 Yɨ Huindzɨn 
Jesús yɨꞌ paꞌayoohuɨpy yɨ Onesífero 

yjuugy ymɨgüg, com ooy ɨɨch mɨj 
xypaꞌayooyɨch etz xypubejtyɨch, 
caꞌ xymɨdzoꞌydunyiijɨch co 
nmachꞌɨñäyɨch. 17

 Co Onesífero 
oyjaꞌty ya Roma, chi mɨctägy 
xyꞌixtaayɨch coonɨ xypatyɨch. 
18

 Huen yɨ Huindzɨn Dios 
ypaꞌayoohuɨɨgy Onesífero co anajty 
Cristo Jesús tɨydunaꞌñ naaxhuiñyjäy. 
Huädz miich mnejhuɨÿ nej yɨ 
Onesífero xypubejtyɨch jɨm Efeso.

Huen Cristo Jesús mayꞌajt 
tunɨpy mɨɨd miich Timoteo

2  Miich Timoteo, jaduꞌn njɨhuɨÿ 
nej ngɨꞌmꞌung ngɨꞌmꞌanäg. 

Huen Cristo Jesús mayꞌajt tunɨpy 
ma miich, huen xyajjotmɨcpɨgɨpy. 
2

 Miich tɨ mmɨdoy mayꞌayuc 
tɨyꞌajt huɨdibɨ tɨ nyajꞌixpɨcy. Jada 
ayuc mayjäy mɨdoy e jëb ajcxy 
nidɨyꞌajtꞌajtcɨxy. Jada tɨyꞌajt miich 
mgapxnaxɨpy mgapxhuäcxɨpy 
ma jacjadyii yëydɨjctɨjc huɨdibɨ 
oyhuinmaꞌñ ymɨɨd, jɨgɨx yɨꞌ ajcxy 
nañ jaduꞌn capxnaxɨpy ma jacjadyii 
jäy.

3
 Miich mɨmadäg yɨ ayoꞌn yɨ 

tzaachypɨ huɨdibɨ mmɨnajxyp 
myajnajxyp, jaduꞌn nej tüg Cristo 
Jesús ysoldado huɨdibɨ oy tumb. 
4

 Yɨ soldado huɨdibɨ soldadꞌajtp 
caꞌ huaad huingbɨ tung nɨcxy tuñ, 
jɨgɨx jeꞌ yjotcujcꞌadɨpy pɨn anajty 
tɨ ypɨdägyii soldado, nañ jaduꞌn 
miich adügjɨjp Dios ytung mdunɨpy. 
5

 Pɨn jäy nayboyɨc̈quipxɨp caꞌ yɨꞌ 
premio padaꞌñ, oy tɨ yjamadägy, 
pen caꞌ cuyduñ yɨ tɨyꞌajt. Nañ 
tzocy co miich mguydunɨpy yɨ 
tɨyꞌajt. 6 Je jäy huɨdibɨ tumb ma 
ycam ytuꞌ jeꞌ jayɨjp huɨdib huen 
yajpɨdɨg̈y yɨ ujtztɨɨm huɨdibɨ tɨ 

yꞌity. Nañ jaduꞌn miich co Dios 
ytung mduunɨp mbaadɨp yɨ oyꞌajtɨn. 
7

 Yajxon mhuinmayɨpy huɨdibɨ 
nyajnɨmaayb, yɨ Huindzɨn Cristo 
Jesús xyajnejhuɨydähuɨpy tügꞌócɨy 
jeꞌ ytɨyꞌajt.

8
 Jäymetz jaduꞌn nej Jesucristo, 

yɨ David yꞌap yꞌoc, yꞌoꞌcy, chi 
Dios yajjugypɨjcy jadügtecy. Jada 
jeꞌ je ayuc tɨyꞌajt oybɨ huɨdibɨ 
nnajtzcapxɨɨybɨch. 9 Mɨɨd yɨꞌ 
ycɨxpɨ nꞌayooyɨch etz tzaachypɨ 
nyajnajxyɨch. Nbujxtɨjc ɨñäyɨch 
jaduꞌn nej jɨhuɨÿ njɨbɨcjäyɨch. Oy 
njapujxtɨjc ɨñäyɨch caꞌ ñejɨty, 
Dios yꞌayuc caꞌ yɨꞌ mach yꞌity, 
yajcapxhuäcxꞌadɨɨtzp nïgɨ. 10

 Paady 
ɨɨch tügꞌócɨy jada tzaachypɨ 
ngöbɨjctäy nmecxtujctäy, jɨgɨx 
jëbɨ je jäy ajcxy huɨdibɨ Dios tɨ 
yhuinꞌíjxɨgɨxy chɨnähuɨpy ajcxy 
huinɨxɨɨ ma yɨꞌ yꞌit oybɨ, Cristo 
Jesús yajnïdzögɨɨb yɨꞌ ajcxy yꞌalma.

11
 Tɨyꞌajt jada ayuc:
Pen tɨ ɨɨch ajt nꞌoꞌcɨm mɨɨd 

Cristo ycɨxpɨ, yɨꞌ mɨɨd 
ndzɨnaayɨm tzajpjoty.

 12 Pen nyajnajxɨm tzaachypɨ 
ayoꞌn mɨɨd Jesús ycɨxpɨ, 
nañ quipxyɨ mɨɨd yɨꞌ 
nꞌaneꞌmaanɨm. Pen caꞌ ya 
Jesús yꞌayuc ngöbɨjcɨm, 
nañ caꞌ jiib tzajpjoty 
xycöbɨgaanɨm.

 13 Oy ɨɨch ajt nyajmɨjꞌajtɨm Cristo 
Jesús o ngayajmɨjꞌajtɨm, Dios 
ycuydundaayb yɨꞌ yꞌayuc. Com 
caꞌ huaad ycɨꞌm ayuc yajxïgy.

Naybɨdägɨɨ cɨxyjot huinɨjot 
ma Dios ytɨyꞌajt

14
 Yajjäymejtzcood yɨ mɨbɨjcpɨdɨjc 

jada tɨyꞌajt huɨdibɨ tɨ nyajnɨmäy. 

Nɨmaꞌ je jäy ajcxy co je Huindzɨn 
Dios caꞌ oyꞌixy tzip capxy ayuc 
huɨdibɨ caꞌ choobaady. Mɨɨd yɨ 
tzip capxy caꞌ ni ti oybɨ nbaatɨm, 
jëyɨ yajhuinmaꞌñydɨgoy huɨdibɨ 
amɨdooꞌijtp. 15

 Naybɨdägɨɨ cɨxyjot 
huinɨjot ma Dios yꞌayuc ytɨyꞌajt, 
nej jëb huaad cömay mbɨdzɨmy 
ma Dios, jaduꞌn nej Dios ytumbɨ 
huɨdibɨ caꞌ ni ti mɨdzöydunyii, 
huɨdibɨ Dios yꞌayuc ytɨyꞌajt yajxon 
yajhuinjɨhuɨydaayb ymɨgügtɨjc. 
16

 Caꞌ mgöbɨgɨpy yɨ ayuc huɨdibɨ caꞌ 
ytɨyꞌajtɨty, yɨ nɨgoob ayuc huɨdibɨ 
yajtüyöyp mayjäy ajcxy, yɨ tɨyꞌajt 
huɨdibɨ caꞌ Dios ytɨyꞌajtꞌadyii. 
17

 Yɨ huɨdibɨ ajcxy yꞌayuc caꞌ 
ytɨyꞌajtɨty yajhuinmaꞌñydɨgooyb 
ymɨgügtɨjc. Yɨꞌ ajcxy mɨɨd jɨbɨc 
ayuc yajhuinmaꞌñydɨgoy yɨ mayjäy 
ajcxy, jaduꞌn nej pützpaꞌm huɨdibɨ 
ninïcx jɨcxp oñydägy. Jaduꞌn nej tɨ 
yjaty mɨɨd Hemeneo etz Fileto co 
ajcxy yhuinmaꞌñydɨgooy. 18

 Yɨꞌ ajcxy 
anajty Dios yꞌayuc cuyduunɨ, chi 
oyhuinmaꞌñydɨgooyñɨ. Chi ajcxy 
ymɨnáangɨxnɨ co je tɨɨbɨ yꞌöccɨxnɨ, 
tɨ ajcxy jeꞌ yjugypɨcy, e jaduꞌn 
ajcxy yajhuinmaꞌñydɨgoy nijëjɨty 
jäy. 19

 Huɨdibɨ Dios tɨ cojy tɨ macxy, 
nimɨnaxɨɨ ycacɨxy ycatɨgooy, com 
yɨꞌ ytɨyꞌajt ijtp yɨꞌ huinɨxɨɨ. Tɨyꞌajt 
jada co yɨ Huindzɨn Dios yꞌijxcajpy 
pɨnjaty yjäyꞌajtpy. Tügꞌócɨy pɨn 
mɨjpɨdacp yɨ nHuindzɨn Jesucristo 
yꞌayuc, huen jɨjphuäctüdy yɨ jɨbɨc-
huinmaꞌñ yɨ jɨbɨc-tung.

20
 Ma tüg mɨj comeeñydɨjc jɨm 

oorɨ taasɨ, oorɨ texy, etz oorɨ 
cuchara, etz tijaty oyjatypɨ. Nañ 
ymɨɨd jɨm naax taasɨ, naax texy, 
quipy cuchara etz jactijaty caꞌp 
yꞌoyjatyɨty. Yajtuñ yɨ oorɨ taasɨ etz 

oorɨ texy ma tügɨ caayɨn uucɨn 
oybɨ. Yajtuñ yɨ naax taasɨ etz naax 
texy oyñimɨnaa. 21

 Jaduꞌn yɨꞌ pɨn 
jäy jɨbɨc-huinmaꞌñ ixmajtzp etz tuñ 
oyhuinmaꞌñ, jaduꞌn yɨꞌ nej oorɨ taasɨ 
oorɨ texy. Cömayꞌidɨp yɨꞌ ma yɨ 
Dios. Huädz yɨꞌ yjot yhuinmaꞌñ, jëbɨ 
nHuindzɨnꞌajtɨm Dios yajtunɨpy ma 
tügꞌócɨy oybɨ tung.

22
 Ixmatz miich yɨ yujcyeecꞌanäg 

ajcxy yjɨbɨc-huinmaꞌñ. Tudägy 
mdzɨnähuɨpy. Yajmɨjꞌajtcɨx 
Dios cɨxyjot huinɨjot. Mdunɨpy 
oyjäyꞌajtɨn. Ixmatz yɨ tzip. 
Mꞌojadadɨpy yɨ Huindzɨn Dios mɨɨd 
oyjot oyhuinmaꞌñ. 23

 Ixmatz yɨ 
nɨgoobɨꞌayucɨty yɨ locɨ huinmaꞌñ, 
caꞌ yɨꞌ yꞌoyɨty. Mnejhuɨɨyb co yɨ 
nɨgoobɨꞌayuucɨty tzipcojp capxycojp 
yɨꞌ. 24

 Yɨ Huindzɨn Dios caꞌ yɨꞌ 
tzocy co yɨꞌ ytumbɨdɨjc nɨcxy tzip 
capxy yajtzondägy. Hueꞌ janchtɨy 
tzocy huen jäyꞌajtcɨxy yung naxy 
mɨɨd tügꞌócɨy jäy etz peꞌcy yꞌidɨpy 
mɨɨd yajꞌixpɨjcɨn. Nañ chojcpy co 
mɨmecxtugɨpy ymɨgügtɨjc ajcxy. 
25

 Miich mɨɨd yung naxy mjot 
mhuinmaꞌñ capxhuij je jäy huɨdibɨ 
mɨdzipꞌajtp je tɨyꞌajt. Ycadimjecyɨty 
co Dios ytɨyꞌajt nijothuimbíjtcɨxɨpy, 
e nejhuɨɨ́ygɨxyɨpy je tɨyꞌajt 
oybɨ. 26

 Co anajty ajcxy tɨ 
ymejtzcɨxy yhuinmaꞌñ, chi ajcxy 
ycöguëgɨɨyb je mujcuꞌ huɨdibɨ 
ajcxy ycapxymɨdooyb ma 
anajty ymɨɨdꞌajtcɨxy cɨj̈oty etz 
ycapxymɨdoogɨxpy yɨ Dios.

Jäy jotmay mɨɨd yꞌidaangɨxy

3  Miich mnejhuɨɨyb ma je 
xɨɨ tiempo anajty ycɨxaanɨ 

jadaanɨp ayoꞌn, je jäy ajcxy jotmay 
mɨɨd yꞌidaangɨxy. 2 Ji adɨpy jäy 

huɨdibɨ adzojcp, huɨdibɨ amɨj agɨx 
nayjɨhuɨɨyɨp, jäy huɨdibɨ ameeñ, jäy 
huɨdibɨ cɨꞌm naygömayɨɨb, huɨdibɨ 
oyñinej capxtɨgooyb ma Dios, 
jäy huɨdibɨ caꞌ capxymɨdohuaꞌñ 
ytaj yteedy, jäy huɨdibɨ ni ti 
caꞌ jäygɨdägaꞌñ, jäy huɨdibɨ caꞌ 
yajmayꞌaty Dios. 3 Co anajty tiempo 
ycɨxaanɨ, ji adɨpy jäy huɨdibɨ caꞌ 
ymɨgüg ixaꞌñ tzogaꞌñ, jäy huɨdibɨ 
caꞌ paꞌayoꞌn mɨɨdɨty, jäy huɨdibɨ 
ymɨgüg nïhuambejtp, jäy huɨdibɨ oy 
ahuaꞌnɨty, jäy huɨdibɨ mɨdzipꞌajtp 
yɨ oybɨ. 4 Ji adɨpy jäy huɨdibɨ 
ymɨgüg agojɨɨx mɨdundɨgooyb, jäy 
huɨdibɨ ytunamyb ti ytunamyb, 
caꞌ ajcxy tuñ cuendɨ capxhuijɨn, 
jäy huɨdibɨ amɨj agɨx nayjɨhuɨɨyɨp, 
huɨdibɨ tzachnijotꞌajtcɨxy mayñaxy 
xondaacɨn, e caꞌ cuydunaꞌñ Dios 
ytɨyꞌajt. 5 Ji adɨpy jäy huɨdibɨ 
naybɨdáacɨgɨxp jaduꞌn nej jɨhuɨÿ 
ajcxy mɨjpɨdaaccɨxp Dios ytɨyꞌajt 
e caꞌ yjanchɨty. Chi ma ajcxy 
chɨnaayɨn ma ajcxy yjugyꞌajtɨn 
ñiguëxɨc̈p co caꞌ tɨyꞌajt yajtuñ. 
Cöguëg yɨ jaduꞌmbɨ jäy. 6 Ma yɨ 
jaduꞌmbɨ jäy ajcxy jɨm chooñɨty 
huɨdibɨ coyöyɨɨb conaxɨɨb ma 
je töxyjäy huɨdibɨ caꞌ ytudägɨty, 
huɨdibɨ oy ypocyjäyɨty, huɨdibɨ 
jɨbɨc-huinmaꞌñ nijotꞌajtp. 7 Yɨ 
jaduꞌmbɨ töxyjäy ajcxy panɨcxp 
payöyp canaagnax huinmaꞌñ, e 
nimɨnaa ajcxy cahuinjɨhuɨḧuɨpy 
yɨ Dios ytɨyꞌajt. 8 Jaduꞌn nej 
Janes etz Jambres mɨdziptzooñ 
je Moisés, yɨ jaduꞌmbɨ yëydɨjc 
ajcxy nañ jaduꞌn mɨdziptzoonɨp 
yɨ tɨyꞌajt. Jɨbɨcjot jɨbɨc-huinmaꞌñ 
ajcxy ymɨɨd. Ñaybɨdägɨɨb ajcxy 
jaduꞌn nej jɨhuɨÿ cuydungɨxy yɨ 
tɨyꞌajt, e caꞌ cuydungɨxy. 9 Caꞌ ajcxy 

2 TIMOTEO 2 ,  3

El Nuevo Testamento en el mixe de Coatlán © La Liga Bíblica 1976, 2009



479

mɨmadägɨpy nej huinꞌɨɨnɨpy Dios 
yjäy. Niguëxɨg̈ɨpy yɨꞌ ajcxy yjɨbɨc-
huinmaꞌñ jaduꞌn nej Janes etz 
Jambres yjajty.

Tügꞌócɨy Dios ñecy Dios cɨꞌm tɨ 
huinmaꞌñymöy je huɨdibɨ jaay

10
 Miich tɨ mhuinjɨhuɨydäy nej 

ɨɨch tɨ nyajꞌixpɨcy Dios yꞌayuc 
nej njäyꞌatyɨch, nej nhuinmaꞌñ 
nduuñɨch, nej Dios nmɨjpɨdägyɨch 
cɨxyjot huinɨjot, nej ɨɨch jäy 
nmɨmecxtucyɨch, nej oyjäyꞌajtɨn 
nduuñɨch, nej tɨ nmɨhuindɨnäyɨch 
Dios ytung. 11

 Miich mꞌijxyp 
mnejhuɨɨyb nej tɨ nyajꞌixhuɨdityɨch 
nej tɨ nyajpahuɨdityɨch, miich 
mnejhuɨɨyb je ayoꞌn je tzaachypɨ 
huɨdibɨ tɨ nmɨnaxyɨch tɨ 
nyajnaxyɨch jɨm Antioquía, jɨm 
Iconio, etz jɨm Listra. Jaduꞌñyɨbaad 
yɨ ayoꞌn tɨɨbɨ nbaadyɨch Dios tɨ 
xyñihuaꞌñ tɨ xycohuaꞌñɨch. 12

 Huen 
pɨn huɨdibɨ yajxon cuydumb Dios 
ycapxy yꞌayuc jaduꞌn nej Cristo 
Jesús tɨ xyyajꞌixpɨcyɨch, nañ 
tɨm jaduꞌn ajcxy yajꞌixhuɨdidɨpy 
yajpahuɨdidɨpy. 13

 Yɨ jɨbɨc jäydɨjc 
huɨdibɨ naybɨdáacɨgɨxp jaduꞌn nej 
jɨhuɨÿ cuydungɨxy yɨ tɨyꞌajt, e caꞌ 
yjanchɨty, nïgɨ jɨbɨc yꞌɨdɨd̈zaangɨxy. 
Huinꞌɨɨnaangɨxy ymɨgügtɨjc ajcxy, e 
ñayhuinꞌɨɨnáanɨgɨxy cɨꞌm.

14
 Miich Timoteo, ixmatz yɨ 

jaduꞌmbɨ jäy ajcxy etz panɨcx yɨ 
tɨɨbɨ mꞌixpɨcy, yɨ tɨɨbɨ myajnïbɨcꞌaty. 
Mnejhuɨɨyb co ɨɨch tɨ nyajꞌixpɨcyɨch 
je tɨyꞌajt. 15

 Com miich piꞌcnɨ 
mutznɨ tɨ mjaty tɨ mnejhuɨÿ yɨ Dios 
ñecy. Jada necy tɨ xyajnejhuɨÿ nej 
huaad mɨjpɨdägy yɨ Cristo Jesús, e 
nïgɨ jaduꞌn jëb huaad yɨ mꞌalma 
nïdzoocɨn paady. 16

 Tügꞌócɨy Dios 

ñecy Dios cɨꞌm tɨ huinmaꞌñymöy je 
huɨdibɨ jaay. Paady jëbɨ nyajtuunɨm 
co jäy nyajniꞌixɨɨyɨm nyajꞌixpɨjcɨm. 
Jëb nyajtuunɨm co njɨjpcogapxɨɨyɨm 
huɨdibɨ caꞌ ytɨyꞌajtɨty, etz co 
nꞌɨɨhuijɨm ngapxhuijɨm. Jëb 
nyajtuunɨm co nyajꞌixpɨjcɨm nej jëb 
huaad tɨyꞌajt nbanɨcxɨm, 17

 jɨgɨx yɨ 
jäy ajcxy huɨdibɨ mɨjpɨdacp Dios 
ytɨyꞌajt, jëb niꞌixɨꞌ yꞌidɨpy, tunɨpy 
tügꞌócɨy oybɨ huinmaꞌñ oybɨ tung.

4  Ooy ycopɨcyɨty mɨdoꞌmbɨc 
jada ayuc jaduꞌn nej cham 

ɨɨch miich nijayɨÿ. Dios etz ɨɨch ajt 
nHuindzɨn Cristo Jesús tɨyꞌajt yejc 
co copɨcy jada ayuc. Cristo Jesús 
ytɨydunamyb yɨ jäy ajcxy juugypɨ 
etz yɨ jäy ajcxy tɨɨbɨ yꞌoꞌccɨxy, e chi 
yajjugypɨgɨpy jadügꞌoc ajcxy. Yɨꞌ 
yajtɨydunamb ajcxy co anajty ymiñ 
ya naaxhuiñ pɨdägaꞌñ yꞌaneꞌmɨn. 
2

 Nyajnïbɨjcpy mgapxhuäcxɨp Dios 
yꞌayuc ytɨyꞌajt hueñytimymɨnaajɨty, 
oy pɨn mɨdoohuaꞌñ o camɨdoohuaꞌñ. 
Copɨcy co mjɨjpcogapxɨḧuɨpy 
huɨdibɨ caꞌ ytɨyꞌajtɨty, capxhuij 
pɨn yinjaty huenjaty camadacp, 
ɨɨhuij capxhuij yɨ jäy ajcxy mɨɨd 
Dios yꞌayuc ytɨyꞌajt. Mɨmecxtuc 
etz yajꞌixpɨc yɨ jäy ajcxy. 3 Minɨp 
je xɨɨ je tiempo ma jäy ajcxy caꞌ 
cöbɨgaꞌnɨ oybɨ tɨyꞌajt. Nijëjɨty 
mɨɨd ycɨꞌmdzojcɨn mɨɨd ycɨꞌm-
huinmaꞌñ ixtähuɨp ajcxy yhuindzɨn 
huɨdibɨ yajꞌixpɨgɨɨb nej ajcxy 
jäygɨdägy, oy caꞌ ytɨyꞌajtɨty. 4 Chi 
ajcxy anajty jɨjphuäctúutcɨxnɨ 
camɨdoohuáangɨxnɨ je Dios yꞌayuc 
ytɨyꞌajt. Mɨjpɨdaacnɨ anajty ajcxy 
nïgɨ yɨ nɨgoobɨꞌayucɨty. 5 Miich 
huijy ycujc mꞌidɨpy. Mecxtujctaꞌ nej 
jäy ajcxy xyꞌixhuɨdity xypahuɨdity. 
Yajnɨmaꞌ jäy ajcxy Dios ytɨyꞌajt, jëb 

ajcxy mɨjpɨdägɨpy etz jothuimbidɨpy 
ajcxy Dios. Yajꞌixpɨc Dios yꞌayuc 
ytɨyꞌajt nej ypadyii.

6
 Jaduꞌn miich cham njacnɨmäy, 

jeꞌ co tɨ yhuaadꞌajtnɨ je 
tiempo mɨnaa ndzonaanɨch ya 
naaxhuiñ xyajꞌögaamɨch jäy, tɨ 
nayxoxyiijɨch naydogyiijɨch 
mɨɨd Cristo Jesús ycɨxpɨ. 7 Tɨ 
ɨɨch ooy mɨc nmɨhuindɨnäy Dios 
yꞌayuccapxhuäcxɨɨ ma anajty 
ypadyii. Tɨ nyajcɨxy nyajmayɨch 
je tung huɨdibɨ anajty xypatpɨch. 
Ooy tɨ nyajmɨjꞌatyɨch Cristo Jesús, 
ni caꞌ tɨ nꞌixmajchɨch yɨꞌ yꞌayuc 
ytɨyꞌajt. 8 Cham njɨjpꞌijxypɨch co 
Cristo Jesús je tɨydumbɨ tudägypɨ 
xycömayɨpyɨch jiiby tzajpjoty, 
mɨɨd co tɨydudägy tɨ ndzɨnäyɨch tɨ 
njugyꞌatyɨch.

Pablo pɨjctzoy mayꞌajt ma 
Timoteo co tzojc yminɨpy ma yɨꞌ

9
 Tun mayꞌajt tzojc yminɨpy 

ma ɨɨch. 10
 Yɨ Demas tɨ ɨɨch yam 

xycögueecnɨ co yjactzojcpy yɨ 
mayñax xondaacɨn ya naaxhuiñ. 
Hueꞌ tɨ ñɨcxy jɨm Tesalónica. 
Crescente nañ hueꞌ tɨ ñɨcxnɨ Galacia. 
Yɨ Tito tɨ ñɨcxy Dalmacia. 11

 Jëyɨ 
naydügpajc Lucas yam mɨɨd ɨɨch. 
Co mminɨpy, mɨɨdminɨpy Marcos, 
com ooy tɨ xychachpubetyɨch 
ma Dios ytung. 12

 Yɨ Tíquico tɨ 
nguexyɨch jɨm Efeso. 13

 Je jocxhuit 
huɨdibɨ nyajhuɨꞌmɨɨyɨch jɨm Troas 
ma Carpo ytɨjc mɨminɨpy. Nañ 
jaduꞌn mɨmindähuɨpy je necy. Jeꞌ 
ooy ytimycopɨcyɨty yɨ pergamino 
necy.

14
 Alejandro je caꞌtzpɨ tɨ yɨꞌ 

ooy mɨj xymɨdundɨgooyɨch. Yɨ 
nhuindzɨnꞌajtɨm Dios paatɨp nej 

yajmɨdzogyii. 15
 Naygüendꞌadɨɨ 

caꞌ miich yɨꞌ mmɨjyöybedɨpy, com 
ooy mɨc tɨ jɨjpcogapxɨÿ Dios yꞌayuc 
huɨdibɨ ɨɨch ajcxy nyajꞌixpɨjcpy.

16
 Co yɨꞌ ogaꞌn xyxɨÿɨch ma 

je mɨj tungmɨɨdpɨ, naydüg 
ayuc nmɨhuindɨnaayɨch. Nipɨn 
xycapubejtyɨch, nïgɨ ajcxy 
xycögueectaayɨch. Huen 
Dios ocmeecxy nej ajcxy tɨ 
yꞌɨdɨɨtzcɨxy. 17

 Caꞌ yꞌocnejɨty Dios 
tɨ xypubetyɨch tɨ xypudɨgɨÿɨch. 
Dios tɨ xyyajjotmɨcpɨcyɨch, jɨgɨx 
ngapxhuäcxtähuɨbɨch ytɨyꞌajt 
ma tügꞌócɨy jäy. Jëb tügꞌócɨy jäy 
huɨdibɨ caꞌ yjudiojäyɨty huen 
mɨdoꞌmbɨjctaaygɨxy Dios ytɨyꞌajt. 
Dios tɨ xyñihuaꞌñɨch tɨ xycohuaꞌñɨch 
ma yɨ oꞌcɨn. 18

 Yɨ Huindzɨn Dios 
yɨꞌ xyñihuaꞌñ xycohuáꞌñɨbɨch ma 
tügꞌócɨy jäy huɨdibɨ ajcxy jɨbɨc-
huinmaꞌñ mɨɨd. Yɨꞌxycuendꞌadɨpɨch, 
caꞌ ni ti xyjadɨpyɨch, coonɨ anajty 
njädyɨch jiiby tzajpjoty ma 
yꞌaneꞌmy. ¡Huen Dios cömay idɨpy 
janch huinɨxɨɨ huinɨtiempo!

Pablo ymɨgügtɨjc 
capxpoocxɨn yajniguexy

19
 Yajnax ɨɨch ngapxpoocxɨn ma 

yɨ Prisca etz ma Aquila etz ma 
Onesífero yjuugy ymɨgüg. 20

 Erasto tɨ 
jeꞌ yhuɨꞌmy jɨm Corinto. Je Trófimo 
com pɨjcɨp anajty, ɨɨch jeꞌ nꞌixmajch 
jɨm Mileto. 21

 Tzojc mjatyminɨpy ma 
caꞌnɨ tɨɨchpy ymiinɨ. Yquejxyp ajcxy 
capxpoocxɨn ma miich, je Eubulo, 
je Pudente, je Lino, je Claudia etz 
jacjadyii mɨgügtɨjc.

22
 Huen je Huindzɨn Cristo Jesús 

xypubedɨpy xypudɨgɨḧuɨpy. Huen 
Dios tuñ mayꞌajt mɨɨd miich ajcxy. 
Amén. Jaduꞌn ngapxcɨx́yɨch. 

1  Ɨɨch Pablo, Dios jada mɨɨd 
nduuñɨch, Jesucristo 

xyꞌapóstolꞌajtpɨch. Yɨꞌ tɨ xyquexyɨch 
ma yɨ jäy ajcxy huɨdibɨ Dios tɨ 
yhuinꞌixyii, jɨgɨx ajcxy mɨbɨgɨpy 
yɨꞌ ytɨyꞌajt. Nañ nyajnɨmähuɨbɨch 
nej jëb ajcxy cuyduunɨ Dios 
ytɨyꞌajt. 2 Jaduꞌn nduuñɨch jɨgɨx 
co anajty yꞌoꞌccɨxy, chi jadügꞌoc 
yjugypɨj́ccɨxɨpy e tzɨnáaygɨxɨpy 
huinɨxɨɨ. Dios yajhuinhuanɨɨy je 
jäy ajcxy je jugyꞌajtɨn huinɨxɨɨbɨ, 
caꞌnɨ anajty naaxhuiñybɨ chondägy. 
Jada tɨyꞌajt jëb nmɨjpɨdaacɨm 
com Dios caꞌ yɨꞌ yꞌanɨɨdägy. 3 Jada 
jugyꞌajtɨn huɨdibɨ ijtp huinɨxɨɨ, Dios 
tɨ yajnejhuɨÿ je jäy ajcxy cham co 
je tiempo tɨ yhuaadꞌajtnɨ, mɨɨd yɨꞌ 
yꞌayuc huɨdibɨ ngapxhuäcxɨbɨch. Je 
Dios huɨdibɨ xyajnïdzoocɨm ɨɨch 
ajt nꞌalma tɨ xyajnïbɨcyɨch co yɨꞌ 
yꞌayuc ngapxhuäcxpyɨch. 4 Miich 
Tito, cham nijayɨÿ jaduꞌn nej 
jɨhuɨÿ nijayɨÿɨch ngɨꞌmꞌung. Com 
túꞌcɨy nmɨjꞌijxɨm nmɨjpɨdaacɨm 
Dios. Huen Dios ɨɨch ajt nDeedy 
tzajpjotpy etz Cristo Jesús ɨɨch ajt 
nihuambɨ yajtzoocpɨ tuñ mayꞌajt 
oyꞌajt mɨɨd miich, huen xypaꞌayooy 
etz xyajjotcujcꞌadɨpy.

Myajnïbɨgɨpy yëydɨjc huɨdibɨ 
jëb nigohuajcꞌaty ymɨgügtɨjc

5
 Paady ɨɨch miich jɨm 

Creta ñaaxjot nyajhuɨꞌmy, 
jɨgɨx mjacyajnïxɨḧuɨpy je 
mɨgügtɨjc jaduꞌn nej ɨɨch caꞌ tɨ 
nyajniꞌixɨydäyɨch ajcxy. Tügpɨ 
cajp nidüg nidüg myajnïbɨgɨpy 
yëydɨjctɨjc huɨdibɨ nigopꞌadɨɨb 
nigohuajcꞌadɨɨb yɨ mɨbɨjcpɨdɨjc, 
jaduꞌn nej tɨ nyajnɨmäy. 6 Yɨꞌ 
myajnïbɨgɨpy yɨ huɨdibɨ caꞌ ti 
tundɨgoy; huɨdibɨ tüg töxyjäy mɨɨd, 
caꞌp ycanaagɨty; huɨdibɨ yꞌung ajcxy 
caꞌ nijotꞌaty mayñaax tzɨnaayɨn; 
huɨdibɨ yꞌung ajcxy ycapxymɨdooyb. 
7

 Copɨcy huɨdibɨ nigohuajcꞌadamb yɨ 
mɨbɨjcpɨdɨjc huen jäyꞌaty tɨydudägy, 
caꞌ huaad ti tundɨgoy; huen yajxon 
cuendꞌadɨpy huɨdibɨ Dios yjeꞌajtpy; 
jäy huɨdibɨ caꞌ ycöjuuñɨty; huɨdibɨ 
caꞌ yhuindzipɨty; huɨdibɨ caꞌ 
yꞌamügɨty; huɨdibɨ caꞌ chipꞌixtäy; 
huɨdibɨ caꞌ yꞌadzocy. 8 Yɨꞌ jëbɨ 
myajnïbɨgɨpy huɨdibɨ oyjäyꞌajtɨn 
tuñ mɨɨd hueñytimypɨnɨty; huɨdibɨ 
ooy yꞌamɨgügɨty; huɨdibɨ huijycujc; 
huɨdibɨ tɨydudägy yhuinmaꞌñ; 
huɨdibɨ huindzɨgɨɨb Dios; huɨdibɨ 

cɨꞌm yajxon naygüendꞌajtɨp. 9 Huen 
cɨxyjot huinɨjot naybɨdáacɨgɨxy ma 
je ayuc tɨyꞌajt huɨdibɨ tɨ ixpɨjccɨxy, 
jɨgɨx jëbɨ ajcxy jotꞌamɨjmöhuɨpy 
jacjadyii jäy ajcxy mɨɨd tɨyꞌajt 
janchypɨ, e capxjotcɨdägɨpy ajcxy je 
pɨn ajcxy caꞌ ixaꞌñ Dios yꞌayuc.

10
 Com ji may judíojäy huɨdibɨ caꞌ 

ycapxymɨdoogɨxy, huɨdibɨ nɨgoobɨ 
tijaty ayuc tzachnimɨydacp; huɨdibɨ 
ajcxy huinꞌɨɨmb ymɨgügtɨjc, jaduꞌn 
nej yɨꞌ ajcxy huɨdibɨ mɨnamb co 
copɨcy tügꞌócɨy mɨbɨjcpɨ huen 
yajtɨyꞌajtɨÿ ymang ajcxy, jaduꞌn 
nej judíojäy tungɨxy. 11

 Copɨcy co 
mgapxꞌadugɨpy yɨꞌ ajcxy huɨdibɨ 
ymɨgügtɨjc yajcoꞌinɨɨyb tüg jɨɨn tüg 
tɨjc; huɨdibɨ ajcxy yajꞌixpɨjcp mujuy; 
huɨdibɨ caꞌ tɨyꞌajt yajꞌixpɨjccɨxy.

12
 Nidüg yɨꞌ ajcxy cohuinmaꞌñybɨ 

nigapxy ymɨgügtɨjc ymɨnaꞌñ co yɨ 
Creta jäy ooy ajcxy yꞌanɨɨjɨty, ooy 
ajcxy huinducɨty, ooy ajcxy ñuuxɨty, 
ooy ajcxy ycaaxɨty. 13

 Tɨyꞌajt 
jaduꞌn nej jada cohuinmaꞌñyjäy 
ymɨnaꞌñ. Yajꞌoj ajcxy mɨctägy, 
huen huinjɨhuɨɨygɨxy yajxon Dios 
yꞌayuc. 14

 Caꞌp ajcxy mɨjpɨdaacɨpy yɨ 
judíojäy ycostumbre etz ni caꞌ ajcxy 
mɨjpɨdaaccɨp yɨ yꞌaneꞌmɨn huɨdibɨ 
jäy cɨꞌm tɨ nihuinmaꞌñꞌaty, huɨdibɨ 
ajcxy tɨ jɨjpyöyduutnɨ Dios yꞌayuc 
ytɨyꞌajt.

15
 Pɨn jäy huädz yjot yhuinmaꞌñ 

mɨɨd, oy tɨ jacuyduñ costumbre, o 
oy caꞌ tɨ cuyduñ, Dios yjäygɨdacpy 
yɨꞌ co oyjot oyhuinmaꞌñ mɨɨdɨty. 
Pɨn jäy caꞌ huädz yjot yhuinmaꞌñ 
mɨɨdɨty, oy tɨ jacuyduñ costumbre, 
Dios caꞌ jäygɨdägy yɨꞌ com jɨbɨc 
ajcxy yjot yhuinmaꞌñ mɨɨdɨty, caꞌ 
ajcxy nej ñayjɨhuɨɨ́yɨgɨxy. 16

 Yɨ 
jaduꞌmbɨ jäy hueꞌ ñaybɨdáacɨgɨxy 

jaduꞌn nej jɨhuɨÿ nej ooy Dios 
ytɨyꞌajt ajcxy mɨjpɨdaacɨ, chi 
ma huɨdibɨ ajcxy ytumyb ji 
yajniguëxɨc̈cɨxy co caꞌ ajcxy 
cuydungɨxy Dios ytɨyꞌajt. Dios caꞌ 
yɨꞌ oy ijx ajcxy yhuinmaꞌñ, caꞌ ajcxy 
capxymɨdoogɨxy Dios, caꞌ ajcxy 
Dios ytung mɨhuaadɨty.

Nej jëb huaad chɨnaaygɨxy 
yjugyꞌajtcɨxy

2  Miich huädz myajꞌixpɨgɨpy 
yɨ mɨgügtɨjc nej jëb huaad 

cuydungɨxy Dios ytɨyꞌajt. 2 Miich 
mꞌɨɨhuijɨp mgapxhuijɨp yɨ mɨjjäydɨjc 
huen caꞌ ajcxy yꞌamügyjäyꞌadɨpy; 
huen huijycujc jäyꞌajtcɨxy; huen 
mɨɨdꞌajtcɨxy oyjot oyhuinmaꞌñ; 
huen mɨjpɨdaaccɨxy Dios ytɨyꞌajt 
cɨxyjot huinɨjot; huen oyjäy ꞌajtɨn 
tungɨxy mɨɨd huentɨmypɨnjäyɨty; 
huen ajcxy mecxtujcɨn yajtungɨxy 
ma yɨ chɨnaayɨn. 3 Nañytɨmyjaduꞌn 
mɨjjäydɨjc ajcxy töxyjäybɨ huen 
ajcxy jaduꞌn jäyꞌajtcɨxy nej huɨdibɨ 
ajcxy Dios yajmɨjꞌajtp; caꞌp ajcxy 
ymɨgügtɨjc nigapxɨp niꞌojɨḧuɨpy, ni 
caꞌ ajcxy nïhuambedɨpy; nañ ni 
caꞌ ajcxy yꞌamügyjäyꞌadɨpy; huen 
ymɨgügtɨjc ɨɨhuijcɨxy capxhuijcɨxy 
mɨɨd ayuc oybɨ tudägypɨ. 4-5

 Yɨ 
mɨjjäydɨjc ajcxy töxyjäybɨ huen 
ɨɨhuijcɨxy capxhuijcɨxy yɨ mutzꞌanäg 
töxyjäydɨjc ajcxy nej jëb huaad 
chɨnaaygɨxy yjugyꞌajtcɨxy; nej jëb 
huaad ytɨjc ñäy yajmɨjꞌajtcɨxy; nej 
jëb huaad tzojccɨxy jɨhuɨɨygɨxy 
yꞌung yꞌanäg; nej jëb huaad oyjot 
oyhuinmaꞌñ yajtungɨxy. Ɨɨhuij 
capxhuij yɨ töxyjäy mutzꞌanäcpɨ co 
huen tɨydudägy chɨnaaygɨxy, caꞌ ti 
jɨbɨc-huinmaꞌñ ajcxy mɨbɨdzɨmɨpy. 
Huen ɨɨhuij capxyhuij ajcxy nej 

jëb huaad yjɨɨn ytɨjc cuendꞌajtcɨxy 
yajxon; nej jëbɨ yꞌamɨgügꞌajtcɨxy, 
nej jëb huaad capxymɨdoogɨxy ñäy. 
Pen jɨbɨc-huinmaꞌñ anajty ajcxy 
ytumyb, chi anajty Dios ytɨyꞌajt 
yajnigapxy yajniꞌojɨÿ.

6
 Miich Tito, nañ jaduꞌn jaty 

ɨɨhuij jaty capxhuij yujcyeecpɨdɨjc 
etz anäctɨjc nej jëb huaad oyjot 
oyhuinmaꞌñ yajtungɨxy, caꞌ huaad 
ytundɨgooygɨxy ycapxtɨgooygɨxy. 
7

 Tito, tɨydudägy mdzɨnähuɨpy, oyjot 
oyhuinmaꞌñ myajtunɨpy. Jɨm yɨ 
mɨgügtɨjc ijxpejt pɨgɨpy ma miich, 
nej jëb huaad ytungɨxy. Huädz 
ajcxy myajꞌixpɨgɨpy yɨ tɨyꞌajt, 
huijycujc mꞌidɨpy. 8 Tito, mꞌɨɨhuijɨp 
mgapxhuijɨp yɨ mɨgügtɨjc mɨɨd 
oyꞌayuc oyhuinmaꞌñ, jɨgɨx co pɨnjäy 
jɨjpcogapxɨḧuaanɨp miich mꞌayuc, 
chi tzoꞌyduꞌñ jɨhuɨḧuaꞌñ, e jaduꞌn 
caꞌ jadɨpy nej jɨbɨc xyñigápxcɨxɨpy 
xyñiꞌojɨɨ́ygɨxɨpy.

9-10
 Je tumbɨdɨjc huɨdibɨ ijtp 

cojuyɨÿ codoogɨÿ, huen yhuindzɨn 
ɨɨmɨdoogɨxy capxymɨdoogɨxy 
nej ypadyii. Huen tungɨxy nej 
huaad yhuindzɨn jäygɨdägy, caꞌ 
adzoꞌnmay yjäyꞌadɨpy. Caꞌ meedzɨp 
tijaty yhuindzɨn yjëꞌajtpy, huen 
yajmɨjꞌadɨpy yajxon yhuindzɨn, 
huen yajxon ytung tundaayɨ. Pen 
jaduꞌn ajcxy yhuindzɨn mɨdungɨxy 
yajxon, huinꞌit cömay yꞌidɨpy 
yɨ Dios ytɨyꞌajt, je Dios huɨdibɨ 
xyajnïdzoocɨm ajt nꞌalma.

11
 Cham nꞌijxɨm nnejhuɨɨyɨm nej 

Dios mayꞌajt tɨ tuñ mɨɨd tügꞌócɨy 
jäy ajcxy ycɨxpɨ, co tɨ yajꞌoyɨÿ nej 
jëb huaad hueñypɨnɨty pɨnjaty 
mɨjpɨdaacɨp yɨꞌ yꞌayuc, ypadamyb 
ajcxy yꞌalma ñïdzoocɨn co 
anajty yꞌoꞌccɨxy. 12

 Dios cham tɨ 

xyajnejhuɨɨyɨm pen tzögamb ɨɨch 
ajt nꞌalma, chojcpy co nꞌixmajtzɨm 
je jɨbɨc-huinmaꞌñ huɨdibɨ Dios 
caꞌ jäygɨdägy. Caꞌ huaad ooy 
nijotꞌajtɨm yɨ mayñaxpɨ tzɨnaayɨn 
ma jadachambɨ xɨɨ tiempo yjacyöy. 
Copɨcy ndzɨnaayɨm huijycujc 
etz tudägy, e nguydunɨm Dios 
yꞌayuc ytɨyꞌajt. 13

 Njɨjpꞌijxɨm 
mɨna Jesucristo, je huɨdibɨ 
xyꞌaneꞌmdaayɨm, ymiinaꞌñ ya 
naaxhuiñ jadügꞌoc mɨɨd ɨɨch ajt 
ycɨxpɨ. Njotcugɨɨyɨm ɨɨch ajt co 
nꞌijxɨm ymiiñ mɨɨd yꞌoyꞌajtɨn 
ymɨcꞌajtɨn, yɨ Dios huɨdibɨ 
yajnïdzögam ɨɨch ajt nꞌalma. 
14

 Yɨ Cristo Jesús tɨ ñayyoxyii 
tɨ ñaydoogyii co yꞌoꞌcy ma yɨ 
cruudz mɨɨd ɨɨch ajt ycɨxpɨ. Yɨꞌ 
tɨ xyjuybɨdzɨmɨm ma anajty yɨ 
mujcuꞌ cɨꞌ̈am xymɨɨdꞌajtɨm, co 
anajty tɨ nbocytuunɨm. Yɨꞌ tɨ 
xyajpocyñïhuätztaayɨm nidügꞌócɨy, 
jɨgɨx Dios xyjäyꞌájtɨmɨp mɨɨd huädz 
jot huädz huinmaꞌñ, jëb nduunɨm 
oyjäyꞌajtɨn cɨxyjot huinɨjot.

15
 Tito, jada tɨyꞌajt mɨgügtɨjc 

myajnɨmaydähuɨpy. Mꞌɨɨhuijɨp 
mgapxhuijɨp ajcxy yajxon. Dios tɨ 
xymöy cötujcɨn co mꞌojɨpy pɨnjaty 
xycacapxmɨdoob, jëb ajcxy yɨ 
mꞌaneꞌmɨn xyajmɨjꞌajtɨp.

Huen mɨjnɨcxpejtcɨxy yɨ 
gobierno ytungmɨɨdpɨ

3  Mꞌɨɨhuijɨp mgapxhuijɨp 
yɨ mɨgügtɨjc huen 

capxymɨdoogɨxy yɨ gobierno 
ytungmɨɨdpɨ etz cajpjäy 
ytungmɨɨdpɨ. Huen capxymɨdoogɨxy 
jaduꞌn nej yꞌaneꞌmyii ajcxy. Huen 
tungɨxy huɨdibɨ tɨydudägyɨp huɨdibɨ 
ajcxy yajꞌaneꞌmɨp. 2 Mꞌɨɨhuijɨp 

mgapxhuijɨp yɨ mɨgügtɨjc ajcxy 
caꞌp ajcxy ni pɨn nigapx niꞌojɨḧuɨp, 
nañ ni caꞌ tzipcapxy ajcxy ixtähuɨp, 
huen ñaybɨdáacɨgɨxy amɨgüg, huen 
mɨmecxtujctaaygɨxy yɨ ymɨgügtɨjc 
ajcxy, huen nicy xyeemy jäyꞌajtcɨxy 
mɨɨd yɨ mayjäy ajcxy.

3
 Jecyꞌajty ma caꞌnɨ anajty 

nmɨjpɨdaacɨm Cristo Jesús, hueꞌ 
anajty nyajpaatɨm mɨɨd jɨbɨc-
huinmaꞌñ. Caꞌ anajty nꞌɨɨmɨdoohuɨm 
ngapxmɨdoohuɨm. Je mujcuꞌ 
anajty tɨ xyhuinꞌɨɨnɨm, paady 
anajty nnɨɨdɨgooyɨm ndüdɨgooyɨm. 
Ndzachnijotꞌajtɨm mayñaxpɨ 
tzɨnaayɨn, ni ngajajtɨm anajty 
nej nꞌixmajtzɨm yɨ jaduꞌmbɨ 
huinmaꞌñ. Jɨbɨc-huinmaꞌñ 
nduunɨm. Jaduꞌn njäyꞌajtɨm nijot 
anajty nꞌɨdɨɨtzɨm, ngaꞌoyꞌijxɨm 
anajty nmɨgügtɨjc. Paady jäy 
anajty xymɨɨddziptzoonɨm, chi 
naymɨjotmaꞌtcootɨm miñ xyɨpy. 
4

 Jaduꞌn anajty nduunɨm ixtɨ 
coonɨ Cristo Jesús ñayguëxɨg̈ɨɨyb 
ya naaxhuiñ, etz nnejhuɨɨyɨm 
jaduꞌn nej Dios ɨɨch ajt nihuambɨ 
yajtzoocpɨ mayꞌajt oyꞌajt tɨ tuñ 
mɨɨd tügꞌócɨy jäy ajcxy ycɨxpɨ. 5 Yɨꞌ 
xyajnïdzoocɨm ajt nꞌalma canan 
co ɨɨch ajt ndzachꞌoyjäyɨty. Hueꞌ 
jeꞌ jaduꞌn tɨ tuñ mɨɨd co paꞌayoꞌn 
tɨ yajtuñ mɨɨd ɨɨch ajt ycɨxpɨ. 
Ninɨgoob tɨ tuñ mayꞌajt oyꞌajt mɨɨd 
ɨɨch ajt ycɨxpɨ. Chi yajꞌoyɨɨyñɨ 
ajt njot nhuinmaꞌñ huinjemy 
mɨɨd je Espíritu Santo huɨdibɨ 
xyajtɨgɨɨyɨm njot nhuinmaꞌñ, e 
jaduꞌn ajt njugyꞌajtɨn ndzɨnaayɨn 
chondaacnɨ huinjemy. 6 Dios tɨ yecy 
yɨ Espíritu Santo janch mɨjcajee 
ma ɨɨch ajt njot nhuinmaꞌñ. Jaduꞌn 
Jesucristo xytuunɨm, je huɨdi ɨɨch 

ajt nihuaanɨm yajtzoocɨm. 7 Yɨꞌ tɨ 
xyajꞌahuimbijtɨm tudägy mɨɨd je 
mayꞌajtɨn oyꞌajtɨn huɨdibɨ tɨ tuñ co 
yɨꞌ tɨ yꞌögy mɨɨd ɨɨch ajt ycɨxpɨ.Jëyɨ 
cham yꞌoyꞌahuijxnɨty mɨna anajty 
nbadaanɨm je jugyꞌajtɨn huɨdibɨ 
Dios mɨɨd huɨdibɨ caꞌ ycɨxɨpy ni 
mɨnaa xɨɨ.

8
 Jada ayuc jada tɨyꞌajt 

ndzojcpyɨch co miich 
mnïgapxpedɨpy. Ooy ycopɨcyɨty co 
yɨꞌ ajcxy huɨdibɨ mɨjpɨdacp Dios 
huen oyjäyꞌajtɨn tungɨxyp. Ooy 
yꞌoyɨty co oyjäyꞌajtɨn tungɨxyp 
ajcxy. Yjäygɨdägɨpy yɨ jäy ajcxy 
mɨɨd je oyjäyꞌajtɨn huɨdibɨ anajty 
ajcxy ytumyb etz ypaadɨpy 
ajcxy oyꞌajt. 9 Ixmatz yɨ jäy ajcxy 
huɨdibɨ nigapxy nimɨydägy yɨ 
nɨgoobɨꞌayucɨty, yɨ huɨdibɨ caꞌ 
choobaady. Nañ jaduꞌn yɨꞌ ajcxy 
huɨdibɨ nigapxp nimɨydacp 
huɨdibɨ ñiꞌapꞌajtpy ñideedyꞌajtpy. 
Caꞌ mjɨjptɨgɨyɨḧuɨpy yɨ tzip capxy 
ma yɨ judiojäy ycötujcɨn huɨdibɨ 
ajcxy ypanɨcxyp. Yɨ jaduꞌmbɨ tzip 
capxy ninɨgoob yɨꞌ, caꞌ yɨꞌ ni ma 
choobaady, caꞌ jugyꞌajt mɨɨdɨty.

10
 Yɨ jaduꞌmbɨ jäy huɨdibɨ tzip 

capxy ixtaayb, mɨɨd tügꞌoc mejtzꞌoc 
myajꞌojɨpy pen caꞌ ycapxcöbɨcy, tɨm 
ixꞌoj, huen nɨcxy. 11

 Mnejhuɨɨyb co 
yɨ jaduꞌmbɨ jäy ajcxy tɨ ixmajtzcɨxy 
je tɨyꞌajt, tundɨgooyb yɨꞌ ajcxy, cɨꞌm 
jaduꞌn nayyajpocycähuɨɨygɨxy.

Pablo nɨmay Tito co 
mɨɨd naybadaanɨp

12
 Nyajniguexɨpɨch nidüg, aver 

huɨdibɨ ɨɨch anajty nꞌocquejxyp 
yɨ Artemas o yɨ Tíquico. Co 
yɨꞌ jɨm yjädɨpy, chi miich 
xyjatyñiminɨpyɨch mɨcꞌamy jɨm 

Nicópolis com jɨm nyajnaxaꞌñɨch 
yɨ tɨch poj tiempo. 13

 Co yɨ Zenas, 
yɨ huingapxpɨ, etz Apolo ajcxy jɨm 
yjädɨpy, quejxnajxcɨx miich yɨꞌ, e 
mooygɨxy ytuꞌamgɨxpɨ caꞌydɨ ti 
yajmayjajtcɨxy tüꞌam. 14

 Huen yɨ 
nmɨgügtɨjcꞌajt ixpɨjccɨxy nej jäy 
yꞌoyjäyꞌaty, huen pubejtcɨxy pɨn 
tijaty yajmayjajtp. Pen caꞌ jaduꞌn 
tungɨxy, Dios caꞌ yɨꞌ jäygɨdaacɨp yɨꞌ 
ajcxy yhuinmaꞌñ.

Pablo ycapxycɨx́y mɨɨd Tito
15

 Yɨ mɨgügtɨjc ajcxy huɨdibɨ 
ya yquejxyp ajcxy capxpoocxɨn 
ma miich. Nquejxpɨch 
ngapxpocxɨn ma tügꞌócɨy yɨ 
nmɨgügtɨjc ajt huɨdijaty jɨm 
yajmɨjꞌajtp Cristo Jesús. Huen 
Dios mɨj mayꞌajt tunɨp mɨɨd 
miich ajcxy ycɨxpɨ. Amén. 
Jaduꞌñyɨ ngapxcɨx́yɨch. 

1
 Ɨɨch Pablo etz Timoteo, ɨɨch 

ajt nmɨgüg, nijayɨɨybɨch miich 
Filemón huɨdibɨ ooy ndzocyɨch, 
huɨdibɨ quipxyɨ mɨɨd nduunɨm. 
Nmachꞌɨñäyɨch mɨɨd co 
nyajmɨjꞌatyɨch Cristo Jesús. 2 Nañ 
jaduꞌn nijayɨɨybɨch yɨ Apía, ɨɨch ajt 
nmɨgüg töxyjäybɨ, etz yɨ Arquipo, 
huɨdibɨ capxhuäcx Dios yꞌayuc 
túꞌcɨy mɨɨd ɨɨch ajcxy, etz tügꞌócɨy 
yɨ mɨgügtɨjc huɨdibɨ naymújcɨgɨxp 
ma miich mdɨjc Dios ojadajtcɨxy. 
3

 Huen Dios Teedy etz yɨ Huindzɨn 
Jesucristo tuñ mayꞌajt oyꞌajt ma 
miich ajcxy etz xyajjotcugɨɨ́ygɨxɨpy.

Pablo capxpaady Filemón 
co mɨjpɨdägy Dios

4
 Nyajnajxpyɨch Dioscojuyip 

ma Dios mɨɨd miich ajcxy ycɨxpɨ. 
Njatytɨmjäymejtzpɨch miich 
ajcxy jabom jabom co Dios 
nmɨbɨjctzooyɨch. 5 Tɨ ɨɨch ayuc 
nmɨdoy jaduꞌn nej miich mdzocy 
mjɨhuɨÿ yɨ Huindzɨn Jesús etz 
tügꞌócɨy pɨnjaty yajmɨjꞌajtp Jesús. 
6

 Nañ jaduꞌn nmɨbɨjctzooybɨch 
Dios mɨɨd miich ajcxy ycɨxpɨ, 
huen oyjäyꞌajtɨn mdunɨpy mɨɨd 
je mɨgügtɨjc, jaduꞌn nej Dios tɨ 

xyajnejhuɨÿ yɨ tɨyꞌajt jɨgɨx ajcxy 
tɨyꞌajt paadɨpy ma miich nej 
jëb ajcxy cuyduñ Cristo yꞌayuc. 
7

 Hermano, tɨ ɨɨch ooy njotcugɨÿɨch 
mɨɨd yɨ mꞌoyjäyꞌajtɨn huɨdibɨ miich 
mdumyb co tɨ mbubety yɨ Dios yjäy.

Pablo pɨjctzoy tüg mayꞌajt ma 
Filemón mɨɨd Onésimo ycɨxpɨ

8-9
 Njapɨjctzoohuamybɨch tüg 

mayꞌajt ma miich. Oy njamɨɨ́dɨdyɨch 
cötujcɨn huɨdibɨ Jesús xymooyɨch 
jëb njaꞌaneꞌmy co miich mgöbɨgɨpy 
Onésimo oyꞌamy. Per caꞌ jaduꞌn 
nꞌaneꞌmaꞌñ mɨɨd co ooy ndzocy 
ooy njɨhuɨÿɨch miich. Paady cham 
mayꞌajt nbɨjctzooyɨch ma miich 
co mgöbɨgɨpy yɨ Onésimo oyꞌamy. 
Ɨɨch Pablo, tɨ nmɨjjäyɨɨyñɨch. Cham 
jäy tɨ xypɨdägyɨch pujxtɨgoty 
mɨɨd co ngapxhuäcxɨch Jesús 
yꞌayuc ytɨyꞌajt. 10

 Cham mayꞌajt 
nbɨjctzooyɨch ma miich co 
mbaꞌayoohuɨpy yɨ Onésimo. Jaduꞌn 
njɨhuɨÿɨch nej nꞌungꞌadyiijɨch mɨɨd 
co yɨꞌ tɨ mɨjpɨdägy Jesús ya ma ɨɨch 
nbujxtɨjcꞌɨñäyɨch co tɨ nyajnɨmäyɨch 
Dios yꞌayuc.

11
 Tɨɨbɨ xɨɨ tiempo ñaxy co yɨ 

Onésimo caꞌ yɨꞌ tɨ xyꞌɨɨmɨdoy 

tɨ xycapxymɨdoy. Jadachambɨ 
janchtɨy capxymɨdoohuam jaduꞌn 
ma miich etz jaduꞌn ma ɨɨch. 
12

 Cham nyajniguexy Onésimo. Ooy 
njajɨhuɨÿɨch co yam nguexyɨch. 
13

 Ooy ɨɨch yam njayajꞌidaꞌñɨch ma 
ɨɨch jɨgɨx ixyipy yam xymɨɨdtuñɨch. 
Ytimyñipaatpy ixyipy jaduꞌn 
nej miich xymɨɨdtuñɨch ma 
yam nbujxtɨjcꞌɨñäyɨch mɨɨd co 
ngapxhuäcxyɨch je jemybɨ oybɨ 
ayuc nej Jesucristo yjaty ayooy. 
14

 Per caꞌ ɨɨch nꞌaꞌɨxɨÿɨch nɨcxy 
nyajhuɨꞌmyɨch, pen caꞌ miich 
jaduꞌn mɨnaꞌñ. Caꞌp ndzocyɨch 
adzip ahuaꞌñ tijaty miich mdunɨpy. 
Jëyɨ ndzocyɨch co miich oyꞌamy 
xypubedɨpyɨch. 15

 Caꞌ yjecyɨty 
paady ycɨxpɨ tɨ xycöguëgy jëbɨ 
mɨjpɨdägy Jesús. Hueenɨ xɨɨ tiempo 
tɨ yꞌity ya, e cham co yhuimbidɨpy 
ma miich, mɨɨd yꞌidɨpy jɨm huinɨxɨɨ. 
16

 Caꞌ jaduꞌn mꞌocmɨɨdꞌajtnɨp cham 
jaduꞌn nej jacꞌoyñipɨn cojuyɨÿ 
codoogɨÿ tumbɨ. Hueꞌ jeꞌ mmɨɨꞌadɨp 
jaduꞌn nej Jesús yjäy huɨdibɨ ooy 
mdzocy mjɨhuɨÿ. Pues ooy ɨɨch yɨꞌ 
ndzocy njɨhuɨÿɨch. Jac nïgɨ cham 
miich mdzogɨpy mjɨhuɨḧuɨpy mɨɨd 
co yɨꞌ cham yꞌoyjäyɨty, etz co cham 
mɨjpɨdägy yɨ Huindzɨn Jesús.

17
 Pen janch miich 

xymɨgügꞌadyiijɨch cöbɨc yɨ 
Onésimo jaduꞌn nej ɨɨch miich 
ixyipy xycöbɨcyɨch. 18

 Pen tɨ yɨꞌ 
yinjaty huenjaty xymɨdundɨgoy 
o xymɨnucxꞌadyii ɨɨch miich 

nmɨgüedɨpy. 19
 Ɨɨch Pablo, ɨɨch 

miich njaaybɨch nfirmajɨÿɨch 
mɨɨdɨch ngɨꞌmgɨꞌ ngɨꞌmletra. 
Hermano, nmɨgüedɨpyɨch nej 
Onésimo xymɨnucxꞌadyii. Oy ɨɨch 
yam caꞌ nꞌɨɨbaady ngapxpaady 
co miich xymɨnucxꞌadyiijɨch 
mɨɨd co Dios ytɨyꞌajt tɨ mbaady 
ma ɨɨch. 20

 Xypubedɨpɨch mɨɨd 
Onésimo. Yɨ nHuindzɨnꞌajtɨm Jesús 
yjäygɨdägɨpy pen jaduꞌn mduñ. 
Mdunɨpy mayꞌajt mɨɨd Onésimo 
mɨɨd Jesús ycɨxpɨ, e jaduꞌn ɨɨch jëb 
huaad njotcujcꞌatyɨch.

21
 Nnejhuɨɨybɨch co ooy 

mꞌɨɨmɨdoy mgapxmɨdoy, e 
jaduꞌn nej yam njacnijayɨÿ, 
jacꞌanaxy mdunaꞌñ. 22

 Nañ 
jaduꞌn yam nɨmäy. Tun mayꞌajt 
niꞌixɨ ̈tüg jättac. Njɨjpꞌijxypɨch co 
nbujxtɨjcpɨdzɨmɨpyɨch tzojc mɨɨd 
co miich ajcxy Dios mɨbɨjctzoogɨxy 
mɨɨd ɨɨch ycɨxpɨ, e jaduꞌn jëbɨ 
nɨćxɨbɨch ma miich.

Pablo ycapxycɨj́xy mɨɨd Filemón
23

 Nañ nbɨdacpyɨch necyjoty 
yam. Xycapxpoocxp Epafras 
ɨɨch nmɨbujxtɨjc jäy mɨɨd Cristo 
Jesús ycɨxpɨ. 24

 Nañ xycapxpoocx 
Marcos, Aristarco, Demas etz 
Lucas. Ɨɨch yɨꞌ ajcxy xypubejtp 
ya. 25

 Huen yɨ nHuindzɨnꞌajtɨm 
Jesucristo mayꞌajt oyꞌajt tunɨpy 
ma miich ajcxy, jëb miich 
ajcxy oy mꞌity. Amén. Jaduꞌn 
ngapxcɨx́yɨch. 

FILEMÓN

El Nuevo Testamento en el mixe de Coatlán © La Liga Bíblica 1976, 2009



488

1  Jecyꞌajty Dios ayuc yejcy 
ma ajt nmɨjꞌap nmɨjteedy 

canaagꞌoc etz canaagnax mɨɨd 
je yprofetas ajcxy, jeꞌ ajcxy 
huɨdibɨ najtzcapxɨɨy Dios yꞌayuc. 
2

 E jadachambɨ ma xɨɨ tiempo 
yhuingoonɨ co je naaxhuiñybɨ 
ycɨxanɨ, Dios ayuc yecy ma ɨɨch 
ajt mɨɨd jeꞌ yꞌung. Dios mɨɨd 
yꞌung yajꞌoyɨɨy je naaxhuiñybɨ etz 
tügꞌócɨy tijaty huɨdibɨ yajpatp. E 
Dios tɨ yꞌung yajmɨgoꞌixmadzɨydäy 
tügꞌócɨy. 3 Dios yꞌung ymɨɨd Dios 
yꞌoyꞌájtɨn, yɨꞌ jeꞌ Dios ytɨɨcxɨnꞌajtpy 
yjajɨnꞌajtpy. Yɨꞌ jeꞌ codɨnaayb etz 
yajniguëxɨg̈y nej jeꞌ je Dios. Dios 
yꞌung huijtzꞌijtaayb tügꞌócɨy mɨɨd jeꞌ 
yꞌayuc etz aneꞌmɨn mɨcꞌajt mɨɨdpɨ. 
Co Dios yꞌung tɨ xyajhuaatzɨm ajt 
nbocy, chi cöbɨjcy je mɨjꞌaneꞌmɨn 
jiiby tzajpjoty, jaduꞌn nej jɨhuɨÿ 
yꞌixtacy aꞌoyꞌamy ma je mɨjpɨ Dios 
ymɨjc jiiby tzajpjoty.

Dios yꞌung jacmɨj yɨꞌcaꞌydɨ 
ángeles ajcxy

4
 Je Dios yꞌung jac mɨj jeꞌ ymɨcꞌajt 

yꞌaneꞌmɨn mɨɨdɨty, caꞌydɨ je ángeles 
ajcxy. Com yɨꞌ jeꞌ Dios yꞌung, paady 
ycɨxpɨ mɨcꞌajt mɨɨdɨty jaydëbɨ 

aneꞌmy huɨdibɨ Dios yjeꞌajtpy, e 
caꞌydɨ yɨ ángeles ajcxy yɨ jaduꞌmbɨ 
mɨcꞌajt mɨɨd. 5 Com Dios caꞌ yɨꞌ ni 
tüg ángel nɨmay:

Ɨɨch miich nꞌungꞌajtpy. Ɨɨch 
miich tɨ nyajpiꞌcꞌaty 
jadachambɨ xɨɨ.

Nañ jaduꞌn caꞌ Dios ni tüg ángel 
nɨmay:

Miich xyteedyꞌadɨɨbɨch, ɨɨch 
miich nꞌungꞌadɨɨyb.

6
 Co Dios yꞌungoob oy quexy 

ma naaxhuiñyjäy chɨnäy, chi yɨꞌ 
aneꞌmɨn pɨdacy:

Huen je ángeles ajcxy nidügꞌócɨy 
huindzɨgɨḧuɨpy paꞌtjɨhuɨḧuɨpy 
jeꞌ yꞌung.

7
 E mɨɨd je ángeles ycɨxpɨ, Dios 

ymɨnaꞌñ:
Yɨ ángeles jaduꞌn yɨꞌ ajcxy nej 

poj. Yɨꞌ ajcxy huɨdibɨ tzajpjoty 
tzɨnaayb, jaduꞌn yɨꞌajcxy nej 
huɨdzuc, nej jɨɨnyeꞌn.

8
 Jaduꞌn Dios ymɨnañ mɨɨd yꞌung 

ycɨxpɨ:
Miich, Diosꞌajtp, miich 

mꞌaneꞌmɨn huinɨxɨɨ 
huinɨtiempo yɨꞌ yꞌɨdɨpy. 
Mɨɨd mdudägyꞌajtɨn miich 
mꞌaneꞌmɨpy.

 9 Tɨ mdzocy je tɨyꞌajt tɨybɨ, e caꞌ 
tɨ mꞌixaꞌñ je jɨbɨcpɨ. Paady 
ycɨxpɨ Dios, miich mDios, tɨ 
xyhuinꞌixy, e tɨ yejctäy nïgɨ 
ma miich je jotcujcꞌajtɨn 
je xondaacɨn, caꞌydɨ ma yɨ 
mmɨꞌaneꞌmbɨdɨjc.

10
 Dios nañ jaduꞌn ymɨnaꞌñ:

Miich, Huindzɨn Dios, ogaꞌnꞌaty 
mbɨdac nej naaxhuiñybɨ 
chondacy, e mɨɨd miich 
mmɨcꞌajt myajꞌoyɨɨy je tzajp.

 11 Cɨjxtähuɨp yɨ naaxhuiñybɨ etz 
yɨ tzajp, per miich huɨꞌmɨp 
huinɨxɨɨ huinɨtiempo. Jaduꞌn 
yɨ naaxhuiñybɨ etz yɨ tzajp 
yꞌamɨjɨydähuɨpy nej huit.

 12 Jaduꞌn miich yɨ naaxhuiñybɨ 
etz yɨ tzajp mꞌanëgɨpy nej tüg 
huit yajꞌanëgyɨn. Jaduꞌn miich 
yɨ naaxhuiñybɨ etz yɨ tzajp 
myajtɨgadzɨpy nej jäy ajcxy 
yajtɨgach yhuit. Chi miich 
jeꞌnɨ mꞌidɨpy, je mxɨɨ mjɨmɨjt 
ni mɨna ycacɨxɨpy ycatɨgoyɨpy.

13
 Ni camɨna Dios canɨmay ni tüg je 

ángeles ajcxy:
Ɨñaꞌ ma ɨɨch nmɨjc aꞌoyꞌamy, 

ixtɨ mabaad ɨɨch miich je 
mmɨdzip nmɨmadactäyɨch, 
jaduꞌn yɨꞌajcxy nipaadɨpy nej 
yɨꞌ miich mdecypocxpejtꞌadyii.

14
 Tügꞌócɨy je ángeles ajcxy ac 

espíritu yɨꞌ ajcxy, e ytungɨxy ma 
Dios, yquexyöygɨxy jɨgɨx pubedɨpy 
je jäy ajcxy huɨdibɨ ajcxy yꞌalma 
padam ñïdzoocɨn.

Caꞌ nꞌijxnajx nmɨdonajxɨm 
nɨgoo yɨ pocyhuinmeecxɨn

2  Mɨɨd jadayaabɨ tɨyꞌajt ycɨxpɨ, 
oy co yajxon nꞌocjäygugɨɨyɨm 

Dios ytɨyꞌajt huɨdibɨ tɨ nmɨdoohuɨm, 

jɨgɨx caꞌ njɨjpyöyduutɨm je Dios 
ytɨyꞌajt huɨdibɨ jaduꞌn nipatp nej 
tüꞌaa oybɨ. 2 Pen je ayuc tɨyꞌajt 
huɨdibɨ ángeles ajcxy yejc jecyꞌajty, 
huɨꞌm jeꞌ co yjanchɨty. E pɨnjaty 
pocytumb, e caꞌ cuyduunɨ Dios 
ytɨyꞌajt, Dios chaachytunɨpy jeꞌ 
nej padyii mɨɨd ypocy ycɨxpɨ. 
3

 ¿Nej tijy ɨɨch ajt co Dios ycastigo 
ngaꞌocpaatɨm, pen jeꞌ jeꞌ yam caꞌ 
nmɨjpɨdaacɨm je Dios ytɨyꞌajt jaduꞌn 
nej jëbɨ xyajnïdzoocɨm ajt nꞌalma? 
Yɨ Huindzɨn Jesús jayɨjpꞌaty cɨꞌm 
nigapxy Dios ytɨyꞌajt jaduꞌn nej jëbɨ 
Dios xyajnïdzoocɨm ajt nꞌalma. E 
jacꞌaxam je discípulos ajcxy nañ 
jaduꞌn najtzcapxɨÿ Jesús yꞌayuc, e 
nïgapxpejty ajcxy co yjanchɨty je 
Jesús yꞌayuc, e chi capxnajxy ajcxy 
jada tɨyꞌajt ma ɨɨch ajt. 4 Jaduꞌn 
anajty capxhuäcxcɨxy Jesús yꞌayuc 
ma ɨɨch ajt, chi Dios yajniguëxɨc̈p 
Jesús yꞌayuc co yjanchɨty co tuñ 
ijxpejt, mɨjhuinmaꞌñ etz milagro. 
E co Dios xymooyɨm je yjɨhuɨꞌñ 
ymɨcꞌajt, chi nijeꞌ nijeꞌ nbaatɨm 
mɨcꞌajt ma Dios. E jaduꞌn Dios tuñ 
nej yɨꞌ tzocy.

Jesucristo jaduꞌn jeꞌ anajty 
nej ajcxy yjuugy ymɨgüg

5
 Dios caꞌ yɨ ángeles ajcxy ti 

cötujcɨn möy co yꞌaneꞌmɨty ya 
naaxhuiñ, jaduꞌn nej xɨɨ tiempo min 
cɨdägy, je xɨɨ je tiempo huɨdibɨ ɨɨch 
ajt nnimɨydaacɨm. 6 Hueꞌ janchtɨy ji 
tügꞌit yjaybetyɨty ma Dios ñecy, ma 
ymɨnaꞌñ:

Miich Dios, ¿ti yɨꞌ je 
naaxhuiñyjäy, co miich yɨꞌ 
ajcxy mjäymedzɨɨyb? ¿Ti yɨꞌ 
je naaxhuiñyjäy, co miich jeꞌ 
ajcxy mjotmayꞌadyii?

 7 Janch con xɨɨ tiempo miich tɨ 
mmöy yɨ naaxhuiñyjäy ajcxy 
e nañ tɨ mmöy jacmɨnacy 
ymɨcꞌajt yꞌaneꞌmꞌajt caꞌydɨ 
yɨ ángeles ajcxy. Per 
jacꞌaxam miich mmöhuaꞌñ 
naaxhuiñyjäy ajcxy nïgɨ 
ymɨcꞌajt yꞌaneꞌmꞌajt, caꞌydɨ 
je ángeles ajcxy. Tügꞌócɨy 
huidɨjaty miich tɨ myajꞌoyɨÿ 
anajty tɨ mbɨdactähuɨp yɨꞌ 
ma yɨ naaxhuiñyjäy ajcxy 
aneꞌmɨn.

 8 E co anajty tɨ mbɨdactäy anajty 
ma yɨꞌ ajcxy yꞌaneꞌmɨn, jaduꞌn 
nipaady nej jɨhuɨÿ tügꞌócɨy 
tijaty huɨdibɨ tɨ myajꞌoyɨÿ, 
yꞌidɨpy ma yɨꞌ ajcxy ytecypaꞌt.

E jaduꞌn yɨꞌ, co Dios moyday 
aneꞌmɨn je Cristo. Dios ni ti 
yɨꞌ caꞌixmach nɨcxy ycaꞌity ma 
yɨꞌ yꞌaneꞌmɨn. Oy ixyipy caꞌnɨ 
cham nꞌijxɨm co tügꞌócɨy tijaty ya 
naaxhuiñ etz tzajpjoty caꞌnɨ amugɨꞌ 
ycapxycöbɨgyii. 9 Dios tɨ xyajꞌijxɨm 
co Jesús mɨɨd mɨjꞌajt aneꞌmꞌajt. Je 
ángeles ajcxy nïgɨ mɨcꞌajt oyꞌajt 
anajty mɨɨdɨty, caꞌydɨ Jesús co yɨꞌ 
chɨnay ya naaxhuiñ. Jaduꞌn Dios 
tuñ jaydëbɨ Jesús yꞌögy mɨɨd jäy 
ajcxy ypocy ycɨxpɨ. Jadachambɨ 
Dios tɨ möy Jesús mɨj oyꞌajtɨn, 
etz mɨj ooy tɨ cömay mɨɨd je 
tzaachyꞌoꞌcɨn huɨdibɨ ypaat.

10
 Tügꞌócɨy huɨdijaty ya yajpatp, 

jiꞌajtp yɨꞌ mɨɨd Dios ycɨxpɨ etz 
Dios ymɨcꞌajt yajꞌijtaayb tügꞌócɨy 
huɨdibɨ jiꞌajtp. Dios tudägy ytuuñ 
co yajcaꞌpxɨ Jesucristo yꞌoyꞌajtɨn 
mɨɨd je tzaachypɨ huɨdibɨ tɨ mɨnaxy 
tɨ yajnaxy. Mɨɨd co Jesucristo 
tzaachypɨ tɨ mɨnaxy tɨ yajnaxy, 
paady ycɨxp jäy ajcxy padaangɨxy 

Cristo yꞌoyꞌajtɨn. 11
 Mɨɨd co 

Jesucristo, je huɨdibɨ jäy ajcxy 
yajpocyñïhuaatzp, jiiby mɨcꞌajt 
tɨ paady ma Dios Teedy, paady 
ycɨxp yɨꞌ ajcxy huɨdibɨ patcɨxp 
pocyñïhuaatzɨn nañ jɨm mɨcꞌajt 
patcɨxy ma Dios Teedy. E mɨɨd 
co Jesucristo etz yɨꞌ yjäy mɨcꞌajt 
patcɨxy ma Dios Teedy, paady 
ycɨxp Dios yꞌung je Jesucristo caꞌ ti 
tzoꞌyduꞌn jɨhuɨÿ co yɨꞌ ymɨnaꞌñ co 
je mɨbɨjcpɨdɨjc jaduꞌn nipaady nej 
yɨꞌ yjugytɨjc ymɨgügtɨjc. 12

 Paady je 
Cristo ymɨnaꞌñ ma yjaybetyɨty:

Miich Dios, ɨɨch miich 
ngapxpadɨpyɨch ma 
nmɨgügtɨjcɨch. Nꞌɨɨhuɨpyɨch 
ɨy mɨɨd miich ycɨxpɨ ma je jäy 
ajcxy tɨ nayyöymújcɨgɨxy.

13
 Nañ jaduꞌn Cristo ymɨnaꞌñ ma 

yjaybetyɨty:
Nmɨjpɨdägɨbyɨch Dios.

E jadügꞌoc ymɨnaanɨp:
Cha ɨɨch, mɨɨd je ung anäg ajcxy 

tɨɨbɨ Dios xymöyɨch.
14

 Ma jäy ajcxy ytügquëxꞌajtcɨxy, 
tügpɨ yxiixy, tügpɨ nɨꞌpy jeꞌ 
ajcxy. Nañ jaduꞌn Jesús ymɨɨd jeꞌ 
anajty yxiixy ñɨꞌpy jaduꞌn nej jäy 
ajcxy ymɨɨdɨty jɨgɨx jëbɨ yꞌögy, e 
jaduꞌn jeꞌ yajhuindɨgoydähuɨpy je 
huɨdibɨ anajty jamɨcꞌajtmɨɨd co 
jäy yajꞌögɨɨyb, jeꞌ jeꞌ je mujcuꞌ. 15

 E 
jaduꞌn je Cristo yajnihuädzɨc̈tuty 
tügꞌócɨy pɨnjaty anajty cojuyɨÿ 
codoogɨÿ yꞌijtp ma je mujcuꞌ, mɨɨd 
co tzɨgɨɨygɨxy yɨ yꞌoꞌcɨn. 16

 Janch 
co Jesús ymiiñ ya naaxhuiñ, caꞌ 
nmɨnaanɨm co pubedaꞌñ je ángeles 
ajcxy, jeꞌ janchtɨy ypubedamyb 
Abraham yꞌap yꞌoc. 17

 E mɨɨd jada 
ycɨxpɨ, Jesucristo jaduꞌn anajty 
mɨɨdɨty ñinïcx etz yjugyꞌajtɨn 

túꞌcɨy mɨɨd je jugytɨjc ymɨgügtɨjc 
ninïcx etz jugyꞌajtɨn, jɨgɨx jëbɨ yɨꞌ 
naydügpajc codɨnäy naaxhuiñyjäy 
ajcxy ma Dios yhuinduu mɨɨd 
tudägyꞌajt etz paꞌayoohuɨn. Etz 
nañ jaduꞌn jɨgɨx jëbɨ huindzɨgɨÿ 
Dios mɨɨd ycɨꞌm ñinïcx mɨɨd 
jäy ajcxy ypocy ycɨxpɨ, e jaduꞌn 
yajpocyhuaatztähuɨp yɨ mayjäy 
ajcxy. 18

 Com Jesucristo cɨꞌm 
tzaachypɨ mɨnajx yajnajx, etz 
nañ jaduꞌn je mujcuꞌ Jesucristo 
jotꞌijxy huinmaꞌñꞌijxy, paady ycɨxp 
Jesucristo jëbɨ pubety pɨnjaty jaduꞌn 
tzaachypɨ mɨnajxp yajnajxp, etz ma 
yjotꞌixyii yhuinmaꞌñꞌixyii je mujcuꞌ.

Jesús jacnïgɨ mɨjɨty yɨꞌ caꞌydɨ Moisés

3  Mɨɨd co Jesucristo jaduꞌn 
tɨ tuñ, paady ycɨxp miich 

ajcxy mɨgügtɨjc huɨdibɨ cɨxyjot 
huinɨjot mɨjpɨdacp Jesucristo, je 
huɨdibɨ ajcxy Dios tɨ xyhuinꞌijxcɨxy 
co xyjeꞌadáanɨgɨxy. Pɨdaaccɨx 
mhuinmaꞌñ yajxon ma je Cristo 
Jesús, je huɨdibɨ nejhuɨɨyɨm co Dios 
tɨ quexy ya naaxhuiñ, je huɨdibɨ 
tügpajc mɨjtungmɨɨd ma Dios, 
huɨdibɨ tügpajc xycodɨnaayɨm ma 
Dios. 2 Jesús tudägy yɨꞌ tɨ yꞌity ma 
Dios yhuinduu, je Dios huɨdibɨ tɨ 
yajnïbɨgyii je mɨjtung, tɨm jaduꞌn 
nej Moisés yꞌijty tudägy ma je 
ytung mɨɨd tügꞌócɨy jäy huɨdibɨ 
anajty tɨ cöbɨjccɨxy Dios ycötujcɨn 
ma Moisés. 3 Jesús ymɨhuaad nïgɨ 
huindzɨgɨꞌñ etz cömayɨn, caꞌydɨ 
Moisés. Tɨm jaduꞌn nej pɨn tüg 
tɨjccojpɨ jeꞌ jeꞌ ijtp cömay, caꞌ 
nmɨnaanɨm je tɨjc ijtp cömay. 4 Tüg 
tüg tɨjc jɨm jeꞌ pɨn cojp. Per Dios 
yɨꞌ tɨ yajcojtäy yajꞌoyɨydäy tügꞌócɨy 
huɨdibɨ jiꞌajtp. 5 E jaduꞌn je Moisés 

tudägy jeꞌ ytuuñ mɨɨd tügꞌócɨy jäy 
huɨdibɨ tɨ paady Dios ycötujcɨn 
ma yɨꞌ. Je Moisés jeꞌ ytungꞌajtɨ 
yejcy je tɨyꞌajt huɨdibɨ anajty Dios 
jacꞌaxam yegamyb. 6 Je Cristo 
tudägy ytuñ mɨɨd tügꞌócɨy ɨɨch ajt 
huɨdibɨ mɨjpɨdacp Dios, tɨm jaduꞌn 
nej tüg jäy yꞌung tudägy ytuñ ma 
yteedy ytɨjc yteedy ypɨdägy. Jaduꞌn 
ɨɨch ajt nbaady nej Dios ytɨjc, e 
Cristo tudägy ytuñ mɨɨd ɨɨch ajt, 
pen tudägy nmɨbɨjcɨm Dios yꞌayuc, 
caꞌ nꞌixmajtzɨm ajt nmɨbɨjcɨn. Pen 
nmɨjpɨdaacɨm Dios agujc jotcujc 
ixtɨ mabaad nꞌoꞌcɨm mɨɨd jeꞌ ycɨxpɨ 
huɨdibɨ njɨjpꞌijxɨm ma Dios.

Dios yjäy ajcxy ypoocxɨn
7

 Paady ycɨxp jaduꞌn yjaybetyɨty 
ma Dios ñecy ma je Espíritu Santo 
jaduꞌn ymɨnañ:

Jadachambɨ pen mɨdooyb miich 
ajcxy nej Dios ymɨnaꞌñ,

 8 caꞌ ajcxy mꞌijtcɨxy jotjuuñ 
jaduꞌn nej jeꞌ anajty ajcxy 
jotjuuñ yꞌity, jeꞌ ajcxy huɨdibɨ 
mɨbɨdɨg̈y Dios jecyꞌajt (co 
ajcxy yꞌijty jɨm mɨjtɨgɨd̈uum). 
Je xɨɨ je tiempo jecyꞌajty co 
ajcxy jotꞌijxy huinmaꞌñꞌijxy 
Dios.

9
 Chi Dios ymɨnaꞌñ:

Miich ajcxy mmɨjꞌap mmɨjteedy 
ajcxy jɨm mɨjtɨgɨd̈uum 
xyjotꞌijx xyhuinmaꞌñyꞌijxɨch 
ajcxy jecyꞌajty. Caꞌ ajcxy 
jäymech co ajcxy yꞌijxy anajty 
canaag mɨjhuinmaꞌñ huɨdibɨ 
ndumybɨch anajty mɨɨd yɨꞌ 
ajcxy ycɨxpɨ huixchiguïpx 
jɨmɨjt.

 10 Paady njotmaꞌtyɨch mɨɨd miich 
ajcxy mmɨjꞌap mmɨjteedy 

jecyꞌajty, e nmɨnaañɨch: 
“Nɨɨdɨgoy tüdɨgoy ajcxy jabom 
jabom ma yjot yhuinmaꞌñ. E 
caꞌ ajcxy nejhuɨḧuaangɨxy 
anajty ɨɨch nnɨɨꞌaa ndüꞌaa.”

 11 Paady yɨꞌ ajcxy nmɨjotmaꞌtyɨch, 
e janch janch nnɨmaayɨch 
ajcxy, e caꞌ nꞌɨɨndägyɨch, co 
caꞌ ajcxy ytɨgɨḧuɨpy ma ɨɨch 
nbocxtac.

12
 Mɨgügtɨjc, naygüendꞌájtɨgɨx 

nidüg nidüg co ni tüg miich 
ajcxy mgamɨɨdꞌadɨp jɨbɨcjot jɨbɨc-
huinmaꞌñ, e ni mgaꞌixmájtzcɨxɨpy 
Dios juugypɨ yꞌayuc, mɨɨd co 
caꞌ mmɨbɨjccɨxy. 13

 Hueꞌ janchtɨy 
nayjotꞌamɨjmóoyɨgɨxy miñ xyipy 
jabom jabom namɨ xɨɨ tiempo 
yjacnɨcxñɨ. Jaduꞌn miich ajcxy 
mdunɨpy, caꞌydɨ ajcxy yɨ pocytunɨɨ 
xyhuinꞌɨɨngɨxy, e chi anajty 
mnaybɨdáacɨgɨxy jotjuuñ. 14

 Pen 
nmɨbɨjcɨm nmɨjpɨdaacɨm Cristo 
yꞌayuc tɨɨbɨ nbaatɨm ogaꞌnꞌaty, e caꞌ 
nꞌixtɨgɨḧuaꞌcɨm mabaad nꞌoꞌcɨm, chi 
jëbɨ nꞌijtɨm mɨɨd Cristo.

15
 Jeꞌ jeꞌ je huɨdibɨ jaybetyɨty ma 

Dios yꞌayuc:
Cham, pen mmɨdooyb miich 

ajcxy nej Dios ymɨnaꞌñ, caꞌ 
ajcxy mꞌijtcɨxy jotjuuñ, jaduꞌn 
nej jeꞌ anajty ajcxy huɨdibɨ 
Dios mɨjotmaꞌtp anajty mɨɨd 
co ajcxy mɨbɨdɨg̈y Dios.

16
 ¿Pɨnjaty ajcxy huɨdibɨ jecyꞌajty 

mɨdou Dios yꞌayuc e mɨbɨdɨg̈y 
Dios? Nidügꞌócɨy jeꞌ ajcxy huɨdibɨ 
tzomb Egipto naaxjot jecyꞌajty 
mɨɨd Moisés. 17

 ¿Pɨnjaty je Dios 
ymɨjotmaꞌt jaduꞌn huixchiguɨp̈x 
jɨmɨjt? Je huɨdijaty ajcxy tundɨgoy 
mɨɨd Dios ytɨyꞌajt, e jeꞌ ajcxy cɨjx 
yꞌöctaaygɨxy jɨm mɨjtɨgɨd̈uum. 

18
 ¿Pɨnjaty Dios ñɨmay co ni camɨna 

ytɨgɨḧuɨpy ma je Dios yꞌit ylugar ma 
jëbɨ ypoocxcɨxy mɨɨd yɨꞌ? Jeꞌ ajcxy 
huɨdibɨ caꞌ ycapxymɨdoy. 19

 Paady 
nnejhuɨɨyɨm co janch caꞌ ajcxy 
jajty nej ytɨgɨɨ́ygɨxyɨpy ma Dios yꞌit 
ylugar mɨɨd co ajcxy caꞌ mɨbɨjcy 
Dios yꞌayuc.

4  Com nmɨɨdnɨ ajt Dios yꞌayuc, 
jaduꞌn nej tɨ xyajꞌahuanɨɨyɨm 

co ndɨgɨɨyɨm ma yɨꞌ chɨnaydac 
yjugyꞌajttac, e nboocxɨm mɨɨd yɨꞌ. 
Paady ooy tzocy co ndzɨgɨɨyɨm Dios. 
Caꞌ jecyɨty co nidüg miich ajcxy caꞌ 
mdɨgɨḧuɨpy mɨɨd co caꞌ mmɨbɨjccɨxy 
Dios yꞌayuc. 2 Nañ jaduꞌn tɨ ɨɨch ajt 
nmɨdoohuɨm je Dios yꞌayuc oybɨ, 
tɨm jaduꞌn nej yɨꞌ ajcxy jecyꞌajty tɨ 
mɨdooy. Per caꞌ Dios yꞌayuc ma tɨ 
ypubedyii ajcxy co tɨ jamɨdoogɨxy 
je tɨyꞌajt. Com hueꞌ ajcxy ymɨdou, e 
caꞌ ajcxy mɨjpɨdacy. 3 Ɨɨch ajt com tɨ 
nmɨbɨjcɨm je Dios yꞌayuc oybɨ, ɨɨch 
ajt jeꞌ tɨgɨɨ́yɨmɨp ma je it huɨdibɨ 
Dios tɨ tijy ma jëbɨ nboocxɨm mɨɨd 
yɨꞌ. Com Dios jaduꞌn ymɨnañ:

Paady yɨꞌ ajcxy nmɨjotmaꞌtyɨch, 
e nnɨmäyɨch ajcxy, 
nꞌɨɨbaadyɨch ngapxpaadyɨch 
nꞌayuc, co ni camɨna xɨɨ yɨꞌ 
ajcxy ypocxtac capaadɨpy ma 
ɨɨch.

Tügꞌócɨy huɨdibɨ Dios yajcojy 
yajꞌoyɨɨy, hueꞌ tɨ yajcojy tɨ yajꞌoyɨɨy 
jayɨjpnɨ caꞌnɨ anajty naaxhuiñybɨ 
chondacy. 4 Com ma yjaybetyɨty 
je tɨyꞌajt jiiby muumɨty nigapxy je 
mɨhuixtujcxɨɨbɨ ma jaduꞌn ymɨnaꞌñ:

Dios ypoocxy je mɨhuixtujcxɨɨbɨ 
mɨɨd jeꞌ ytung ycɨxpɨ tɨɨbɨ 
anajty tuñ.

5
 E jadüg it yjaybetyɨty ma Dios 

ñecy ma jaduꞌn ymɨnañ:

Caꞌp yɨꞌ ajcxy ytɨgɨɨ́ygɨxɨpy ma 
ɨɨch nbocxtac.

6
 Hueꞌ janchtɨy Dios yjacmɨɨdꞌajtyñɨ 

it lugar ma ypocxtac ma jëbɨ pɨnjaty 
ytɨgɨḧuɨp. Yɨꞌ ajcxy huɨdibɨ tzɨnay 
jecyꞌajty huɨdibɨ jayɨjp mɨdou 
Dios yꞌayuc, caꞌ jeꞌ ajcxy ytɨgɨɨy 
ma Dios ypocxtac, mɨɨd co ajcxy 
capxycömɨdoodacy Dios. 7 Paady 
ycɨxpɨ Dios tɨ pɨdägy tüg xɨɨ tüg 
tiempo mɨna jëbɨ pɨnjaty tɨgɨḧuɨpy 
ma yɨꞌ ypocxtac. Jeꞌ jadachambɨ 
xɨɨ tiempo Dios tɨ pɨdägy. Dios tɨ 
xyñɨmaayɨm nej David ymɨnañ 
tzach com jecy, nej miiñ jaybety 
huɨdibɨ tɨ yajnigapxy co jaduꞌn 
ymɨnaꞌñ:

Jadachambɨ pen mɨdooyb 
miich ajcxy nej Dios ymɨnaꞌñ, 
caꞌ ajcxy mnaybɨdáacɨgɨxy 
jotjuuñ.

8
 Co Josué je Israel jäy ajcxy camoy 

je poocxɨn, caꞌ Dios canigapxy 
huingbɨ xɨɨ mɨna ytɨgɨḧuaꞌñ ajcxy 
ma Dios ypocxtac. 9 Paady ycɨxp, 
jaduꞌn yjac-huɨꞌmyñɨ jadüg xɨɨ 
tiempo mɨna Dios yjäy ytɨgɨḧuaꞌñ 
ma Dios ypocxtac. 10

 Com pɨnjaty 
tɨgɨɨyb ma Dios ypocxtac hueꞌ jeꞌ 
ypocxy mɨɨd jeꞌ ytung ycɨxpɨ tɨɨbɨ 
anajty tuñ, tɨm jaduꞌn nej Dios 
ypoocxy je mɨhuixtujcxɨɨbɨ mɨɨd jeꞌ 
ytung ycɨxpɨ tɨɨbɨ anajty tuñ. 11

 Hueꞌ 
tzocy co naymɨcꞌijxɨm nej huaad 
ndɨgɨɨyɨm ma je Dios ypocxtac, 
caꞌ yjecyɨty co nijëjɨty miich ajcxy 
mbaduunɨpy nej ajcxy yꞌɨdɨɨch 
huɨdibɨ ajcxy caꞌ mɨbɨjcy Dios 
yꞌayuc, e caꞌ mdɨgɨɨygɨxɨpy ma Dios 
ypocxtac.

12
 Com yɨ Dios yꞌayuc ijtp yɨꞌ 

huinɨxɨɨ huinɨtiempo, e ymɨɨd 
mɨcꞌajt. Nïgɨ yajtɨgɨyñajxtäy 

ninïcx, jot almɨ, caꞌydɨ tüg espada 
huɨdibɨ mejtzꞌaduꞌmꞌamy jɨjpɨp 
etz yjɨjpxuꞌñɨty. E Dios yꞌayuc 
nejhuɨydaayb nej jäy ajcxy yjot 
yhuinmaꞌñ mɨɨdɨty, e tügꞌócɨy 
tijaty ajcxy ñijotꞌajtcɨxyp. 13

 Caꞌ ji 
ni ti huɨdibɨ Dios tɨ yajcojy nɨcxy 
ñayyüchyii ma yɨꞌ yhuinduu. 
Tügꞌócɨy nej ajt njot nhuinmaꞌñ 
nmɨɨdɨty ñiguëxɨc̈tähuɨp yɨꞌ ma 
Dios, je Dios ma ɨɨch ajt nguendɨ 
ngɨÿegaanɨm, yɨꞌ ijxtaayb ajt njot 
nhuinmaꞌñ.

Jesús yɨꞌ jeꞌ je mɨjhuingapxpɨ 
ma Dios

14
 Jesús, je Dios yꞌung, yɨꞌ jeꞌ 

tügpajc jacmɨjtungmɨɨd huɨdibɨ 
xycodɨnaayɨm ma Dios mɨɨd ajt 
nbocy ycɨxpɨ. E Jesús tɨ ytɨgɨÿ ma 
Dios yhuinduu, paady ycɨxp tzoc 
ijtɨm tudägy ma ajt nmɨbɨjcɨn. 
15

 Pues com Jesucristo, je huɨdibɨ 
tügpajc mɨjtungmɨɨdɨp ma Dios, 
je huɨdibɨ xycodɨnaayɨm etz 
xyhuingapxɨm ma Dios, com Cristo 
tzaachypɨ etz ijxtaꞌnɨ canaagnax 
tɨ yajnaxy, tɨm jaduꞌn nej ɨɨch ajt 
tzaachypɨ etz ijxtaꞌnɨ nyajnajxɨm, 
per jeꞌ caꞌ ma ti bocy tuuñ. Paady 
ycɨxpɨ jëbɨ Cristo ajt xypaꞌayoohuɨm 
co ajt nyajnajxɨm tzaachypɨ etz 
ijxtaꞌnɨ. 16

 Tzoc agujc jotcujc 
nmɨhuingoonɨm je Dios yꞌaneꞌmdac 
e nꞌojadajtɨm nmɨbɨjctzoohuɨm 
Dios, jaydëbɨ co anajty jotmay 
nmɨɨdꞌajtɨm, chi Dios mayꞌajt oyꞌajt 
tunɨpy mɨɨd ɨɨch ajt ycɨxpɨ.

5  Tüg tüg mɨjtungmɨɨdpɨ 
huɨdibɨ huingapxp jäy ajcxy 

ma Dios, hueꞌ jeꞌ yajhuinꞌijxp ma 
yëydɨjctɨjc, etz yajnïgapxpejty, 
jaydëbɨ yhuingapx jäy ajcxy ma 

Dios etz yajnaxɨpy Dioscojuyip 
mɨɨd jäy ajcxy ma Dios, etz yegɨpy 
huindzɨgɨꞌñ ma Dios mɨɨd jäy ajcxy 
ypocy ycɨxpɨ. 2 Je mɨjtungmɨɨdpɨ jäy 
ajcxy yajnïbɨjc huɨdibɨ huingapxp 
jäy ajcxy ma Dios, jëbɨ yɨꞌ ajcxy 
paꞌayooy huenpɨnɨty huɨdibɨ pocy 
ymɨɨd, com nañ jaduꞌn yɨꞌ ajcxy 
pocy jɨhuɨÿ. 3 E mɨɨd ycɨꞌmbocy 
ycɨxpɨ copɨcy yegɨpy huindzɨgɨꞌñ 
ma Dios etz mɨɨd jacjadyii jäy ajcxy 
ypocy ycɨxpɨ.

4
 Ni pɨn huaad cɨꞌm ycanaymöyii 

je jaduꞌmbɨ tung co yhuingapxɨty 
ma Dios. Dios yhuinꞌijxpy pɨnjaty 
huingapxɨp ma yɨꞌ mɨɨd jäy 
ajcxy ycɨxpɨ, tɨm jaduꞌn nej Dios 
huinꞌijxy Aaron jecyꞌajty etz 
yajnïbɨjcy yɨ jaduꞌmbɨ tung. 5 Jaduꞌn 
yjajty mɨɨd je Cristo, caꞌ cɨꞌm 
nayñibɨjctzoohuɨɨyɨ ma yɨ jaduꞌmbɨ 
tung. Dios yajnïbɨjcɨ co huingapxɨp 
mɨɨd jäy ajcxy ycɨxpɨ, e tɨ ymöyii je 
mɨjꞌajt jaduꞌn nej anajty tɨ nɨmäy:

Miich jeꞌ ɨɨch nꞌung. Ɨɨch miich 
mjugyꞌajt tɨ mmöy cham.

6
 Nañ jaduꞌn ymɨnaꞌñ jadügꞌit ma 

Dios ñecy:
Miich jeꞌ mhuingapxyp je 

jäy ajcxy ma Dios huinɨxɨɨ 
huinɨtiempo, tɨm jaduꞌn nej 
Melquisedec ytuuñ.

7
 Co Cristo chɨnay ya naaxhuiñ, 

chi ooy mɨjuydägy mɨnucxtägy 
Dios, chi ooy mɨbɨjctzoy janch mɨc 
je Dios huɨdibɨ jëbɨ ycohuaꞌñyii 
ma je oꞌcɨn. Mɨɨd co ooy mɨbɨjcy 
ooy huindzɨgɨɨy Dios mɨɨd yung 
naxy yjot yhuinmaꞌñ, paady 
Dios ymɨdoohuɨ. 8 Je Cristo oy 
jeꞌ anajty Dios jaꞌungꞌadyii, yjajtɨ 
nej ycapxymɨdoohuɨpy Dios, mɨɨd 
jeꞌ ycɨxpɨ nej anajty tɨ yꞌayoy ya 

naaxhuiñ. 9 Co Cristo yajcaꞌpxy yɨꞌ 
yꞌoyꞌajtɨn mɨɨd je tzaachypɨ huɨdibɨ 
ymɨnajxy yajnajxy, chi niꞌixɨꞌ anajty 
yꞌity jëbɨ copꞌadyii alma nïdzoocɨn 
huinɨxɨɨ, jaydëbɨ tügꞌócɨy pɨnjaty 
capxymɨdoob Cristo, ypaadɨp ajcxy 
yꞌalma nïdzoocɨn. 10

 Dios jaduꞌn 
yajnïbɨjcy Jesús co yajnɨcxɨp je jac 
mɨjpɨ tung ma yɨꞌ co huingapxɨp 
jäy ajcxy ma Dios, tɨm jaduꞌn nej 
Melquisedec ytuñ jecyꞌajty.

Je ayoꞌn co njɨjpyöyduutɨm 
yɨ mɨbɨjcɨn

11
 Ooy ɨɨch miich ajcxy mɨj 

nmɨɨdmɨydägaꞌñ ma jadayaabɨ 
tɨyꞌajt, per ooy chachchip 
nimɨydaacnɨty, com caꞌ miich 
ajcxy mɨcꞌamy mhuinɨjɨhuɨḧuɨpy 
Dios ytɨyꞌajt. 12

 Jaduꞌn nej jada xɨɨ 
tiempo tɨ yjejcnɨ ma miich ajcxy 
ogaꞌn tɨ mmɨbɨcy. Hueꞌ miich ixyipy 
ajcxy mniyajꞌixpɨjcnɨp Jesucristo 
ytɨyꞌajt je tzipjatypɨ. Per miich ajcxy 
mdzojcyñɨ co myajnajtzcapxɨḧuɨpy 
huinjemy je Dios yꞌayuc huɨdibɨ 
caꞌ chipɨty. Tɨ miich ajcxy 
mꞌahuimbijttaaygɨxy caꞌ mɨc majaa 
ma mmɨbɨjcɨn. Hueꞌ jëyɨ miich ajcxy 
jaduꞌn nipaady nej piꞌctɨjc huɨdibɨ 
leche uucp, e caꞌ jaduꞌn paady nej 
mɨjꞌanäctɨjc huɨdibɨ caagy caayb. 
13

 Pɨnjaty yajpatp ma jada ixpɨjcɨn 
huɨdibɨ caꞌ chipɨty, jaduꞌn yɨꞌ nej 
maꞌxungdɨjc com caꞌ jajtcɨxy je ayuc 
tɨyꞌajt tɨybɨ. 14

 Jeꞌ tzipjatpyɨ tɨyꞌajt 
je jeꞌ winjɨhuɨɨygɨxp, jeꞌ huɨdibɨ 
ymɨbɨjkɨn mɨj may mɨdꞌajtkɨxpɨn, 
jɨduꞌn nej jeꞌ huɨdibɨ yꞌaa ytɨɨtz 
jim ajkɨxyɨn jeꞌ tɨẗzpɨ jɨch kaagy jeꞌ 
ykaaygɨxpy, jeꞌ ko yjajtkɨxpy jeꞌ nej 
winjɨwɨɨygɨxɨchɨn jeꞌ huɨdibɨ oy, etz 
jeꞌ huɨdibɨ kaꞌoyɨn.

6  Paady tzoc nïgɨ yajyujcpejtɨm 
nꞌixpɨjcɨn ma Dios ytɨyꞌajt, 

tzoc ajt yajyeecɨm nmɨbɨjcɨn, jɨgɨx 
jaduꞌn nipaadɨp jaduꞌn nej jäy 
tɨɨbɨ yhuinmaꞌñ ycaꞌpxtaayñɨ. Caꞌ 
nꞌagapxɨyoꞌcɨm canaagꞌoc jabom 
jabom je tɨyꞌajt huɨdibɨ tɨ nbaatɨm 
co ogaꞌn nmɨbɨjcɨm Cristo. Caꞌ 
janam jatzojc nꞌixpɨjcoꞌcɨm huɨdibɨ 
ogaꞌn tɨ nꞌixpɨjcɨm jaduꞌn nej co 
njothuimbijtɨm nej anajty ndunɨm 
jɨbɨcpɨ huɨdibɨ xyajnɨcxɨm ma yɨ 
oꞌcɨn, e jaduꞌn nej nmɨbɨjcɨm Dios 
ogaꞌn. 2 Caꞌ jadügꞌoc nꞌixpɨjcoꞌcɨm 
je ixpɨjcɨn mɨɨd je nɨɨbejtɨn ycɨxpɨ, 
etz jaduꞌn nej yajcɨn̈ïxajy je 
mɨbɨjcpɨdɨjc jaydëbɨ paadɨp ajcxy 
je Dios yjɨhuɨꞌñ ymɨcꞌajt, etz jaduꞌn 
nej yɨ öcpɨ ajcxy yjugypɨgɨpy co 
anajty tɨ öccɨxy, etz jaduꞌn nej Dios 
tzaachytunaꞌñ huinɨxɨɨ pocyjäydɨjc. 
3

 Chi njacꞌixpɨjcɨm Dios yꞌayuc je 
tzipjatypɨ, pen Dios jaduꞌn tzojcpy.

4
 Com pɨnjaty tɨ huinjɨhuɨÿ 

Dios yꞌayuc ytɨyꞌajt, e jäygɨdägy 
huɨdibɨ Dios yejcpy, etz mɨɨdɨty 
Dios yjɨhuɨꞌñ ma yꞌay yjot, jaduꞌn 
jeꞌ nipaady nejjɨhuɨÿ chɨnay 
ma jɨɨn ytɨɨcxɨn. 5 Etz tɨ ajcxy 
jäygɨdägy Dios yꞌayuc ytɨyꞌajt, e tɨ 
jɨhuɨɨygɨxy Dios yjɨhuɨꞌñ ymɨcꞌajt 
huɨdibɨ yajtzɨnaayɨp ajcxy yꞌalma 
ma je xɨɨ je tiempo huɨdibɨ miimb 
cɨdacp. 6 Yɨ jaduꞌmbɨ jäy, pen 
tundɨgooyb ajcxy jadügꞌoc mɨɨd 
Dios ytɨyꞌajt, e ixmach ajcxy nej 
anajty tɨ mɨbɨjccɨxy Jesucristo, 
caꞌp jëbɨ jadügꞌoc jothuimbijtcɨxy 
ma Dios mɨɨd pocy ycɨxpɨ e 
pɨjctzoogɨxy pocyhuinmeecxɨn 
jadügꞌoc. Co ixyipy jaduꞌn ajcxy 
tuñ, chi huimbɨdzɨmy nej ajcxy 
jadügꞌoc yajcruudzpejtcɨxy je 

Dios yꞌung mɨɨd ajcxy ypocy 
ycɨxpɨ, e nɨxiiccɨxy yajxiiccɨxy nej 
Jesucristo yꞌoꞌcy mɨɨd ajcxy ypocy 
ycɨxpɨ. 7 Jaduꞌn yɨꞌ ajcxy nej naax 
nɨɨꞌuuctɨc̈h naagꞌoc naagꞌoc ytuꞌy. E 
pen je naax yejcpy ooy cosecha ma 
pɨn tɨ ñïpy tɨ ytuñ, Dios jeꞌ anajty 
yconuucxɨn ymɨɨd. 8 Pen actɨm apy 
etz actɨm jɨbɨc ujtz ypɨdzɨmy ma 
je naax, caꞌ jeꞌ ti tzoohuɨty, e Dios 
jeꞌ yajtɨgoyamb etz nöctähuɨp ma 
je mɨj jɨɨn. (Jada naax jaduꞌn jadaꞌ 
nipaady jaduꞌn nej jäy huɨdibɨ tɨ 
ixmach ymɨbɨjcɨn.)

Yɨ huɨdibɨ nmɨbɨjcɨm yɨꞌ 
xyhuijtzꞌijtɨm tudägy

9
 Mɨgügtɨjc ajcxy huɨdibɨ ooy 

ndzocyɨch, oy ɨɨch ajcxy jaduꞌn 
njamɨɨdmɨydägyɨch miich ajcxy, 
janch nejhuɨɨybɨch co caꞌ ajcxy 
tɨ mꞌixmach yɨ mɨbɨjcɨn, etz 
nejhuɨɨybɨch co oybɨ conuucxɨn 
mbaadaangɨxyp ma Dios etz mꞌalma 
ajcxy nïdzoocɨn paadaangɨxy. 
10

 Com Dios ooy yɨꞌ ytudägyɨty, e 
caꞌ yɨꞌ jäydɨgoy huɨdibɨ miich ajcxy 
mdumyb mɨɨd yɨꞌ ycɨxpɨ, jaduꞌn 
nej oyjäyꞌajtɨn tɨ mdungɨxy mɨɨd 
jacjadyii mɨbɨjcpɨdɨjc, e chambaad 
jaduꞌn mdungɨxy. 11

 Hueꞌ ɨɨch ajcxy 
ndzocyɨch co miich ajcxy nidüg 
nidüg mnixondaaccɨx tungɨx 
oyjäyꞌajtɨn ixtɨ mabaad mꞌöccɨxy, 
jɨgɨx mbaadɨpy ajcxy tügꞌócɨy 
huɨdibɨ ajcxy mjɨjpꞌijxyp ma Dios. 
12

 Caꞌ ɨɨch ajcxy ndzojccɨxy co 
miich ajcxy mꞌahuimbidɨpy nuux. 
Padungɨx miich ajcxy jaduꞌn nej 
ajcxy ytungɨxy huɨdibɨ mɨbɨjcp 
Jesucristo etz huɨdibɨ yajtungɨxp 
mecxtujcɨn, jaydëbɨ mbaatcɨxy tɨɨbɨ 
Dios xyajꞌahuanɨɨygɨxy.

13
 Co jecyꞌajty Dios moy Abraham 

jeꞌ yꞌayuc, cɨꞌm jeꞌ nïgapxpejty 
yꞌayuc, com caꞌanajty ji jac mɨjpɨ 
pɨn nïgapxpedɨpy jeꞌ yꞌayuc. 14

 Chi 
Dios Abraham nɨmay: “Janch co 
ɨɨch miich ngonucxɨp, e nmöhuɨpy 
may mꞌapꞌung mꞌapmang.” 15

 E 
jaduꞌn Abraham yꞌahuijxy mɨɨd 
mecxtujcɨn, e jaduꞌn ycɨd̈ɨgɨɨyɨ 
huɨdibɨ anajty Dios tɨ yajꞌahuanɨÿii. 
16

 Co ajcxy jäy ycapxcɨxy co 
yjanchɨty, jɨm jeꞌ pɨn ñïgapxpejtp 
je yꞌayuc, je pɨn jacmɨjɨp, jeꞌ 
nïgapxpejtpy jada ayuc. E co 
nïgapxpety jeꞌ yꞌayuc, chi je ayuc 
yꞌity, e caꞌ huaad pɨnjaty ymɨnaꞌñ 
co caꞌ yjanchɨty. 17

 Paady ycɨxpɨ 
Dios nïgapxpejty ycɨꞌmꞌayuc, mɨɨd 
co anajty yajnejhuɨḧuaꞌñ je jäy 
ajcxy co cuydunaꞌñ yꞌayuc tɨɨbɨ 
ahuanɨÿ. 18

 Ji yajpaady mejtznax 
Dios yꞌayuc huɨdibɨ caꞌ huaad 
capxtɨgach, e Dios caꞌ yꞌanɨɨdägy 
nimɨna. E co Dios jaduꞌn tuñ, chi 
xyajjotcugɨɨyɨm mɨj, ɨɨch ajt huɨdibɨ 
nꞌixtaayɨm e ndzojcɨm yɨꞌ ypubejtɨn. 
E tɨ nmɨjpɨdaacɨm yɨꞌ yꞌayuc jaduꞌn 
nej jɨjpꞌijxɨm co xymöhuaanɨm ajt 
nꞌalma jugyꞌajtɨn huɨdibɨ caꞌ ycɨxɨpy 
ytɨgoyɨpy ni mɨna. 19

 E mɨɨd co 
njɨjpꞌijxɨm co Dios xymöhuaanɨm ajt 
nꞌalma jugyꞌajtɨn huɨdibɨ caꞌ ycɨxɨpy 
ytɨgoyɨpy, paady ajt nꞌalma jotcujc 
ijtɨm caꞌ ma tzɨgɨꞌñ jɨhuɨꞌñ. Jaduꞌn 
Dios yꞌayuc nipaady mɨɨd ɨɨch ajt 
ycɨxpɨ nej tüg pujx huɨdibɨ je barco 
huonꞌijtp mejyjoty, caꞌydɨ nej yjaty 
je barco. Ɨɨch ajt njɨjpꞌijxɨm co 
ndɨgɨḧuaanɨm ma Dios yꞌit tzajpjoty, 
tɨm jaduꞌn nej je judío sacerdote 
mɨjtungmɨɨdpɨ ytɨgɨÿ anajty 
jecyꞌajty ma Dios yꞌit ma je Dios 
ytɨjc, je it huɨdibɨ anajty adɨyducyɨp 

mɨɨd huit. 20
 Tɨgɨḧuaanɨm ɨɨch ajt 

ma je Dios yꞌit tzajpjoty ma Jesús 
ytɨgɨÿ mɨɨd ɨɨch ajt ycɨxpɨ, Jesús tɨ 
yajꞌahuäch nej jëbɨ ndɨgɨɨyɨm ma 
Dios yꞌit. E jaduꞌn Jesús naydügpajc 
huingapxy etz codɨnäy mayjäy ma 
Dios yhuinduu huinɨxɨɨ huinɨtiempo. 
Jesús ytung tɨm jaduꞌn nipaady nej 
Melquisedec ytuñ jecyꞌajty.

Yɨ Jesús tɨm jaduꞌn ymɨjɨty 
nej Melquisedec

7  Je Melquisedec hueꞌ jeꞌ anajty 
reyꞌajtp ma je cajp huɨdi yxɨɨ 

Salem, e jeꞌ anajty huingapxp ma 
je mɨjpɨ janchypɨ Dios tzajpjotypɨ. 
Co anajty Abraham yhuimbity co 
anajty oy tɨ chiptuñ, ma anajty je 
reydɨjc oy tɨ yajqueec-huäcxtäy 
tɨ mɨmadactäy, chi Melquisedec 
chooñ oy jɨjpcoyöyɨÿ Abraham, e 
chi ooy Dios mɨjuydacy mɨnucxtacy 
mɨɨd Abraham ycɨxpɨ. 2 Huɨdibɨ 
anajty Abraham tɨ paady ma anajty 
oy tɨ chiptuñ, chi jeꞌ pɨjc-huäcxy 
majcpɨcy, chi pugooñ tüg-pɨcy 
mooy je Melquisedec. Melquisedec 
yxɨɨ hueꞌ yhuimbɨdzɨmy “rey 
tudägypɨ”. E com co anajty 
yreyꞌaty jɨm Salem, hueꞌ Salem 
yhuimbɨdzɨmy “jotcujcꞌajtɨn”, paady 
jëbɨ nmɨnaanɨm jaduꞌn, “je rey 
huɨdibɨ jotcujcꞌajtɨn yejcp”. 3 Je 
Melquisedec caꞌp anajty yajnejhuɨÿ 
ytaj yteedy, ni yꞌap yteedy. Ni 
ycayajnimɨydägy nej ypiꞌcꞌajty etz 
nej yꞌögy. Tɨm jaduꞌn jeꞌ anajty 
yajpaady nej je Dios yꞌung, tüg 
huɨdibɨ huingapxp jäy ajcxy ma 
Dios huinɨxɨɨ huinɨtiempo.

4
 Occuendɨtungɨxy miich ajcxy nej 

je Melquisedec anajty ooy ymɨjɨty. 
Je Abraham, ɨɨch ajt nmɨjꞌap 

nmɨjteedy cɨꞌm mooy Melquisedec 
je tüg pɨcypɨ huɨdibɨ anajty tɨ 
pɨjcɨ je rey ajcxy ma oy chiptuñ. 
5

 Nej Moisés ycötujcɨn yꞌaneꞌmy jeꞌ 
anajty ajcxy yhuingapxy ma Dios 
ytɨjc je pɨnjaty Leví yꞌungꞌajtpy 
yꞌanäcꞌajtpy, yꞌapꞌungꞌajtpy 
yꞌapmangꞌajtpy. Jeꞌ ajcxy cötujc 
mɨɨd co jäy ajcxy yajcuendꞌadɨpy 
tügpɨcy je majc-pɨcypɨ huɨdibɨ 
xɨɨ diezmo. Oy jeꞌ anajty ajcxy 
jaꞌajugyꞌadyii jaꞌamɨgügꞌadyii, com 
hueꞌ anajty ajcxy Abraham yꞌap 
yꞌoc nidügꞌócɨy. 6 Per Melquisedec 
oy jeꞌ anajty caꞌ Leví apꞌadyii 
teedyꞌadyii, yajcuejt je Abraham 
tügpɨcy je majc-pɨcypɨ. Jeꞌ jeꞌ anajty 
huɨdibɨ cɨd̈ɨgɨɨyɨ tɨɨbɨ anajty Dios 
yajꞌahuanɨÿii. Jaduꞌn Melquisedec 
yajpuhuanɨɨy Dios je Abraham. 7 Ni 
pɨn ycamɨnaꞌnɨp co caꞌ yjanchɨty 
co je pɨn conuucxɨn yejcp, jac mɨj 
jeꞌ, caꞌydɨ je pɨn yajconuucxp. 8 Ya 
ma ɨɨch ajt, pɨn cɨd̈ɨgɨɨyɨp tügpɨcy 
je majcpɨcypɨ (diezmo), hueꞌ jeꞌ 
ajcxy jäy huɨdibɨ öcp. Per jaduꞌn 
nej anajty Melquisedec, jaduꞌn 
ymɨnaꞌñ ma yjaybetyɨty co jeꞌ 
yjactzɨnaayñɨ. 9 E jëbɨ yajmɨnaꞌñ co 
je Leví etz jaduꞌñyɨbaad je yꞌap yꞌoc 
huɨdibɨ ajcxy huingapxp ma Dios, 
e yajcuejtcɨxy Israel jäy huɨdibɨ 
Dios patɨp, nañ jaduꞌn nipaady 
nej jɨhuɨÿ ymɨgüety jeꞌ ajcxy je 
Melquisedec huinꞌit co Abraham 
ymɨgüejtɨ. 10

 Jaduꞌn nipaady 
nej jɨhuɨÿ Abraham ñïgɨxꞌajtyñɨ 
yꞌapꞌajtɨn yteedyꞌajtɨn Leví etz 
jacjadyii je huɨdibɨ anajty ajcxy 
caꞌnɨ ypiꞌcꞌatyñɨ ymaꞌxungꞌatyñɨ co 
oy Melquisedec yjɨjpcobadɨÿii.

11
 Je Israel cajp yajcɨd̈ɨgɨɨyɨ jeꞌ je 

Dios yꞌaneꞌmɨn ycötujcɨn je Levita 

ajcxy huɨdibɨ anajty huingapxp je 
mayjäy ma Dios, jeꞌ jeꞌ anajty ajcxy 
Aarón yꞌap yꞌoc. Chi jadaꞌ co jada 
ajcxy janch caꞌocyajꞌahuimbijttäy 
tudägy pɨnjaty anajty je Dios 
ycötujcɨn payöyb, caꞌp tɨm jeꞌ anajty 
ycopɨcyɨty co ycajacquëxɨg̈y jadüg 
huɨdibɨ codɨnähuɨp je mayjäy 
ma Dios, caꞌ yꞌocjeꞌjɨñ ma ymiiñ 
Aarón yꞌap yꞌoc. Je jadügpɨ huɨdibɨ 
codɨnähuamyb je mayjäy ma Dios, 
hueꞌ copɨcy co túꞌcɨy naybadɨɨyb 
mɨɨd Melquisedec. 12

 Co ytɨgadzɨpy 
pɨnjaty huingapxp ma Dios, nañ 
jaduꞌn ytɨgadzip je tɨyꞌajt je cötujcɨn. 
13

 Ɨɨch ajt nHuindzɨn Jesucristo, 
je huɨdibɨ ñimɨydacpy ma Dios 
ñecy co huingapxaꞌñ je mayjäy ma 
Dios, huingbɨ ap huingbɨ Teedy 
jeꞌ anajty, caꞌ yꞌocLevíjɨn. E ni tüg 
yɨꞌ yꞌamɨgüg caꞌ yhuingapxy ma 
Dios. 14

 Huädz yajnejhuɨÿ co ɨɨch ajt 
je nHuindzɨn Jesús hueꞌ jeꞌ anajty 
ymɨjꞌapꞌajty ymɨjteedyꞌajty je Judá. 
Moisés caꞌ yɨꞌ capxpaty Judá yꞌap 
yꞌoc co nimɨydacy pɨnjaty anajty 
huingapxp je mayjäy ma Dios ytɨjc.

15
 Jacniguëxɨc̈p jada ooy co 

jadüg ytɨgɨɨy huɨdibɨ tumb ma 
Dios, huɨdibɨ túꞌcɨy naybaatɨp mɨɨd 
Melquisedec. 16

 Caꞌp Jesucristo 
yajtungbɨjcɨ co huingapxɨp 
je mayjäy ma Dios mɨɨd je 
cötujcɨn huɨdibɨ mɨnaamb co yɨꞌ 
yꞌamɨgügtɨjc pátɨp yɨ jaduꞌmbɨ 
tung, je huɨdibɨ ajcxy yjugyꞌajtɨn 
cɨxɨp tɨgoyɨp. Hueꞌ je Jesucristo 
chɨnaayɨn yjugyꞌajtɨn caꞌ ycɨxɨpy 
ytɨgoyɨpy ni mɨna, paady ycɨxp 
Jesucristo yajtungbɨjcɨ huingapxɨp 
je mayjäy ma Dios. 17

 Com mɨɨd jeꞌ 
ycɨxpɨ jaduꞌn Dios tɨyꞌajt yejcy co 
jaduꞌn ymɨnaꞌñ:

Miich jeꞌ cham mhuingapxyp 
je mayjäy ma ɨɨch. Tüg 
nax miich mhuingapxɨn 
nej Melquisedec anajty 
yhuingapxy.

18
 E jaduꞌn je ogaꞌnbɨ je aneꞌmɨn 

cötujcɨn huɨdibɨ Moisés yejc, 
caꞌ yꞌoctunɨ cham, caꞌ jac ti 
mɨcꞌajt mɨɨdɨty co jaydëbɨ 
yajtzögɨpy jäy ajcxy yꞌalma. 19

 Je 
Dios ycötujcɨn huɨdibɨ Moisés 
jayhuɨꞌm jecyꞌajty, caꞌp jeꞌ ni ti 
yajꞌoybɨdzɨmy yajhuätzpɨdzɨmy. 
Mɨɨd je huingapxpɨ ycɨxpɨ huɨdibɨ 
nmɨɨdꞌajtɨm cham jacꞌoy yɨꞌ huɨdibɨ 
njɨjpꞌijxɨm ma Dios.

20
 Co Dios Jesucristo yajtungbɨcy, 

chi nïgapxpejty ycɨꞌm ayuc co 
yjanchɨty. 21

 Jacjadyii ajcxy huɨdibɨ 
anajty tungɨxp ma Dios ytɨjc, hueꞌ 
jeꞌ ajcxy tungmooyɨ, e caꞌ Dios 
nïgapxpejty yɨꞌ ajcxy yꞌayuc. Per 
co Jesucristo ytungbɨjcy, chi Dios 
nïgapxpejty ycɨꞌmꞌayuc. Com 
jaybety jaduꞌn ma Dios ñecy ma 
jaduꞌn ymɨnaꞌñ:

Je Huindzɨn Dios tɨ nïgapxpety 
ycɨꞌmꞌayuc, e ni mɨna 
ycajotmetzcɨḧuɨpy.

Jaduꞌn Dios nɨmay yꞌung:
Miich mhuingapxamyb etz 

mgodɨnähuamyb je mayjäy 
ma ɨɨch huinɨxɨɨ huinɨtiempo. 
Jaduꞌn miich mdunɨpy nej 
Melquisedec ytuuñ.

22
 Com Dios ñïgapxpejty ycɨꞌmꞌayuc 

co yjanchɨty co Jesucristo 
ytungbɨjcy, paady yɨ Jesús 
yɨꞌ jeꞌ majamoy mɨcꞌajtmoy je 
jemybɨ ayuc huɨdibɨ yajhuɨꞌm 
mɨɨd jäy ajcxy ycɨxpɨ, je jacꞌoybɨ 
cötujcɨn. 23

 Jacjadyii huɨdibɨ 
anajty yhuingapxcɨxy ma Dios 

ytɨjc, nimay anajty ajcxy ooy. Com 
co tüg yꞌoꞌcy, chi huingbɨ ytɨgɨÿ 
ma jeꞌ ytung. 24

 Jesús com caꞌ yɨꞌ 
yjugyꞌajtɨn ycɨxɨpy ytɨgoyɨpy ni 
mɨna, paady caꞌ ytung ixmach, etz 
caꞌ yɨꞌytungmöy ni pɨn. 25

 Mɨɨd jeꞌ 
ycɨxpɨ Jesucristo mɨcꞌajt mɨɨdɨty 
jaydëbɨ yajnïdzoocɨpy jäy ajcxy 
yꞌalma huinɨxɨɨ huinɨtiempo, pɨnjaty 
mɨbɨjctzooyb Dios ma Jesucristo 
yxɨɨ. Jesucristo jëbɨ tunɨpy jaduꞌn, 
com yɨꞌ yjugyꞌajtɨn caꞌ ycɨxɨpy 
ytɨgoyɨpy ni mɨna. E yɨꞌ Dios 
mɨbɨjctzodɨɨb mɨɨd jäy ajcxy ycɨxpɨ 
jabom jabom huinɨxɨɨ huinɨtiempo.

26
 Je Jesús jeꞌ jeꞌ tügpajc je 

mɨjtungmɨɨdpɨ ma Dios, huɨdibɨ 
ɨɨch ajt nyajmayjajtɨm, je huɨdibɨ 
mɨɨd huädz yjot huädz yhuinmaꞌñ, 
e caꞌ jeꞌ mɨɨdɨty ni ti jɨbɨcpɨ ni ti 
pocy. Jeꞌ caꞌ tügnax yꞌity mɨɨd 
pocytumbɨdɨjc. Nïgɨ jeꞌ ymɨjɨty 
ycɨxɨty, caꞌydɨ jac ti huɨdibɨ yajpat 
tzajpjoty. 27

 Caꞌ Jesús yjaduꞌnɨty 
nej ajcxy jacjadyii huɨdibɨ tuun ma 
Dios ytɨjc jecyꞌajty, co yajꞌöccɨxy 
ɨyujc, e jeꞌ ajcxy yejcpy huindzɨgɨꞌñ 
jabom jabom, mɨdüg co jeꞌ ajcxy 
ñayyajpocyñïhuächyii, e chi jadaꞌ 
mɨɨd jäy ajcxy ypocy ycɨxpɨ. Jesús 
tügtecypajc jeꞌ yejc huindzɨgɨꞌñ 
mɨɨd mayjäy ycɨxpɨ, co jeꞌ cɨꞌm 
ñayyejcɨ ma yɨ oꞌcɨn jaduꞌn nej tüg 
huindzɨgɨꞌñ. 28

 Je Dios ycötujcɨn 
huɨdibɨ Moisés yjayhuɨꞌm jecyꞌajty, 
hueꞌ yꞌaneꞌmy co huen tungmöy 
jäy ajcxy huɨdibɨ pocy mɨɨd, co 
mɨjtungmoy ma Dios ytɨjc. Chi 
jacꞌaxam Dios yajhuɨꞌmy jemybɨ 
ayuc jemybɨ cötujcɨn, e nïgapxpejty 
ycɨꞌmꞌayuc co yjanchɨty. E mɨɨd 
je jemybɨ ayuc Dios tungmoy 
ycɨꞌmꞌung, huen yajnɨcxɨp je mɨjpɨ 

tung ma yɨꞌ yꞌit, je Dios yꞌung 
huɨdibɨ ijtp huinɨxɨɨ caꞌ ti bocy 
mɨɨdɨty.

Jesús yɨꞌ jeꞌ je mɨjhuingapxpɨ 
ma yɨ Dios yꞌayuc jemybɨ

8  Huɨdibɨ ooy nïgɨ ycopɨcyɨty, 
huɨdibɨ yajnimɨydaacp, co ɨɨch 

ajt nmɨɨdꞌajtɨm pɨn xycodɨnaayɨm 
ma Dios, jeꞌ jeꞌ je Cristo, je huɨdibɨ 
jiiby ijtp mɨjꞌaneꞌmbɨ tzajpjoty, 
jaduꞌn nipaady nej jɨhuɨÿ yɨꞌ yꞌɨñäy 
aꞌoyꞌamy ma Dios ymɨjc. 2 Jiiby 
jeꞌ ytuñ ma je janchypɨ Dios 
yꞌit ylugar, je amaaybɨ, huɨdibɨ 
oyhuindzɨgɨÿ ijtp. Je it huɨdibɨ 
Dios yajcoj, e caꞌ nmɨnaanɨm jäy 
ajcxy yajcoj. 3 Tügꞌócɨy pɨnjaty 
huingapxp ma Dios, yajnïbɨcy 
jeꞌ paady, e copɨcyɨty co cɨÿegɨpy 
ofrenda etz tijaty huindzɨgɨꞌñ ma 
Dios mɨɨd jäy ajcxy ypocy ycɨxpɨ. 
Paady ooy ycopɨcyɨty nañ jaduꞌn 
co Jesucristo yegɨpy ofrenda etz 
huindzɨgɨꞌñ ma Dios mɨɨd jäy 
ajcxy ypocy ycɨxpɨ. 4 Co Jesucristo 
ixyipy ya yꞌocyajpaady naaxhuiñ, 
ni ycahuingapxy ixyipy mayjäy 
ma Dios. Com jiinɨ ya yajpaady 
pɨn huingapxɨp ma Dios ytɨjc, pɨn 
yejcp ofrenda etz huindzɨgɨꞌñ jaduꞌn 
nej Moisés ycötujcɨn yꞌaneꞌmy. 
5

 Jadayaabɨ huingapxpɨ ajcxy 
ytungɨxy ma Dios ytɨjc ya naaxhuiñ. 
Jeꞌ jeꞌ tüg ijxpejt nej Dios yꞌit jiiby 
tzajpjoty, jaduꞌn yɨꞌ nipaady nej 
tüg anecpɨ huɨdibɨ tzomyb jiiby 
tzajpjoty. Co Moisés jecyꞌajty Dios 
ytɨjc jeꞌ cojɨ mɨɨd huit, chi Dios 
ñɨmaayɨ: “Cuendɨtun yajxon co 
anajty mgojy je tɨjc tügnax jaduꞌn 
nej je ijxpejt huɨdibɨ nyajꞌijx jɨm 
copcɨx́y.” 6 Per je mɨjtung huɨdibɨ 

Jesús ytumyb ma Dios mɨɨd jäy 
ajcxy ycɨxpɨ, jacꞌoydung yɨꞌ caꞌydɨ 
je tung huɨdibɨ je jäy ajcxy ytumyb 
huɨdibɨ mɨjtung mɨɨd ma Dios 
ytɨjc ya naaxhuiñ. Com jemybɨ etz 
jacꞌoy etz jacmɨcꞌajt mɨɨd je cötujcɨn 
huɨdibɨ Dios ymoy Jesús, caꞌydɨ je 
cötujcɨn huɨdibɨ Dios ymoy Moisés 
jecyꞌajt. Com hueꞌ jeꞌ jacꞌoy alma 
nïdzoocɨn Dios yajꞌahuanɨɨy jäy 
ajcxy ma je jemybɨ cötujcɨn.

7
 Co je jayɨjpꞌatypɨ cötujcɨn huɨdibɨ 

Moisés ymooyɨ cayajꞌoyɨydaayɨ jäy 
ajcxy ypocy mɨɨd Dios, caꞌ yɨꞌ ixyipy 
ycopɨcyɨty je mɨmetzpɨ cötujcɨn 
huɨdibɨ Dios ymoy jäy huinjemy. 
8

 Per Dios yꞌijx co je jäy ajcxy caꞌ 
yajxon cuydungɨxy je cötujcɨn 
huɨdibɨ Moisés ymoy, jaduꞌn nej 
ymɨnaꞌñ ma yjaybetyɨty ma Dios 
ñecy mɨɨd jeꞌ ajcxy ycɨxpɨ, ma 
jaduꞌn ymɨnaꞌñ:

Jaduꞌn je Huindzɨn Dios 
ymɨnaꞌñ: “Mimb xɨɨ tiempo 
ma huingbɨ cötujcɨn 
nmöhuɨbɨch yɨ Israel jäy etz 
Judá jäy ajcxy.

 9 Caꞌ yꞌocjaduꞌnɨñ nej ɨɨch 
ngötujcɨn huɨdibɨ nmooyɨch 
jeꞌ ajcxy yꞌap yteedy 
jecyꞌajty, je huinꞌit tiempo 
taabɨ nyajtzooñɨch ajcxy jɨm 
Egipto naaxjot. Caꞌp jeꞌ ajcxy 
cuyduñ je cötujcɨn huɨdibɨ 
ajcxy nmooyɨch, e paady caꞌ 
nduuñɨch cuendɨ yɨꞌ ajcxy.” 
Jaduꞌn ymɨnaꞌñ je Huindzɨn 
Dios.

10
 Jaduꞌn je Huindzɨn Dios ymɨnaꞌñ:

Je cötujcɨn huɨdibɨ 
nyegaamybɨch ma Israel jäy 
ajcxy co anajty yɨjaduꞌmbɨ 
xɨɨ tiempo tɨ ñaxy, jaduꞌn jeꞌ. 

Nbɨdägɨbɨch ngötujcɨn ma 
yɨꞌ ajcxy yhuinmaꞌñ, e jaduꞌn 
nipaady nej jɨhuɨÿ tɨ njayɨch 
nꞌayuc ma ajcxy yꞌay yjot. E 
ɨɨch yɨꞌ ajcxy xyDiosꞌadɨɨb, e 
yɨꞌ ajcxy njäyꞌadɨɨybɨch.

 11 Tügꞌócɨy ajcxy nejhuɨḧuɨpy pɨn 
ɨɨch. Ni pɨn ji cayajꞌixpɨgɨpy 
pɨn jeꞌ je Huindzɨn Dios, ni 
pɨn, ni ymɨgüg, ni ymɨjɨɨn 
ymɨdɨjc, ni piꞌctɨjc ni 
mɨjꞌanäctɨjc. Com nidügꞌócɨy 
ajcxy nejhuɨḧuɨpy pɨn ɨɨch; 
ypiꞌcɨty ymutzɨty, ymɨjjäyɨty, 
etz ymɨjꞌanäcɨty.

 12 E ɨɨch yɨꞌ ajcxy nmeecxɨp 
yjɨbɨcjäyꞌajtɨn, ni camɨna 
ngajacꞌajɨhuɨḧuɨɨybɨch ajcxy 
ypocy. Jaduꞌn Dios ymɨnaꞌñ.

13
 Co Dios jeꞌ ycötujcɨn jemybɨ 

nimɨydägy, jeꞌ jeꞌ co yajꞌamɨjɨɨyñɨ 
je jayɨjpꞌatpyɨ cötujcɨn. Je huɨdibɨ 
amɨjɨɨyñɨp caꞌ jeꞌ yꞌoctuunɨp, tzojc 
yɨꞌ yajꞌijxtɨgoyaanɨ.

Je Dios ytɨjc huɨdi ya naaxhuiñ 
etz Dios yꞌit huɨdi tzajpjoty

9  Je Dios ycötujcɨn jayɨjpꞌatypɨ 
ymɨɨd jeꞌ anajty ñidɨyꞌajt 

nej huaad ytuñ ma Dios ytɨjc 
ya naaxhuiñ, ma jäy ajcxy 
huindzɨgɨḧuɨpy Dios. 2 Je Dios ytɨjc 
jaduꞌn jeꞌ ycojɨty. Je jayɨjpɨ cuarto 
hueꞌ anajty xɨɨjɨty Lugar Santo, 
jiiby anajty yꞌity je candelero etz 
je mesa ma tzajcaagy yꞌity ma 
Dios yhuinduu. 3 Jɨɨxcɨꞌpyꞌamy ma 
je mɨmetzpɨ huit yꞌagɨyducyɨty 
jiiby jadügꞌit huɨdibɨ xɨɨjɨp Lugar 
Santísimo (ma Dios niꞌixcɨdägy 
je jäy). 4 Jiiby anajty tüg mɨj 
mesa ac tɨm orɨ jeꞌ anajty ma 
ajcxy ypoomjojccɨxy, e ma jeꞌ jɨm 

anajty yꞌity tüg cajoon ac orɨ 
jeꞌ anajty yñinïcx huɨdityɨ. Jiiby 
cajoonjoty anajty yꞌity tüg tuꞌtz 
ac orɨ huɨdibɨ anajty mɨɨd je jɨcxy 
ijxpejt huɨdibɨ Dios Israel jäy ajcxy 
ymooy jecyꞌajty. Etz jiiby anajty 
Aarón ytajc huɨdibɨ huijp huam. 
Etz jiiby anajty je tzaa yꞌity ma jeꞌ 
anajty ycɨjxjayɨty Dios yꞌaneꞌmɨn. 
5

 Ma je cajoonnïcx jɨm anajty je 
querubines ñïgojtüdyɨty huɨdibɨ 
Dios yꞌoyꞌajtɨn mɨɨd. Je querubines 
anajty codɨnaayb Dios, e jeꞌ anajty 
ajcxy yajnïdɨgooyb mɨɨd yqueec je 
cajonnïcx ma ajcxy je huɨdzɨgɨꞌñ 
ñɨꞌpy ypɨdacy mɨɨd jäy ajcxy ypocy 
ycɨxpɨ. Caꞌ huaad yjacyajnimɨydacy 
mɨjcajee jadachambɨ tijaty huɨdibɨ 
anajty yajpatp jiiby ma Dios ytɨjc.

6
 Jabom jabom co anajty jaduꞌn 

yꞌijttäy niꞌixɨꞌ, chi je huingapxpɨ 
ytɨgɨɨygɨxy ma Dios ytɨjc ma je 
jayɨjpɨ cuarto, je Lugar Santo, tuñ 
ajcxy huindzɨgɨꞌñ etz cuydungɨxy 
yɨꞌ ajcxy ytɨyꞌajt mɨɨd Dios ycɨxpɨ. 
7

 Jɨmɨjt jɨmɨjt ma je mɨmetzpɨ 
cuarto huɨdibɨ je huit adɨydujcp, 
jiiby ytɨgɨÿ tügtecypajc je 
huingapxpɨ huɨdibɨ jacmɨjtungmɨɨd 
ma Dios ytɨjc. E co jiiby ytɨgɨÿ, chi 
mɨdɨgɨy huaj ñɨꞌpy, huɨdibɨ mɨɨd 
huindzɨgɨɨy Dios mɨɨd ycɨꞌmbocy 
ycɨxpɨ etz mɨɨd tügꞌócɨy jäy ajcxy 
ypocy ycɨxpɨ etz mɨɨd ajcxy ypocy 
ycɨxpɨ co caꞌ nejhuɨɨygɨxy co 
ytundɨgooygɨxy. 8 Mɨɨd jada ycɨxpɨ 
je Espíritu Santo xyajnejhuɨɨyɨm 
co je tungmɨɨdpɨ huɨdibɨ huingapxɨ 
je mayjäy ma Dios, ma ajcxy 
jacyajtungɨxy anajty je jayɨjp cuarto 
ma Dios ytɨjc, chi caꞌnɨ jeꞌ anajty 
yꞌahuächñɨ nej jëbɨ pɨnjaty ytɨgɨÿ 
ma je it lugar Santísimo ma Dios 

HEBREOS 8 ,  9

El Nuevo Testamento en el mixe de Coatlán © La Liga Bíblica 1976, 2009



501

yhuinduu. 9 Je Dios ytɨjc huɨdibɨ 
ijtp anajty ya naaxhuiñ caꞌ jeꞌ 
yjëjɨty je janchypɨ. Hueꞌ jeꞌ anajty 
ijxpejtꞌajtp huɨdi Dios yꞌitꞌajtpy 
tzajpjoty. Jiiby je tungmɨɨdpɨ 
huindzɨgɨÿ Dios mɨɨd ofrendas 
etz mɨɨd huindzɨgɨꞌñ. Per jada 
huindzɨgɨꞌñ caꞌ yajtɨgoy je pocytunɨɨ 
ma je jäy ajcxy yjot yhuinmaꞌñ. 10

 Je 
judíojäy ytɨyꞌajt huɨdibɨ tuun ma 
Dios ytɨjc jecyꞌajty, hueꞌ jeꞌ ñigapxy 
caayɨn uucɨn, etz jaduꞌn nej ajcxy 
ñayyajpocyñïhuáatzɨgɨxy mɨɨd nɨɨ 
etz canaag costumbre huɨdibɨ ajcxy 
cuydumyb. Jaduꞌn ajcxy ytuñ ixtɨ 
coonɨ Dios yajtɨgajtztay tügꞌócɨy yɨꞌ 
ycötujcɨn.

11
 Per tɨ yꞌoy ya naaxhuiñ je Cristo, 

e yɨꞌ jeꞌ cham ijtp jacmɨjtungmɨɨdpɨ 
ma Dios, yɨꞌ tɨ mɨmiñ jemybɨ 
cötujcɨn jacꞌoybɨ. E yɨꞌ jeꞌ codɨnaayb 
je mayjäy ma Dios yꞌit tzajpjoty, je 
it jacꞌoybɨ jacmɨjpɨ, jaccaꞌpxypɨ, 
caꞌ nmɨnaanɨm jäy tɨ cojy, e 
caꞌ yaajɨty naaxhuiñ. 12

 Cristo 
tɨ ytɨgɨÿ ma je Dios yꞌit, je lugar 
Santísimo. Caꞌ tɨ ytɨgɨÿ mɨɨd co 
jiiby yajquëxɨg̈aꞌñ piꞌcchivo ñɨꞌpy 
o toro ñɨꞌpy, hueꞌ ycɨꞌmnɨꞌpy jiiby 
yejcpy ma Dios. Jaduꞌn tɨ ytɨgɨÿ 
tügtecy tɨgɨÿ huinɨxɨɨ huinɨtiempo, 
etz xyyajnïdzoocɨm ajt nꞌalma 
huinɨxɨɨ. 13

 Ooy yjanchɨty co yɨ 
toro ñɨꞌpy etz je chivo ñɨꞌpy etz yɨ 
cuyjam co ajcxy nöccɨxy huaj nɨɨx 
ma je Dios ojadajttac, co ajcxy je 
pocyjäy yajnïhuäxcɨxy je nɨꞌpy etz 
yajnïxɨdujtcɨxy je cuyjam ymɨɨd 
mɨcꞌajt co yajpocyhuáatzɨgɨxy 
ñinïcx, per jotjoty caꞌ yajhuäch. 
14

 (Je huingapxpɨ huɨdibɨ tumb ma 
Dios ytɨjc ya naaxhuiñ caꞌ ymadägy 
co jäy yajpocyhuädzɨpy mɨɨd toro 

ñɨꞌpy), Jesucristo nïgɨ tɨ ymadägy 
yajpocyhuäch jäy ajcxy mɨɨd 
ycɨꞌmnɨꞌpy. Com Jesucristo ymɨɨd 
je Dios yjɨhuɨꞌñ ymɨcꞌajt huɨdibɨ 
caꞌ ycɨxɨpy ytɨgoyɨpy ni mɨna, chi 
ñaygɨÿejcɨ cɨꞌm ma Dios mɨɨd Dios 
yjɨhuɨꞌñ ymɨcꞌajt, jaduꞌn nej tüg 
huindzɨgɨꞌñ huätzpɨ, com caꞌ ni ma 
ni ti tundɨgoy. E mɨɨd ycɨꞌmnɨꞌpy 
Jesucristo xyajhuaatzɨm je jɨbɨcpɨ 
ma ajt njot nhuinmaꞌñ, caꞌydɨ 
ndunɨm huɨdibɨ Dios caꞌ jäygɨdägy, 
e jaduꞌn ajt huaad ndunɨm ma je 
Dios juugypɨ ytung.

15
 Paady yɨ Jesucristo yɨꞌ jeꞌ 

huingapxꞌajtp ma Dios mɨɨd 
ɨɨch ajt ycɨxpɨ mɨɨd je jemybɨ 
ycötujcɨn huɨdibɨ Dios yajhuɨꞌm. Yɨ 
Jesucristo co yꞌoꞌcy, yɨꞌ ajt jeꞌ nbocy 
xymeecxɨm tɨɨbɨ ndundɨgooyɨm 
ma je jayɨjpꞌatyp cötujcɨn huɨdibɨ 
Moisés jayhuɨꞌm. E jɨgɨx pɨnjaty 
Dios tɨ yhuinꞌixyii, jëbɨ ajcxy 
ycɨd̈ɨgɨÿii je tzɨnaydac ma jëbɨ 
nꞌijtɨm huinɨxɨɨ. Je tzɨnaydac 
huɨdibɨ Dios tɨ xyꞌahuanɨɨyɨm. 16

 Co 
tüg jäy jɨjpꞌixy yꞌoꞌcɨn, e yajcojy 
tüg testamento, ooy ycopɨcyɨty 
co yajnejhuɨḧuɨpy pen janch jeꞌ tɨ 
yꞌögy je pɨn yajcoj je tɨyꞌajt jɨgɨx 
jeꞌ ytɨgɨḧuɨpy tumbɨ je tɨyꞌajt. 17

 Co 
tüg jäy jɨjpꞌixy yꞌoꞌcɨn e yajcojy 
tüg testamento, caꞌ jeꞌ ti mɨcꞌajt 
mɨɨdɨty je testamento pen jugyꞌajtnɨ 
pɨn jeꞌ anajty tɨ yajcojy. Huinꞌítnɨ 
janchtɨy co anajty tɨ yꞌögy, huinꞌit 
je testamento mɨcꞌajt mɨɨdɨty. 
Je jemybɨ tɨyꞌajt huɨdibɨ Dios 
xyajhuɨꞌmy jaduꞌn yɨꞌ nipaady nej 
jäy testamento yajcojy co anajty 
jɨjpꞌixy je yꞌoꞌcɨn, e co Jesús yꞌoꞌcy, 
huinꞌit mɨcꞌajt moy je Dios ytɨyꞌajt 
je jemybɨ. 18

 Paady ycɨxpɨ jecyꞌajty 

co Dios Moisés moy cötujcɨn, 
yajtzoobaat jeꞌ mɨɨd ɨyujc ñɨꞌpy. 
19

 Moisés jeꞌ capxhuäcx je Dios 
ytɨyꞌajt ma tügꞌócɨy mayjäy. Chi 
jadaꞌ huijtzɨg̈y tüg lana tzaptzpɨ 
mɨɨd tüg quipy aacx huɨdibɨ ooy oy 
yxuugy. Jeꞌ yajxooc ma huaj mang 
ñɨꞌpy etz chivo ñɨꞌpy teemhuɨdity 
mɨɨd nɨɨ, chi Moisés yajnïhuɨꞌch je 
libro mɨɨd je nɨꞌpy, je libro huɨdibɨ 
anajty tɨ capxy etz nañ jaduꞌn jäy 
ajcxy yajnïhuɨꞌch je nɨꞌpy. 20

 Co 
Moisés jaduꞌn ytuuñ, chi ymɨnañ: 

“Jada jeꞌ je nɨꞌpy huɨdibɨ yajtzoobatp 
je aneꞌmɨn je tɨyꞌajt huɨdibɨ Dios 
tɨ yecy ma miich ajcxy.” 21

 Moisés 
nañ jaduꞌn ñɨꞌpyñïhuɨꞌch je cochac 
tɨjc ma anajty yDios ojadajtcɨxy, e 
tügꞌócɨy tumbejt huɨdijaty jiiby 
tumb. 22

 Dios ycötujcɨn, je jecyɨp, 
ymɨnaꞌñ co tügꞌócɨy huɨdijaty 
yajtungɨxyp co Dios ojadajtcɨxy, 
copɨcy yajhuädzɨpy mɨɨd nɨꞌpy. E 
pen caꞌ ajcxy teemy yocy nɨꞌpy, Dios 
caꞌ huinmecxaꞌñ yɨꞌ ajcxy ypocy.

Co Cristo yꞌoꞌcy mɨɨd ajt nbocy 
ycɨxpɨ, yɨꞌ yajnɨcxy ajt nbocy

23
 Ooy jada anajty ycopɨcyɨty 

ɨyujc ñɨꞌpy huindzɨgɨꞌñ, jɨgɨx 
yhuädzɨp huɨdijaty tumb ma 
Dios ytɨjc ya naaxhuiñ, je huɨdibɨ 
ijxpejtꞌajtp anajty nej Dios yꞌit 
jiiby tzajpjoty. Per je Dios yꞌit 
huɨdibɨ jiiby tzajpjoty chojcpy 
jacꞌoybɨ huindzɨgɨꞌñ caꞌydɨ huidɨ 
ya naaxhuiñ. 24

 Com Cristo caꞌ jeꞌ 
ytɨgɨÿ ma Dios ytɨjc huɨdibɨ jäy 
ajcxy tɨ cojy. Je tɨjc huɨdibɨ jäy 
ajcxy tɨ cojy, jeꞌ jeꞌ ñigojtuutɨn 
je it lugar janch janchypɨ huɨdi 
jiiby tzajpjoty. Cristo tɨgɨɨy ma je 
Dios yꞌit ylugar jiiby tzajpjoty, ma 

jeꞌ cham xycodɨnaayɨm ma Dios 
yhuinduu. 25

 Je judío mɨjtungmɨɨdpɨ 
huɨdibɨ huingapxp ma Dios 
ytɨjc, huinjɨmɨjtɨty ytɨgɨÿ ma je 
Dios ytɨjc co yecy nɨꞌpy huɨdibɨ 
caꞌ cɨꞌmnɨꞌpyꞌadyii. Cristo caꞌ yɨꞌ 
ñayꞌahuanɨÿii yꞌögɨpy canaagꞌoc, 
jëyɨ tügtecypajc ytɨgɨɨy ma Dios 
yꞌit mɨɨd ycɨꞌmnɨꞌpy. 26

 Co ixyipy 
caꞌ yjaduꞌnɨty, canaagꞌoc Cristo 
ixyipy patnɨ chaachyꞌöcɨn maabɨ 
naaxhuiñybɨ chondagy. Per 
jadachambɨ ma xɨɨ tiempo ycɨxaanɨ 
ytɨgoyaanɨ, Cristo tügtecypajc 
ñayguëxɨc̈ɨ ya naaxhuiñ, jɨgɨx 
codɨnähuɨpy tügꞌócɨy jäy ma Dios 
mɨɨd ajcxy ypocy ycɨxpɨ. Jaduꞌn 
Cristo tuuñ jɨgɨx yajtɨgoyɨpy 
pocytunɨɨ. 27

 Dios aneꞌmɨn pɨdac 
ya naaxhuiñ co nidüg nidüg jäy 
paadɨp yɨ oꞌcɨn tügtecypajc. E 
Dios tɨ pɨdägy je xɨɨ je tiempo 
mɨna tɨydunaꞌñ nidüg nidüg jäy 
mɨɨd ypocy ycɨxpɨ. 28

 Je Cristo 
jotcujc tügtecypajc nayyejcɨ ma 
je oꞌcɨn co yajpocyñïhuaatztäy 
je mayjäy. Chi jadaꞌ 
ñayguëxɨg̈aꞌñyii je mɨmejtzꞌocpɨ 
ya naaxhuiñ, e caꞌ nmɨnaanɨm co 
yajpocyñïhuaatzaanɨp jadügꞌoc 
je mayjäy, hueꞌ jeꞌ nihuaꞌnamyb 
ycohuaꞌnamyb tügꞌócɨy pɨnjaty 
jɨjpꞌijxɨp cɨxyjot huinɨjot co jeꞌ 
miinaꞌñ mɨɨd yɨꞌ ajcxy ycɨxpɨ.

10  Je Dios ycötujcɨn huɨdibɨ 
Moisés jayhuɨꞌmy jecyꞌajty, 

hueꞌ jeꞌ anajty ñidɨyꞌajt je oybɨ 
huɨdibɨ miinamb. Caꞌp jeꞌ anajty 
yjëjɨty je oybɨ. Paady je cötujcɨn 
huɨdibɨ Moisés yjayhuɨꞌm caꞌ jeꞌ 
jëbɨ huädz yajꞌahuimbity pɨnjaty 
pocy ytumb, pɨnjaty mɨjhuäcp 
anajty ma Dios mɨɨd je ɨyujc 

huɨdibɨ ajcxy Dios yajhuindzɨgɨɨyb, 
huɨdibɨ ytunꞌahuimbijtcɨxyp jɨmɨjt 
jɨmɨjt. 2 Co ixyipy je cötujcɨn 
yꞌocmadägy huɨdibɨ Moisés 
yjayhuɨꞌm yajꞌahuimbity ixyipy 
huädz ajcxy je pocy ytumbɨ, caꞌ 
ixyipy je jaduꞌmbɨ huindzɨgɨꞌñ 
yꞌocyajtuunɨ jɨmɨjt jɨmɨjt. Com pɨn 
je jaduꞌmbɨ huindzɨgɨꞌñ yejcp, co 
ixyipy jeꞌ ypocy yajnɨcxtäy, caꞌp jeꞌ 
ma ñayjɨhuɨḧuɨɨyb ti bocy mɨɨdɨty 
jadügꞌoc. 3 Co jaduꞌn yajꞌöccɨxy je 
ɨyujc mɨɨd ypocy ycɨxpɨ, jeꞌ jeꞌ je 
tɨyꞌajt co ajɨhuɨygóotɨgɨxy ypocy 
jɨmɨjt jɨmɨjt. 4 Com yɨ huaj mang 
ñɨꞌpy etz yɨ chivo ñɨꞌpy caꞌ mɨcꞌajt 
mɨɨdɨty co pocyyajnɨcxtähuɨpy 
nimɨna.

5
 Paady co Cristo ymiiñ ya 

naaxhuiñ, chi nɨmay je Dios:
Caꞌ miich ni ti huindzɨgɨꞌñ 

mdzojcnɨ ma ymiiñ ɨyujcꞌögy, 
tɨ miich xyñiꞌixɨɨyɨch tüg 
ninïcx.

 6 Caꞌ mꞌocjäygɨdaacnɨ huindzɨgɨꞌñ 
ɨyujc huɨdibɨ yajnoꞌcp. Caꞌ 
miich mꞌocjäygɨdaacnɨ co jäy 
xyajhuindzɨgɨy ɨyujc mɨɨd 
ypocy ycɨxpɨ.

 7 Chi nmɨnaꞌñɨch: “Dios, cha 
nmiiñɨch jɨgɨx miich mdzojcɨn 
yajcuydunɨpy, jaduꞌn nej 
yjaybetyɨty ma miich mnecy 
mɨɨd ɨɨch ycɨxpɨ.”

8
 Tɨm jayɨjp, Cristo ymɨnaꞌñ co Dios 

caꞌ octzojcnɨ, ni cajäygɨdägy je 
ɨyujc ögy huɨdibɨ yajhuindzɨgɨɨyɨp, 
ni je huɨdibɨ yajnoꞌcp, jɨgɨx je 
pocyñɨcxtähuɨpy, oy yɨꞌ yjajëjɨty 
huɨdibɨ ñigapxy yajtunɨpy ma 
je Dios ycötujcɨn huɨdibɨ Moisés 
yjayhuɨꞌm. 9 Chi jadaꞌ jadügꞌit 
yjaybetyɨty co Cristo jaduꞌn 

ymɨnaꞌñ: “Cha ɨɨch nmiiñ, jɨgɨx 
miich mdzojcɨn yajcuydunɨpy, 
miich huɨdibɨ Diosꞌajtp.” Hueꞌ 
mɨnaanɨm, yajtɨgoy je cötujcɨn 
huɨdidɨ aneꞌmb co jäy ajcxy 
huindzɨgɨɨy ɨyujc mɨɨd ypocy ycɨxpɨ, 
etz mɨcꞌajt moꞌ je jemybɨ cötujcɨn 
huɨdibɨ Jesucristo xymooyɨm. 
10

 Dios jaduꞌn tɨ xyajhuaatzɨm ajt 
nbocy, com Jesucristo tɨ tuunɨ Dios 
chojcɨn co cɨꞌm ñinïcx tügtecypajc 
yejcy ma yɨ oꞌcɨn mɨɨd tügꞌócɨy jäy 
ypocy ycɨxpɨ.

11
 Tügꞌócɨy judío sacerdote huɨdibɨ 

tungmɨɨd ma Dios ytɨjc jabom 
jabom jaduꞌn tunꞌahuimbijtcɨxy 
tügpɨ huindzɨgɨꞌñ, huɨdibɨ ni 
camɨna yajnɨcxtaayɨ jäy ajcxy 
ypocy. 12

 Yɨ Jesucristo tügtecypajc 
yɨꞌ yejcy ñinïcx ma yɨ oꞌcɨn 
huinɨxɨɨ huinɨtiempo, chi jadaꞌ 
yꞌixtacy aꞌoyꞌamy ma Dios ymɨjc 
ma aneꞌmdäy tügꞌócɨy. 13

 Jiiby 
tzajpjoty Jesucristo cham yꞌahuixy, 
ixtɨ coonɨ Dios yɨꞌ ymɨdzip 
mɨmadactaayɨp, e jaduꞌn ajcxy 
nipaadɨpy nej jɨhuɨÿ Jesucristo 
ytecypocxpejt. 14

 Mɨɨd tügpajc je 
huindzɨgɨꞌñ huɨdibɨ Jesucristo yejc, 
tudägy yajꞌahuimbijttäy huinɨxɨɨ 
huinɨtiempo pɨnjaty tɨ ypocyhuäch. 
15

 Yɨ Espíritu Santo nidɨyꞌajtp ma 
ɨɨch ajt jaduꞌn nej Cristo tɨ tuñ. Com 
jaybety miiñ ma Dios ñecy ma Dios 
jaduꞌn ymɨnaꞌñ:
 16 Je huinꞌit xɨɨ je huinꞌit tiempo 

nyajmɨhuɨꞌmaamybɨch 
je Israel jäy jemybɨ ayuc 
jemybɨ tɨyꞌajt. Nbɨdägɨbɨch 
ngötujcɨn ma ajcxy yjot, e 
njayamybɨch ngötujcɨn ma 
ajcxy yhuinmaꞌñ.

17
 Chi jacꞌaxam Dios ymɨnaꞌñ:

HEBREOS 10

El Nuevo Testamento en el mixe de Coatlán © La Liga Bíblica 1976, 2009



504

Ni camɨna njäymedzaanɨch 
ajcxy ypocy, etz jaduꞌn nej 
ajcxy ytundɨgooy.

18
 Co je pocy tɨ yajhuinmecxtäy, 

caꞌp ycopɨcyɨty yjacyajtunɨpy tijaty 
huindzɨgɨꞌñ mɨɨd pocyhuinmeecxɨn 
ycɨxpɨ.

Chojcpy nmɨhuingoonɨm yɨ Dios
19

 Paady miich ajcxy mɨgügtɨjc, 
jëbɨ ɨɨch ajt ndɨgɨɨyɨm agujc 
jotcujc ma Dios yajpaady mɨɨd co 
Jesucristo tɨ temy tɨ yocy ñɨꞌpy mɨɨd 
ɨɨch ajt nbocy ycɨxpɨ. 20

 Cristo tɨ 
yajꞌahuäch je nɨɨꞌaa je tüꞌaa mɨɨd 
ɨɨch ajt ycɨxpɨ mɨɨd ycɨꞌm ninïcx, 
je nɨɨꞌaa tüꞌaa jemybɨ oybɨ huɨdibɨ 
tɨgɨɨyb ma Dios yꞌit. E jeꞌ yñinïcx 
jaduꞌn nipaady nej je huit huɨdibɨ 
anajty adujcp je Lugar Santísimo 
ma Dios ytɨjc ya naaxhuiñ, je huit 
huɨdibɨ cɨɨchhuäcx co Cristo yꞌoꞌcy. 
21

 Jesucristo yɨꞌ jeꞌ je mɨjtungmɨɨdpɨ 
huɨdibɨ xycodɨnaayɨm ma Dios 
ytɨjc jiiby tzajpjoty. 22

 Paady ycɨxpɨ 
jëbɨ nmɨhuingoonɨm Dios mɨɨd 
oyjot oyhuinmaꞌñ, etz mɨɨd je 
mɨbɨjcɨn janchypɨ. Cristo ajt tɨ 
xyajhuaatzɨm njot nhuinmaꞌñ co 
ñɨꞌpy temy yojcy mɨɨd ajt nbocy 
ycɨxpɨ jɨgɨx caꞌydɨ nayjɨhuɨɨyɨm 
pocymɨɨd, jaduꞌn nej jɨhuɨÿ tɨ 
ndziihuɨm mɨɨd huädz nɨɨ. 23

 Tzoc 
tudägy nꞌijtɨm ma nmɨbɨjcɨn, caꞌ 
nyajtɨgajtzɨm nmɨbɨjcɨn, com Dios 
cuydunɨpy yɨꞌ tɨɨbɨ xyajꞌahuanɨɨyɨm. 
24

 Tzoc nhuinmaꞌñypɨdaacɨm co 
njotꞌamɨjmooyɨm ajt nmɨgügtɨjc, 
jaydëbɨ naychojcɨm nayjɨhuɨɨyɨm 
miñ xyipy, e nduunɨm oyjäyꞌajtɨn. 
25

 Caꞌ nꞌixmajtzɨm je nayyöymugɨɨ, 
jaduꞌn nej ajcxy nijëjɨty 
costumbre mɨɨdɨty co caꞌ ajcxy 

yöy ma naymujctac. Nïgɨ tzoc 
nayjotꞌamɨjmooyɨm, e jaduꞌn nej 
cham yajꞌijxnɨ co yhuingoonɨ ma 
je Huindzɨn Jesucristo ymiinaanɨ 
jadügꞌoc ya naaxhuiñ, chonaꞌñ 
tzajpjoty.

26
 Pen ɨɨch ajt jacpocytunɨm 

tzojcɨngɨx́y ma anajty tɨ 
nejhuɨɨyɨm Dios ytɨyꞌajt, caꞌp 
ji huingbɨ huindzɨgɨꞌñ huɨdibɨ 
xyajpocyhuaatzɨm. 27

 Jeꞌ 
janchtɨy njacjɨjpꞌijxɨm mɨɨd 
tzɨgɨꞌñ jɨhuɨꞌñ je tzaachypɨ co 
anajty Dios xytɨydunɨm, e 
xypɨdaacɨm mɨjjɨɨnjoty huɨdibɨ 
yajhuindɨgoydähuamb Dios ymɨdzip. 
28

 Co pɨn cacuyduun Dios ycötujcɨn 
huɨdibɨ Moisés yjayhuɨꞌm, e jɨm 
metz o tugɨɨg testigo co yjaduꞌnɨty, 
yajmoy jeꞌ yꞌoꞌcɨn caꞌ mɨɨdꞌajty ti 
paꞌayoohuɨn. 29

 ¿Nej miich ajcxy 
mɨnaangɨxy? ¿Nej cay jacꞌöctɨy 
je tzaachypɨ mɨhuaadꞌajtcɨxy? Je 
pɨnjaty caꞌ ixaꞌñ Dios yꞌung etz 
nɨxiicɨ yajxiicɨ Cristo ñɨꞌpy huɨdibɨ 
yajpocyñïhuaatzp, jaduꞌn nej je 
jemybɨ ayuc ymɨnaꞌñ huɨdibɨ 
Dios yajhuɨꞌm. Etz nañ jaduꞌn 
ajcxy niꞌojɨɨygɨxy Dios yEspíritu 
huɨdibɨ mayꞌajt oyꞌajt tumb 
mɨɨd jeꞌ ajcxy. 30

 Nejhuɨɨyɨm co 
je Huindzɨn Dios ymɨnaꞌñ: “Ɨɨch 
xypatp ndzaachytunɨpyɨch jäy 
ajcxy mɨɨd ypocy ycɨxpɨ. Ɨɨch yɨꞌ 
nyajcomɨdohuɨpy ajcxy ypocy.” 
Etz nañ jaduꞌn yjaybetyɨty ma 
Dios ñecy: “Yɨ Huindzɨn Dios 
yɨꞌ yjäy tɨydunɨpy.” 31

 ¡Ooy chach 
mɨj yꞌayoꞌnɨty pen je Dios juugypɨ 
xychaachytunɨm mɨɨd ajt nbocy 
ycɨxpɨ!

32
 Per ajɨhuɨɨ́yɨgɨxy miich ajcxy je 

xɨɨ je tiempo tɨɨbɨ ñaxy, je taabɨ miich 

anajty ajcxy tɨ xycɨd̈ɨgɨɨ́yɨgɨxy je 
tɨyꞌajt janchypɨ, ñipatyp jeꞌ anajty nej 
tüg tɨɨcxɨn jajɨn ajcxy mɨɨdɨty. Tɨ ooy 
mhuindɨnaaygɨxy mjɨjptɨnaaygɨxy 
tzaachypɨ ayoꞌn mɨɨd yɨ mmɨbɨjcɨn 
ycɨxpɨ. 33

 Nijëjɨty miich ajcxy tɨ 
myajhuingapxnajxcɨxy, e tɨ myajꞌojcɨxy 
mayjäyduum. Nañ jaduꞌn jacjadyii tɨ 
abaatcɨxy tzaachypɨ jaduꞌn nej je tɨɨbɨ 
ajcxy ooy yajtzaachytungɨxy. 34

 Tɨ 
miich ajcxy myajtungɨxy paꞌayoꞌn ma 
pɨnjaty anajty pujxtɨgotyɨp, e janch 
agujc jotcujc ajcxy tɨ myajtungɨxy 
mecxtujcɨn co ajcxy xypɨjcɨ tijaty 
anajty ajcxy mɨɨd. Nejhuɨɨyɨm co jiiby 
tzajpjoty miich ajcxy mɨɨdɨty ti jaty 
jacꞌoybɨ huɨdibɨ huinɨxɨɨ huinɨtiempo 
ijtp. 35

 Jacmɨjpɨdaaccɨxy Dios, caꞌ 
mjotmetzcɨɨygɨxy. Co mmɨjpɨdáaccɨxɨpy 
Dios, huinꞌit ajcxy mbaadɨpy oybɨ 
mayꞌamy ma Dios. 36

 Chojcpy co miich 
ajcxy myajtúngɨxɨpy mecxtujcɨn co 
mguydunaangɨxy nej Dios tzocy, e Dios 
xyajcɨd̈ɨgɨɨ́ygɨxɨp huɨdibɨ yɨꞌ tɨ ahuanɨÿ. 
37

 Jaybety jaduꞌn ma Dios ñecy ma 
jaduꞌn ymɨnañ:

Tzojc, janch tzojc ymiinaꞌñ je 
huɨdibɨ tzonamb tzajpjoty, e 
caꞌp jeꞌ jecyñɨty.

38
 Jaduꞌn Dios ymɨnaꞌñ:

Pɨnjaty ɨɨch tɨ ngöbɨcy co 
ytudägyjäyɨty, tzɨnähuɨp jeꞌ mɨɨd 
ymɨbɨjcɨn. E pen ixtɨgɨḧuaꞌcp 
ma ymɨbɨjcɨn, caꞌ jaduꞌn 
njotcujcꞌadɨpyɨch mɨɨd jeꞌ.

39
 Caꞌp ɨɨch ajt njëjɨty huɨdibɨ 

ixtɨgɨḧuaꞌcp ma nmɨbɨjcɨn, e ytɨgoy 
yꞌalma, jeꞌ ɨɨch ajt pɨn mɨbɨjcp, e 
jaduꞌn nꞌalma paadɨpy nïdzoocɨn.

Yɨ mɨbɨjcɨn

11  Jotcujc nayjɨhuɨɨyɨm jaduꞌn 
co huɨdibɨ nmɨbɨjcɨm 

janch yɨꞌ, oy co caꞌ nꞌijxɨm. Je 
huɨdibɨ nmɨbɨjcɨm jeꞌ xymooyɨm 
jotcujcꞌajtɨn mɨɨd huɨdibɨ njɨjpꞌijxɨm 
ma Dios. Je huɨdibɨ nmɨbɨjcɨm 
nejhuɨɨyɨm co janch janch jaduꞌn, 
oy caꞌ nꞌijxɨm. 2 Com mɨɨd co ajt 
nmɨjꞌap nmɨjteedy ajcxy mɨbɨjcɨ 
Dios yꞌayuc paady Dios cöbɨjcy 
ajcxy jaduꞌn nej tudägyjäy.

3
 Mɨɨd ajt nmɨbɨjcɨn ycɨxpɨ 

nejhuɨɨyɨm co Dios oyduñ tügꞌócɨy 
huɨdibɨ jiiꞌajtp mɨɨd yꞌayuctɨꞌajty, 
jɨgɨx huɨdibɨ cham nꞌijxɨm jeꞌ yɨꞌ 
yajꞌoyɨɨy huɨdibɨ caꞌ yajꞌixy.

4
 Mɨɨd co Abel mɨbɨjcy Dios, paady 

Abel ymoy Dios huindzɨgɨꞌñ jacꞌoybɨ 
caꞌydɨ Caín, e Dios cöbɨjcɨ Abel 
yhuindzɨgɨꞌñ, e mɨɨd jeꞌ ycɨxpɨ Abel 
ooy ycömaybɨdzɨmy ma Dios co 
anajty ytudägyɨty. E jaduꞌn oy Abel 
tɨ yjaꞌoꞌcɨnɨ, jaduꞌn nipaady nej 
jɨhuɨÿ yjacmɨydägyñɨ chambaad. 
Com mɨɨd je mɨbɨjcɨn huɨdibɨ anajty 
ymɨɨd yejc ijxpejt ma ɨɨch ajt.

5
 Mɨɨd co Enoc mɨbɨjcy Dios 

paady yajnɨcxɨ jadügpɨ tzɨnaydac ni 
ycaꞌoꞌcy, ni caꞌ ajcxy paty, com Dios 
anajty tɨ yajnɨcxyii. Jaduꞌn ymɨnaꞌñ 
ma yjaybetyɨty ma Dios ñecy, caꞌnɨ 
anajty yajnɨcxyii: “Dios jäygɨdacpy 
anajty Enoc chɨnaayɨn.” 6 Pen caꞌ 
nmɨɨdꞌajtɨm mɨbɨjcɨn ni jaduꞌñyɨ, caꞌ 
Dios jäygɨdägy ajt ndzɨnaayɨn. Com 
co nmɨhuingonaanɨm Dios, hueꞌ 
tzocy co nmɨbɨjcɨm co Dios yjiijɨty, 
e co yajꞌahuimbidɨpy oybɨ mɨɨd pɨn 
mɨbɨjcɨp.

7
 Mɨɨd co Noé mɨbɨjcy Dios, paady 

Dios ñɨmaayɨ jayɨjp co ytunaꞌñyii 
yjadaꞌñyii mɨjnɨɨgom huɨdibɨ anajty 
caꞌnɨ yajꞌixy. Co Dios ymɨgapxɨ, 
chi Noé yjotmaybaady e yajꞌoyɨy 
je barco ma yɨꞌ etz yꞌung yꞌanäg 

ñɨɨgomdzögɨpy. Mɨɨd co anajty Noé 
mɨɨdɨty mɨbɨjcɨn, paady yajpocycäy 
je naaxhuiñyjäy ajcxy caꞌpɨ ymɨbɨcy. 
Chi Dios cöbɨjcy Noé jaduꞌn nej 
tudägyjäy mɨɨd co mɨbɨjcɨ Dios 
yꞌayuc.

8
 Mɨɨd co Abraham anajty Dios 

mɨbɨcy, paady Dios yhuinꞌijxɨ e 
ycapxymɨdouhuɨ. Chi jeꞌ chooñ ma 
ñaax ycajpɨn ñɨcxy ma je it lugar 
huɨdibɨ Dios anajty möhuaanɨp 
co jeꞌadɨɨyb. Choñ, ni caꞌ anajty 
nejhuɨÿ ma ñɨcxy. 9 Mɨɨd co 
Abraham mɨbɨjcy Dios, paady 
chɨnaydacpɨjcy nej tüg huingjäy ma 
je naax huɨdibɨ Dios yajꞌahuanɨɨyɨ, 
huɨdibɨ caꞌ yjëjɨty. Chɨnay ma 
huittɨjc, nañ jaduꞌn ajcxy yꞌɨdɨɨch 
Isaac etz Jacob huɨdibɨ ajcxy nañ 
jaduꞌn Dios yajꞌahuanɨɨyɨ je naax. 
10

 Abraham jeꞌ anajty yꞌahuijxyp 
mɨna jëbɨ chɨnaydacpɨcy ma Dios 
yꞌit ylugar huɨdibɨ jaduꞌn nipatp 
nej tüg cajp huɨdibɨ mɨɨd yꞌɨjx 
taꞌtzpɨcy yꞌoyduñɨty, je huɨdibɨ 
Dios ñihuinmayɨɨy, je huɨdibɨ Dios 
yajcojy yajꞌoyɨɨyb.

11
 Sara hueꞌ anajty pumäy, tɨ anajty 

ymɨjäyɨɨyñɨ, tɨ ñajxnɨ tiempo mɨna 
jëbɨ yꞌungꞌixy. Per mɨɨd co mɨbɨjcy 
Dios yꞌayuc huɨdibɨ tɨ ñɨmaayɨ co 
yꞌungꞌixaꞌñ anajty, chi paty mɨjaa 
co yꞌungdzɨmɨg̈ɨp. E chi yꞌungꞌijxy 
com ymɨbɨjc co Dios anajty 
cuydunaꞌñ tɨɨbɨ ahuanɨÿ. 12

 Mɨɨd 
tügpɨ jäy, je Abraham, tɨ choondacy 
tügpɨcy yꞌamɨgügtɨjc huɨdibɨ oy tɨ 
ymayɨÿ. Abraham, oy anajty jeꞌ tɨ 
yjahuingonɨ mɨna yꞌögaanɨ, chi ooy 
yꞌung yꞌanäg, yꞌapꞌung yꞌapmang 
janchmay paty, jaduꞌn ymayɨty 
nej madzaꞌ etz ymayɨty nej puꞌ ma 
mejypaꞌ, janch ni ycamɨchoꞌnɨty.

13
 Tügꞌócɨy je jäy ajcxy huɨdibɨ 

ya yajnimɨydacp, öctay ajcxy ni 
ycacɨd̈ɨgɨɨyɨ je tzɨnaydac huɨdibɨ 
anajty Dios tɨ yajꞌahuanɨÿii. 
Mɨɨd co ajcxy mɨbɨjcy Dios, 
paady nejhuɨɨy ajcxy co jacjiinɨ 
Dios ymöhuɨɨyb je huɨdibɨ tɨ 
yajꞌahuanɨÿii. Com ymɨbɨjc ajcxy 
Dios, paady jotcujc ñayjɨhuɨɨyɨ co 
Dios möhuaꞌñyii jacjiinɨ huɨdibɨ 
tɨ yajꞌahuanɨÿii. Ymɨnañ ajcxy co 
anajty yꞌadzɨnaaygɨxy ya naaxhuiñ. 
14

 Pɨnjaty jaduꞌn mɨnamb co 
adzɨnaaybɨ ajcxy yajpaady, hueꞌ 
yajhuimbɨdzɨmy co chɨnaydac 
yjugyꞌajttac ajcxy yꞌixtaayb. 15

 Co 
ixyipy ajcxy jäymejtzóꞌcɨgɨxy je 
naax ma anajty tɨ choongɨxy, 
janch ycahuimbijty ajcxy jɨm 
jadügꞌoc. 16

 Per jeꞌ ajcxy nïgɨ anajty 
nijotꞌajtcɨxy it lugar jacꞌoybɨ, jeꞌ jeꞌ 
je tzajpjotypɨ. Mɨɨd jada ycɨxpɨ Dios 
caꞌ yɨꞌ choꞌyduñ co ñaydijyii Dios 
ma jeꞌ ajcxy. Com tɨ niꞌixɨɨyɨ ajcxy 
chɨnaydac jiiby tzajpjoty.

17
 Abraham mɨbɨjcy Dios, e co Dios 

Abraham yꞌijxmajtzɨ, chi yajmiiñ 
Isaac co anajty yajhuindzɨgɨḧuaꞌñ 
Dios. E janch cɨxyjot je yꞌung 
tügpajc anajty yecy, je yꞌung 
huɨdibɨ Dios tɨ yajꞌahuanɨÿii anajty. 
18

 Dios ñɨmay Abraham co mɨɨd 
Isaac mɨɨdꞌadaꞌñ may yꞌap yꞌoc. 
19

 Abraham yhuinmaayb anajty 
ooy co Dios tügpajc cötujcmɨɨdɨp 
yajjugypɨgɨpy öcpyɨ. Paady jëbɨ 
ɨɨch ajt nmɨnaanɨm co Abraham 
ycɨd̈ɨgɨɨyɨ jadügꞌoc yꞌung co anajty 
tɨ yjugypɨcy co anajty tɨ yꞌögy.

20
 Isaac mɨbɨjcy Dios, paady Isaac 

Dios mɨbɨjctzoy mɨɨd Jacob etz 
Esau ycɨxpɨ co huen ajcxy oybɨ 
paadɨp ma je tiempo huɨdibɨ mim 

cɨdacnɨ. 21
 Jacob ymɨbɨjcy anajty 

Dios, paady co anajty yꞌögaanɨ, 
chi ahuanɨɨy conuucxɨn ma nidüg 
nidüg José yꞌung yꞌanäg. E jaduꞌn 
Dios ooy huindzɨgɨɨy ojadajty yam 
ñaygodajcꞌadyii mɨɨd ytajc co anajty 
ooy tɨ ymɨjjäyɨɨyñɨ. 22

 José co anajty 
Dios mɨbɨcy ma anajty yꞌögaanɨ, 
ymɨnañ co Israel jäy ajcxy anajty 
ypɨdzɨmaangɨxy comjecy jɨm Egipto, 
chi yajhuɨꞌmy tɨyꞌajt nej ypajc 
ytunɨɨyb co anajty choñ ajcxy jɨm 
Egipto.

23
 Mɨɨd co anajty ajcxy 

mɨbɨcy Dios, paady co Moisés 
ymaꞌxungꞌajty, chi ytaj yteedy 
yützɨ tugɨɨg poꞌ. Com co ajcxy ijxy 
co anajty ooy yꞌoyɨty je maꞌxung, 
caꞌ ajcxy anajty tzɨgɨÿ je rey 
yꞌaneꞌmɨn co anajty yajꞌöctähuaꞌñ 
tügꞌócɨy ungmaꞌxung yëydɨjcpɨ. 
24

 Mɨɨd co Moisés mɨbɨjcy Dios, 
paady co oy ymɨjꞌanäccojnɨ, caꞌ 
tzojcy co ñaydijɨɨyb co rey ñɨɨx 
yꞌungꞌadɨɨb. 25

 Hueꞌ janchtɨy Moisés 
nïgɨ nijotꞌajty co ayoꞌn tzaachypɨ 
mɨnaxɨpy yajnaxɨpy quipxy mɨɨd 
Dios yjäy, caꞌydɨ co nixondägɨpy je 
jugyꞌajtɨn ma je rey ytɨjc huɨdibɨ 
Dios caꞌ jäygɨdägy. 26

 Moisés nïgɨ 
ñayjɨhuɨɨyɨ jotcujc co tzaachypɨ 
ayoꞌn anajty mɨnaxy yajnaxy 
mɨɨd Cristo ycɨxpɨ, caꞌydɨ co 
mɨɨdꞌajttähuɨpy jugyꞌajt comeeñꞌajt 
jɨm Egipto. Com Moisés tɨ anajty 
yhuinmaꞌñypɨdägy co Dios yegaꞌñ 
je oybɨ. 27

 Mɨɨd co Moisés mɨbɨcy 
anajty Dios paady choñ jɨm Egipto, 
ni catzɨgɨy co anajty rey yjotmädy, 
jaduꞌn yꞌijty tudägy nej jɨhuɨÿ ixy je 
Dios caꞌpɨ yajꞌixy.

28
 Mɨɨd co mɨbɨjcy Dios paady 

Moisés tuuñ je pascuaxɨɨ, chi 

niꞌaneꞌmdɨɨy co huen tɨjcꞌaguu 
tüg tüg yajnɨꞌpyɨÿ, jɨgɨx co je 
ángel huɨdibɨ yajꞌöcp, caꞌp jeꞌ je 
israelitajäy yꞌungoob yajꞌoꞌcɨpy. 
29

 Mɨɨd co ajcxy mɨbɨjcy Dios paady 
je israelitas ajcxy yajnajxy je tzaptz 
mejy jaduꞌn nej jɨhuɨÿ ñajxcɨxy 
huindɨẗztuuy, e co ajcxy je Egipto 
jäy nañ jaduꞌn yjanaxañ,cɨjx ajcxy 
ñɨɨꞌoꞌctäy.

30
 Mɨɨd co ajcxy mɨbɨjcy Dios, 

paady ycɨdäday je poch ma je 
Jericógajp, taab anajty je israelitas 
ajcxy tɨ jühuɨdijtcɨxy huixtujc xɨɨ. 
31

 Mɨɨd co Rahab, je töxyjäy jɨbɨc 
tzɨnaaybɨ, mɨbɨjcy Dios, paady 
caꞌ yꞌoꞌcy quipxyɨ mɨɨd je huɨdibɨ 
anajty caꞌ capxymɨdoogɨxy Dios. 
Com co jeꞌ yajjättacy ma ytɨjcɨn 
je huɨdibɨ anajty tɨ choongɨxy ma 
Israel jäy ajcxy anajty yajpaady, co 
anajty ayüch ameech yajcɨÿöygɨxy 
yajtecyyöygɨxy Canaán naaxjot.

32
 ¿Ti njacmɨydägɨbɨch? 

Nyajtɨgoyꞌidaamybɨch tiempo co 
nimɨydägɨbɨch Gedeón, Barac, 
Sansón, Jefté, David, Samuel, e 
jacjadyii Dios yꞌayucnajtzcapxɨɨybɨ. 
33-34

 Mɨɨd co ajcxy mɨbɨjcy Dios, 
paady ymɨmadac ajcxy ymɨdzip 
canaag pɨcy, aneꞌmy ajcxy yajxon yɨ 
cajpjäy, ypaat ajcxy pubejtɨn huɨdibɨ 
Dios anajty tɨ yajꞌahuanɨɨ́yɨgɨxy. 
Yajꞌadujc ajcxy caa yꞌahuac, 
yajxeem ajcxy jɨɨn huɨdi anajty 
ooy ymɨjɨty, tzooc ajcxy co anajty 
yajꞌögaangɨxy mɨɨd espada. Pɨnjaty 
anajty pumäyɨp ypaat jeꞌ ajcxy 
ymɨcꞌajt ymɨjaa, mɨj jeꞌ ajcxy 
ooy yꞌíjtcɨxnɨ ma chiptungɨxy, e 
ymɨmadactay ajcxy maymɨdzip. 
35

 Jɨm anajty töxyjäy yjájtɨgɨxy 
huɨdibɨ ajcxy cɨd̈ɨgɨɨyɨ yꞌung juugy 

huɨdibɨ anajty tɨ jugypɨcy co anajty 
tɨ yꞌögy. Jadyii ajcxy yꞌoꞌcy ahuonɨꞌ 
agɨdzɨꞌ, caꞌp ajcxy paty nïdzoocɨn. 
Jaduꞌn ajcxy paty oꞌcɨn, jaydëbɨ 
patcɨxy jugyꞌajtɨn etz tzɨnaayɨm 
jacꞌoybɨ ma Dios. 36

 Jadyii Dios 
yꞌayucnajtzcapxɨɨybɨ ooy ñɨxiicɨ 
yajxiicɨ, yajcɨꞌ̈ajty, etz tzumy 
mach ypujxtɨjcꞌɨñäy. 37

 Jadyii Dios 
yꞌayucnajtzcapxɨɨybɨ yꞌoꞌcy ajcxy 
tzaagögäch, jadyii yajꞌajɨdɨɨy ajcxy 
janch tɨm cup yꞌijxmajtzɨ ajcxy, 
jadyii yajꞌoꞌcɨ mɨɨd espada. Ymiñ 
xyɨjpy xɨɨ yaa yhuɨdijtcɨxy ymɨɨd 
ajcxy ñinïcx yüch mɨɨd cöbixyꞌac 
etz mɨɨd chivoꞌac, ayoob jäy ajcxy, 
jotmay mɨɨd, yajtzaachytungɨxy 
yajcaꞌoydungɨxy. 38

 Yɨ jaduꞌmbɨ Dios 
yꞌayucnajtzcapxɨɨybɨ ajcxy ni je 
naaxhuiñyjäy anajty camɨhuaadɨty. 
Mɨɨd ymɨdzip pahuɨdijtcɨxy, paady 
yhuɨdijtcɨxy anajty tɨẗznaaxtuum 
etz yuugjoty, chɨnaaygɨxy 
naaxpaꞌtcɨꞌpy etz majaty ang. 
39

 Nidügꞌócɨy jeꞌ ajcxy oy cömay 
ajcxy yjanajxy mɨɨd co mɨbɨjcy 
ajcxy Dios, caꞌ ajcxy paty tɨɨbɨ 
anajty Dios yꞌahuanɨÿ. 40

 Com Dios 
jacꞌoybɨ jeꞌ anajty yegamyb mɨɨd 
ɨɨch ajt, paady caꞌ ajcxy paty je 
oybɨ tɨɨbɨ Dios yꞌahuanɨÿ. Tɨ anajty 
Dios nihuinmayɨÿ co yajcaꞌpxaanɨ 
yɨꞌ ajcxy ytudägyꞌajtɨn quipxyɨ mɨɨd 
ɨɨch ajt co Cristo yꞌoꞌcy mɨɨd ɨɨch ajt 
nbocy ycɨxpɨ.

Tzoc ɨɨch ajt nhuinmaꞌñybɨdaacɨm 
ma Jesús

12  Com nmɨɨdꞌajtɨm canaag 
ijxpejt nej jäy jecyꞌajty 

mɨbɨjcy Dios, paady ɨɨch ajt 
jaduꞌn nipaady nej jɨhuɨÿ huinduy 
jajɨɨxcɨꞌpy nmɨɨdꞌajtɨm jäy huɨdibɨ 

tɨ yajniguëxɨg̈y ymɨbɨjcɨn. Paady 
ycɨxp tzoc ahuing pɨdaacɨm je 
huɨdijaty xyꞌadzijpɨm ma ajt 
nmɨbɨjcɨn, e nañ jaduꞌn tzoc 
ahuing pɨdaacɨm je pocy huɨdibɨ 
xyajhuinmaꞌñydɨgooyɨm, e tzoc 
naymɨcꞌijxɨm cuydunɨm yɨ tɨyꞌajt 
mɨɨd mecxtujcɨn ma ajt ndzɨnaayɨn, 
jaduꞌn nej jäy ñaymɨcꞌíjxɨgɨxy 
co nayboyɨc̈quípxɨgɨxy. 2 Tzoc 
nhuinmaꞌñybɨdaacɨm ma Jesús. 
Jɨm ijxpejt nbaatɨm ma Jesús nej 
jëbɨ nmɨbɨjcɨm Dios. Jesús yɨꞌ jeꞌ 
tɨ xyajnejhuɨɨyɨm Dios ytɨyꞌajt. 
Yɨ Jesús yɨꞌ yꞌayoo anajty ma je 
cruudz, ni caꞌ yɨꞌ tuñcuendɨ je 
jaduꞌmbɨ oꞌcɨn oymɨdzoꞌyduunɨp. 
Com co Jesús ñejhuɨɨyb anajty co 
jaduꞌn yꞌocꞌayoohuɨpy, chi ypaadɨpy 
jotcujcꞌajtɨn ma Dios yꞌaneꞌmy. E 
cham jeꞌ yajpaady ma Dios ymɨjc 
ma Dios yꞌaneꞌmdac.

3
 Huinmaaygɨxy miich 

ajcxy je Jesús yꞌijxpejt, nej 
pocyjäydɨjc chaachytuungɨxy 
etz ñiꞌojɨɨygɨxy, etz caꞌ yꞌixaanɨ, 
paady caꞌ mdzíjpcɨgɨxy ni 
mgamɨjotmetzcɨɨygɨxy. 4 Caꞌnɨ miich 
ajcxy ayoꞌn tzaachypɨ myajnaxy 
mabaad nɨꞌpy ajcxy mxɨɨbɨdyii 
jaduꞌn nej Cristo yjajty. 5 ¿Nej 
tɨ miich ajcxy mjäydɨgooygɨxy 
je capxhuijɨn huɨdibɨ Dios tɨ 
xymooygɨxy nej jɨhuɨÿ ycɨꞌmꞌung? 
Jaduꞌn ymɨnaꞌñ ma Dios ñecy:

Miich nꞌungɨch, caꞌ mbɨdägy 
nej jɨhuɨÿ caꞌ ytɨm ytiijɨty 
je tzaachypɨ huɨdibɨ Dios 
mɨɨd xycapxhuijy, ni caꞌ 
mjotmetzcɨḧuɨpy co xyajꞌójɨpy.

 6 Dios ycapxhuijpy yɨꞌ pɨnjaty 
chojcpy yjɨhuɨɨyb. Dios 
chaachytumby yɨꞌ ajcxy co 

ytundɨgooy, pɨnjaty yɨꞌ tɨ 
cöbɨcy nej jɨhuɨÿ ycɨꞌmꞌung.

7
 Mɨmadaaccɨx miich ajcxy je castigo, 

com Dios jaduꞌn yɨꞌ xymɨɨdɨty ajcxy 
nej jɨhuɨÿ ycɨꞌmꞌung. ¿Nej ji jadaꞌ tüg 
ung, e caꞌ yteedy chaachytunɨɨyb co 
ytundɨgooy? 8 Pen caꞌ miich ajcxy 
Dios ti tzaachypɨ xymooygɨxy, jaduꞌn 
nej yɨꞌ moy castigo tügꞌócɨy yꞌungdɨjc 
yꞌanäctɨjc, caꞌ miich ixyipy ajcxy Dios 
xyꞌungꞌadyii tɨydudägy. Jaduꞌn miich 
ajcxy mꞌidɨpy nej tüg piꞌcꞌanäg huɨdibɨ 
yteedy caꞌ yꞌixaꞌñyii. 9 Jadüg nax, taabɨ 
anajty ajt nbiꞌcnɨty, ɨɨch ajt ndeedy ya 
naaxhuiñ xyꞌɨɨhuijɨm xycapxhuijɨm 
anajty, e xychaachytuunɨm co caꞌ 
ngapxymɨdoohuɨm nhuindzɨgɨɨyɨm 
ajcxy. ¿Nej co caꞌ huaad nꞌijtɨm 
aneꞌmy ma ajt ndeedy huɨdibɨ 
tzajpjoty yajpatp? E jaduꞌn jëbɨ 
nbaatɨm je jugyꞌajtɨn huɨdibɨ caꞌ 
ycɨxɨpy ytɨgoyɨpy nimɨna. 10

 Ɨɨch 
ajt ndeedy ya naaxhuiñ xyꞌɨɨhuijɨm 
xycapxhuijɨm anajty mɨɨd jada conbɨ 
jugyꞌajt ycɨxpɨ, jaduꞌn nej jeꞌ anajty 
ajcxy oyꞌixy. Nañ jaduꞌn Dios ɨɨch ajt 
xychaachytuunɨm mɨɨd ajt nꞌoyꞌajt 
ycɨxpɨ etz jɨgɨx nmɨɨdꞌajtɨm huädz jot 
huädz huinmaꞌñ nej Dios ymɨɨdɨty 
huädz yjot huädz yhuinmaꞌñ. 11

 Oy 
yjanchɨty co caꞌ ti tzaachypɨ ndzojcɨm 
ma yam nbaatɨm je tzaachypɨ, com 
ooy ndzachjɨhuɨɨyɨm je tzaachypɨ, e 
caꞌ jotcujc nayjɨhuɨɨyɨm. Per pɨnjaty 
ixpɨjcpɨ Dios chojcɨn mɨɨd je tzaachypɨ 
ycɨxpɨ, chi jeꞌ yhuimbɨdzɨmɨɨygɨxy tüg 
jugyꞌajtɨn tüdägypɨ etz jotcujcpɨ.

Je huɨdibɨ ayoꞌngojp co Dios 
yꞌayuc ngacöbɨgaanɨm

12
 Paady miich ajcxy jotmɨcpɨjccɨx 

ma mmɨbɨjcɨn, jaduꞌn nipaadɨp 
nej jɨhuɨÿ myajpɨdɨc̈cɨxy mgɨꞌ tɨɨbɨ 

yꞌanucxɨɨyñɨ, etz mgoxcohuajc 
mɨcꞌajt paady huɨdibɨ anajty caꞌ 
mɨcꞌajt mɨɨdɨty. 13

 Ixtaaygɨx nɨɨꞌaa 
tüꞌaa tɨɨybɨ ma mdzɨnaayɨn, jaduꞌn 
nipaadɨp nej jɨhuɨÿ yɨ mdecy 
huɨdibɨ mädɨp tɨ chögy, e camɨna 
jadügꞌoc yhuiidɨp.

14
 Tzɨnaaygɨx mɨɨd oyjot 

oyhuinmaꞌñ mɨɨd nidügꞌócɨy 
jäy. Caꞌ mdúngɨxɨpy ti tzip. 
Mɨɨdꞌajtcɨx tüg tzɨnaayɨn huätzpɨ, 
pen caꞌ jaduꞌn mdungɨxy, ni pɨn 
caꞌixɨpy je Huindzɨn Jesucristo. 
15

 Ooy cuendɨtungɨxp co ni pɨn 
cajɨjpyöydüdɨpy je pubejtɨn huɨdibɨ 
Dios tɨ ahuanɨÿ, jɨgɨx nañ jaduꞌn 
ni pɨn ycayajpaadɨpy janch mät 
yjot yhuinmañ, e yajhuindɨgoydäy 
yajmättäy jacjadyii ymɨgügtɨjc, tɨm 
jaduꞌn nej tüg ujtz taꞌmbɨ ypaꞌmduñ. 
16

 Ni tüg miich ajcxy caꞌ huaad ti 
ayuc mɨɨdꞌaty mɨɨd huingbɨ töxyjäy 
huɨdibɨ caꞌ miich mdöxyɨjcꞌadyii. 
Caꞌ nañ jaduꞌn mꞌixtijɨpy je ayuc 
huɨdibɨ Dios yajhuɨꞌmy mɨɨd miich 
ajcxy ycɨxpɨ, jaduꞌn nej yꞌɨdɨɨch 
Esaú. Mɨɨd tüg caayɨn uucɨn 
Esaú toocnax je huɨdibɨ anajty 
möhuaanɨp yteedy co yꞌunggoobɨty. 
17

 Miich ajcxy mnejhuɨɨyb co Esaú 
tocy huɨdi anajty paatɨp co japadaꞌñ 
je conuucxɨn huɨdibɨ anajty 
yteedy möhuaanɨp, caꞌ jaduꞌn Dios 
cöbɨjcy, chi Esaú ooy yjayaaxnɨ, 
per caꞌ anajty ñihuinmaꞌñ nej 
yjothuimbidɨp mɨɨd jeꞌ ycɨxpɨ tɨɨbɨ 
anajty tuñ.

18
 Caꞌ miich ajcxy tɨ mjaty tɨ mꞌixy, 

nej jecyꞌajty yɨ israelitas ajcxy yjajty 
etz yꞌixy co ajcxy mɨhuingoñ je 
cop Sinaí ma anajty Dios tɨ pɨdägy 
mɨj jɨɨn, ma anajty ooy yhuɨdzucy 
yjɨdity etz mɨjpoj mɨjtɨgoy ñaxy, ma 

anajty ooy yꞌagoodzɨÿ anaxy. 19
 Ni 

mgamɨdoy ajcxy je trompeta ni je 
Dios yꞌayuc huɨdibɨ anajty ajcxy 
jeꞌ mɨgapxɨp.Pɨnjaty jeꞌ mɨdou 
je ayuc ypɨjctzou ajcxy mayꞌajt 
co caꞌ huaad yjacmɨgápxɨgɨxy 
com ooy anajty chɨgɨɨygɨxy. 
20

 Jeꞌ jeꞌ anajty ycɨxpɨ co anajty 
caꞌ mɨmadägaangɨxy je aneꞌmɨn 
cötujcɨn huɨdibɨ anajty mɨnamb: 

“Pɨn anajty ytecy pɨdacp ma yɨ cop, 
hueꞌ yɨꞌ yꞌoyyajꞌoꞌcnɨty cögäch mɨɨd 
tzaa o mɨɨd quipyjɨjpxuꞌñ, oy ixyipy 
yꞌɨyujcɨty.” 21

 Oy chɨgɨɨyñɨ huɨdibɨ 
anajty yajꞌijxp, Moisés cɨꞌm mɨnaan: 

“Tzɨyuuybɨch yam mɨɨd tzɨgɨꞌñ.”
22

 Per miich ajcxy jaduꞌn nipaady 
nej jɨhuɨÿ tɨ mmɨhuingoongɨxy yɨ 
cop huɨdibɨ yxɨɨ Sión etz je Dios 
juugypɨ ycajp. Jeꞌ jeꞌ je Jerusalén 
tzajpjotypɨ ma canaag mil je 
ángeles ajcxy yöymujccɨxy. 23

 Tɨ 
miich ajcxy mmɨhuingoongɨxy ma 
tɨ yöymujccɨxy je jaccömaaybɨ jäy 
huɨdibɨ ajcxy yxɨɨ cojaay ma Dios 
ñecy jiiby tzajpjoty, je huɨdibɨ ajcxy 
huinꞌɨɨb huingapxtacp Dios. Tɨ 
miich ajcxy mɨhuingoongɨxy Dios 
je huɨdibɨ nijuezꞌajtp tügꞌócɨy. Nañ 
jaduꞌn tɨ miich ajcxy mɨhuingoongɨxy 
jeꞌ ajcxy je oyjäydɨjc yꞌespíritu 
huɨdibɨ Dios tɨ yajꞌahuimbijttäy 
tudägy. 24

 Miich ajcxy tɨ mɨhuingoñ 
yɨ Jesús, yɨ huɨdibɨ xycodɨnaayɨm 
ma Dios mɨɨd je jemybɨ cötujcɨn 
huɨdibɨ Dios yajhuɨꞌmy mɨɨd ɨɨch ajt 
ycɨxpɨ. Yɨ Jesús huɨdibɨ mɨcꞌajtmoy 
je Dios yꞌayuc jemybɨ, co ñɨꞌpy teemy 
yojcy mɨɨd ajt nbocy ycɨxpɨ. Yɨ Jesús 
co cɨꞌm ñɨꞌpy teemy yojcy mɨɨd jäy 
ajcxy ypocy ycɨxpɨ, nïgɨ oy yɨꞌ caꞌydɨ 
co Abel ɨyujc ñɨꞌpy teemy yojcy mɨɨd 
ypocy ycɨxpɨ.

25
 Paady ycɨxp ooy cuendɨtungɨx 

miich ajcxy, caꞌydɨ yajꞌixtijy Dios, je 
pɨn tɨ xyajmɨhuɨꞌmɨm jemybɨ yꞌayuc. 
Je jäy ajcxy huɨdibɨ tzɨnay jecyꞌajty, 
caꞌp jeꞌ ajcxy chocy co ajcxy ixtijy 
Dios co jecyꞌajty yjamɨgapxɨ ajcxy 
ya naaxhuiñ. Oꞌctɨý ɨɨch ajt caꞌ 
ndzoocɨm, pen nmooyɨm ajt njɨɨx je 
Dios, je pɨn yꞌayuc xyajmɨhuɨꞌmɨm 
huɨdi tzoon tzajpjoty.

26
 Co Dios yꞌayuc yejcy 

jecyꞌajty, chi yajtziyuuy ooy 
naax. Jadachambɨ Dios ymɨnaꞌñ: 

“Jadügtecypajc nyajtziyuyaꞌñɨch je 
naax, e caꞌ nmɨnaanɨm naaxtɨꞌajty, 
nañ jaduꞌn nyajtziyuyaꞌñɨch je 
tzajp.” 27

 Co jaduꞌn Dios ymɨnaꞌñ: 
“Jadügtecypajc nyajtziyuyaꞌñɨch 
je naax.” Hueꞌ yajhuinjɨhuɨÿ co 
ytɨgoydähuɨpy huɨdijaty yücxp 
huɨdibɨ Dios yajꞌoyɨɨy, e jeꞌ huɨꞌmɨp 
je huɨdijaty caꞌ yuꞌcxy. 28

 Paady je 
Jesucristo ycötujcɨn huɨdibɨ Dios 
xyajmɨhuɨꞌmɨm, caꞌ yɨꞌ huaad ytɨgoy. 
Tzoc yajnajxɨm Dioscojuyip mɨɨd 
Jesús yꞌayuc ycɨxpɨ, e nyajmɨjꞌajtɨm 
nꞌojadajtɨm Dios mɨɨd tudägyꞌajt etz 
mɨɨd huindzɨgɨꞌñ nej jeꞌ jäygɨdägyɨn. 
29

 Ɨɨch ajt nDios jaduꞌn yɨꞌ nej tüg 
jɨɨn huɨdibɨ nöctaayb tügꞌócɨy.

Nej jëbɨ nyajjäygɨdaacɨm Dios

13  Miich ajcxy huɨdibɨ 
mɨbɨjcp Jesucristo, 

caꞌ mjäydɨgooygɨxy co ajcxy 
mnaychójcɨgɨxɨpy miñ xyipy nej 
jɨhuɨÿ ajcxy mdügquëxyɨty. 2 Caꞌ ajcxy 
mjäydɨgóoygɨxɨpy co oyjäyꞌajtɨn 
mdúngɨxɨpy mɨɨd pɨnjaty ajcxy 
xycojädɨɨyb. Mɨɨd co oyjäyꞌajtɨn ajcxy 
tuuñ, chi nijëjɨty ajcxy yajjättacy 
ángeles ajcxy, ni caꞌ ajcxy huinjɨhuɨy 
co ángeles anajty tɨ yajjättaaccɨxy.

3
 Mjäymedzɨp ajcxy pɨnjaty 

tzumyꞌɨñaayb machꞌɨñaayb 
jaduꞌn nej jɨhuɨÿ miich ajcxy 
nañ jaduꞌn mdzumyꞌɨñaaygɨxy 
mmachꞌɨñaaygɨxy quipxy mɨɨd 
jeꞌ ajcxy. Jäymeedzɨp miich ajcxy 
pɨnjaty tzaachypɨ ayoꞌn mɨnajxp 
yajnajxp, com nañ jaduꞌn miich 
ajcxy mɨɨdɨty je ninïcx huɨdibɨ jëbɨ 
yꞌayoy.

4
 Huen nidügꞌócɨy jäy 

huindzɨgɨɨygɨxy yajmɨjꞌajtcɨxy je 
pɨjcɨn casadaꞌajtɨn. Huen je yëydɨjc 
etz je ytöxyɨjc naymɨɨdtzɨnáayɨgɨxy 
yajxon, com Dios yɨꞌ tzaachytunɨpy 
pɨnjaty tundɨgooyb mɨɨd huingbɨ 
töxyjäy.

5
 Caꞌ mꞌadzojccɨxy meeñ. 

Mɨjotcujcꞌájtcɨxy ti ajcxy ii mɨɨd. 
Dios tɨ jeꞌ ymɨnaꞌñ: “Camɨna xɨɨ 
ɨɨch miich ajcxy nꞌixmadzɨpy, ni 
ɨɨch miich ajcxy ngajäydɨgoyɨpy.” 
6

 Jaduꞌn jëbɨ nmɨnaanɨm agujc 
jotcujc: “Yɨ Huindzɨn Dios yɨꞌ 
xypubejtpɨch, caꞌ ndzɨgɨḧuaꞌñɨch jäy 
nej xyjatunaꞌñɨch.”

7
 Jäymejtzcɨx miich ajcxy je 

pɨnjaty tɨ xyñigohuajcꞌajtcɨxy, je 
pɨnjaty tɨ xyajmɨɨdmɨydaaccɨxy 
Dios yꞌayuc ytɨyꞌajt. Huinmaaygɨx 
nej jeꞌ ajcxy anajty ytudägyꞌaty, 
padungɨx nej jeꞌ anajty ajcxy 
mɨɨdɨty ymɨbɨjcɨn.

8
 Jaduꞌn nej Jesucristo oybɨ tuñ 

jecyꞌajty, nañ tɨm jaduꞌn oybɨ tuñ 
chambaad, etz oybɨ tunaꞌñ huinɨxɨɨ 
huinɨtiempo, caꞌ yɨꞌ yajtɨgadzip 
yɨ yhuinmaꞌñ ni mɨna. 9 Caꞌ miich 
ajcxy myajhuinꞌɨɨngɨxy mɨɨd canaag 
ixpɨjcɨn huɨdibɨ caꞌ ytügnaxɨty 
mɨɨd Jesucristo ytɨyꞌajt. Nïgɨ oy 
co ajt nbɨdaacɨm nhuinmaꞌñ ma 
je Dios yꞌayuc, nej yɨꞌ xychojcɨm 

xyjɨhuɨɨyɨm, nej yɨꞌ mayꞌajt tuñ 
mɨɨd ɨɨch ajt. Caꞌ mbɨdaacɨm 
mhuinmaꞌñ ma je cötujcɨn huɨdibɨ 
adujcp nijëjɨty caayɨn uucɨn. Ni 
ti jotcujcꞌajt ajcxy capaty pɨnjaty 
panɨcxp yɨ jaduꞌmbɨ cötujcɨn.

10
 Je judío tungmɨɨdpɨ huɨdibɨ 

huindzɨgɨꞌñ tumb anajty ma Dios 
yhuittɨjc je jecyɨp, caꞌ yɨꞌ jëbɨ 
yjactuunɨ ma ɨɨch ajt nmɨbɨjcɨn 
jaduꞌn nej Jesucristo tuñ 
huindzɨgɨꞌñ mɨɨd ɨɨch ajt ycɨxpɨ. 
11

 Je judío mɨjtungmɨɨdpɨ ma Dios 
ytɨjc ypɨdac ɨyujc ñɨꞌpy ma je Lugar 
Santísimo nej tüg huindzɨgɨꞌñ 
huɨdibɨ yajpocyñïhuaatzp je 
mayjäy. Je ɨyujc ögy ñinïcx jɨguem 
jeꞌ yajnögy, caꞌ jiibyɨty cajpjoty 
ma je Dios anajty huindzɨgɨɨygɨxy. 
12

 Tɨm jaduꞌn nej je judío sacerdote 
yajnögy je huindzɨgɨꞌñ ɨyujc 
ñinïcx cajp nïnaxy, nañ tɨm jaduꞌn 
Jesús paty tzaachyꞌoꞌcɨn cajp 
nïnaxy jɨgɨx mɨɨd jeꞌ ycɨꞌmnɨꞌpy 
pocyñïhuädzɨp je mayjäy. 13

 Tzoc 
mɨjpɨdaacɨm je Jesús tɨɨbɨ yꞌögy 
cajp nïnaxy mɨɨd ɨɨch ajt nbocy 
ycɨxpɨ. Tzoc mɨnajxɨm yajnajxɨm 
je canayyajmɨjꞌadɨɨ je canayꞌixaꞌnɨɨ, 
tɨm jaduꞌn nej Jesús mɨnajx yajnajx 
je canayyajmɨjꞌadɨɨ je canayꞌixaꞌnɨɨ. 
14

 Ya naaxhuiñ caꞌ ya ajt nmɨɨdɨty 
tüg ciudad ma jëbɨ nꞌijtɨm huinɨxɨɨ 
huinɨtiempo, jeꞌ ɨɨch ajt njɨjpꞌijxɨm 
je tzɨnaayɨn huɨdibɨ miimb cɨdaacp. 
15

 Paady ycɨxp chojcpy co Dios 
nꞌojadajtɨm nmɨbɨjctzoohuɨm jabom 
jabom huinɨxɨɨ mɨɨd Jesucristo 
yxɨɨ. Co jaduꞌn nꞌojadajtɨm 
nmɨbɨjctzoohuɨm Dios jaduꞌn 
nipaady nej tüg huindzɨgɨꞌñ 
nmooyɨm. Tzoc ii mɨbɨjctzoohuɨm, 
tzoc ojadajtɨm mɨɨd ajt ngɨꞌmꞌahuac 

ngɨꞌmꞌayuc. 16
 Caꞌ mjäydɨgóoygɨxɨpy 

co oybɨ mdúngɨxɨpy etz 
naybubéjtɨgɨx naybudɨgɨɨ́yɨgɨx miñ 
xyipy. Co jaduꞌn mdúngɨxɨpy jaduꞌn 
nipaady nej tüg huindzɨgɨꞌñ tɨ 
myejccɨxy ma Dios huɨdibɨ yɨꞌ ooy 
jäygɨdägy.

17
 Capxymɨdoogɨx pɨnjaty 

xyñigohuajcꞌájtcɨxp etz 
yajmɨjꞌajtcɨxp, com yɨꞌ miich 
ajcxy xycuendꞌajtɨp yɨ mꞌalma. 
Nejhuɨɨyɨm co cɨÿegaangɨxy 
ycuendɨ ma Dios nej ajcxy tɨ 
xycuendꞌaty. Pen oybɨ miich ajcxy 
mdumyb mɨɨd yɨꞌ ajcxy, jotcujc 
ajcxy ñayjɨhuɨḧuɨɨyb. Pen jɨbɨc 
miich ajcxy mduñ mɨɨd yɨꞌ ajcxy, 
tajɨp mayɨp ajcxy. E pen yɨꞌ ajcxy 
tajp maayb, chi miich ajcxy caꞌ ni ti 
jotcujcꞌajt mmɨɨdꞌadɨpy.

18
 Mɨbɨjctzoogɨx Dios mɨɨd 

ɨɨch ycɨxpɨ etz je pɨnjaty 
xymɨɨdhuɨdijtpɨch. Jatytɨm 
naymɨcꞌíjxɨbɨch tudägy nduuñɨch 
ma tügꞌócɨy ɨɨch ndung, paady 
ycɨxp jotcujc nayjɨhuɨÿiijɨch. 
19

 Mayꞌajt nbɨjctzooybɨch ma miich 
ajcxy co Dios mmɨbɨjctzoogɨx mɨɨd 
ɨɨch ycɨxpɨ, jɨgɨx Dios aꞌɨxɨḧuɨpy co 
nɨćxɨbɨch tzojc ma miich ajcxy.

Oyꞌajt etz capxpoocxɨn huɨdibɨ 
cogɨxɨɨyñɨp je necy

20
 Dios nmɨbɨjctzooybɨch mɨɨd 

miich ajcxy ycɨxpɨ. Je Dios 
huɨdibɨ yajjugypɨjc jadügꞌoc 
ɨɨch ajt nHuindzɨn Jesucristo co 
yꞌoꞌcy, je huɨdibɨ cuendꞌajtp je 

maymɨbɨjcpɨdɨjc. Co Jesucristo 
ñɨꞌpy teemy yojcy, chi mɨcꞌajt 
moy je jemybɨ cötujcɨn huɨdibɨ 
Dios tɨ xyajmɨhuɨꞌmɨm. Dios 
tɨ pɨdägy Jesucristo jaduꞌn nej 
je cuendꞌajtpɨ jacꞌoybɨ ma je 
maymɨbɨjcpɨdɨjc. Jaduꞌn yɨꞌ nipaady 
nej tüg cöbixy cuendꞌajtpɨ huɨdibɨ 
cuendꞌajtp may ngöbixy. 21

 Je Dios 
huɨdibɨ xyajjotcujcꞌajtɨm jeꞌ huen 
xyajꞌahuimbijtcɨxy huädz etz oyjäy 
ma tügꞌócɨy ajcxy mmɨbɨjcɨn etz 
ma tügꞌócɨy ajcxy mdzɨnaayɨn, 
jɨgɨx ajcxy mdunɨpy nej yɨꞌ tzocy. 
Dios huen tuñ ma ɨɨch ajt njot 
nhuinmaꞌñ mɨɨd Cristo ymɨcꞌajt nej 
yɨꞌ tzocy. ¡Huen Cristo yꞌidɨpy mɨj 
cömay huinɨxɨɨ huinɨtiempo! Amén. 
Jaduꞌn jada.

22
 Nmɨgügtɨjc, nbɨjctzooybɨch 

mayꞌajt yajtungɨxy mecxtujcɨn 
ma jada ayuc capxhuijɨn. Tɨ ajcxy 
ii con nijayɨɨygɨxy. 23

 Nejhuɨɨygɨx 
miich ajcxy co ajt nmɨgüg Timoteo 
yꞌity ahuätztuum. Pen tzojc 
yjädy ya ma nyajpaadyɨch, chi 
yɨꞌ xymɨɨdnɨćxɨbɨch co ɨɨch anajty 
miich ajcxy nɨcxy nꞌijxcɨxy.

24
 Nguejxpyɨch ngapxpoocxɨn 

ma nidügꞌócɨy pɨn ajcxy 
xyñigohuajcꞌajtp etz je mɨgügtɨjc 
ajcxy huɨdibɨ mɨbɨjccɨxyp. Je 
mɨgügtɨjc huɨdibɨ ajcxy yajpatp ya 
Italia yquejxyp ajcxy capxpoocxɨn 
ma miich ajcxy.

25
 Dios ajcxy xyconuucxɨp 

nidügꞌócɨy miich ajcxy. Amén. 
Jaduꞌn jada. 

1  Ɨɨch Santiago, ndzojcɨngɨx́ ɨɨch 
nduñ ma Dios etz je Huindzɨn 

Jesucristo ytung. Cham jada necy 
nyajniguexyɨch yɨ Israel jäy huɨdi 
ajcxy yajmɨjꞌajtp Dios, huɨdi ajcxy 
xɨm yam yajpatp cajp cajp mɨɨd co 
yqueecpɨdzɨmy ajcxy Judea naaxjot 
co ymɨdzip ajcxy chachꞌixhuɨdidyii 
chachpahuɨdidyii ajcxy.

Je tɨyꞌajt huɨdib tzoon ma Dios
2

 Mɨgügtɨjc ajcxy co yɨ mmɨdzip 
ajcxy xychachꞌijxmadzaangɨxy 
nej miich ajcxy mjot 
mhuinmaꞌñ mɨɨdɨty, co yɨꞌ ajcxy 
xyꞌixhuɨdijtcɨxy xypahuɨdijtcɨxy, 
co xyñigapxcɨxy xyñiꞌojɨɨygɨxy, 
co xyajhuinmaꞌñydɨgoyaangɨxy, 
caꞌ mdajɨpy mmayɨpy ajcxy, 
jotcujc ajcxy mnayjɨhuɨḧuɨɨyb. 
3

 Miich ajcxy mnejhuɨɨygɨxyp 
co jaduꞌn mmɨmecxtujccɨxyp 
je tzaachypɨ ayoꞌn huɨdibɨ 
mmɨnajxcɨxyp myajnajxcɨxyp 
mɨɨd co tɨ mmɨjpɨdaaccɨxy 
Jesucristo, huinꞌit mbáatcɨxɨpy 
mɨcꞌajt, jɨgɨx jëbɨ mɨmadactaygɨxy 
tügꞌócɨy jɨbɨc-huinmaꞌñ. 4 Copɨcy 
miich ajcxy mɨmadactáaygɨxɨpy 
tügꞌócɨy jɨbɨc-huinmaꞌñ, caꞌ ma 

mdundɨgóoygɨxɨpy, e huinꞌit huädz 
mjot mhuinmaꞌñ mmɨɨdꞌadɨpy ajcxy, 
caꞌ ti myajtɨgoy yꞌidɨpy ajcxy.

5
 Pen nidüg miich ajcxy 

myajmayjajty oyhuinmaꞌñ, co jäy 
ajcxy xychachꞌijxmadzaanɨ mjot 
mhuinmaꞌñ nej mɨɨdɨty, mɨbɨjctzou 
Dios huen xymöy je oyhuinmaꞌñ, 
com yejcpy yɨꞌ oyhuinmaꞌñ mɨɨd 
tügꞌócɨy jäy co pɨjctzoy. Caꞌ yɨꞌ 
cohuindugyii, caꞌ huaad xyꞌojɨm 
co nbɨjctzoohuɨm oyhuinmaꞌñ. 
6

 Copɨcy pɨjctzohuɨ Dios huijyꞌajt 
cujcꞌajt cɨxyjot huinɨjot, caꞌ yꞌametz 
yjotmetzɨty. Pɨnjaty ametz jotmetz 
Dios mɨbɨjctzoob, caꞌ túꞌcɨy mɨɨdɨty 
yjot yhuinmaꞌñ, janam jatzojc 
yajtɨgach yhuinmaꞌñ jaduꞌn nej je 
mejy co ypɨdɨg̈y yꞌixtägy mɨɨd je 
poj. 7 Co jäy ajcxy ametz jotmetz 
mɨbɨjctzoogɨxy Dios, Dios ni ti 
jaduꞌn cayecy. 8 Yɨ jaduꞌmbɨ jäy 
ajcxy ametz jotmetzpɨ canaagnax 
yhuinmaꞌñ ajcxy mɨɨdɨty, caꞌ tügjɨjp 
yhuinmaꞌñ pɨdaaccɨxy ma Dios.

9
 Yɨ ayoobɨtɨjc huɨdibɨ 

mɨjpɨdaaccɨxyp Dios, ooy 
jäygɨdägaangɨxy co Dios ypubedɨɨyb 
ypudɨgɨḧuɨɨyb. 10

 Yɨ comeeñyjäy 
ajcxy huɨdibɨ mɨjpɨdaacp Dios, ooy 

jotcujc ajcxy ñayjɨhuɨḧuaꞌnyii co 
ajcxy ymeeñ ytɨc̈xtähuɨpy jaduꞌñyɨ. 
Com yɨꞌ ajcxy ymeeñ tɨgoyamb 
yɨꞌ jaduꞌn nej tüg pɨjy co ñiicxnɨ 
mɨɨd xɨɨ an. 11

 Co xɨɨ ypejtnɨ, chi 
ooy yꞌandaacnɨ mɨc, e chi je jɨɨnboj 
ypɨdzɨmy, chi je pɨjyquipy ytɨc̈h, chi 
yhuingädaayñɨ je pɨjy, e jaduꞌñyɨ 
ytɨgoydäy je pɨjy oyꞌajtɨn. Jaduꞌn 
nej yjaty yɨ pɨjy, ñan tɨm jaduꞌn 
yjadaꞌñ comeeñydɨjc ajcxy, jaduꞌñyɨ 
ñitɨgoyaangɨxy yjugyꞌajtɨn.

Co yjot yhuinmaꞌñ 
chachꞌijxmadzaꞌñyii

12
 Jotcujc pɨnjaty mɨmecxtujctaayb 

jaduꞌn nej ajcxy yjot yhuinmaꞌñ 
chachꞌijxmadzaꞌñyii. Co jaduꞌn 
mɨmecxtujctáaygɨxɨpy, Dios 
möhuɨɨb ajcxy jugyꞌajtɨn huinɨxɨɨbɨ, 
huɨdibɨ yajhuinhuanɨɨy tügꞌócɨy 
jäy ajcxy huɨdijaty Dios tzojcp 
yajmɨjꞌajtp. 13

 Co pɨn nijotꞌaty co 
tunaꞌñ ti jɨbɨcpɨ, caꞌ ymɨnaꞌnɨpy co 
Dios anajty jaduꞌn yajtundɨgoyaanɨp. 
Dios caꞌ ti jɨbɨcpɨ tuñ mɨɨd jäy ajcxy. 
E nañ ni pɨn caꞌ huaad ijxmach 
Dios nej yjot yhuinmaꞌñ ymɨɨdɨty. 
14

 Cɨꞌm ajcxy jaduꞌn ñaydunyii, 
co tzachnijotꞌajtcɨxy canaagnax 
jɨbɨc-huinmaꞌñ. 15

 Co jäy ajcxy 
nijotꞌajtcɨxy jɨbɨc-huinmaꞌñ, pocy 
anajty ytungɨxy. Tɨ ajcxy anajty ooy 
ypocyñïbejtnɨ co nɨcxy yꞌóꞌccɨxnɨ.

16
 Mɨgügtɨjc ajcxy, huɨdibɨ 

ooy ndzocy njɨhuɨÿɨch, caꞌ 
mnayhuinꞌɨɨ́nɨgɨxy. 17

 Ɨɨch ajt 
nDios Teedy huɨdibɨ tzajpjoty 
tzɨnaayb, yɨꞌ huɨdibɨ yajcojtaay 
xɨɨ madzaꞌ huɨdibɨ jajp tɨɨcxp, yɨꞌ 
jeꞌ yejctaayb tügꞌocɨy tijaty oybɨ, 
tügꞌócɨy yhuinmaꞌñ huɨdibɨ ɨɨch 
ajt nmɨɨdꞌajtɨm. Dios caꞌ yɨꞌ yjot 

yhuinmaꞌñ yajtɨgach jaduꞌn nej yɨ 
xɨɨ madzaꞌ yjajɨn ytɨɨcxɨn ytɨgach. 
18

 Dios yꞌoydumyb huinjemy ɨɨch 
ajt njot nhuinmaꞌñ mɨɨd yɨꞌ yꞌayuc 
ytɨyꞌajt, jɨgɨx jëbɨ ɨɨch ajt nmɨꞌijtɨm 
oyjot oyhuinmaꞌñ. Yɨ jäy ajcxy 
huɨdibɨ yajmɨjꞌajtcɨxp Jesucristo, 
Dios nïgɨ tzocy ajcxy caꞌ jac ti 
huɨdibɨ oyduñ.

Je tɨyꞌajt tɨydudäcypɨ
19

 Mɨgügtɨjc huɨdibɨ ɨɨch ooy 
ndzocy njɨhuɨÿɨch, mnejhuɨḧuɨpy 
miich ajcxy jada co ooy ycopɨcyɨty 
mmɨdoꞌmbɨjctähuɨpy ajcxy Dios 
yꞌayuc ytɨyꞌajt, caꞌ mjäydɨgóoygɨxɨpy, 
caꞌ mgapxmayɨɨ́ygɨxɨpy, pen 
mjotmätcotp ajcxy caꞌ anajty 
mguydungɨxy Dios ytɨyꞌajt. 20

 Je jäy 
huɨdibɨ jotmaꞌtp, caꞌ jeꞌ tuñ huɨdibɨ 
Dios yjäygɨdacyp. 21

 Ixmajtztaaygɨx 
yɨ jɨbɨc ayuc, caꞌ mnijotꞌajtcɨxy yɨ 
jɨbɨc-huinmaꞌñ. Cöbɨjccɨx mɨɨd oyjot 
oyhuinmaꞌñ yɨ Dios yꞌayuc ytɨyꞌajt, 
yɨ huɨdibɨ Dios tɨ yajnicödugɨÿ, 
huinꞌit jëbɨ ajcxy mꞌalma nïdzoocɨn 
paady.

22-24
 Cuydungɨx ajcxy Dios 

yꞌayuc ytɨyꞌajt, caꞌ ajcxy 
mjotcujcꞌadɨpy mɨɨd yɨꞌyɨ co 
mꞌamɨdooꞌijtcɨxy, hueꞌ anajty nɨgoo 
mnayhuinꞌɨɨ́nɨgɨxy. Penɨ nɨgoob 
Dios yꞌayuc mꞌamɨdooꞌijtcɨxy, e caꞌ 
mmɨjpɨdaaccɨxy caꞌ mguydungɨxy, 
naadɨgɨꞌ anajty mꞌamɨdoꞌijtcɨxy. 
Jaduꞌn miich ajcxy nipaady nej pɨn 
yhuiñyjɨjp aaꞌijxnajxp ma tügɨ ijx. 
Co ñayꞌaaꞌijxnajxtäyii, chi yjɨhuägy, 
e mɨcꞌamy jäydɨgoydäy nej 
yhuiñyjɨjp tɨ ixy. Naadɨgɨꞌ anajty tɨ 
ñayꞌaaꞌijxnaaxyii. 25

 Pen miich ajcxy 
yajxon mꞌixpɨjcyp Dios ytɨyꞌajt, je 
tɨyꞌajt huɨdibɨ yajꞌoyɨḧuɨp ajcxy mjot 

mhuinmaꞌñ, pen mmɨjpɨdaaccɨxyp, 
pen mguydungɨxyp Dios yꞌayuc, e 
caꞌ mjäydɨgooygɨxy, chi jadaꞌ Dios 
xyconuucxɨp ajcxy mɨɨd jëgɨxpɨ 
huɨdibɨ anajty mguydungɨxyp.

26
 Pen ji pɨn ñayjɨhuɨÿii co 

cuydunɨ Dios ytɨyꞌajt, e caꞌ 
ñayꞌahuijtzɨg̈yii, cɨꞌm anajty 
ñayhuinꞌɨɨñyii, tundɨgooyb anajty, 
e caꞌ yjanchɨty co mɨjpɨdaacɨ 
Dios ytɨyꞌajt. 27

 Pen miich ajcxy 
huädz mɨjpɨdaaccɨxy Dios etz 
mguydungɨxy yɨꞌ ytɨyꞌajt jaduꞌn 
nej jëbɨ Dios jäygɨdägy, hueꞌ tzocy 
co mbubéjtcɨxɨpy mbaꞌayóogɨxɨpy 
coꞌögyꞌungdɨjc, etz coꞌögy 
ytöxyjäydɨjc ma ayoꞌn jotmay ajcxy 
patcɨxy. E caꞌ huaad jɨbɨc-huinmaꞌñ 
mjactungɨxy, jaduꞌn nej jadyii 
naaxhuiñyjäy yꞌɨdɨɨtzcɨxy, huɨdi caꞌ 
mɨjpɨdaaccɨxy Dios.

Caꞌ huinꞌijxpety mɨgüg 
myajmɨjꞌájtcɨxɨpy

2  Mɨgügtɨjc ajcxy, co 
mꞌojadajtcɨxy co 

mmɨjnɨcxpejtcɨxy ɨɨch ajt 
nHuindzɨn Jesucristo, yɨ 
huɨdibɨ tzajpjoty aneꞌm, caꞌ 
ajcxy huinꞌijxpety mɨgügtɨjc 
myajmɨjꞌajtcɨxɨpy. 2 Pen jɨm jäy 
ytɨgɨÿ ma mnayyöymújcɨgɨxy 
comeeñybɨ mɨɨd oorɨ cɨj̈iitz, etz 
mɨɨd yhuit yxojx janch oybɨ, etz pen 
nañ tɨgɨɨyb tüg jäy ayoob huɨdibɨ 
yhuit ytucxy cɨɨtz tuc nïbüdy 
ixpüdy. 3 Chi miich ajcxy jeꞌ jac nïgɨ 
myajmɨjꞌadaꞌñ je comeeñybɨ huɨdibɨ 
oyxoxy, e chi mnɨmähuaꞌñ: “Ɨñaꞌ 
miich ya ma jada oybɨ ɨñaaybejt.” E 
je ayoob jäy mnɨmähuaangɨxy: “Ɨñaꞌ 
naaxcɨx́y o jɨm jaduꞌn tɨnaꞌ.” 4 Co 
jaduꞌn mꞌɨdɨẗzɨp ajcxy, caꞌp anajty 

jaduꞌn ytɨyꞌajtɨty. Mdundɨgooygɨxy 
anajty ma Dios ytɨyꞌajt co 
huinꞌijxpety ajcxy mɨgüg mdzogɨpy. 
Hueꞌ anajty myajtungɨxyp jɨbɨc-
huinmaꞌñ co jaduꞌn mꞌixtíjcɨxɨpy jäy 
huɨdibɨ ayoob.

5
 Mɨgügtɨjc ajcxy, Dios tɨ huinꞌixy 

yɨ ayoobɨtɨjc, jëbɨ ajcxy mɨjpɨdägy 
Dios etz jëbɨ ajcxy paadɨpy it lugar 
ma Dios yꞌit tzajpjoty. Jaduꞌn Dios 
yajhuinhuanɨɨy pɨnjaty tzojcɨp 
jɨhuɨɨyɨp co it lugar möhuaꞌñ jiiby 
tzajpjoty. 6 Myajtzoꞌyduungɨxyp 
miich ajcxy ayoobtɨjc. ¿Nej cayɨ 
comeeñyjäy ajcxy huɨdibɨ miich 
ajcxy xychachxɨp̈ ma cötujctac, 
e xyajnɨcxcɨxy ma tungmɨɨdpɨ 
yhuinduu, oy ajcxy mdzocy 
mgatzocy? 7 ¿Nej ca yjëjɨty ajcxy 
huɨdibɨ jɨbɨc nigapxp niꞌojɨɨyb 
Jesucristo, je oyjäy huɨdibɨ miich 
ajcxy myajmɨjꞌajtcɨxyp?

8
 Pen janch miich ajcxy 

mguydungɨxy je tɨyꞌajt huɨdibɨ 
jaybety ma Dios ylibro: “Mdzogɨpy 
mjɨhuɨḧuɨpy mmɨgügtɨjc 
hueñytɨmypɨnɨty, jaduꞌn nej 
miich ajcxy cɨꞌm mnaychogyii 
mnayjɨhuɨÿii.” Pen jaduꞌn anajty 
mdungɨxy, tüg anajty oybɨ 
mdungɨxyp. 9 Pen huinꞌijxpety 
ajcxy anajty jäy myajmɨjꞌajtcɨxy 
jaduꞌn nej yhuit yxoxy ajcxy 
mɨɨdɨty, mdundɨgooygɨxp, e tɨ 
anajty mnayyajpocycähuɨgɨxy 
ma Dios ytɨyꞌajt. 10

 Pen tüg jäy 
cuydundaayɨ Dios ycötujcɨn, co 
nɨcxy tüg cacuyduñ, jaduꞌn nipaady 
nej jɨhuɨÿ anajty janch ni tüg 
cötujcɨn tɨ cacuyduñ. 11

 Je Dios je 
cötujcɨn tɨ pɨdägy co caꞌ huaad 
mmɨgapxtɨgooyɨpy töxyjäydɨjc, etz 
nañ tɨ cötujcɨn pɨdägy co caꞌ huaad 

njäyyajꞌoꞌcɨm. Pen mmɨgapxtɨgooyb 
töxyjäydɨjc, oy caꞌ tɨ mjäyyajꞌögy, 
tɨ anajty mdundɨgooy mɨj ma 
Dios ytɨyꞌajt. 12

 Capxcɨx mɨydaccɨx, 
tungɨx nej jëbɨ huaad jäygɨdägy 
ɨɨch ajt nHuindzɨn Jesucristo nej 
jeꞌ cuyduñ yɨꞌ ytɨyꞌajt. 13

 Caꞌ ti 
paꞌayoohuɨn paadɨpy ma Dios, 
pɨn caꞌ tuñ ti paꞌayoohuɨn ma 
ymɨgügtɨjc. Pɨn paꞌayoohuɨn tumb 
ma ymɨgügtɨjc, jeꞌ capxpaady yꞌidɨp 
co anajty Dios tɨyduñ yɨꞌ yjäy.

Je mɨbɨjcpɨ etz je oyjäyꞌajtɨn
14

 Mɨgügtɨjc ajcxy, ni ti mꞌalma 
capadaꞌñ pen miich mmɨnaamb 
co myajmɨjꞌajtyp Dios, e pen caꞌ 
myajniguëxɨg̈y ni ma co oybɨ 
mduñ. Caꞌ Dios yajnïdzögaꞌñ yɨ 
mꞌalma mɨɨd co nɨgoob mmɨnaꞌñ co 
Dios mmɨjpɨdägy, e caꞌ mguydunɨ 
yɨꞌ ytɨyꞌajt. 15-16

 Pen miich ajcxy 
mɨɨd tüg mɨgüg yëydɨjcpɨ o 
töxyjäybɨ huɨdibɨ yajmayjajtp yhuit 
ytucxy caayɨn uucɨn, e chi nɨgoo 
miich ajcxy mnɨmähuɨpy: “Nɨcx 
agujc jotcujc, Dios xypubedɨpy 
xypudɨgɨḧuɨpy, caꞌ mdɨɨchꞌögɨpy caꞌ 
myuuꞌögɨpy.” E miich caꞌ anajty ti 
tɨ mmöy huɨdijaty yajmayjajtpy. ¿Ti 
oyjäyꞌajtɨn anajty tɨ mduñ? 17

 Pen 
miich mɨnamb co myajmɨjꞌajtyp 
Dios, e caꞌ oyjäyꞌajtɨn mduñ mɨɨd 
mmɨgügtɨjc, ytimyñipatyp jaduꞌn 
nej ixyipy caꞌ mmɨbɨcy yɨ Dios 
ytɨyꞌajt.

18
 Caꞌ yjecyɨty co tüg jäy 

xyñɨmähuɨbɨch jaduꞌn: “Miich 
mdzachmɨjpɨdacpy yɨ Dios ytɨyꞌajt, 
e ɨɨch ndumybɨch oybɨ.” Ɨɨch 
nꞌadzohuɨpyɨch yɨ jaduꞌmbɨ jäy 
co caꞌ jaduꞌn ytɨyꞌajtɨty nej miich 
mɨnaꞌñ. Pen caꞌ miich mmɨjpɨdägy 

Dios yꞌayuc, caꞌ mjadɨpy nej 
mdunɨpy oybɨ jaduꞌn nej Dios 
huaad jäygɨdägy. Co ɨɨch oybɨ nduñ, 
jaduꞌn ñigüexɨg̈y co nmɨjpɨdägyɨch 
Dios. 19

 Miich mmɨbɨjcpy co Dios 
ji tügpajc, e oy jaduꞌn co mmɨbɨcy. 
Nañ jaduꞌn yɨ caꞌoybɨ ajcxy mɨbɨjcp 
etz chɨgɨɨyb ajcxy Dios. 20

 Locɨ 
miich, caꞌ mhuinjɨhuɨḧuaꞌñ je 
tɨyꞌajt. Co pɨnjaty mɨbɨcy Dios, 
e caꞌ yajniguëxɨg̈y co oybɨ tuñ, 
caꞌ tɨydudägy mɨbɨcy Dios. 21

 Je 
Abraham yejc tüg ijxpejt nej jëbɨ 
huaad ngapxymɨdoohuɨm Dios co 
jecyꞌajty jeꞌ ymang Isaac cɨÿejcy 
nej tüg huindzɨgɨꞌñ ma Dios. 22

 Je 
Abraham ymɨbɨjc co Dios yjiijɨty 
etz nañ ycapxymɨdou nej Dios 
ñɨmaayɨ. Paady nejhuɨɨyɨm co 
yjanchɨty co Abraham mɨjpɨdacy 
jeꞌ Dios mɨɨd co cuyduuñ jaduꞌn 
nej Dios ñɨmaayɨ. 23

 E jaduꞌn oy 
cuydundäy nej yjaybetyɨty ma 
Dios ñecy: “Yɨ Abraham ymɨjpɨdac 
Dios, paady Dios ymecxtaayɨ 
ypocy, e ycöbɨjcɨ jaduꞌn nej jɨhuɨÿ 
caꞌ anajty ytundɨgoy.” Paady ycɨxpɨ 
Abraham oyñaydijyii: “Co Dios 
mɨnaymɨgügꞌadyii.”

24
 Cham nejhuɨɨygɨx co Dios 

ycöbɨjcpy jäy huɨdibɨ cuydungɨxp 
yɨꞌ ytɨyꞌajt, e caꞌ nmɨnaanɨm mɨɨd 
jëyɨ co ymɨbɨjccɨxy. 25

 Tɨm jaduꞌn 
nej Abraham yjajty, nañ tɨm jaduꞌn 
yjajty mɨɨd je töxyjäy huɨdi anajty 
yxɨɨ Rahab, huɨdibɨ anajty ooy tɨ 
ytundɨgoy mɨɨd mayyëydɨjc. Je 
Rahab ycoyüdz ma ytɨjc nimetz jäy 
huɨdibɨ anajty Israel jäy yajꞌijxꞌijtyp, 
e chi yajqueegɨɨy ma huingbɨ 
tüꞌaa, e jaduꞌn ajcxy yajtzoocy ma 
ymɨdzip. Mɨɨd co jaduꞌn oyjäyꞌajtɨn 
tuñ mɨɨd je Israel jäy, chi Rahab oy 

paady je nïdzoocɨn ma Dios. 26
 Je 

ninïcx huɨdibɨ caꞌ alma mɨɨdɨty, caꞌ 
ni ti mɨcꞌajt mɨɨdɨty. Nañ tɨm jaduꞌn 
pɨnjaty mɨbɨjcp co Dios yjiijɨty, e caꞌ 
cuyduñ Dios ytɨyꞌajt, yɨꞌ ymɨbɨjcɨn 
caꞌ Dios cuendɨpɨcy.

Co pɨnjaty nigapxy niꞌojɨÿ ymɨgüg

3  Mɨgügtɨjc ajcxy, huinmaygɨx 
yajxon pen janch 

mnajtztzogɨɨygɨxy co ajcxy 
mnihuindzɨnꞌadaangɨxy Dios yꞌayuc. 
Com ɨɨch ajt huɨdibɨ nyajꞌixpɨjcɨm 
Dios yꞌayuc, pen tundɨgooyɨm nïgɨ 
mɨj nyajtɨydunaanɨm. 2 Nidügꞌócɨy 
ɨɨch ajt ndundɨgooyɨm mɨnaajɨty. 
Pen ji pɨn caꞌ yꞌɨɨdɨgooy ycapxtɨgooy, 
yɨꞌ tɨydudägy anajty yjäyꞌaty, jëbɨ 
ñaygüendꞌadyii yajxon, e caꞌ huaad 
yꞌocjactundɨgooyñɨ. 3 Ypɨdacpy jäy 
freno ma cohuay yꞌahuac jɨgɨx jëbɨ 
aneꞌmy je cohuay nej tzocy. Nañ 
jaduꞌn tzocy co jäy ajcxy huen yꞌahuac 
ahuijtzcɨxy jaduꞌn nej jäy cohuay 
aneꞌmy mɨɨd freno. 4 Nañ jaduꞌn yɨ 
barco oy mabaad ooy yjamɨjɨty, per 
ooy poj ytijminyii ytijxɨbyii. Je barco 
yajꞌaneꞌm yajxon mɨɨd tüg piꞌc pujx 
yindiꞌcnɨ huɨdib xɨɨjɨp timón. Yajxon 
ytüyöy je barco ma jeꞌ tɨmdzocy je 
huɨdibɨ aneꞌmɨp. 5 Nañ jaduꞌn yjaty 
mɨɨd yɨ tootz, janch tɨm yindiꞌcnɨ 
yɨꞌ, per ooy mɨj cajee tuñ jɨbɨcpɨ, 
jëbɨ yꞌɨɨdɨgooy ycapxtɨgooy mɨj 
cajee. Mꞌijxyp miich ajcxy nej tɨm 
yindiꞌcnɨ jɨɨn mɨj ooy nögy quipychaa 
mɨyꞌujtz. 6 Yɨ jäy ajcxy yꞌahuac nañ 
tɨm jaduꞌn nej piꞌc jɨɨn, mɨɨd nhuin 
nꞌahuac mɨjcajee nꞌɨɨdɨgooyɨm 
ngapxtɨgooyɨm. Co jaduꞌn 
nꞌɨɨdɨgooyɨm ngapxtɨgooyɨm, chi jëbɨ 
mɨjcajee mɨdundɨgooyɨm mayjäy. Co 
nꞌɨɨdɨgooyɨm ngapxtɨgooyɨm, etz 

nayyajpocycähuɨm, chi ñiguëxɨg̈y 
canaagnax jɨbɨc-huinmaꞌñ huɨdibɨ 
nmɨɨdꞌajtɨm. Jada jɨbɨc-huinmaꞌñ 
jɨm yɨꞌ nbaatɨm ma je mujcuꞌ 
huɨdibɨ tzɨnaayb ma yɨ infierno. 7 Yɨ 
naaxhuiñyjäy tɨ mɨmadaaccɨxy yɨ 
ɨyujc animal huɨdibɨ queegɨc̈p queec-
huɨdijtp, naag ɨyujc ahuaꞌnbɨ, etz ɨyujc 
nɨɨjotyp. Tɨ ooy yajmaxɨɨygɨxy yajxon 
ɨyujc huindzɨc̈ypɨ etz ahuáꞌnɨbɨ. 8 Yɨ 
naaxhuiñyjäy oy tɨ mɨmadaaccɨxy 
yɨ ɨyujc animal, per nitüg ycacaꞌty 
pɨn yajxon yꞌahuac ahuijtzɨg̈ɨpy, 
acꞌɨɨdɨgooygɨxp capxtɨgooygɨxp ajcxy. 
Pɨn ymɨgüg nigapxy niꞌojɨɨyb, huinꞌit 
je ymɨgüg ooy jɨbɨc ñayjɨhuɨḧuaꞌñyii, 
jaduꞌn nej jɨhuɨÿ veneno tɨ möy 
ymɨgüg. 9 Mɨɨd jadaꞌ nhuin nꞌahuac 
ajt ngapxpaatɨm ɨɨch ajt nHuindzɨn 
Jesucristo etz ɨɨch ajt nDios Teedy. 
Nañ jaduꞌn mɨɨd nhuin nꞌahuac nigapx 
niꞌojɨɨyɨm nmɨgügtɨjc. Dios tɨ yajcojy 
yɨ jäy mɨɨd oyjot oyhuinmaꞌñ jaduꞌn 
nej yɨꞌ oyjot oyhuinmaꞌñ mɨɨdɨty, 
paady caꞌ yꞌoyɨty co nꞌɨɨdɨgooyɨm 
ngapxtɨgooyɨm. 10

 Mɨɨd nhuiin 
nꞌahuac ajt mɨɨd ngapxɨm oybɨ ayuc 
etz jɨbɨc ayuc. Mɨɨd nhuin nꞌahuac 
yɨꞌ mɨɨd ngapxpaatɨm etz niꞌojɨɨyɨm 
nmɨgügtɨjc. Caꞌ jaduꞌn yꞌoyɨty co 
jaduꞌn nꞌadɨɨtzɨm. 11

 ¿Nej jëbɨ jadaꞌ ma 
tüg nɨɨgop ypɨdzɨmy nɨɨ päcpɨ etz nɨɨ 
taꞌmbɨ? 12

 Mɨgügtɨjc ajcxy, ¿nej jëbɨ 
jadaꞌ yɨ higuerɨ ytɨɨmꞌaty aceituna etz 
yɨ muuxyꞌaadz ytɨɨmꞌaty higos? Nañ 
tɨm jaduꞌn ma nɨɨ ymuxy tamtzpɨ, caꞌ 
jɨm ypɨdzɨmy nɨɨ päcpɨ. Paady ycɨxp 
caꞌ yꞌoyɨty co jäy ajcxy capxcɨxy oybɨ 
etz jɨbɨcpɨ.

Je tɨyꞌajt janchypɨ
13

 Pen miich ajcxy huijycujc 
mnayjɨhuɨɨyɨ, pen oyhuinmaꞌñ ajcxy 

mmɨɨd, yajtungɨx mꞌoyhuinmaꞌñ 
ma mdzɨnaayɨn mjugyꞌajtɨn. Caꞌ 
huaad cɨꞌm ñaygömáayɨgɨxy. 
Mɨɨd je oyjäyꞌajtɨn huɨdibɨ 
ajcxy mdumyb huen jäy cɨꞌm 
nejhuɨɨygɨxy co oyhuinmaꞌñ miich 
ajcxy mɨɨdꞌajtcɨxyp. 14

 Pen taꞌm 
mjot mhuinmaꞌñ mjɨhuɨɨygɨxy, 
pen mgaꞌoyꞌijxcɨxyp ymɨgügtɨjc, 
pen mhuinnaxtugaangɨxyp 
ymɨgügtɨjc, pen jaduꞌn mjɨhuɨɨygɨxy 
mhuinmaaygɨxy, huinꞌit caꞌ 
huaad mnaygömáayɨgɨxy cɨꞌm 
co mdzachcuydungɨxy Dios 
ytɨyꞌajt, com caꞌ yjanchɨty, 
nɨgoo mꞌanɨɨdaaccɨxy. 15

 Jada 
jɨbɨc-huinmaꞌñ caꞌ jada chooñ 
ma Dios huɨdibɨ tzɨnaayb 
tzajpjoty. Ya naaxhuiñ jada 
jɨbɨc-huinmaꞌñ yajpaady, mɨɨd 
co jäy tzachnijotꞌajtcɨxy jɨbɨc-
huinmaꞌñ. Yɨ mujcuꞌ yejcpy jada 
jɨbɨc huinmaꞌñ, e caꞌ nmɨnanɨm 
co Dios yecy jada jɨbɨc-huinmaꞌñ. 
16

 Paady ycɨxp co jäy ajcxy 
ycanayꞌixaꞌñyii, co huinnaxaangɨxy 
ymɨgüg, chi caꞌ oy yꞌijtcɨxy, oy 
ajcxy ñaymɨdundɨgóoyɨgɨxy 
mɨjcajee. 17

 Je huijyꞌajt cujcꞌajt 
huɨdibɨ Dios yejcyp, ooy yɨꞌ. Yɨ 
Dios huɨdi tzɨnaayb tzajpjoty 
oyhuinmaꞌñ ymɨɨd. Pen nyajtuunɨm 
je tɨyꞌajt huɨdibɨ Dios tɨ xymooyɨm, 
chi jotcujc ndzɨnaayɨm, caꞌ ma 
tzip capxy, etz nmɨmecxtujcɨm 
nmɨgügtɨjc, etz yung naxy jot 
huinmaꞌñ nmɨɨdꞌajtɨm, etz 
nbaꞌayoohuɨm nmɨgügtɨjc, etz 
nduunɨm oyjäyꞌajtɨn, etz tudägy 
nhuinmaꞌñ nmɨɨdꞌajtɨm. E caꞌ nɨgoo 
naybɨdaacɨm jaduꞌn nej jɨhuïy 
nmɨjpɨdaacɨm Dios, e caꞌ yam 
yjanchɨty. 18

 Co nyajtuunɨm je 

huijyꞌajtɨn cujcꞌajtɨn huɨdib Dios 
yejcpy, chi jotcujc ndzɨnaayɨm mɨɨd 
tudägy njot nhuinmaꞌñ, jaduꞌn nej 
jëb Dios jäygɨdägy.

Co pɨnjaty nijotꞌajtcɨxy 
mayñax tzɨnaayɨn

4  ¿Maꞌamy ajcxy mdijy chooñ 
je tzip capx huɨdibɨ yajpatp 

ma miich ajcxy? Tügꞌócɨy yɨ 
jaduꞌmbɨ jɨbɨcpɨ yajpatp ma ajcxy 
mjot mhuinmaꞌñ, paady ycɨxp 
mganayꞌayuc-huinjɨhuɨɨyɨgɨxy, 
e tzipcapxy myajcojcɨxy 
myajꞌabadɨɨygɨxy. 2 Ooy miich 
ajcxy tijaty mjatzojccɨxy, e 
ni ti mgapaatcɨxy, e huinꞌit 
mjäyyajꞌöccɨxy. Ooy mꞌadzojccɨxy 
tijaty mɨgüg yjëꞌajtyp, paady 
ycɨxpɨ mdziptungɨxy, etz 
mganayꞌixáanɨgɨxy. Caꞌ ti 
jotcujcꞌajtɨn mbaatcɨxy, com 
caꞌ ajcxy mbɨjctzoogɨxy ma 
Dios. 3 Co mjamɨbɨjctzoogɨxy 
Dios, chi caꞌ ti mbaatcɨxy, mɨɨd 
co mbɨjctzoogɨxy mɨɨd jɨbɨc-
huinmaꞌñ. Mbɨjctzoogɨxyp co 
myajtunaangɨxy ma caꞌ ypadyii. 
4

 Mdundɨgooyb ajcxy. ¿Nej 
caꞌ mnejhuɨɨygɨxy co Dios caꞌ 
jäygɨdägy pen mdzachnijotꞌajtyp 
ajcxy yɨ mayñax tzɨnaayɨn? 
Pɨnjaty nijotꞌajtcɨxyp yɨ mayñaxpɨ 
tzɨnaayɨn, jaduꞌn yɨꞌ ajcxy nej yɨ 
jacjadyii jäy ya naaxhuiñ huɨdibɨ 
caꞌ yajmɨjꞌajtcɨxy Dios ytɨyꞌajt. Hueꞌ 
jeꞌ ajcxy yꞌahuimbity Dios ymɨdzip. 
5

 Nej miich ajcxy mdijy, naadɨgɨꞌ 
ymiñ jaybety ma Dios yñecy: “Je 
Espíritu Santo huɨdibɨ Dios tɨ 
xyꞌadɨgɨɨyɨm tɨ xyjottɨgɨɨyɨm ooy 
xychojcɨm xyjɨhuɨɨyɨm mɨjcajee.” 
6

 Dios ninɨgoobɨ mayꞌajt oyꞌajt 

SANTIAGO 3 ,  4

El Nuevo Testamento en el mixe de Coatlán © La Liga Bíblica 1976, 2009



519

tuuñ mɨɨd ɨɨch ajt ycɨxpɨ, paady 
ycɨxpɨ ymɨnaꞌñ ma Dios ñecy co 
caꞌ yɨꞌ oyꞌixy pɨnjaty amɨj agɨx 
nayjɨhuɨɨyɨp. Dios yejcpy mayꞌajt 
oyꞌajt ma yɨ jäy ajcxy huɨdibɨ 
yung naxy jot huinmaꞌñ mɨɨdɨty. 
7

 Naybɨdáacɨgɨx cɨxyjot huinɨjot ma 
yɨ Dios. Mɨc mɨhuindɨnaaygɨx yɨ 
mujcuꞌ, e jɨhuägɨpy yɨꞌ ma miich 
ajcxy. 8 Ojadajtcɨx Dios mɨɨd oyjot 
oyhuinmaꞌñ, e Dios xypubedɨpy 
xypudɨgɨḧuɨpy ajcxy. Miich ajcxy 
pocyjäydɨjc, ixmajtzcɨx yɨ jɨbɨc-
huinmaꞌñ. Yajhuaatzcɨx yɨ mjot yɨ 
mhuinmaꞌñ miich ajcxy huɨdibɨ 
ametz jotmetz mɨbɨjcp. 9 Tajcɨx 
maygɨx, amutzcɨɨygɨx. Huen yɨ 
mxiicɨn yɨ mxondaacɨn ahuimbity 
jɨɨyɨn yaaxɨn. E yɨ mjotcujcꞌajtɨn 
huen ahuimbity tajɨɨ mayɨɨ. 
10

 Pɨdaccɨx yung naxy yɨ mjot yɨ 
mhuinmaꞌñ ma yɨ mHuindzɨn Dios, 
e yɨꞌ mayꞌajt oyꞌajt tunɨpy mɨɨd 
miich ajcxy ycɨxpɨ.

Caꞌ huaad nigapxcɨxy 
niꞌojɨɨygɨxy ymɨgügtɨjc

11
 Mɨgügtɨjc ajcxy, caꞌ 

mnayñigápxɨgɨxy mnayñiꞌojɨɨ́yɨgɨxy 
miñ xyɨpy. Pen mnigapxyp 
mniꞌojɨɨyb mmɨgügtɨjc, hueꞌ 
mnɨxiicpy myajxiicpy Dios 
ytɨyꞌajt huɨdibɨ mɨnaamb co 
myajmɨjꞌadɨpy yɨ mmɨgüg jaduꞌn 
nej mnayyajmɨjꞌadyii cɨꞌm. Pen 
mnɨxïgamyb myajxïgamyb Dios 
ytɨyꞌajt, caꞌ anajty mguyduñ yɨ 
tɨyꞌajt, e jaduꞌn yhuimbɨdzɨmyb nej 
ixyipy miich mɨnaꞌñ co Dios ytɨyꞌajt 
caꞌ yɨꞌ yꞌoyɨty. 12

 Dios tügpajc 
huɨdibɨ aneꞌmɨn pɨdägy, e yɨꞌ jeꞌ 
tügpajc huɨdibɨ tɨydunamb pocyjäy. 
Yɨ Dios tügpajc huɨdibɨ yajtzögɨp o 

yajtɨgoyɨp jäy ajcxy yꞌalma. Paady 
ycɨxpɨ miich ajcxy caꞌ ypadyii nɨcxy 
mɨgüg mnigapxcɨxy mniꞌojɨɨygɨxy.

Dios tügpajc nejhuɨÿ nej je 
jabombɨ mimb cɨdacp

13
 Tungɨx cuendɨ ɨɨch nꞌayuc miich 

ajcxy huɨdibɨ mɨnamb: “Cham o 
jabom nnɨcxɨm ma yɨjɨmbɨ naax 
cajp, e jɨm nyajnajxɨm jɨmɨjt agujc 
jotcujc, jɨm negocio nduunɨm, 
ooy mɨjcajee nbaatɨm.” 14

 E miich 
ajcxy ni mganejhuɨɨygɨxy ti jeꞌ 
anajty je jabombɨ mimb cɨdacp. 
Je jugyꞌajtɨn ni pɨn caꞌ nejhuɨÿ 
nej pɨn chɨnähuaꞌñ yjugyꞌadaꞌñ. 
Jaduꞌn miich ajcxy mjugyꞌajtɨn 
nej joc co yꞌocquëxɨg̈y cham, e 
tɨm tügjaxɨg̈y tɨ ñitɨgooyñɨ. 
15

 Jacꞌoy ajcxy mmɨnaꞌnɨp: “Pen 
Dios jaduꞌn tzojp, pen xymooyɨm 
jugyꞌajtɨn, jëbɨ cham o jabom 
nduunɨm tijaty.” 16

 Miich ajcxy 
cɨꞌm mdzachyajnihuinmaaygɨxy 
ti mdunamyb, cɨꞌm 
mdzachnaygömayyii ajcxy. 
Caꞌ jaduꞌn yꞌoyɨty co cɨꞌm 
mnaygömáayɨgɨxy; co cɨꞌm 
mnaybɨdáacɨgɨxy amɨj agɨx, ni Dios 
mgamɨbɨjccɨxy. 17

 Pɨn janejhuɨɨyb je 
oybɨ, e caꞌ tuñ, pocytumb anajty.

Je comeeñyjäy yjugyꞌajtɨn nitɨgoyam

5  Comeeñydɨjc, ocꞌamɨdooꞌijtcɨx 
nej cham nmɨnaꞌñɨch. 

Amutzcɨɨygɨx, tajcɨx maygɨx co 
xyñiminaangɨxy ayoꞌn. 2 Miich 
ajcxy mmeeñ etz ajcxy mjugyꞌajt 
ñitɨgoyamb yɨꞌ, miich ajcxy mhuit 
mducxy tɨ uucxytɨng yjɨcxtäyii. 
3

 Miich ajcxy mꞌoorɨ, ajcxy 
mplata, ajcxy mmeeñ naadɨgɨꞌ tɨ 
myujpɨjccɨxy tɨ mꞌamayꞌajtcɨxy. 

Tɨ ixyipy myajtungɨxy mɨɨd 
oyjäyꞌajtɨn. Co tɨ myujcpɨjccɨxy tɨ 
mꞌamayꞌajtcɨxy ji jaduꞌn je tɨyꞌajt 
co mdundɨgooygɨxy ma Dios. Mɨɨd 
co yɨ mmeeñ caꞌ tɨ myajtungɨxy 
mɨɨd oyjäyꞌajtɨn, paady ycɨxpɨ 
ayoꞌn mbadaangɨxy mɨɨd je xɨɨ 
tiempo huɨdibɨ mimb cɨdacp, mɨna 
Dios tɨydunaangɨxy pocyjäydɨjc. 
Nitɨgoyamb miich ajcxy mꞌoyꞌajtɨn. 
4

 Mdundɨgooygɨxyp co caꞌ caꞌpxy tɨ 
mmujuuygɨxy mdumbɨdɨjc huɨdibɨ tɨ 
myajtungɨxy ma ajcxy mgamduꞌ. Yɨ 
mdumbɨdɨjc cham ooy miich ajcxy 
xɨÿ ma Dios. Yɨ Dios, je Huindzɨn 
mɨjpɨ, huɨdi aneꞌmdaayb tücꞌócɨy 
jiiby tzajpjoty etz ya naaxhuiñ, yɨꞌ 
ñejhuɨydaayb nej miich mdumbɨ 
ajcxy ymɨnaangɨxy. 5 Tɨ miich ajcxy 
agujc jotcujc mdzɨnaaygɨxy ya 
naaxhuiñ mɨɨd mayñax xondaacɨn. 
Tɨ miich ajcxy mgüxyii mbedyii, 
tɨ ajcxy mjotcujcꞌajtcɨxy. Cham 
mꞌahuijxcɨxyp yɨ tzaachypɨ yɨ 
ayoꞌn huɨdibɨ ajcxy mbadamyb ma 
Dios, jaduꞌn nej huaj nïcxpɨ ahuixy 
co jäy ajcxy chüdzaꞌñyii. 6 Miich 
ajcxy comeeñyjäydɨjc tɨ miich 
ajcxy mxɨg̈ɨxy mnïhuambejtcɨxy, 
mdzaachytungɨxy tɨ myajꞌöccɨxy 
jäy ajcxy tudägypɨ, e caꞌ yɨꞌ ajcxy 
xymɨhuimbijty.

Je mecxtujcɨn etz je capxtägɨɨ
7

 Mɨgügtɨjc ajcxy, yajtungɨxy mɨj 
yɨ mecxtujcɨn mabaad anajty je 
Huindzɨn Jesús ymiñ jadügtecy 
ya naaxhuiñ. Tɨm jaduꞌn nipaady 
nej naymɨdumbɨdɨjc ahuijxcɨxy 
je tɨɨbɨ nidungɨɨygɨxy, ahuijxcɨxy 
mɨɨd mecxtujcɨn je ogaꞌn tuu etz 
je poj tuu huɨdi mɨɨd jeꞌ ypɨdägy 
yhuindɨhuɨpy. 8 Mɨɨdꞌajtcɨx nañ 

jaduꞌn ooy mecxtujcɨn, etz caꞌ 
mjotmetzcɨɨygɨxy, com huingomb je 
tiempo mɨna ymiinaꞌñ je Huɨndzɨn 
Jesús ya naaxhuiñ jadügtecy. 
9

 Mɨgügtɨjc ajcxy, caꞌ jadüg jadüg 
mnayñigápxɨgɨxy nayñiꞌojɨɨ́yɨgɨxy. 
Pen jaduꞌn mdungɨxy Dios miich 
ajcxy xyajpocycähuɨpy, com tɨm 
huingonɨp je xɨɨ je tiempo mɨna 
Dios tɨydunaꞌñ jäy ajcxy mɨɨd ypocy 
ycɨxpɨ. 10

 Mɨgügtɨjc ajcxy, pɨjccɨx 
je ijxpejt jaduꞌn nej tzaachypɨ 
mɨnajxy yajnajxy je profetas 
ajcxy huɨdibɨ ajcxy ɨɨhuäcxp 
capxhuäcxp je Huindzɨn Dios 
yꞌayuc. 11

 Mɨnaanɨm jaduꞌn, mɨɨd co 
ajcxy ooy mɨmecxtucy nej jäy jɨbɨc 
ytuuñ mɨɨd yɨꞌ ajcxy, e chi jotcujc 
cham yajpaady ma Dios. Tɨ jadaꞌ 
mjatymɨdoogɨxy je ayuc nej Job 
ayoꞌn tzaachypɨ mɨnajxy yajnajxy, e 
ymɨmecxtujc jeꞌ. Mɨɨd co ooy anajty 
mɨjpɨdägy Dios, paady Dios paꞌayoy 
Job, e conuucx mɨjcajee.

12
 Mɨgügtɨjc ajcxy, co tijaty ayuc 

mꞌadzohuimbidɨpy, tɨydudägy ajcxy 
mꞌadzohuɨpy: “Janch jaduꞌn o caꞌ 
yjaduꞌnɨty”, caꞌ ajcxy mꞌɨɨndägɨpy. 
Caꞌ Dios nɨgoo mꞌɨɨbaadɨpy 
mgapxpaadɨpy. Ni caꞌ mꞌɨɨbaadɨpy 
mgapxpaadɨpy yɨ naaxhuiñybɨ 
o tijaty ya naaxhuiñ. Huɨnꞌit caꞌ 
mnayyajpocycähuɨɨyb ma Dios.

13
 Pen ji pɨn ma miich ajcxy ti 

ayoꞌn mɨɨdɨty, huen mɨbɨjctzoogɨxy 
Dios mɨɨd yɨ jäy ycɨxpɨ huɨdibɨ 
ayoꞌn mɨɨd. Pen miich ajcxy jotcujc 
nayjɨhuɨɨyɨp, huen huinꞌɨɨgɨxy Dios. 
14

 Pen ji pɨn nidügtɨ ypɨgyii ma 
miich ajcxy, huoomiingɨx yɨꞌ huɨdibɨ 
ajcxy nigohuajcꞌajtp yɨ mɨbɨjcpɨdɨjc, 
jɨgɨx ajcxy mɨbɨjctzoohuɨpy 
Dios mɨɨd je paꞌmjäy ycɨxpɨ, etz 

pɨdägɨpy hueenɨ aceite ma je 
jäy ycohuajc etz capxpaadɨpy yɨ 
Huindzɨn Jesús yxɨɨ. 15

 Mɨɨd co 
miich ajcxy mmɨjpɨdaaccɨxy e 
mmɨbɨjctzoogɨxy Dios, paady 
ycɨxpɨ tzögɨpy yɨ paꞌmjäy. Chi je 
Huindzɨn Dios yejcnɨp mɨcꞌajt 
oyꞌajt, etz ymecxtaayɨpy yɨꞌ ypocy 
huɨdibɨ anajty tɨ tuñ. 16

 Capxpɨdzɨm 
yɨ mbocy nidüg nidüg. 
Ñayñibɨjctzoohuɨɨ́yɨgɨx nidüg nidüg 
ma Dios, jɨgɨx ajcxy mdzögɨpy. Pen 
tüg tudägypɨ jäy ymɨbɨjctzooyb 
yɨ Dios cɨxyjot huinɨjot, madägɨpy 
yɨꞌ mɨɨd yꞌoración. 17

 Elías nañ tɨm 
jaduꞌn anajty yjothuinmaꞌñ mɨɨdɨty 
nej ɨɨch ajt. Janch cɨxyjot huinɨjot 

mɨbɨjctzooy Dios caꞌjɨty ytüy, e 
caꞌ jeꞌ jaduꞌn ytuuy tugɨɨg jɨmɨjt 
ja tudujc poꞌ. 18

 Chi jadügꞌoc Elías 
mɨbɨjctzoy Dios co huen tüy, chi 
Dios yajtuuy, e chi ya naaxhuiñ 
yhuindɨɨy je jäy ajcxy ypɨdägy.

19-20
 Mɨgügtɨjc ajcxy, pen ji 

miich ajcxy nidüg ñɨɨdɨgoy 
ytüdɨgoy ma yɨ Dios ytɨyꞌajt, e 
huinꞌit tüg quëxɨg̈ɨpy pɨn ymɨgüg 
yajhuimbidɨpy ma Dios ytɨyꞌajt, 
nejhuɨɨygɨx miich ajcxy co pɨn 
huɨdi yajhuimbijtp ymɨgüg ma 
Dios ytɨyꞌajt, huɨdibɨ tɨ ñɨɨdɨgooy 
tɨ ytüdɨgooy, tɨ jeꞌ anajty tüg alma 
yajtzögy ma yɨ oꞌcɨn, e tɨ anajty yaj
pocyñïhuaatztäy. 

1  Ɨɨch Pedro, Jesucristo tɨ 
xyajnïbɨcyɨch ngapxhuäcxɨbɨch 

yɨꞌ yꞌayuc. Jada necy nyajniguejxyp 
miich Israel jäy huɨdibɨ adzɨnaayb xɨm 
yam jɨm Ponto naaxjot, jɨm Galacia 
naaxjot, jɨm Capadocia naaxjot, jɨm 
Asia naaxjot etz jɨm Bitinia naaxjot. 
2

 Miich ajcxy mɨgügtɨjc Dios Teedy 
tɨ xyhuinꞌijxcɨxy, jayɨjp Dios tɨ 
nejhuɨÿ co xyjäyꞌadaꞌñyii ajcxy. Dios 
tɨ yajtɨgɨyɨÿ yɨꞌ yjɨhuɨꞌñ ymɨcꞌajt ma 
miich ajcxy mjot mhuinmaꞌñ, huen 
oyjot oyhuinmaꞌñ myajtunɨpy ajcxy 
jaduꞌn nej Dios huinmaꞌñ xymooygɨxy. 
Dios miich ajcxy tɨ xyhuinꞌixy jɨgɨx 
mgapxymɨdohuɨpy Jesucristo, je 
huɨdib ñɨꞌpy teem cuj mɨɨd miich 
ajcxy ycɨxpɨ. Pɨdaaccɨx mhuinmaꞌñ co 
mgapxymɨdohuaangɨxy Dios jaduꞌn 
nej jecyꞌajty je Israel jäy ytuñ, je 
taab anajty Moisés yajꞌögy ɨyujc etz 
yajnïxɨdicxy ajcxy nidüg nidüg je 
nɨꞌpy, jeꞌ anajty ajcxy ytɨyꞌajtꞌajtɨpy co 
capxymɨdohuaangɨxy Dios. Huen Dios 
mayꞌajt oyꞌajt mɨjcajee tunɨpy ma miich 
ajcxy, chi jotcujc mdzɨnáaygɨxɨpy.

Jɨjpꞌijxcɨx jugyꞌajtɨn huinɨxɨɨbɨ
3

 Yɨ Dios, ɨɨch ajt nHuindzɨn 
Jesucristo yTeedy, huen 

capxpaady yꞌity, mɨɨd co mayꞌajt 
oyꞌajt tɨ tuñ mɨɨd ɨɨch ajt co tɨ 
oyduñ huinjemybɨ ɨɨch ajt njot 
nhuinmaꞌñ, jëbɨ nꞌijtɨm Dios yjäy. 
Jadachambɨ ooy njɨjpꞌijxɨm je 
jugyꞌajtɨn huinɨxɨɨbɨ, mɨɨd co Jesús 
yjugypɨjcy huinjemy ma anajty tɨ 
yꞌögy. 4 Nañ ooy njɨjpꞌijxɨm tijaty 
Dios xymöhuaanɨm jiiby tzajpjoty, 
huɨdibɨ caꞌ yhuindɨgoy, huɨdibɨ caꞌ 
yjɨbɨcɨÿ, etz huɨdibɨ caꞌ ycɨxy ytɨgoy. 
5

 Dios xycuendꞌadɨp ajcxy mɨɨd yɨꞌ 
ymɨcꞌajt, ixtɨ jiinɨ co anajty ajcxy 
je mꞌalma nïdzoocɨn padaangɨxy, 
co anajty je naaxhuiñ ycɨxy ytɨgoy. 
Mbadaangɨxy mꞌalma nïdzoocɨn 
mɨɨd co tɨ mmɨjpɨdaaccɨxy Dios 
ytɨyꞌajt.

6
 Paady miich ajcxy ooy 

jotcujcꞌajtcɨxp. Oy cham tzaachypɨ 
mꞌocmɨnajxcɨxy mꞌocyajnajxcɨxy 
mɨɨd co jäy tzachꞌijxmadzaꞌñ miich 
ajcxy mjot mhuinmaꞌñ. Nïgɨ ooy 
jotcujc nayjɨhuɨɨ́yɨgɨxy co ajcxy yɨ 
mꞌalma nïdzoocɨn padaꞌñ. 7 Dios 
yꞌixamyb ñejhuɨḧuamyb pen 
janch miich ajcxy cɨxyjot huinɨjot 
mmɨjpɨdaaccɨxy yɨꞌ yꞌayuc. Paady 
miich ajcxy ayoꞌn tzaachypɨ 
mmɨnajxcɨxy myajnajxcɨxy jëbɨ nïgɨ 

myajhuaatzcɨxy mjot mhuinmaꞌñ, 
tɨm jaduꞌn nej jäy yajhuaatzcɨxy 
yɨ oorɨ mɨɨd jɨɨn. Dios nïgɨ tzocy 
miich ajcxy huɨdib yɨꞌ ytɨyꞌajt 
mɨjpɨdaaccɨp, caꞌydɨ oorɨ. Pen 
tudägy miich ajcxy mhuinmaꞌñ, 
pen caꞌ mhuinmaꞌñytɨgajtzcɨxy 
co tzaachypɨ mmɨnajxcɨxy 
myajnajxcɨxy, chi capxpaady 
ajcxy mꞌidɨpy etz mbaadɨpy 
ajcxy jotcujcꞌajtɨn co anajty 
Jesús ñayguëxɨg̈yii jadügtecy ya 
naaxhuiñybɨ.

8
 Oy miich ajcxy caꞌ tɨ mꞌijxcɨxy 

Jesucristo, per myajmɨjꞌajtpy ajcxy, 
e cham oy caꞌ mꞌijxcɨxy Jesucristo, 
myajmɨjꞌajtɨp ajcxy yɨꞌ ytɨyꞌajt. 
Co ajcxy mmɨjpɨdaacɨ Jesucristo 
ytɨyꞌajt, chi ajcxy ooy mnayjɨhuɨÿii 
nïgɨ jotcujc anaxy. Je jotcujcꞌajtɨn 
huɨdib mmɨɨd Dios jeꞌ yejcp. 9 Paady 
ycɨxpɨ tɨ mmɨjpɨdaaccɨxy Jesucristo 
co ajcxy mꞌalma xyajnïdzögaanɨ.

10
 Jaduꞌn nej Jesucristo 

xyajnïdzögaanɨ miich ajcxy mꞌalma 
je Dios yꞌayuc najtzcapxɨɨybɨ ooy 
anajty jecyꞌajty janejhuɨḧuaangɨxy 
nej Dios yꞌayuc ñïguejy, e caꞌ ajcxy 
huinjɨhuɨɨy, je huinꞌit tiempo anajty 
ajcxy capxhuäcxp Dios yꞌayuc 
jaduꞌn nej Dios mayꞌajt tunaꞌñ 
mɨɨd miich ajcxy ycɨxpɨ. 11

 Je Dios 
yꞌayucnajtzcapxɨɨybɨ jecyꞌajty 
ooy ajcxy jahuinmay, ooy ajcxy 
jahuinjɨhuɨḧuaañ nej yhuimbɨdzɨmy 
je ayuc huɨdibɨ ajcxy ymɨɨd jotjoty 
huinmaꞌñyjoty, je ayuc huɨdibɨ 
Jesucristo yajmɨguejx yɨꞌ yjɨhuɨꞌñ 
ymɨcꞌajt, je Espíritu Santo, jaduꞌn 
nej ajcxy najtzcapxɨɨy co je Cristo 
tzaachypɨ mɨnaxaꞌñ yajnaxaꞌñ, etz 
co ñɨcxaꞌñ jadügꞌoc tzajpjoty. 12

 Dios 
yajnejhuɨɨy yɨꞌ yꞌayucnajtzcapxɨɨybɨ 

co jeꞌ huɨdib ajcxy ycapxhuäcx 
jiinɨ jeꞌ ytunaꞌñyii yjadaꞌñyii, caꞌ 
ajcxy ixaꞌñ. Mɨgügtɨjc ajcxy, Dios 
tɨ yajtuunyii tɨ yajjadyii ma miich 
ajcxy je mxɨɨ mdiempo nej anajty 
jeꞌ yꞌayucnajtzcapxɨɨybɨ najtzcapxɨɨy 
jecyꞌajty je tɨyꞌajt. E jadachambɨ 
jaduꞌn nej Dios tɨ yajtuñyii tɨ 
yajjadyii tɨ jäy capxhuäcxtäy ma 
ɨɨch ajt nidügꞌócɨy. Je jäy huɨdibɨ 
capxhuäcx je tɨyꞌajt ymɨɨd anajty 
ajcxy je Dios yjɨhuɨꞌñ ymɨcꞌajt 
huɨdibɨ Dios anajty yajniguejxɨp, 
chooñ tzajpjoty. Ixtɨ je ángeles 
huɨdibɨ ajcxy tzajpjoty tzɨnaayb 
yjanejhuɨḧuaꞌñ nañ jaduꞌn nej Dios 
tɨ yajtuñyii tɨ yajjadyii ma miich 
ajcxy, e ni caꞌ ajcxy nejhuɨÿ.

Chojcpy Dios co tudägy ndzɨnaayɨm
13

 Paady ycɨxp niꞌixɨ ̈pɨdaaccɨx 
mjot mhuinmaꞌñ. Huijy ycujc 
ajcxy mdzɨnähuɨp. Jɨjpꞌijxcɨx je 
mayꞌajtɨn oyꞌajtɨn huɨdibɨ Dios 
tunamyb mɨɨd miich ajcxy ycɨxpɨ 
co anajty Jesucristo yhuimbity 
ya naaxhuiñ. 14

 Capxymɨdoogɨx 
Dios jaduꞌn nej piꞌcꞌanäg 
capxymɨdoogɨxy ytaj yteedy. Caꞌ 
huaad mꞌoctundɨgóoygɨxnɨ jaduꞌn 
nej anajty mdundɨgooygɨxy co 
anajty caꞌnɨ mnejhuɨɨygɨxy Dios 
ytɨyꞌajt. 15

 Oyjot oyhuinmaꞌñ ajcxy 
myajtunɨpy jaduꞌn nej Dios oyjot 
oyhuinmaꞌñ yajtuñ, je huɨdibɨ tɨ 
xyhuinꞌixy ajcxy. 16

 Com jaduꞌn 
ymiiñ jaybety ma Dios ñecy, jaduꞌn 
Dios mɨgapxy jeꞌ yjäy: “Mɨꞌidɨp 
ajcxy oyjot oyhuinmaꞌñ jaduꞌn nej 
ɨɨch nmɨꞌityɨch oyjot oyhuinmaꞌñ.”

17
 Miich ajcxy mꞌojadajtpy je Dios 

Teedy. Dios caꞌp tzaachytunaꞌñ 
yɨ jäy ajcxy huinꞌixpety. Hueꞌ jeꞌ 

chaachytunɨpy ajcxy nidüg nidüg 
jaduꞌn nej ajcxy yhuinmaꞌñymɨɨdɨty, 
pen jɨbɨc-huinmaꞌñ ymɨɨd, chi 
tzaachytunɨpy nïgɨ. Paady ycɨxp 
tɨydudägy ajcxy mdzɨnähuɨpy. 
Tzɨgɨɨygɨx Dios. 18

 Je Dios canan 
hueꞌ tɨ xyajpocyñïhuaatzɨm 
co tɨ cojuy ɨɨch ajt nbocy mɨɨd 
oorɨ o plata, jaduꞌn nej anajty 
nbocytuunɨm co nmɨjpɨdaacɨm nꞌap 
ndeedy yꞌayuc ytɨyꞌajt huɨdibɨ caꞌ 
ytɨyꞌajtɨty. 19

 Hueꞌ janchtɨy Dios tɨ 
xyajpocyñïhuaatzɨm mɨɨd Cristo 
co yꞌoꞌcy cruudzcɨx́y, e chi ñɨꞌpy 
teemy yojcy mɨɨd ɨɨch ajt nbocy 
ycɨxpɨ. Jaduꞌn nej anajty Israel jäy 
ñayyajpocyñïhuáatzɨgɨxy co yajꞌögy 
tüg boregɨ ung, huɨdibɨ caꞌ anajty 
ti jɨbɨcpɨ mɨɨdɨty, e chi ñɨꞌpy teemɨ 
cujɨ. 20

 Jaduꞌn nej Cristo yꞌoꞌcy mɨɨd 
ɨɨch ajt nbocy ycɨxpɨ, Dios jayɨjpnɨ 
jaduꞌn yajnihuinmayɨɨy co jaduꞌn 
tunaꞌñ, caꞌnɨ anajty naaxhuiñybɨ 
chondägy. Jecyꞌajty caꞌnɨ anajty 
pɨn nejhuɨÿ, e jadachambɨ Dios ajt 
tɨ xyajnejhuɨɨyɨm. 21

 Paady ycɨxp 
miich ajcxy mɨjpɨdägy Dios. Dios 
yajjugypɨjc huinjemy je Cristo co 
yꞌoꞌcy, e Cristo cömay ooy ypɨdzɨmy 
jiiby tzajpjoty. Yajmɨjꞌajtcɨx Dios etz 
jɨjpꞌijxcɨx co Dios xyajnïdzögaanɨp 
ajcxy mꞌalma.

22
 Tɨ myajhuaatzcɨxy mjot 

mhuinmaꞌñ co tɨ mmɨjpɨdaaccɨxy 
Dios ytɨyꞌajt. Naychójcɨgɨx 
nayjɨhuɨɨ́yɨgɨx nidüg nidüg cɨxyjot 
huinɨjot, caꞌ yꞌametz yjotmetzɨty. 
23

 Com tɨ Dios oyduñ miich ajcxy 
mjot mhuinmaꞌñ huinjemybɨ 
mɨɨd yɨꞌ yꞌayuc ytɨyꞌajt, co tɨ 
mmɨjpɨdaaccɨxy je tɨyꞌajt huɨdibɨ 
tudägyɨp, je huɨdibɨ caꞌ ycɨxy 
ytɨgoy, huɨdibɨ huinɨxɨɨ ijtp,je tɨyꞌajt 

huɨdibɨ jugyꞌajt yejcpy. 24
 Jaduꞌn 

ymiiñ jaybety ma Dios yꞌayuc:
Je jäy ninïcx nidɨgooyb yɨꞌ etz 

je ninïcx yꞌoyꞌajtɨn nidɨgooyb 
yɨꞌ. Tɨm jaduꞌn nej tüg pɨjy 
co ñidecy ytɨɨtznɨ, chi je pɨjy 
jaduꞌñyɨ ycaꞌnɨ, e chi jaduꞌñyɨ 
je pɨjy yꞌoyꞌajtɨn ytɨgooy.

 25 Dios yꞌayuc ytɨyꞌajt huinɨxɨɨ yꞌity, 
caꞌ ycɨxy ytɨgooy nimɨna.

Jada je ayuc je tɨyꞌajt huɨdibɨ Dios 
yjäy ycapxhuäcxyp ma miich ajcxy.

2  Paady ycɨxp copɨcy co 
mꞌixmájtzcɨxɨpy yɨ jɨbɨc-

huinmaꞌñ nej mɨgüg ajcxy jɨbɨc 
mnigapxcɨxy. Caꞌ mꞌanɨɨdáaccɨxɨpy. 
Caꞌ ajcxy mnaybɨdägɨɨyb jaduꞌn 
nej jɨhuɨÿ ooy mꞌoyjäyɨty, e caꞌ 
yjanchɨty. Caꞌ mmɨgüg ajcxy 
ti myajcaꞌoyꞌixɨpy. Caꞌ ajcxy 
mꞌɨɨdɨgoyɨpy mgapxtɨgoyɨpy. 
2

 Jaduꞌn nej yɨ maꞌxungdɨjc tzocy 
chïdz, nañ tɨm jaduꞌn miich 
ajcxy tzojccɨxy jotꞌajtcɨxy Dios 
yꞌayuc ytɨyꞌajt, jɨgɨx jëbɨ caꞌpxy yɨ 
mhuinmaꞌñ mɨꞌidɨpy ajcxy mɨɨd je 
ixpɨjcɨn huɨdibɨ Dios xymooygɨxp, e 
chi ajcxy mꞌalma paadɨpy nïdzoocɨn. 
3

 Nïdzögɨp miich ajcxy mꞌalma, 
penɨ janch tɨ mmɨjpɨdaaccɨxy je 
Huindzɨn Jesucristo yꞌayuc, etz 
tɨ mnejhuɨɨygɨxy nej Dios mayꞌajt 
oyꞌajt tɨ tuñ mɨɨd miich ajcxy ycɨxpɨ.

Cristo je tügpajcpɨ jaccopɨcyɨp
4-5

 Yajmɨjꞌajtcɨx yɨ Huindzɨn 
Jesucristo. Dios tɨ yhuinꞌixyii jëbɨ 
yHuindzɨnꞌaty ma naaxhuiñyjäy etz 
ooy tzocy. Yɨ naaxhuiñyjäy caꞌ ajcxy 
tɨ tuñcuend, tɨm jaduꞌn nipaady 
nej tüg tzaa huɨdibɨ pojtzpɨdɨjc 
ninɨgoob caꞌ yajtunaꞌñ ma yɨ 
tzaadɨjc ycojy. Yajmɨjꞌajtcɨx miich 

ajcxy je Huindzɨn Jesucristo. Dios 
yajꞌoyɨ ̈huamyb mɨɨd miich ajcxy 
tügpɨcy jäy huɨdibɨ yɨꞌ yjäyꞌadaanɨp, 
huɨdibɨ ojadadaangɨxp Dios, huɨdibɨ 
Dios ytung tunaangɨxp. 6 Jaduꞌn 
yjaybetyɨty ma Dios ylibro, Dios 
jaduꞌn ymɨnaꞌñ:

Jɨm ma Israel jäy nbɨdägɨbɨch 
tüg mɨjꞌaneꞌmbɨ huɨdibɨ tɨ 
nhuinꞌixyɨch, huɨdibɨ ooy 
ndzocyɨch, e pɨnjaty jeꞌ 
mɨjpɨdacp ooy njäygɨdägɨbɨch. 
Je mɨjꞌameꞌmbɨ jaduꞌn jeꞌ 
nipaady nej tüg tzaa oybɨ 
huɨdibɨ tɨgɨḧuamb ma 
tɨjctaatz co tzaadɨjc ycojy.

7
 Miich ajcxy huɨdibɨ mɨjpɨdacp 

Jesús, mɨɨd miich ajcxy je 
mɨjꞌameꞌmbɨ ooy jeꞌ ymɨjɨty 
yjanchɨty. Per yɨꞌ ajcxy caꞌ mɨjpɨdägy 
Jesús, jeꞌ yɨꞌ ajcxy ycuydumyb nej 
ymɨnaꞌñ ma jaybetyɨty:

Pɨnjaty caꞌ capxymɨdohuaꞌñ 
Dios, caꞌ ajcxy ixaangɨxy je 
Cristo, e jaduꞌn ajcxy nipaady 
nej pojtzpɨdɨjc huɨdibɨ caꞌ 
yajtunaangɨxy tüg tzaa oybɨ 
co tzaadɨjc cojcɨxy. Yɨ Cristo 
yɨꞌ jeꞌ je mɨjꞌaneꞌmbɨ huɨdibɨ 
aneꞌmdähuamb tügꞌócɨy.

8
 Nañ jaduꞌn yɨꞌ ajcxy huɨdibɨ caꞌ 

mɨjpɨdägy Jesús cuydumyb nej 
ymɨnaꞌñ ma yjaybetyɨty:

Jaduꞌn je Cristo nipaady nej tüg 
tzaa ma jäy ajcxy ycönejpcɨxy 
etz ycɨdaagɨxy.

Je jäy ajcxy huɨdibɨ caꞌ mɨjpɨdägy 
Jesús, jaduꞌn nipaady nej jɨhuɨÿ 
ycönejpcɨxy ma tüg tzaa co ajcxy 
caꞌ tungɨxy cuendɨ Jesús yꞌayuc, 
paady ycɨxpɨ padaangɨxy tzaachypɨ 
mɨɨd ypocy ycɨxpɨ, jaduꞌn nej Dios 
tɨ yajcöducy.

Je huɨdibɨ Dios yjäyꞌadyii
9

 Miich ajcxy huɨdibɨ yajmɨjꞌajtp 
Jesucristo, caꞌ miich ajcxy 
mjaduꞌnɨty nej yɨꞌ ajcxy huɨdibɨ 
caꞌcapxymɨdoy Dios. Dios miich 
ajcxy tɨ xyhuinꞌijxcɨxy. Je rey 
Jesús jeꞌ miich ajcxy ytung 
mduunɨp. Oyjot oyhuinmaꞌñ 
miich ajcxy myajtumyb. Dios 
miich ajcxy xyjäyꞌajtɨp. Miich 
ajcxy jeꞌ xypaat mnidɨyꞌajtꞌadɨpy 
jaduꞌn nej Dios tɨ xyajpɨdzɨmgɨxy 
ma anajty mdundɨgooygɨxy, e tɨ 
xyajhuinjɨhuɨɨygɨxy jeꞌ ytɨyꞌajt 
nej jëb huaad mguydungɨxy. 
Jaduꞌn nipaady nej jɨhuɨÿ Dios 
tɨ xyajtzoongɨxy agootztuuyb, e 
tɨ xyajtɨgɨɨygɨxy ma ytɨɨcxy yjajy. 
10

 Co anajty caꞌnɨ mmɨjpɨdaaccɨxy 
Jesucristo, caꞌ anajty Dios 
xytungɨxy cuendɨ. Cham co tɨ 
mmɨjpɨdaaccɨxy Jesucristo, Dios 
tɨ xypaꞌayoogɨxy. Dios miich ajcxy 
xyjäyꞌajtp cham.

Yajtungɨx Dios yꞌayuc 
ma mdzɨnaayɨn

11
 Mɨgügtɨjc ajcxy huɨdibɨ 

ooy ndzocy njɨhuɨÿɨch, jada 
nyajnɨmaaygɨxyp, jaduꞌn nej tüg 
adzɨnaaybɨ huɨdibɨ caꞌ chɨnäy 
ma ycajp, huɨdibɨ nihuɨdijtp, caꞌ 
tüg it mdzɨnaaygɨxy, copɨcy co 
caꞌ mnijotꞌadɨpy ajcxy yɨ jɨbɨc-
huinmaꞌñ, jaduꞌn nej je jäy ajcxy 
ma mꞌadzɨnaaygɨxy nijotꞌajtcɨxy 
jɨbɨc-huinmaꞌñ. Je jɨbɨc-huinmaꞌñ caꞌ 
ñaygodɨgɨɨ́yɨgɨxy mɨɨd oyhuinmaꞌñ. 
12

 Tɨydudägy mdzɨnähuɨpy 
ajcxy, yajtúngɨx oyhuinmaꞌñ 
mɨɨd je jäy ajcxy ma miich ajcxy 
mꞌadzɨnaaygɨxy, je jäy ajcxy huɨdibɨ 

caꞌ nejhuɨɨygɨxy Dios ytɨyꞌajt. Oy 
ajcxy caꞌ xyꞌixaangɨxy etz jɨbɨc 
xyñigapxcɨxy xyñiꞌojɨɨygɨxy, mɨɨd 
co oyjäyꞌajtɨn mdungɨxyp, chi ajcxy 
jäygɨdägɨpy, etz miich yɨꞌ ajcxy 
xycapxpátcɨxɨpy ma Dios, mɨna 
anajty Dios ñinmiñyii ajcxy.

13
 Mɨɨd je Huindzɨn Jesucristo 

ycɨxpɨ, capxymɨdoogɨxy tügꞌócɨy 
gobierno tungmɨɨdpɨ etz cajp 
tungmɨɨdpɨ yꞌaneꞌmɨn ycötujcɨn, 
nañ capxymɨdoogɨxy jaduꞌn nej 
je mɨjꞌaneꞌmbɨ yꞌaneꞌmy. 14

 Nañ 
capxymɨdoogɨx tungmɨɨdpɨ ajcxy 
huɨdibɨ je mɨjꞌaneꞌmbɨ yquejxyp 
jɨgɨx tzaachytunɨpy jeꞌ ajcxy huɨdibɨ 
tundɨgooyb etz capxpaadɨpy jeꞌ 
ajcxy huɨdi oyhuinmaꞌñ ytumyb. 
15

 Dios chojcyp co tɨydudägy 
mdzɨnáaygɨxɨpy, jɨgɨx jëbɨ je jäy 
ajcxy huɨdibɨ caꞌ huinjɨhuɨɨygɨxy 
Dios ytɨyꞌajt, huɨdibɨ tzuu huinmaꞌñ 
mɨɨd, caꞌ ajcxy mɨhuinmaꞌñybaady 
nej jɨbɨc xyñigapxɨp.

16
 Tzɨnaaygɨx jaduꞌn nej jäy chɨnäy 

huɨdibɨ cuydumb Dios ytɨyꞌajt, huɨdibɨ 
tɨ ixmach yɨ ayuc tɨyꞌajt huɨdibɨ 
caꞌ ytɨɨyɨty. Pen mmɨdundɨgooyb 
ajcxy tunmɨɨdpɨ yꞌaneꞌmɨn ycötujcɨn, 
caꞌ huaad mnaybɨdáacɨgɨxy jaduꞌn 
nej jɨhuɨÿ Dios xylugarmooygɨxy 
jɨgɨx jëbɨ mdundɨgooygɨxy. Copɨcy 
mdzɨnähuɨpy ajcxy jaduꞌn nej Dios 
ytumbɨ huɨdibɨ oy tumb. 17

 Mɨgügꞌadɨɨ 
ajcxy tügꞌócɨy jäy. Naychójcɨgɨx 
nayjɨhuɨɨ́yɨgɨx nidüg nidüg huɨdijaty 
yajmɨjꞌajtp Dios. Yajmɨjꞌajtcɨx Dios. 
Capxymɨdoogɨx yɨ mɨjꞌaneꞌmbɨ.

Jaduꞌn nej Cristo tzaachypɨ yajnajx
18

 Tumbɨdɨjc ajcxy, ɨɨmɨdoogɨx 
capxymɨdoogɨx mhuindzɨndɨjc. Pen 
oyjäy yɨ mhuindzɨn huɨdibɨ yung 

naxy yjot yhuinmaꞌñ mɨɨdɨty, o 
pen ahuaꞌnjäy jɨbɨcjäy, caꞌ yñejɨty, 
capxymɨdoogɨx. 19

 Yjäygɨdägɨpy 
Dios pen mmecxtujctaaygɨxyp 
nej jäy ajcxy xychaachytúngɨxy 
mɨɨd co oyhuinmaꞌñ miich 
ajcxy mmɨɨdɨty. 20

 Pen tɨ anajty 
mdundɨgooygɨxy, e paady anajty 
myajtzaachytungɨxy, caꞌ pɨn 
xycömáaygɨxɨpy xycapxpáadygɨxɨpy, 
oy tɨ mjamecxtujctaaygɨxy huɨdijaty 
tzaachypɨ. Pen ooy mdungɨxy 
etz tzaachypɨ mbaatcɨxy, chi 
janchtɨy Dios jäygɨdägɨpy nej 
mmɨmecxtujctaaygɨxy. 21

 Dios 
chojcpy co mmecxtujctáaygɨxɨpy 
je tzaachypɨ huɨdibɨ mmɨnajxyp 
myajnajxcɨxyp mɨɨd co oybɨ 
mdungɨxy. Paady ycɨxpɨ je Cristo 
tzaachypɨ ayoꞌn mɨnajxy yajnajxy 
mɨɨd ɨɨch ajt ycɨxpɨ, e yejc ijxpejt 
jaduꞌn nej jëbɨ huaad mmɨnajxcɨxy 
myajnajxcɨxy tzaachypɨ ayoꞌn, 
nañ nej jëbɨ huaad mbanɨcxcɨxy 
mbayöygɨxy yɨꞌ yꞌijxpejt. 22

 Je Cristo 
caꞌ jeꞌ ma ytundɨgooy, e nañ caꞌ 
pɨn huinꞌɨɨñ. 23-24

 Je Cristo co jäy 
ajcxy yꞌojɨ, caꞌ jeꞌ yꞌadzouhuimbijty; 
e co jäy ajcxy chaachytuunɨ, caꞌ 
mɨjotmäthuimbijty je jäy ajcxy, 
nïgɨ Dios yajpuhuanɨɨy. Com Dios 
jeꞌ paatɨp nej chaachytunaꞌñ huɨdi 
ajcxy tundɨgooyb. Je Cristo cɨꞌm 
yajnɨcx ɨɨch ajt ndzaachypɨ co yꞌoꞌcy 
cruudzcɨx́y. E mɨɨd co jaduꞌn yꞌoꞌcy 
cruudzcɨx́y mɨɨd ajt nbocy ycɨxpɨ, 
chi jëbɨ nꞌixmajtzɨm jɨbɨc-huinmaꞌñ 
etz tudägy jëbɨ ndzɨnaayɨm. Mɨɨd 
co Cristo je tzaachypɨ mɨnajxy 
yajnajxy mɨɨd ɨɨch ajt nbocy ycɨxpɨ, 
paady nïdzoocɨm ajt nꞌalma. 
25

 Miich ajcxy jecyꞌajt mnɨɨdɨgooyb 
mdüdɨgooyb anajty ajcxy ma 

Dios, mgɨꞌmhuinmaꞌñ anajty 
ajcxy myajtumyb nidüg nidüg, 
jaduꞌn nej jäy yborregɨ ñɨɨdɨgoy 
ytüdɨgoy ma yuugjot. Cham 
miich ajcxy tɨ mnijothuimbijtcɨxy 
Dios, tɨ ajcxy mhuinmaꞌñymech 
tɨ mmɨjpɨdaaccɨxy Jesucristo je 
huɨdibɨ xycuendꞌajtp ajcxy.

Nej huaad chɨnaaygɨxy 
pɨnjaty tɨ pɨjccɨxy

3  1-2
 Jaduꞌn nej tumbɨdɨjc 

capxymɨdoy yhuindzɨn, nañ 
tɨm jaduꞌn miich ajcxy töxyjäydɨjc 
capxymɨdoogɨxy mñäy. Pen 
mñäy caꞌ capxymɨdoy Dios, caꞌ 
mɨjpɨdägaꞌñ Jesucristo, mɨɨd co 
miich oyjot oyhuinmaꞌñ myajtunɨpy 
mɨɨd yɨꞌ, ycadɨmjetyɨty huinꞌit mñäy 
yhuinmaꞌñymedzɨp etz mɨjpɨdägɨpy 
Jesucristo, co yꞌixɨpy nej miich 
mmɨɨdɨty tudägyꞌajtɨn. 3 Töxyjäydɨjc 
ajcxy, caꞌ mnaygömayɨɨyb mɨɨd 
mhuit mxojx oyjatpyɨ tzoujatypɨ, 
mɨɨd oorɨ cɨj̈iitz etz oorɨ taatztɨy, 
mɨɨd co mgöhuay mdzachcüdɨg̈y 
mɨɨd cüd oyjatyp. 4 Hueꞌ janchtɨy 
jäy miich ajcxy xycömayɨp mɨɨd 
co oyjot oyhuinmaꞌñ anajty 
myajtungɨxy, mɨɨd co yung naxy 
mjot mhuinmaꞌñ ajcxy mɨɨdɨty. 
Co jaduꞌn mdúngɨxɨpy jada jeꞌ oy 
jäygɨdaacnɨ ma Dios huinɨxɨɨ. Yɨ 
mhuit yɨ mxojx etz oorɨ taatztɨy 
cɨxɨp tɨgoyɨp yɨꞌ. 5 Nañ tɨm jaduꞌn 
anajty jecyꞌajty je töxyjäydɨjc 
huɨdibɨ anajty ajcxy cömay 
ijtp, yajtuuñ anajty ajcxy oyjot 
oyhuinmaꞌñ, ymɨjpɨdacyp anajty 
ajcxy Dios, nañ ycapxymɨdooyb 
anajty ajcxy ñäy. 6 Jaduꞌn nej 
Sara capxymɨdooy Abraham. 
Sara xɨɨgoyäxy Abraham: “Ɨɨch 

nhuindzɨn.” Pen myajtumyb miich 
ajcxy oyjot oyhuinmaꞌñ jaduꞌn nej 
Sara, jaduꞌn miich ajcxy anajty nej 
jɨhuɨÿ Sara ajcxy xyꞌungꞌadyii, pen 
ooybɨ mdunɨpy ajcxy, caꞌ ti ajcxy 
mdzɨgɨḧuɨpy.

7
 Nañ jaduꞌn miich ajcxy 

yëydɨjctɨjc, yajtungɨx paꞌayoꞌn mɨɨd 
mdöxyɨjc, yajmɨjꞌajtcɨx. Com jac mɨc 
miich ajcxy caꞌydɨ yɨ töxyjäydɨjc. 
Dios mayꞌajt tɨ tuñ túꞌcɨy mɨɨd 
miich ajcxy, paady ycɨxpɨ copɨcy 
yajxon naymɨɨddzɨnáayɨgɨx jɨgɨx 
Dios cuendɨpɨgɨpy etz xymöhuɨpy 
tijaty ajcxy myajmɨbɨjctzooyb.

Co pɨnjaty xymɨdundɨgooy, 
caꞌ myajꞌahuimbidɨpy

8
 Jada ayuc cham 

njacyajnɨmaydaayb nidügꞌócɨy 
miich ajcxy. Túꞌcɨy mjot mhuinmaꞌñ 
mɨꞌijtcɨx, naymɨgügꞌájtɨgɨx yajxon, 
naychójcɨgɨx nayjɨhuɨɨ́yɨgɨx 
nidüg nidüg, naybaꞌayouhuɨgɨx 
nidüg nidüg, pɨdaaccɨx yung 
naxy mjot mhuinmaꞌñ. 9 Co 
ajcxy mɨgüg xymɨdundɨgoyɨpy, 
caꞌ myajꞌahuimbidɨpy jaduꞌn nej 
anajty tɨ xytuñ. Co ajcxy mɨgüg 
xyñiꞌojɨḧuɨpy, caꞌ myajꞌahuimbidɨpy 
jaduꞌn nej anajty tɨ xyñiꞌojɨÿ. Nïgɨ 
nibɨjctzohuɨꞌ ma Dios mɨɨd yɨꞌ ajcxy 
ycɨxpɨ, nïgɨ mɨꞌoyjäyꞌat mmɨgüg. 
Huinꞌit nïgɨ Dios xyconuucxɨp. 
10

 Com jiiby ymiñ jaybety ma Dios 
ñecy:

Pɨnjaty jotcujc tzɨnähuamb e 
yajnaxaꞌñ xɨɨ tiempo agujc 
jotcujc, nayꞌahuijtzɨg̈ɨɨb caꞌydɨ 
yꞌɨɨdɨgooy ycapxtɨgooy, caꞌydɨ 
yꞌanɨɨdägy.

 11 Huen jɨhuägy ma je jɨbɨcpɨ e 
huen oyjäyꞌajtɨn tuñ. Huen 

ixmach tügꞌócɨy tzipcapxy, caꞌ 
tzipcapxy ixtähuɨpy.

 12 Je Huindzɨn Dios ycuendꞌajtpy 
yɨꞌ je jäy huɨdibɨ tɨydudägy 
tzɨnaayb etz ypubejtcɨxyp 
ypudɨgɨygɨxyp mɨgügtɨjc 
co tijaty mɨbɨjctzoy. Dios 
ymɨjotmaꞌtpy je jäy ajcxy 
huɨdibɨ jɨbɨc-huinmaꞌñ tumb.

13
 Pen mdumyb oyjot oyhuinmaꞌñ 

ajcxy, huinꞌit caꞌ pɨn ajcxy 
xymɨjotmädɨpy. 14

 Co oyjot 
oyhuinmaꞌñ myajtunɨpy ajcxy e 
huinꞌit jäy xychaachytungɨxy, 
huinꞌit Dios xyconuucxɨp 
ajcxy, e caꞌ mdzɨgɨɨ́ygɨxɨpy, ni 
caꞌ mhuinmaꞌñydɨgóoygɨxɨpy. 
15

 Mɨjpɨdaaccɨx yɨ Jesucristo ɨɨch 
ajt nHuindzɨn Dios cɨxyjot huinɨjot. 
Pen ji jäy xyꞌamɨdoogɨxy: ¿Ti co 
mdzachmɨjpɨdaaccɨxy Jesucristo? 
Tɨydudägy mꞌadzouhuɨpy 
mɨɨd yungꞌajt naxꞌajt jaduꞌn 
nej mjɨjpꞌijxcɨxy co Jesucristo 
xyajnïdzögaanɨ ajcxy yɨ mꞌalma. 
16

 Caꞌ mgapxɨpy ajcxy je ayuc 
huɨdibɨ xyajtzoꞌyduunɨp. Pen 
jäy ajcxy xymɨꞌɨɨdɨgooygɨxp 
xymɨgapxtɨgooygɨxp, chi ajcxy 
jɨhuɨḧuamyb tzoꞌyduꞌn mɨɨd co caꞌ 
yjanchɨty nej ajcxy ymɨnaꞌñ com 
oybɨ anajty tɨ mdungɨxy. 17

 Pen 
Dios miich ajcxy jaduꞌn xyajnijotꞌajt 
co tzaachypɨ mmɨnájxcɨxɨpy 
myajnájxcɨxɨpy, jacꞌoy co tzaachypɨ 
mmɨnájxcɨxɨpy myajnájxcɨxɨpy 
mɨɨd yɨ mꞌoyjäyꞌajtɨn ycɨxpɨ, e 
caꞌ anajty tzaachypɨ mmɨnajxcɨxy 
myajnajxcɨxy mɨɨd co anajty tɨ 
mdundɨgooygɨxy.

18
 Je Cristo nañ jaduꞌn tzaachypɨ 

mɨnajxy yajnajxy co yꞌoꞌcy 
cruudzcɨx́y mɨɨd jäy ajcxy ypocy 

ycɨxpɨ. Oy jeꞌ anajty caꞌ tibocy 
mɨɨdɨty, chi jeꞌ tɨ codɨnäy je jäy 
ajcxy ypocy, e jaduꞌn ɨɨch ajt tɨ 
naymɨꞌoyɨɨyɨm mɨɨdɨ Dios. Oy je 
Cristo ñinïcx yꞌoꞌcy, per jeꞌ yꞌalma 
caꞌ jeꞌ yꞌoꞌcy, jugypɨjcy jeꞌ jadügtecy 
mɨɨd jemybɨ ninïcx. 19

 Huinꞌit co 
Cristo yꞌoꞌcy, chi jeꞌ yꞌalma ñɨcxy, 
e capxhuäcxy yɨꞌ yꞌayuc ma jäy 
yꞌalma ajcxy huɨdibɨ jɨbɨctuuyb 
ijtp. 20

 Je jäy ajcxy jeꞌ jiiby yꞌalma 
ijtp jɨbɨctuuby huɨdibɨ anajty caꞌ 
capxymɨdoy Dios. Je taab Noé 
yajcojy je mɨj barco, ooy Dios 
ajcxy jecy ymɨmecxtujcɨ, huen 
tijy cayjothuimbijty ajcxy. Jëyɨ 
niductujc je jäy choocy ma je 
mɨjtuu je mɨjnɨɨgom. Jeꞌ co je 
jacjadyii caꞌ ajcxy yjothuimbijty. 
21

 Jaduꞌn nej je nidujctujcpɨ ajcxy 
mɨjpɨdacy Dios yꞌayuc, e chi ajcxy 
choocy, nañ tɨm jaduꞌn ɨɨch ajt co 
nnɨɨbejtɨm jeꞌ ɨɨch ajt ndɨyꞌajtꞌajtɨm 
co nmɨjpɨdaacɨm Jesucristo je 
huɨdibɨ co yꞌoꞌcy jugypɨjc mɨɨd 
jemybɨ ninïcx, etz tɨ xyajhuaatzɨm 
njot nhuinmaꞌñ jɨgɨx ooy oy 
nayjɨhuɨɨyɨm, etz nañ jadügtecy co 
anajty nꞌoꞌcɨm xyajjugypɨjcɨm mɨɨd 
jemybɨ ninïcx. Co nnɨɨbejtɨm, jeꞌ jeꞌ 
je tɨyꞌajt co Dios tɨ xyajhuaatzɨm 
njot nhuinmaꞌñ. 22

 Je Cristo tɨ jeꞌ 
ñɨcxy tzajpjoty. Jiiby jeꞌ cham yꞌity 
mɨjꞌaneꞌmbɨ ma Dios, yɨꞌ jeꞌ aneꞌmb 
je ángeles ajcxy huɨdi tzajpjoty 
tungmɨɨd etz huɨdijaty mɨcꞌajt mɨɨd 
tzajpjoty.

Yajtungɨx je mɨcꞌajt huɨdibɨ 
Dios tɨ xymooygɨxy

4  Je Cristo ayoꞌn tzaachypɨ 
mɨnajx yajnajx co yhuɨdijty ya 

naaxhuiñybɨ, e chi yajtuuñ oyjot 

oyhuinmaꞌñ mɨɨd jäy ajcxy ycɨxpɨ. 
Paady ycɨxpɨ copɨcy miich ajcxy 
myajtunɨpy oyjot oyhuinmaꞌñ mɨɨd 
mɨgügtɨjc jaduꞌn nej Cristo yajtuuñ. 
Pen miich ajcxy mmɨnajxyp 
myajnajxyp tzaachypɨ mɨɨd co 
oyjot oyhuinmaꞌñ myajtuñ, chi caꞌ 
mjacnijotꞌajtɨp ajcxy jɨbɨc-huinmaꞌñ. 
2

 Jaduꞌn nej ajcxy mjactzɨnähuaꞌñ 
mjacjugyꞌadaꞌñ, caꞌ huaad 
mjacnijotꞌajtcɨxy je jɨbɨc-huinmaꞌñ. 
Hueꞌ janchtɨy mdunɨpy ajcxy 
jaduꞌn nej Dios tzocy. 3 Jecyꞌajty 
co anajty caꞌnɨ mnejhuɨɨygɨxy 
Jesucristo ytɨyꞌajt, jɨbɨc-huinmaꞌñ 
anajty ajcxy myajtumyb ma 
mdzɨnaayɨn mjugyꞌajtɨn, jaduꞌn 
nej jäy ajcxy jacjadyii huɨdibɨ caꞌnɨ 
nejhuɨɨygɨxy Dios ytɨyꞌajt. Chi 
anajty myajtungɨxy canaagnax 
je jɨbɨc-huinmaꞌñ, ooy ajcxy 
mnijotꞌajtcɨxy maynax jɨbɨc-
huinmaꞌñ. Ooy anajty anaxy 
mdzachꞌüccɨxy vino, huinꞌit anajty 
ooy ajcxy ymügyii. Ooy anajty 
mnixondaaccɨxy coodz huɨdidɨɨ, 
huinꞌit anajty ooy mꞌuuccɨxy anaxy. 
Ooy mnijotꞌajtcɨxy xɨɨ, ooy anajty 
mꞌojadajtcɨxy tzaadzech quipychech 
huɨdibɨ Dios caꞌ jäygɨdägy. 4 Paady 
ycɨxpɨ je jäy ajcxy huɨdibɨ caꞌ 
nejhuɨɨygɨxy Dios ytɨyꞌajt, caꞌ 
ajcxy jäygɨdägy co caꞌ miich ajcxy 
cham jaduꞌn mꞌɨdɨc̈h jaduꞌn nej 
yɨꞌ ajcxy yꞌɨdɨc̈h, chi ajcxy jɨbɨc 
xyñigapxcɨxy xyñiꞌojɨɨygɨxy. 5 Caꞌ 
mdungɨxy cuendɨ yɨꞌ ajcxy, com 
Dios paatɨp nej ytɨydunaꞌñ ajcxy. 
Je Dios jeꞌ tɨydunamb nidügꞌócɨy 
jäy ajcxy huɨdibɨ cham jugyꞌajtp, 
etz tɨɨbɨ yꞌöccɨxy. 6 Paady ycɨxpɨ tɨ 
yajnɨmäy Jesucristo ytɨyꞌajt je jäy 
tɨɨbɨ yꞌöccɨxy jɨgɨx yajtɨydunɨpy 

ajcxy mɨɨd Dios ytɨyꞌajt jaduꞌn 
nej yajtɨydunaꞌñ yɨꞌ ajcxy huɨdibɨ 
jacjugyꞌajtp cham. Jëbɨ huaad ajcxy 
yjugypɨjccɨxy jadügtecy etz yꞌidɨpy 
ajcxy jaduꞌn nej Dios yꞌity.

7
 Tɨ ytɨmyhuingonɨ je xɨɨ je 

tiempo mɨna ycɨxaanɨ ytɨgoyaanɨ 
tügꞌócɨy tijaty ya naaxhuiñybɨ. 
Paady ycɨxp tzocy co tɨydudägy 
etz huijycujc mdzɨnaygɨxɨpy, 
etz tzocy co mjacꞌojadadɨpy 
mjacmɨbɨjctzoohuɨpy ajcxy Dios. 
8

 Ooy ycopɨcyɨty co jacnaychójcɨgɨx 
jacnayjɨhuɨɨ́yɨgɨx nidüg nidüg. 
Mɨɨd co mnaychójcɨgɨxy, paady 
ycɨxpɨ jëbɨ mnayméecxɨgɨxy. 
9

 Naymɨꞌoyjäyꞌájtɨgɨx nidüg 
nidüg agujc jotcujc, caꞌ yꞌametz 
yjotmetzɨty. 10

 Yajtungɨx mɨɨd 
je mɨgügtɨjc jaduꞌn nej Dios 
xymooygɨxy ixpɨjcɨn nidüg nidüg. 
Naybubéjtɨgɨx naybudɨgɨɨ́yɨgɨx miñ 
xyipy jaduꞌn nej jäy ajcxy huɨdibɨ 
yajxon Dios ytɨyꞌajt padungɨxp. 
11

 Pen Dios tɨ xymooygɨxy ixpɨjcɨn 
jɨgɨx jëbɨ capxhuäcxy yɨꞌ yꞌayuc, 
yajxon Dios yꞌayuc mgapxhuäcxɨp. 
Pen miich xypaat pujɨg̈ɨɨ jëdzɨg̈ɨɨ, 
yajxon mdunɨpy ajcxy jaduꞌn nej 
Dios huinmaꞌñ tɨ xymooygɨxy. Co 
yajxon Dios ytɨyꞌajt mguyduunɨpy, 
huinꞌit Dios cömayaꞌñ miich 
ajcxy, mɨɨd co tɨ mmɨjpɨdaaccɨxy 
Jesucristo. Je Jesucristo jeꞌ 
cömayꞌidɨp etz aneꞌmɨp huinɨxɨɨ 
huinɨtiempo.

Mɨmecxtujccɨxy tzaachypɨ ayoꞌn
12

 Mɨgügtɨjc ajcxy huɨdibɨ 
ooy ndzocy njɨhuɨÿɨch, caꞌ ooy 
mhuinmayꞌahuɨdijtcɨxy co jäy 
xyꞌixhuɨdijtcɨxy xypahuɨdijtcɨxy, 
co jäy xychaachytunaangɨxy 

jɨgɨx jëbɨ ñiguëxɨg̈ɨpy pen janch 
mmɨbɨjccɨxy Jesucristo. 13

 Caꞌ ajcxy 
mdajɨpy mmayɨpy, jotcujc ajcxy 
mnayjɨhuɨḧuɨɨyb jɨgɨx jëbɨ nañ 
jaduꞌn tzaachypɨ mmɨnajxcɨxy 
myajnajxcɨxy nej Cristo mɨnajxy 
yajnajxy tzaachypɨ. Co anajty 
jadügtecy Jesucristo ñayguëxɨg̈yii 
ya naaxhuiñ mɨɨd ymɨcꞌajt yꞌoyꞌajt, 
jëbɨ ajcxy jotcujc mnayjɨhuɨḧuɨɨb. 
14

 Pen xymɨꞌɨɨdɨgooyb 
xymɨgapxtɨgooyb jäy ajcxy, mɨɨd 
co miich ajcxy tɨ mmɨjpɨdaaccɨxy 
Jesucristo, jotcujc mnayjɨhuɨḧuɨpy, 
mɨɨd co miich ajcxy mɨɨd je Dios 
yjɨhuɨꞌñ etz Dios ymɨcꞌajt ma mjot 
mhuinmaꞌñ. 15

 Pen nidüg miich 
ajcxy ayoꞌn tzaachypɨ mbaatcɨxy, 
oy caꞌ anajty tɨ mjäyyajꞌöccɨxy, oy 
anajty caꞌ tɨ mmeetzcɨxy, oy anajty 
caꞌ tɨ mdundɨgooygɨxy, oy anajty 
caꞌ tɨ mnaybɨdáacɨgɨxy ma huingjäy 
tɨ ytundɨgooy, 16

 pen miich ajcxy 
tzaachypɨ mmɨnajxyp myajnajxp 
mɨɨd co tɨ mmɨjpɨdaaccɨxy 
Jesucristo, caꞌ ti tzoꞌyduꞌn 
mjɨhuɨḧuɨpy, nïgɨ Jesucristo 
cömayꞌidɨpy.

17
 Tɨ xɨɨ tiempo tɨm paatnɨ mɨna 

Dios tɨydunaꞌñ je jäy ajcxy huɨdibɨ 
cuydumb jeꞌ ytɨyꞌajt. Pen Dios ɨɨch 
ajt huɨdi nmɨbɨjcɨm xytɨyduunɨm 
e nbaatɨm hueenɨ tzaachypɨ, nïgɨ 
tzaachypɨ padaangɨxy ajcxy huɨdibɨ 
caꞌ mɨjpɨdaaccɨxy Dios. 18

 Pen je 
jäy huɨdibɨ oyjot oyhuinmaꞌñ mɨɨd 
mɨc tzaach padaangɨxy jeꞌ yꞌalma 
nïdzoocɨn, ¿ti jada ytunaangɨxy 
pɨnjaty jɨbɨc-huinmaꞌñ mɨɨd, pɨnjaty 
pocytungɨx? 19

 Pen tzaachypɨ 
mmɨnajxyp myajnajxyp ajcxy 
mɨɨd co Dios jaduꞌn chojcyp, caꞌ 
ajcxy mjotmetzcɨḧuɨpy, nïgɨ ajcxy 

panɨcxcɨx payöygɨx oyhuinmaꞌñ, 
nïgɨ cɨxyjot huinɨjot mɨjpɨdägɨpy 
ajcxy Dios; com yɨꞌ miich ajcxy 
xyajcoj, e yɨꞌ xycuendꞌajtcɨxp; com 
Dios yɨꞌ jeꞌ tudägy etz ñïdɨnaayb jeꞌ 
yꞌayuc.

Pedro capxhuijp je mɨbɨjpɨdɨjc

5  Jada ɨɨch miich ajcxy 
yajnɨmaayb huɨdibɨ 

nigohuajcꞌajtp je mɨbɨjcpɨdɨjc, ɨɨch 
nañ jaduꞌn nigohuajcꞌajtpyɨch 
mɨbɨjcpɨdɨjc. Ɨɨch nꞌijxyɨch co je 
Cristo ayoꞌn tzaachypɨ mɨnajxy 
yajnajxy. Nañ jaduꞌn ɨɨch yɨꞌ 
nmɨɨdꞌidaamybɨch jadügꞌoc co 
anajty ymiñ ya naaxhuiñ mɨɨd 
yꞌoyꞌajtɨn ymɨjꞌajtɨn. 2 Jada 
ɨɨch miich ajcxy nyajnɨmaayb: 
yajꞌixpɨjccɨx etz cuendꞌajtcɨx Dios 
yjäy agujc jotcujc. Caꞌ myajꞌixpɨgɨpy 
ajcxy ametz jotmetz, cuendꞌajtcɨx 
Dios yjäy, tɨm jaduꞌn nej jäy 
ycöbixy cuendꞌaty. Caꞌ meeñgɨx́y 
myajꞌixpɨgɨpy ajcxy. Mɨɨd oyjot 
oyhuinmaꞌñ myajꞌixpɨjccɨxy. 3 Caꞌ 
adzip ahuaꞌn mꞌaneꞌmɨpy Dios 
yjäy. Hueꞌ janchtɨy ijxpejt oybɨ 
yejccɨx. Cuydungɨx Dios ytɨyꞌajt. 
4

 Co anajty Jesucristo, je huɨdibɨ 
nihuindzɨnꞌajttaayb tügꞌócɨy, 
ñayguëxɨg̈yii ya naaxhuiñ jadügꞌoc, 
chi cömay miich ajcxy mbɨdzɨmɨpy. 
Tɨm jaduꞌn nej jäy ajcxy co 
yꞌɨyɨɨygɨxy e co ymadaaccɨxy, chi 
cömay ypɨdzɨm ajcxy. Miich ajcxy 
cömay nañ jaduꞌn mꞌidɨpy huinɨxɨɨ.

5
 Myajmɨjꞌadɨpy anäctɨjc ajcxy, 

jeꞌ ajcxy huɨdibɨ nigohuajcꞌajtp 
je mɨbɨjcpɨdɨjc. Ooy ycopɨcyɨty 
co nidügꞌócɨy miich ajcxy 
mnayyajmɨjꞌájtɨgɨxɨpy miñ xyɨpy 
mɨɨd oyjot oyhuinmaꞌñ. “Dios caꞌ 

jeꞌ jäygɨdägy pɨnjaty amɨj agɨx 
jäyꞌájtɨgɨxy. Dios ypubejtyp mɨɨd 
yꞌoyjot pɨnjaty yung naxy yjot 
yhuinmaꞌñ mɨɨd.” 6 Mgapxcöbɨgɨpy 
ajcxy tɨydudägy Dios, je 
mɨjꞌaneꞌmbɨ, chi Dios xycömayɨpy 
mɨna anajty. 7 Mɨbɨjctzougɨx Dios 
mɨɨd tügꞌócɨy tijaty jotmay ajcxy 
mɨɨdꞌajtyp, chi jëbɨ Dios xypubedɨpy 
xypudɨgɨḧuɨpy ajcxy.

8
 Huijycujc mꞌidɨpy ajcxy. Nïxɨꞌ 

mꞌidɨpy ajcxy. Com je mujcuꞌ 
huɨdibɨ xymɨɨdzipꞌajtɨm, ooy 
jeꞌ xyꞌixꞌijxɨm xypaꞌijxɨm. Hueꞌ 
xyajhuinmaꞌñydɨgoyaanɨm, tɨm 
jaduꞌn nej je caa co ixtay ti 
chüdzaamyb. 9 Huindɨnaꞌ jɨjptɨnaꞌ 
ajcxy je mujcuꞌ. Yɨ jacjadyii jäy 
huɨdibɨ mɨjpɨdaaccɨxy Jesucristo, 
nañ ymɨnajxcɨxyp yajnajxcɨxyp 
tzaachypɨ nañ jaduꞌn. 10

 Co 
anajty ajcxy hueenɨ tzaachypɨ 
tɨ mꞌocyajnaxy, huinꞌit Dios 
xyajꞌoyɨɨyɨpy ajcxy yɨ mjot yɨ 
mhuinmaꞌñ, xyajmɨbɨgɨp ajcxy 
yɨꞌ ytɨyꞌajt, xyajjotmɨcpɨgɨp ajcxy. 
Com Dios yɨꞌ jeꞌ huɨdibɨ mayꞌajt tɨ 
tuñ mɨjcajee mɨɨd nidügꞌócɨy jäy 
ajcxy. Yɨꞌ jeꞌ huɨdibɨ tɨ yajꞌoyɨÿ nej 
jëbɨ cömay huinɨxɨɨ nꞌijtɨm mɨɨd 
Jesucristo jiiby tzajpjoty. 11

 Huen 

Dios yꞌoyꞌajtɨn etz ymɨjꞌajtɨn idɨpy 
huinɨxɨɨ.

Capxpoocxɨn yajnajxp
12

 Jada necy nyajniguejxy ajcxy 
mɨɨd Silvano ɨɨch ajt nmɨgüg 
huɨdibɨ ndijpyɨch co ooy yajmɨjꞌaty 
Jesucristo. Hueenɨ jada ayuc 
huɨdibɨ nyajnijayɨɨyb, nañ tɨ 
nbɨdägyɨch necyjoty capxhuijɨn 
etz tɨ nbɨdägyɨch necyjoty yɨ Dios 
ytɨyꞌajt tudägyp, nej Dios mayꞌajt 
oyꞌajt tuuñ mɨɨd miich ajcxy ycɨxpɨ. 
Mɨjpɨdaaccɨx nïgɨ Dios ytɨyꞌajt, 
caꞌydɨ mhuinmaꞌñydɨgooygɨxy.

13
 Je jäy huɨdibɨ ya Babilonia 

huɨdibɨ ajcxy yajmɨj ꞌajtcɨxp 
Jesucristo, je jäy ajcxy huɨdibɨ 
Dios tɨ huinꞌixy, xyajniguejxp 
ajcxy capxpoocxɨn. Nañ 
jaduꞌn Marcos ɨɨch nmɨgüg, je 
huɨdibɨ njɨhuɨɨybɨch nej jɨhuɨÿ 
ngɨꞌmꞌungꞌadyiijɨch xyajniguejxp 
capxpoocxɨn nañ jaduꞌn. 
14

 Naygapxpóocxɨgɨx xïc xon nidüg 
nidüg miñ xyɨpy. Jeꞌ jeꞌ je tɨyꞌajt co 
mnaychójcɨgɨxy mnayjɨhuɨɨ́yɨgɨxy 
miñ xyɨpy.

Jotcujc mnayjɨhuɨḧuɨɨyb ajcxy 
nidügꞌócɨy huɨdib yajmɨjꞌajtp 
Jesucristo. Amén. 

1  Ɨɨch Simón Pedro, tumbɨch 
ma Jesucristo ytung. 

Yɨꞌ xyꞌapóstolꞌajtpɨch etz 
ngapxhuäcxpyɨch yɨꞌ yꞌayuc. 
Cham ɨɨch miich ajcxy jada necy 
nyajnijayɨɨygɨxy huɨdibɨ ajcxy tɨ 
mbaatcɨxy mɨbɨjcɨn janch oybɨ, tɨm 
jaduꞌn nej ɨɨch ajcxy tɨ nbáatcɨxyɨch 
mɨbɨjcɨn janch oybɨ. Ɨɨch ajt nDios 
je Jesucristo huɨdibɨ xyajnïdzoocɨm 
ajt nꞌalma tudägy jeꞌ, e tudägy ytuñ 
mɨɨd ɨɨch ajt nidügꞌócɨy. 2 Huen Dios 
mɨjmayꞌajt tunɨpy mɨɨd miich ajcxy, 
etz jotcujcꞌajtɨn xymöhuɨpy mɨjcajee, 
mɨɨd co tɨyꞌajt tɨ mbaatcɨxy ma Dios 
etz ma je Jesús ɨɨch ajt nHuindzɨn.

Je mɨbɨjcpɨdɨjc chɨnaayɨn jugyꞌajtɨn
3

 Dios mɨɨd jeꞌ ymɨjꞌajt tɨ 
xymooyɨm tügꞌócɨy huɨdibɨ 
nyajmayjajtɨm ma ajt njugyꞌajtɨn, 
nej huaad nguyduunɨm yɨꞌ ytɨyꞌajt 
etz nej yɨꞌ huaad nyajmɨjꞌajtɨm. 
Dios jaduꞌn mɨjmayꞌajt tuun mɨɨd 
ɨɨch ajt ycɨxpɨ co tɨ xyajnejhuɨɨyɨm 
Jesucristo yꞌayuc ytɨyꞌajt. Je 
Jesucristo tɨ xyhuinꞌijxɨm jɨgɨx jëbɨ 
nmɨɨdꞌajtɨm yɨꞌ ymɨjꞌajtɨn yꞌoyꞌajtɨn, 
etz jɨgɨx jëbɨ nduunɨm oyjäyꞌajtɨn 

nej Jesucristo tuuñ. 4 Dios tɨ 
xymooyɨm huɨdibɨ janch oydiꞌcnɨ e 
janch copɨcyɨp jɨgɨx jëbɨ miich ajcxy 
mbaatcɨxy Dios yjɨhuɨꞌñ ymɨcꞌajt 
huɨdibɨ xyajtzɨnaaygɨxy mɨɨd huädz 
jot huinmaꞌñ, etz jɨgɨx jëbɨ mɨɨd 
jada ycɨxpɨ tɨɨbɨ xyajꞌahuanɨɨyɨm, 
miich ajcxy mjɨjpyöyduutcɨxy je 
jɨbɨcpɨ huɨdibɨ naaxhuiñyjäy ajcxy 
ñijotꞌajtcɨxyp. 5-7

 Com Dios mɨɨd 
ymɨcꞌajt tɨ xymooyɨm huɨdibɨ 
nyajmayjajtɨm, paady ycɨxp miich 
ajcxy naymɨcꞌíjxɨgɨxy co ajcxy 
mmɨbɨjcɨn mjacyajmɨjtɨgɨɨ́ygɨxɨpy 
tudägyꞌajtɨn; e mɨɨd mdudägyꞌajtɨn 
mjacyajmɨjtɨgɨɨ́ygɨxɨpy ajcxy 
Dios yꞌixpɨjcɨn; e mɨɨd je Dios 
yꞌixpɨjcɨn mjacyajmɨjtɨgɨɨ́ygɨxɨpy 
yɨ Dios yjɨhuɨꞌñ ymɨcꞌajt ma 
ajcxy mjot mhuinmaꞌñ huɨdibɨ 
mɨɨd mmɨmadägɨpy ajcxy yɨ 
jɨbɨcjot jɨbɨc-huinmaꞌñ; e mɨɨd je 
mɨcꞌajt ma ajcxy mjot mhuinmaꞌñ 
jacyajmɨjtɨgɨḧuɨpy ajcxy 
mecxtujcɨn; e mɨɨd je mecxtujcɨn 
mnejhuɨɨ́ygɨxɨpy nej jëb huaad 
myajmɨjꞌajtcɨxy etz mdzɨgɨɨygɨxy 
Dios; e mɨɨd je mecxtujcɨn 
mjacyajmɨjtɨgɨɨ́ygɨxɨpy je tzojcɨn 

2 PEDRO
Yɨ Mɨmetzpɨ Necy Huɨdibɨ San Pedro 

Yajniguejx Yɨ Mɨbɨjcpɨdɨjc

je jɨhuɨɨyɨn mɨɨd mɨgügtɨjc; e nañ 
mɨjtɨgɨḧuɨpy nañ jaduꞌn je mɨbɨjcɨn 
nej jëb huaad Dios myajmɨjꞌajtcɨxy 
etz nej jëb huaad cɨxyjot huinɨjot 
mjacyajtungɨxy oyjäyꞌajtɨn.

8
 Pen ma miich ajcxy mdzɨnaayɨn 

mjugyꞌajtɨn yajpattäy e ymɨjɨÿ 
ymayɨÿ, yɨ mjugyꞌajt ajcxy caꞌ 
yɨꞌ ñaadɨgɨꞌ̈aty; nañ caꞌ anajty 
ajcxy naadɨgɨꞌ tɨ mmɨbɨjccɨxy 
ɨɨch ajt nHuindzɨn Jesucristo, tɨ 
mnejhuɨɨygɨxy yɨꞌ yꞌayuc ytɨyꞌajt. 
9

 Pɨn jada caꞌ capxymɨdooy tügꞌócɨy 
jadayaabɨ capxhuijɨn ma yjugyꞌajtɨn, 
jaduꞌn yɨꞌ nipaady nej tüg huiintzpɨ 
o huɨdibɨ yꞌijxɨn con, tɨ jäydɨgoy 
co Jesucristo tɨ yajpocyñïhuaatzp. 
10

 Paady ycɨxp miich ajcxy 
mɨgügtɨjc, naymɨcꞌíjxɨgɨxy tungɨx 
tügꞌócɨy jada jɨgɨx mnejhuɨḧuɨpy 
ajcxy tɨydudägy co Dios tɨ 
xyajmɨbɨjccɨxy e tɨ xyhuinꞌijxcɨxy. 
Pɨdaaccɨx mhuinmaꞌñ co jada 
tɨyꞌajt huen copɨcy, huen tictztɨgɨÿ 
ma miich ajcxy mjugyꞌajtɨn. E 
pen mdumyb ajcxy jaduꞌn, 
nimɨna mgapocycägɨxɨpy. 11

 E 
jaduꞌn miich ajcxy myajmöhuɨpy 
tɨydudägy tɨgɨydac mɨjpɨ ma ɨɨch ajt 
nHuindzɨn Jesucristo yꞌaneꞌmy, je 
huɨdibɨ xyajnïdzoocɨm ajt nꞌalma. E 
yɨꞌ yꞌaneꞌmɨn caꞌ ycɨxɨpy ytɨgoyɨpy 
nimɨna.

12
 Paady ycɨxp ɨɨch miich ajcxy 

jatyɨmy yajjäymejtzcoodaangɨxy 
jada tɨyꞌajt. Oy miich ajcxy jada 
tɨyꞌajt mjajajtcɨxy mjanejhuɨɨygɨxy, 
e tudägy ajcxy mmɨbɨjccɨxy etz 
mmɨꞌijtcɨxy je tɨyꞌajt huɨdibɨ miich 
ajcxy cham mɨɨd. 13

 Mɨnaambɨch 
co yjanchɨty namɨ njactzɨnaayñɨch 
co ɨɨch miich ajcxy nmöhuɨpy 
capxhuijɨn. 14

 Ɨɨch ajt nHuindzɨn 

Jesucristo tɨ xyajnejhuɨÿɨch co tzojc 
nꞌixmadzɨpyɨch jada njugyꞌajtɨn 
(nꞌögɨbɨch). 15

 Paady ycɨxp 
naymɨcꞌixyiijɨch mɨctägy ma miich 
ajcxy co ngapxhuijcɨxy jɨgɨx co 
anajty nꞌögyɨch mjäymetzɨɨyb ajcxy 
tügꞌócɨy jada tɨyꞌajt.

Yɨꞌ ajcxy huɨdibɨ yꞌijxy je 
Cristo ymɨjꞌajtɨn yꞌoyꞌajtɨn

16
 Ɨɨch miich ajcxy tɨ nyajꞌixpɨcy je 

tɨyꞌajt maabɨ nHuindzɨn Jesucristo, 
jaduꞌn nej Dios ymɨjꞌajt mɨɨdɨty, 
e jaduꞌn nej jeꞌ yhuimbidaꞌñ 
jadügꞌoc ya naaxhuiñ. E caꞌ ɨɨch 
ajcxy nyajꞌixpɨcy nɨgooꞌayuc 
anɨɨꞌayuc huɨdibɨ cɨꞌm tɨ ngojyɨch 
tɨ nmacxyɨch. Mɨɨd ɨɨch ngɨꞌmhuiin 
tɨ nꞌíjxcɨxyɨch je Huindzɨn Jesús 
ymɨjꞌajtɨn. 17

 Nꞌijx ɨɨch ajcxy co je 
Dios Teedy mooy ajt nHuindzɨn 
Jesucristo oyꞌajt etz mɨjꞌajt. E 
nañ nmɨdooyɨch ajcxy ayuc choñ 
ma je oybɨ Dios yꞌit, xyñɨmaayɨ: 

“Jada jeꞌ ɨɨch nꞌung huɨdibɨ ooy 
ndzocyɨch njɨhuɨÿɨch, e ooy jotcujc 
nayjɨhuɨÿiijɨch mɨɨd yɨꞌ ycɨxpɨ.” 
18

 Ɨɨch ajcxy nañ jaduꞌn cɨꞌm tɨ 
nmɨdóogɨxyɨch je ayuc huɨdibɨ 
anajty tzomb tzajpjoty. Jɨm ɨɨch 
ajcxy anajty quipxyɨ mɨɨd je 
Huindzɨn Jesús ma je amay gop.

19
 Nañ jaduꞌn nmɨɨdꞌajtɨm je 

ayuc jacꞌoybɨ jactɨɨybɨ. Jeꞌ jeꞌ je 
tɨyꞌajt je ayuc huɨdibɨ ajcxy yjay 
je Dios yꞌayucnajtzcapxɨɨybɨ 
jecyꞌajty. Oy miich ajcxy oybɨ 
mduñ co mꞌamɨdooꞌijtcɨxy je oybɨ 
tɨyꞌajt maabɨ Jesucristo huɨdibɨ 
jaduꞌn nipaady nej tüg jɨɨn tɨɨcxp 
agootztuum etz jaduꞌn nipaady 
nej je xɨɨ co yxɨɨmɨydäy, etz 
jaduꞌn nipaady nej je mɨjmadzaꞌ 

jayhuɨxtujcpɨ co ypɨdzɨmy. Jada 
tɨyꞌajt xycodɨɨcxɨp ajcxy mjot 
mhuinmaꞌñ. 20

 Cuendtungɨx 
miich ajcxy jada: tügꞌócɨy je 
tɨyꞌajt, huɨdibɨ Dios ytɨyꞌajtmɨɨdpɨ 
yejc huɨdibɨ ijtp jaybety ma Dios 
ylibro, caꞌ huaad pɨn yajnïgejɨp 
mɨɨd ycɨꞌmhuinmaꞌñ. 21

 Com je 
Dios yꞌayucnajtzcapxɨɨybɨ camɨna 
jeꞌ ajcxy ayuccapxhuäcxy mɨɨd 
ycɨꞌmdzojcɨn ycɨꞌmhuinmaꞌñ. 
Dios anajty ajcxy huinꞌíxyɨp jëbɨ 
ayuccapxhuäcxy mɨɨd Dios ycɨxpɨ 
com je Espíritu Santo anajty 
ajcxy mooyɨp ayuc huɨdibɨ ajcxy 
ycapxhuäcxyp.

Yɨꞌ ajcxy huɨdibɨ yajꞌixpɨjcp anɨɨ

2  Per nañ ji anajty nañ jaduꞌn 
ayucnajtzcapxɨɨybɨ huɨdibɨ 

anajty ajcxy anɨɨdaacp ma je 
Israel jäy. E nañ jaduꞌn yjiꞌadɨpy 
ayuccapxhuäcxpɨ huɨdibɨ anɨɨ 
yajꞌixpɨgɨpy ma miich ajcxy. Jeꞌ 
ajcxy ayüch ameech yajꞌixpɨgɨpy 
ycɨꞌmꞌayuc ycɨꞌmhuinmaꞌñ huɨdibɨ 
ajcxy yajhuinmaꞌñydɨgooyɨpy je 
mɨbɨjcpɨdɨjc. Ymɨnaꞌñ ajcxy co caꞌ 
yjanchɨty je Huindzɨn Jesús yꞌayuc, 
je huɨdibɨ yajnïdzooc ajt nꞌalma, e 
jaduꞌn cɨꞌm ñayꞌayoꞌnmóoyɨgɨxy 
mɨɨd Dios mɨcꞌamy. 2 Mayjäy ooy 
panɨcxaꞌñ je jɨbɨcpɨ huɨdibɨ ajcxy 
ytungɨxyp, e mɨɨd jeꞌ ajcxy ycɨxpɨ 
yajnigápxɨpy yajnimɨydägɨpy ajcxy 
jɨbɨc je huɨdibɨ ajcxy cuydumb 
je tɨɨybɨ ayuc, je Jesucristo 
yꞌayuc oybɨ. 3 Mɨɨd co anajty 
tzachꞌadzojccɨxy meeñ, chi anajty 
xyhuimbɨjccɨxy xyhuimmeetzcɨxy 
mɨɨd ajcxy yꞌixpɨjcɨn caꞌp yjanchɨty. 
Per je pocycähuɨn ajcxy ahuijxɨp, 
caꞌ ma ñidzooy. Tɨ yjejcnɨ maabɨ 

ajcxy ypocycaꞌnɨ ma Dios. Dios 
tzaachytunɨɨb ajcxy mɨɨd ypocy 
ycɨxpɨ.

4
 Dios caꞌ jeꞌ huinmeecxy 

je ángeles ajcxy huɨdibɨ 
tundɨgooygɨxp. Hueꞌ janchtɨy 
ycötijnajxtaayb ayoodactuuyb etz 
yajhuɨꞌmy agootztuuyb, cadenɨjɨÿ 
yꞌijtcɨxy cuendꞌaty, ixtɨ coonɨ 
anajty paady xɨɨ tiempo co anajty 
yajtɨydunaꞌñ naaxhuiñyjäy mɨɨd 
ypocy ycɨxpɨ. 5 Nañ ni caꞌ Dios 
huinmeecxy je naaxhuiñyjäy 
huɨdibɨ tundɨgooy jecyꞌajty. Chi 
quejxy ayoꞌnduu etz mɨjnɨɨgom ma 
je jɨbɨcjäydɨjc. Jëyɨ yajtzoocy je Noé 
huɨdibɨ capxhuäcx je tɨyꞌajt. Quipxy 
mɨɨd Noé yajtzoocy jahuixtujc 
yꞌamɨgügtɨjc. 6 Dios nañ jaduꞌn 
tzaachytuñ mɨɨd ypocy ycɨxpɨ etz 
yajhuindɨgoy mɨɨd jɨɨn metz cajp, 
Sodoma etz Gomorra, ixtɨ coonɨ 
yajhuɨꞌmy accuyjam jɨgɨx yꞌidɨpy 
je ijxpejt ma je jɨbɨcjäydɨjc huɨdibɨ 
ajcxy jacꞌaxam jactzɨnähuam 
jacjugyꞌadam. 7 Dios yajtzooc je 
Lot, hueꞌ jeꞌ anajty janch oyjäy, 
e janch ymɨɨd anajty jotmay co 
anajty je jɨbɨcjäydɨjc ajcxy ijxɨ 
chɨnaayɨn yjugyꞌajtɨn janch jɨbɨc. 
8

 Jabom jabom anajty je Lot, je jäy 
oyjäybɨ huɨdibɨ anajty tzɨnaayb 
quipxyɨ mɨɨd je jɨbɨcjäydɨjc, ni caꞌ 
anajty yjotcujcꞌaty co anajty ixy 
mɨdoy nej anajty ytundɨgooygɨxy 
je jäy ajcxy caꞌpɨ ytudägyɨty. 
9

 Dios mɨɨd mɨcꞌajt jëbɨ nihuaꞌñ 
yajtzögy pɨnjaty mɨbɨjccɨxp cɨxyjot 
huinɨjot co je mujcuꞌ yjotꞌíjxɨgɨxy 
huinmaꞌñꞌíjxɨgɨxy. Nañ jaduꞌn Dios 
mɨcꞌajt mɨɨdɨty jɨgɨx jëbɨ yajꞌijtcɨxy 
je jɨbɨcjäydɨjc mɨɨd tzaachypɨ 
ayoꞌn, huɨdibɨ ymöhuamy co anajty 

naaxhuiñyjäy tɨyduñ mɨɨd ypocy 
ycɨxpɨ.

10
 Dios ymɨɨd mɨcꞌajt jëbɨ 

tzaachytunɨpy pɨnjaty tumb jɨbɨc-
huinmaꞌñ nej ñinïcx nijotꞌajtcɨxy, 
e caꞌ ixaangɨxy je Huindzɨn Jesús 
yꞌoyꞌajtɨn ymɨjꞌajtɨn. Amɨj agɨx etz 
jotmɨc ajcxy nayjɨhuɨÿii. Ytumb 
ajcxy ycɨꞌmjot ycɨꞌmhuinmaꞌñ. Ni 
ycatzɨgɨɨygɨxy co oyñinej ajcxy 
niꞌojɨɨygɨxy pɨnjaty mɨcꞌajt mɨɨd ma 
Dios ytung. 11

 Oy je ángeles ajcxy 
mɨɨdɨty mɨjcötujcɨn etz aneꞌmɨn, 
caꞌp jeꞌ ajcxy yjot yhuinmaꞌñ 
mɨɨdɨty nɨcxy niꞌojɨɨygɨxy ma Dios 
yhuinduu pɨnjaty mɨcꞌajt mɨɨd ma 
Dios ytung.

12
 Per jadayaab jɨbɨcjäydɨjc 

ajcxy jaduꞌn ajcxy yɨꞌ nej ɨyujc, caꞌ 
yhuinmaꞌñ; nɨgoob ytɨmyhuɨdity 
etz ymaꞌxunꞌajtcɨxy jɨgɨx jäy 
ymadzɨɨyb etz yajꞌögɨɨyb. Ñɨxiicpy 
yajxiicpy ajcxy yɨꞌ huɨdib caꞌ 
huinjɨhuɨꞌy. Per nañ tɨm jaduꞌn 
ajcxy yꞌögɨpy nej ɨyujc yꞌögy 
ytɨgoy. 13

 Cobadɨḧuaangɨxy jaduꞌn 
nej tɨ ytundɨgooygɨxy. Hueꞌ 
nayjɨhuɨɨygɨxy capɨn yjaduꞌnɨty, 
yxondaaccɨxy tüg jaxɨc̈yjaty. 
Jadayaab jäy ajcxy pocy ypaꞌtcɨp̈y 
ajcxy yɨꞌ chɨnaaygɨxy yjugyꞌajtcɨxy. 
Tüg tzoꞌyduꞌn co ajcxy nañ 
jaduꞌn xymɨjyöybejtcɨxy ma 
mꞌamugɨɨygɨxy.

14
 Co ajcxy huindɨɨcxcɨxy 

töxyjäydɨjc, chi ajcxy ooy 
nijotꞌajtcɨxy co mɨɨd tundɨgoyaꞌñ. 
Caꞌp ajcxy chíjpɨgɨxy yꞌanucxɨɨygɨxy 
mɨɨd pocytunɨɨ. Yajtundɨgooygɨxy 
pɨnjaty amútzɨp ma mɨbɨjcɨn, 
ooy ajcxy yhuijɨty ycujcɨty 
ycohuinmaꞌñɨty ma meeñꞌadzoogɨɨ. 
Dios yajtɨgoyɨɨb ajcxy yꞌalma. 

15
 Tɨgoyjäy yɨꞌ ajcxy, jeꞌ co tɨ 

ñɨɨdɨgajtzcɨxy tɨ ytüdɨgajtzcɨxy 
ma je tɨɨybɨ je janchypɨ tɨyꞌajt. Jeꞌ 
ajcxy ypanɨcxy ypayöyp je profeta 
Balaam yꞌijxpejt, je Beor yꞌung, co 
ooy ymeeñybadaꞌñ anajty mɨɨd 
yjɨbɨc-huinmaꞌñ. 16

 Chi Balaam 
oy yajꞌojyii ypocy tüg töxyburro, 
ycapxy jaduꞌn nej tüg jäy, e jaduꞌn 
jeꞌ yajhuäcxɨjpy je profeta Balaam 
mɨɨd jeꞌ ylocɨhuinmaꞌñ.

17
 Com jada jäy ajcxy caꞌ 

panɨcxcɨxy je janchypɨ tɨyꞌajt, 
paady ycɨxp jaduꞌn ajcxy nipaady 
nej tüg nɨɨpozojut caꞌpɨ ñɨɨ mɨɨdɨty, 
etz jaduꞌn ajcxy nipaady nej joc 
huɨdibɨ poj yajyöyɨp (caꞌ ytuꞌy). 
Dios möhuɨɨb ajcxy tzaachypɨ 
mɨɨd ypocy ycɨxpɨ, idam ajcxy 
agootztuuyb huinɨxɨɨ huinɨtiempo. 
18

 Com ycapxyp ajcxy ayuc huɨdibɨ 
caꞌ choubaady. E mɨɨd je jɨbɨc-
huinmaꞌñ ycɨxpɨ huɨdibɨ ajcxy 
chachnijotꞌajtpy yajtundɨgooygɨxy 
pɨnjaty tɨɨbɨ choongɨxy ma je 
huɨdibɨ ajcxy tzɨnaayb mɨɨd jɨbɨc-
huinmaꞌñ. 19

 Yɨꞌ ajcxy yajꞌixpɨjcp 
je mayjäy co jëbɨ tungɨxy huentɨm 
ti huɨdibɨ ajcxy ñijotꞌajtpy. Per 
yɨꞌ ajcxy huɨdib jɨbɨc-huinmaꞌñ 
yajꞌixpɨjcp, cɨꞌm ajcxy ñayꞌíjtɨgɨxy 
pocypaꞌtcɨp̈y, je pocy tzachꞌaneꞌmb 
ajcxy yjot yhuinmaꞌñ, ixtɨ jaduꞌn 
nipaady nej jɨhuɨÿ ajcxy aneꞌmy 
yꞌity. 20

 Pɨnjaty tɨ ymɨbɨjccɨxy tɨ 
ñejhuɨɨygɨxy je Huindzɨn Jesucristo 
ytɨyꞌajt huɨdibɨ yajnïdzoocp ajcxy 
yꞌalma, e jaduꞌn tɨ yjɨhuäccɨxy ma 
je naaxhuiñyjäy yjɨbɨctzɨnaayɨn 
yjɨbɨcjugyꞌajtɨn, pen jadügꞌoc anajty 
yꞌayöyɨɨyñɨp ma je jɨbɨcpɨ, e je 
jɨbɨcpɨ ymɨmadägyii ajcxy, oꞌctɨy 
anajty nïgɨ yhuɨꞌmgɨxy caꞌydɨ nej 

je jayɨjpꞌatypɨ. 21
 Nïgɨ oy co ixyipy 

jeꞌ ajcxy caꞌ ytɨmnejhuɨɨygɨxy 
je janchypɨ tɨyꞌajt. Com tɨ 
ocnejhuɨɨygɨxyp, e chi jadaꞌ 
yꞌixtɨgɨḧuäccɨxy ma je huätzpɨ Dios 
ycötujcɨn huätzpɨ Dios ytɨyꞌajt tɨɨbɨ 
anajty yꞌocjamóoyɨgɨxy. 22

 Per jeꞌ 
yɨꞌ ajcxy ytɨmycuydumy nej je ayuc 
yꞌity: “Je uc ycɨꞌmꞌɨɨch ñihuimbijtpy, 
e je ɨdzɨm huɨdibɨ namdziidaayb, 
nɨcxy jeꞌ yajtznɨp yquitnɨp 
moꞌntzjoty jadügꞌoc.”

Je Huindzɨn Jesús 
huimbidaamb ya naaxhuiñ

3  Miich ajcxy mɨgügtɨjc 
huɨdibɨ ɨɨch ooy ndzocyɨch 

ooy njɨhuɨÿɨch, jada jeꞌ je 
mɨmetzpɨ necy huɨdibɨ ajcxy 
nyajnijayɨɨyb. Ma jada metzpɨ 
necy hueꞌ ɨɨch ndzogaꞌñɨch co 
nyajhuinmaꞌñymedzip ajcxy 
ma Dios ytɨyꞌajt mɨɨd jada 
capxhuijɨn huɨdibɨ tɨ njaayɨch. 2 Tɨ 
nnijayɨɨygɨxy jɨgɨx mꞌajɨhuɨḧuɨɨyb 
ajcxy je ayuc huɨdibɨ ajcxy 
paꞌtcɨp̈yꞌaty ñajtzcapxɨɨy je Dios 
yꞌayucnajtzcapxɨɨybɨ ajcxy huɨdibɨ 
huädz yhuinmaꞌñ anajty ymɨɨd. Nañ 
ajɨhuɨɨ́yɨgɨx je Huindzɨn Jesucristo 
jeꞌ yꞌaneꞌmɨn huɨdibɨ yajnïdzoocp 
ajt nꞌalma, je aneꞌmɨn huɨdibɨ 
apóstoltɨjc miich ajcxy xyajnɨmaayb.

3
 Nejhuɨɨygɨxy miich ajcxy jada 

jayɨjp ma yam caꞌnɨ yhuaadꞌajtnɨ 
mɨna naaxhuiñ ycɨxɨpy, miinɨp 
jäy ajcxy huɨdibɨ nixïgɨp 
yajxïgɨp huɨdibɨ Dios yjëꞌajtpy. 
Chɨnaaygɨxy yjugyꞌajtcɨxy anajty 
mɨɨd jɨbɨc-huinmaꞌñ huɨdibɨ cɨꞌm 
ñijotꞌajtcɨxyp. 4 Chi ajcxy ymɨnaꞌnɨp: 

“¿Ti co mdzachmɨbɨjccɨxy co 
Cristo yhuimbidaꞌñ jadügꞌoc ya 

naaxhuiñ? Nej ajcxy jeꞌ yꞌoꞌctay 
je mɨjꞌap je mɨjteedy, jeꞌnɨ yꞌijttäy 
tügꞌócɨy jaduꞌn nej naaxhuiñybɨ 
chondacy. Paady caꞌ yjanchɨty co 
je Cristo yhuimbidaꞌñ jadügꞌoc ya 
naaxhuiñ,” jaduꞌn ymɨnaangɨxy. 
5

 Yɨꞌ ajcxy caꞌ huinjɨhuɨḧuaangɨxy 
cuendtunaangɨxy co mɨɨd Dios 
yꞌayuc yɨ tzajp jiꞌajtp anajty yɨꞌ 
tzachjecyɨp, e mɨɨd Dios yꞌaneꞌmɨn 
huinꞌit je naax oy yguëxɨg̈y huɨdibɨ 
ijtp anajty nɨɨjoty. 6 Nañ jaduꞌn 
mɨɨd Dios yꞌayuc je jecyꞌajtpy 
naaxhuiñyjäy yꞌayoꞌnbaty, ñɨɨjïcxtay 
nidügꞌócɨy e ytɨgoyday nɨɨjoty. 7 Per 
Dios mɨɨd yɨꞌ yꞌayuc yajꞌijtpy jada 
naaxhuiñybɨ etz tzajp huɨdibɨ cham 
jiꞌajtp ixtɨ coon yajtɨgoydähuɨpy 
mɨɨd jɨɨn. Je jɨɨn huinꞌit jeꞌ 
nöctähuaꞌñ co anajty yhuaadꞌajtnɨ 
ma Dios tɨydunaꞌñ je camadacpɨdɨjc 
je jɨbɨcjäydɨjc, etz yajtɨgoyaꞌñ ajcxy 
yꞌalma.

8
 Jadügnax miich ajcxy mɨgügtɨjc 

huɨdibɨ ooy ndzocy njɨhuɨÿɨch, caꞌ 
mjäydɨgooygɨxy co ma yɨ Huindzɨn 
Dios, tüg xɨɨ jaduꞌn yɨꞌ nej tüg mil 
jɨmɨjt, e tüg mil jɨmɨjt jaduꞌn yɨꞌ 
nej tüg xɨɨ. 9 Caꞌ nmɨnaanɨm co yɨ 
Dios yajhuäcxɨbaamyñɨ yɨꞌ mɨna 
cuydunaꞌñ huɨdibɨ yɨꞌ tɨ ahuanɨÿ, 
jaduꞌn nej nijëjɨty jäy aꞌɨxɨɨygɨxy. 
Dios yajtumyb mecxtujcɨn mɨɨd 
miich ajcxy, com hueꞌ yɨꞌ tzocy 
co ni tüg jäy ayoꞌn paadɨpy. Yɨꞌ 
chojcpy co nidügꞌócɨy jäy huen 
jothuimbijtcɨxy etz ixmajtzcɨxy 
pocytunɨɨ.

10
 Co anajty je Huindzɨn Jesús 

ymiiñ jadügꞌoc ya naaxhuiñybɨ 
chaachytunɨpy jeꞌ tügꞌócɨy 
jɨbɨcjäydɨjc, hueꞌ jeꞌ ytunɨɨyb 
yjadɨɨyb ma anajty caꞌ pɨn jɨjpꞌixy, 

jaduꞌn nej tüg meetzpɨ ymiiñ 
coodz co meedzaꞌñ tijaty. Huinꞌit 
je tzajp yhuindɨgoydähuɨpy mɨɨd 
tüg neꞌmɨn jɨdijtɨn oychɨgɨɨyñɨp. E 
tügꞌócɨy huɨdibɨ mɨɨd ndzɨnaayɨm 
njugyꞌajtɨm toydähuɨp yɨꞌ mɨɨd jɨɨn, 
yɨ naax toydähuɨp yɨꞌ, etz tijaty 
yajpatp ya naaxhuiñ toydähuɨp nañ 
jaduꞌn.

11
 Com tügꞌócɨy tijaty huɨdibɨ 

jiꞌajtp yhuindɨgoydähuaꞌñ mɨɨd jɨɨn, 
paady ycɨxpɨ nïgɨ copɨcy miich 
ajcxy co mdzɨnaaygɨxp tudägy e 
myajmɨjꞌajtcɨxyp Dios. 12

 Ahuijxcɨx 
ajcxy je xɨɨ tzuu mɨna Dios anajty 
yajhuaadꞌaty co yajhuindɨgoyaꞌñ 
je naaxhuiñybɨ. Naymɨcꞌíjxɨgɨx co 
tzojc yminɨpy yɨ jaduꞌmbɨ xɨɨ tzuu. 
Co yhuaadꞌajtnɨp huinꞌit xɨɨ, je tzajp 
yhuindɨgoydähuɨp mɨɨd jɨɨn; je xɨɨ 
poꞌ, je pojp xemembɨ, je tuu enee 
jaduꞌñyɨ ytɨcxtähuɨpy yjɨydähuɨpy 
jɨɨnjoty. 13

 Per ɨɨch ajt nꞌahuijxɨm je 
jemybɨ tzajp jemybɨ naax huɨdibɨ 
Dios tɨ xyajꞌahuanɨɨyɨm, tüg 
tzɨnaaydac janchꞌoybɨ ma caꞌ ti 
jɨbɨcpɨ.

14
 Paady ycɨxp miich ajcxy 

mɨgügtɨjc huɨdibɨ ɨɨch ooy 
ndzocyɨch njɨhuɨÿɨch, namɨ 
mꞌahuijxyp miich ajcxy co 
Dios yajhuindɨgoyaanɨp jada 
naaxhuiñ, naymɨcꞌíjxɨgɨx ma 
tügꞌócɨy ajcxy yɨ mdzɨnaayɨn co 
mguydunɨpy ajcxy Dios ytɨyꞌajt 
jɨgɨx ajcxy Dios xypaadɨpy, caꞌ 
ajcxy ti tzip ti gapxy, ni ti jɨbɨcpɨ, 
e ni ti pocy, ac huädz jot huädz 

huinmaꞌñ anajty mɨɨdꞌajtcɨxy. 
15

 Cuendɨtungɨx je mecxtujcɨn 
huɨdibɨ ɨɨch ajt nHuindzɨn 
Jesucristo yajtumyb mɨɨd ɨɨch ajt 
jɨgɨx jëbɨ xyajnïdzoocɨm ajt nꞌalma. 
Nañ jaduꞌn yɨꞌ, ɨɨch ajt nmɨgüg 
Pablo huɨdibɨ ooy ndzojcɨm, tɨ 
miich ajcxy xyñijayɨɨygɨxy, jaduꞌn 
nej ixpɨjcɨn Dios tɨ ymöyii ma yɨꞌ 
yꞌayuc. 16

 Ma tügꞌócɨy Pablo ñecy 
tɨɨbɨ xyajniguejxcɨxy, jada tɨyꞌajt tɨ 
xyajmɨɨdmɨydaaccɨxy. Nijëjɨty Pablo 
ñecy ooy chachchiphuinjɨhuɨɨyñɨty, 
e nijëjɨty jäy ajcxy tɨgach ajcxy 
huinjɨhuɨÿ Pablo yꞌayuc, caꞌ ajcxy 
huinjɨhuɨÿ nej Pablo yjamɨnaꞌnaꞌñ. 
Huingjaty ajcxy nïguej Pablo yꞌayuc, 
e cɨꞌm ñayyajhuinmaꞌñydɨgóoyɨgɨxy.

17
 Paady ycɨxp miich ajcxy 

mɨgügtɨjc huɨdibɨ ooy ndzocy 
njɨhuɨÿɨch, miich mnejhuɨydaaygɨx 
jada tɨyꞌajt. Nayguendꞌájtɨgɨx 
caꞌydɨ jɨbɨcjäydɨjc mɨɨd 
yꞌanɨɨ xyajnɨɨdɨgajtzcɨxy 
xyajtüdɨgajtzcɨxy, e caꞌydɨ 
mꞌixtɨgɨḧuäccɨxy ma ajcxy 
mmɨbɨjcɨn jaduꞌn nej tɨydudägy 
tɨ mmɨbɨjccɨxy. 18

 Huen ɨɨch ajt 
nHuindzɨn Jesucristo huɨdibɨ 
yajnïdzoocp ajt nꞌalma nïgɨ 
mayꞌajt oyꞌajt tunɨpy mɨɨd miich 
ajcxy, e nañ nïgɨ yujcpedɨpy 
ajcxy yɨ mꞌixpɨjcɨn ma yɨꞌ ytɨyꞌajt. 
Huen Jesucristo cömay yꞌidɨpy 
etz mɨꞌidɨpy oyꞌajtɨn mɨjꞌajtɨn 
jadachambɨ xɨɨ tiempo etz jaduꞌn 
nej xɨɨ tiempo miimb cɨdacp. 
Jaduꞌn ngapxycɨx́yɨch. Amén. 

1  Dios yꞌayuc jiiyɨm anajty 
co naaxhuiñybɨ chondacy. 

E tɨyꞌajt nyejcypɨch jaduꞌn nej 
nmɨdooyɨch cɨꞌm yɨꞌ yꞌayuc, jaduꞌn 
nej nꞌijxyɨch mɨɨd ngɨꞌmhuiinɨch, 
jaduꞌn nej nhuindɨɨcxyɨch yɨꞌ cɨꞌm, 
e nañ jaduꞌn nej nnïdoñɨch mɨɨd 
ngɨꞌmgɨj̈ɨch. Nyajnijayɨɨybɨch 
miich ajcxy jada necy jaduꞌn nej 
je Cristo je Dios yꞌung yjugyꞌajtɨn 
yegaꞌñ huɨdibɨ caꞌ cɨxaꞌñ tɨgoyaꞌñ 
nimɨnaabɨ. 2 Tɨ ñayguëxɨg̈yii ya 
naaxhuiñ je Dios yꞌung huɨdibɨ 
ymɨɨd jugyꞌajtɨn huɨdibɨ caꞌ 
nimɨnaabɨ ycɨxɨpy ytɨgoyɨpy. Tɨ 
nꞌixyɨch ajcxy jɨgɨx jëbɨ tɨyꞌajt 
nyéjccɨxyɨch co tɨ ñayguëxɨg̈yii ya 
naaxhuiñ, etz tɨ nꞌixyɨch jɨgɨx jëbɨ 
nyajnɨmaaygɨxy nej jëbɨ huaad 
huingbɨ jugyꞌajtɨn nbaatɨm co 
anajty tɨ nꞌoꞌcɨm. Je Dios yꞌung, je 
huɨdibɨ jiiby ijtp ma Dios Teedy, 
nayguëxɨc̈ɨ jeꞌ ma ɨɨch ajcxy. 
3

 Je huɨdibɨ ɨɨch ajcxy nꞌijxɨch 
nmɨdohuɨch, cham miich ajcxy 
nyajnɨmaaygɨxy jɨgɨx jëbɨ ajt túꞌcɨy 
nꞌijtɨm ma Dios ytɨyꞌajt, etz nañ 
jɨgɨx jëbɨ túꞌcɨy ajt nꞌojadajtɨm Dios 
etz jeꞌ yꞌung. 4 Paady ycɨxp jada 

tɨyꞌajt nyajnijäyɨÿ ajcxy jɨgɨx ajcxy 
jotcujcꞌajtɨn mbattáaygɨxɨpy mɨɨd 
jada ayuc tɨyꞌajt.

Dios yɨꞌ jeꞌ je tɨɨcxɨn jájɨn
5

 Jadayaabɨ Dios yꞌayuc ytɨyꞌajt 
Jesucristo tɨ xyajnɨmäyɨch e 
nañ cham ɨɨch miich ajcxy 
nyajnɨmaaygɨxy. Dios huädz 
ytɨyꞌajt mɨɨdɨty, caꞌ ma Dios 
anɨɨdägy. Jaduꞌn Dios nipaady nej 
tüg jɨɨn ytɨɨcxy ma tüg it e ni caꞌ 
ni mɨna ypïch. 6 Co nmɨnaanɨm 
co Dios ajt mɨɨd nꞌijtɨm túꞌcɨy, e 
caꞌ yjanchɨty, caꞌ anajty ajt Dios 
ytɨyꞌajt nyajtuunɨm, jaduꞌn nipaady 
nej jɨhuɨÿ ndzɨnaayɨm agootztuum. 
Nɨgoo nꞌɨɨndaacɨm, caꞌ anajty ajt 
nguyduunɨm Dios ytɨyꞌajt. 7 Co 
nguyduunɨm Dios ytɨyꞌajt jaduꞌn 
nej yɨꞌ ytɨyꞌajt mɨɨdɨty, jaduꞌn 
nipaty nej jɨhuɨÿ ndzɨnaayɨm 
ma jɨɨn ytɨɨcxy. Huinꞌit jëbɨ ajt 
nꞌijtɨm túꞌcɨy miñ xyɨpy, e Dios 
xyajpocynïhuaatztaayɨm co 
Jesucristo yꞌoꞌcy etz ñɨꞌpy teemy 
gujy mɨɨd ɨɨch ajt nbocy ycɨxpɨ.

8
 Co ixyipy nmɨnaanɨm co caꞌ 

nbocytuunɨm, nɨgoob nayhuinꞌɨɨnɨm 

cɨꞌm, e caꞌ jaduꞌn Dios ytɨyꞌajt 
yajpaady ma ɨɨch ajt njot 
nhuinmaꞌñ. 9 Pen ngapxypɨdzɨmɨm 
ajt nbocy ma Dios, yɨꞌ ñïdɨnaayb 
yɨꞌ yꞌayuc huɨdibɨ tɨ xyajnɨmaayɨm 
co ymecxamy ajt nbocy, e nañ 
tudägy ytuñ mɨɨd ɨɨch ajt ycɨxpɨ. 
Dios xyhuinmeecxɨm ajt nbocy etz 
xyajhuaatzɨm njot nhuinmaꞌñ jëbɨ 
nꞌixmajtzɨm jɨbɨc-huinmaꞌñ. 10

 Co 
ajt nmɨnaanɨm co caꞌ nbocytuunɨm, 
hueꞌ anajty Dios nyajnajxɨm anɨɨ, 
e caꞌ anajty tɨ ngöbɨjcɨm cɨxyjot 
huinɨjot yɨꞌ ytɨyꞌajt.

Cristo, ɨɨch ajt nhuingapxpɨ ma Dios

2  Miich ajcxy mɨgügtɨjc huɨdibɨ 
ooy ndzocy njɨhuɨÿɨch 

jaduꞌn nej ixyipy ngɨꞌmꞌungɨch 
ngɨꞌmꞌanäcɨch, cham jada tɨyꞌajt 
nyajnijayɨɨygɨxy, jɨgɨx caꞌ ajcxy 
mdundɨgóoygɨxɨpy. Pen ji nidügtɨ 
miich ajcxy huɨdibɨ tundɨgooyb, 
jada mɨgüg huɨdibɨ tundɨgooyb 
huen mɨbɨjctzoy Dios ma Jesucristo 
yxɨɨ mɨɨd ypocy ycɨxpɨ. Jesucristo 
yɨꞌjeꞌ huingapxp ma Dios Teedy 
mɨɨd ajt nbocy ycɨxpɨ. Tudägy jeꞌ, e 
jëbɨ xyhuingapxɨm ma Dios Teedy. 
2

 Com Jesucristo tɨ yꞌögy mɨɨd ɨɨch 
ajt nbocy ycɨxpɨ, paady ycɨxp jëbɨ 
capxꞌoyɨÿ ma Dios mɨɨd ɨɨch ajt 
ycɨxpɨ e xycapxꞌoyɨɨyɨm ɨɨch ajt 
nbocy etz nañ capxꞌoyɨɨyɨp tügꞌócɨy 
naaxhuiñy jäy ajcxy ypocy, yɨ jäy 
ajcxy pɨnjaty yɨꞌ yꞌayuc ytɨyꞌajt 
mɨjpɨdaacɨp.

3
 Co Jesucristo ytɨyꞌajt 

nguyduunɨm yajxon, huinꞌit 
nejhuɨɨyɨm tɨydudägy jaduꞌn nej 
Dios mayꞌajt oyꞌajt tɨ tuñ mɨɨd 
ɨɨch ajt ycɨxpɨ. 4 Co ixyipy pɨnjaty 
ymɨnaꞌñ co ñejhuɨɨyɨ Jesucristo 

ytɨyꞌajt e caꞌ cuychɨnaayɨ yɨꞌ ytɨyꞌajt 
hueꞌ yɨꞌ tzach anɨɨdaacpɨ, e caꞌ 
mɨɨdɨty Dios ytɨyꞌajt. 5 Yɨ jäy ajcxy 
pɨnjaty cuychɨnaayb cuyjugyꞌajtp 
yajxon Jesucristo yꞌayuc ytɨyꞌajt, 
janch tɨydudägy anajty yajmɨjꞌaty 
Dios. Co nguychɨnaayɨm 
nguyjugyꞌajtɨm yajxon Jesucristo 
ytɨyꞌajt, huinꞌit jëbɨ nejhuɨɨyɨm 
co nyajmɨjꞌajtɨm Dios. 6 Yɨ jäy 
ajcxy pɨnjaty mɨnamb co ymɨɨd 
Jesucristo yꞌayuc ytɨyꞌajt ma jeꞌ yꞌay 
yjot, copɨcy ajcxy chɨnáaygɨxyɨpy 
jugyꞌájtcɨxɨpy tɨm jaduꞌn nej 
Jesucristo chɨnay jugyꞌajty.

Je jemybɨ aneꞌmɨn
7

 Miich ajcxy mɨgügtɨjc huɨdibɨ 
ooy ndzocy njɨhuɨÿɨch, caꞌ 
nmɨnaanɨm jemybɨ tɨyꞌajt ajcxy 
nyajnɨmähuamy ma jada necy. 
Jeꞌ jada je tɨyꞌajt huɨdibɨ jecyꞌajty 
tɨ mnejhuɨɨygɨxy co ogaꞌn ajcxy 
mmɨjpɨdacy Jesucristo. Jada tɨyꞌajt 
jecyɨp jada jeꞌ huɨdibɨ cham ajcxy 
mmɨdooyb jadügꞌoc. 8 Nañ jemy 
jada tɨyꞌajt nañ jaduꞌn huɨdibɨ 
nyajnɨmaaygɨxyp ma jada necy. 
Jada jeꞌje tɨyꞌajt huɨdibɨ Jesucristo 
ymɨɨd ma yjot yhuinmaꞌñ etz 
nañ ɨɨch ajt nmɨɨd ma ajt njot 
nhuinmaꞌñ. Yɨ jecyɨp ayuc huɨdibɨ 
caꞌ ytɨyꞌajtɨty, tɨ yɨꞌ ñaxy e cham 
Dios ytɨyꞌajt tɨydudägy nyajtuunɨm, 
jaduꞌn nej jɨhuɨÿ je coodzpɨ tɨ ñaxy 
e cham tɨ yxɨɨmɨÿ.

9
 Yɨ jäy ajcxy huɨdibɨ mɨnam co 

Dios yꞌayuc ytɨyꞌajt ajcxy cuyduunɨ 
e caꞌ ixáanɨgɨxy ymɨgügtɨjc, caꞌ 
yɨꞌ ajcxy tɨydudägy Dios yꞌayuc 
yajtuunɨ, jaduꞌn yhuimbɨdzɨmy 
jaduꞌn nej jɨhuɨÿ agootztuuy ijtcɨxy. 
10

 Yɨ jäy ajcxy pɨnjaty tzojcp jɨhuɨɨyb 

ymɨgügtɨjc hueꞌ yɨꞌ yajpaatcɨxy 
mɨɨd Dios ytɨyꞌajt ma ajcxy yjot 
yhuinmaꞌñ, jaduꞌn nipaady nej 
jɨhuɨÿ yꞌijtcɨxy ma xɨɨ ytɨɨcxy, caꞌ 
ajcxy ñɨɨdɨgoy ytüdɨgoy ma Dios 
ytɨyꞌajt. 11

 Yɨ jäy ajcxy pɨnjaty caꞌ 
ymɨgüg ixaangɨxy, caꞌ yɨꞌ ajcxy 
Dios ytɨyꞌajt ajcxy yajtuunɨ, jaduꞌn 
nipaady nej jɨhuɨÿ agootztuuby 
yꞌijtcɨxy, caꞌ ajcxy chɨnaaygɨxy nej 
Dios ytɨyꞌajt yjaꞌanéꞌmɨgɨxy, caꞌ 
ajcxy nejhuɨɨygɨxy huɨdibɨ tɨyꞌajt 
jëbɨ yajtungɨxy, com jɨbɨc-huinmaꞌñ 
chachtuumyb ajcxy huɨdibɨ caꞌ Dios 
tɨyꞌajtꞌadyii.

12
 Miich ajcxy mɨgügtɨjc huɨdibɨ 

ooy ndzocy njɨhuɨÿɨch ajcxy jaduꞌn 
nej ixyipy ngɨꞌmꞌung ngɨꞌmꞌanäcɨch, 
com Dios tɨ miich ajcxy mbocy 
xyhuinmecxtayɨ co Jesucristo 
yꞌoꞌcy mɨɨd ajcxy mbocy ycɨxpɨ, 
paady ycɨxp cham nnijayɨɨygɨxy. 
13

 Cham nnijayɨɨygɨxy miich ajcxy 
mɨjꞌanäctɨjc, com tɨ mmɨjpɨdaaccɨxy 
Jesucristo huɨdibɨ jiiꞌajt co 
naaxhuiñybɨ ogaꞌn choondacy 
etz chambaad yjiiꞌatyñɨ. Cham 
nnijayɨɨygɨxy miich ajcxy anäctɨjc, 
com tɨ mmɨmadaaccɨxy je caꞌoybɨ.

Cham nnijayɨɨygɨxy miich 
ajcxy piꞌctɨjc mutztɨjc com tɨ 
mmɨjpɨdaaccɨxy Dios Teedy. 
14

 Cham nnijayɨɨygɨxy miich ajcxy 
mɨjꞌanäctɨjc, com tɨ mmɨjpɨdaaccɨxy 
ajcxy Jesucristo huɨdibɨ jiiꞌajt 
co naaxhuiñybɨ ogaꞌn chondacy 
etz yjiiꞌatyñɨ chambaad. Cham 
nnijayɨɨygɨxy miich ajcxy anäctɨjc, 
com mɨc mjot mhuinmaꞌñ mɨɨdɨty 
ajcxy etz Dios ytɨyꞌajt yajpatp ma 
ajcxy mjot mhuinmaꞌñ, paady ycɨxp 
ajcxy tɨ mmɨmadaaccɨxy yɨ caꞌoybɨ.

15
 Mɨgügtɨjc, caꞌ anaxy 

mꞌadzójccɨxɨp yɨ huɨdibɨ mɨɨd 
ndzɨnaayɨm ya naaxhuiñ. Yɨ jäy 
ajcxy huɨdibɨ adzojctaayb anaxy yɨ 
huɨdi mɨɨd ndzɨnaayɨm, caꞌ ajcxy 
Dios Teedy yajmɨjꞌajtcɨxy. 16

 Caꞌ 
anaxy mꞌadzojctähuɨpy ajcxy 
tügꞌócɨy huɨdijaty ya naaxhuiñ 
yajpatp, jaduꞌn nej njot nhuinmaꞌñ 
tzojcɨm, jaduꞌn nej tijaty nꞌijxɨm, 
jaduꞌn nej huɨdibɨ amɨj agɨx mɨɨd 
ndzachnayjɨhuɨɨyɨm. Com yɨ 
jaduꞌmbɨ huinmaꞌñ caꞌ yajpaady 
ma Dios Teedy, hueꞌ yɨꞌ yajpaady 
ya naaxhuiñ. 17

 Huɨdijaty ya 
naaxhuiñ yajpatp cɨxɨpy tɨgoyɨpy 
yɨꞌ, nañ jaduꞌn ytɨgoyaꞌñ huɨdijaty 
yɨ huinmaꞌñ yꞌadzojcpy. Yɨ jäy 
ajcxy pɨnjaty Dios ytɨyꞌajt yajtuunɨp 
jaduꞌn nej Dios tzocy, jugyꞌadɨpy 
ajcxy e co yꞌóꞌccɨxɨpy, caꞌ ajcxy 
yꞌalma ytɨgóoygɨxɨpy.

Je tɨyꞌajt etz je anɨɨ
18

 Miich ajcxy mɨgügtɨjc huɨdibɨ 
ooy ndzocy njɨhuɨÿɨch nej ixyipy 
ngɨꞌmꞌung ngɨꞌmꞌanäcɨch, tɨm 
cɨjxnɨp tiempo ya naaxhuiñ. Tɨ jada 
mnejhuɨɨygɨxy co miinaam jäy ajcxy 
huɨdibɨ nayyajnaxaanɨp nej Cristoꞌ 
e caꞌ yjanchɨty. Mɨɨd co cham ji 
mayjäy ajcxy huɨdibɨ nayyajnajxɨp 
jaduꞌn nej Cristo, paady nejhuɨɨyɨm 
co tɨm cɨjxnɨp yɨ tiempo mɨɨd ɨɨch 
naaxhuiñyjäy ajt ycɨxpɨ. 19

 Yɨ jäy 
ajcxy huɨdibɨ nayyajnaxaanɨp 
jaduꞌn ixyipy nej Cristo, naybɨjc-
huäcxaanɨp yɨꞌ ajcxy mɨɨd ɨɨch ajt, 
caꞌ anajty ajcxy ytügɨÿ yɨꞌ ajcxy 
yhuinmaꞌñ mɨɨd ɨɨch ajt nhuinmaꞌñ, 
tügmucy ixyipy ajt xymɨɨdꞌijtɨm. 
Ji jaduꞌn ñiguëxɨg̈y co caꞌ ytügɨÿ 

yhuinmaꞌñ mɨɨd ɨɨch ajt nhuinmaꞌñ 
co tɨ ajcxy xypuhuäctuutɨm.

20
 Tɨ miich ajcxy xyꞌadɨgɨÿ 

xyjottɨgɨÿ Dios yjɨhuɨꞌñ ymɨcꞌajt, 
paady miich ajcxy mhuinjɨhuɨÿ 
tügꞌócɨy Dios yꞌayuc ytɨyꞌajt. 21

 Caꞌ 
nmɨnaanɨm paady miich ajcxy 
nijayɨɨygɨxy co caꞌ mhuinjɨhuɨɨygɨxy 
Dios ytɨyꞌajt. Paady nnijayɨɨygɨxy 
miich ajcxy jɨgɨx mnejhuɨɨ́ygɨxyɨp 
Dios ytɨyꞌajt etz mnejhuɨɨ́ygɨxyɨp co 
yɨ jäy ajcxy huɨdibɨ ɨndaacp, caꞌ yɨꞌ 
ajcxy Dios ytɨyꞌajt mɨɨdɨty.

22
 Yɨꞌ jeꞌ ɨndacp huɨdibɨ mɨnamb 

co Jesús caꞌ yɨꞌ yjëjɨty je Cristo 
huɨdibɨ Dios yquejx. Yɨ ɨndacpɨ 
jeꞌmɨdzipꞌajtp Jesucristo etz caꞌ 
mɨbɨcy Dios Teedy etz nañ caꞌ 
mɨbɨjcɨ Dios yꞌung. 23

 Je jäy ajcxy 
huɨdibɨ ɨndacp mɨnam co Jesús 
caꞌ yjëjɨty je Cristo, e nañ caꞌ ajcxy 
mɨɨdɨty Dios Teedy ytɨyꞌajt. Yɨ 
jäy ajcxy huɨdibɨ mɨnam co Jesús 
yjëjɨty je Cristo je Dios yꞌung, nañ 
ymɨɨd ajcxy Dios Teedy ytɨyꞌajt.

24
 Je ayuc tɨyꞌajt huɨdibɨ miich 

ajcxy mmɨdou co ogaꞌn ajcxy 
mmɨjpɨdacy Jesucristo, jada ayuc 
tɨyꞌajt mguydúngɨxyɨpy e caꞌ 
mjäydɨgóoygɨxɨpy. Pen mmɨꞌijtcɨxp 
yɨ ayuc huɨdibɨ Dios yjäy ogaꞌn 
ajcxy xyajꞌixpɨjc, huinꞌit jëbɨ miich 
ajcxy myajpatcɨxy ma Dios yꞌung 
etz jeꞌ yajpaady ma Dios Teedy. 
25

 Dios tɨ xyajhuinhuanɨɨyɨm co 
xyajtzɨnähuaanɨm ajt nꞌalma 
huinɨxɨɨ huinɨtiempo.

26
 Jada tɨyꞌajt ajcxy nyajnijayɨɨyb 

jɨgɨx caꞌ mmɨjpɨdáaccɨxɨpy 
yɨꞌ ajcxy yꞌayuc huɨdibɨ 
xyajhuinmaꞌñydɨgoyaam ajcxy. 
27

 Yɨ Dios yjɨhuɨꞌñ ymɨcꞌajt huɨdibɨ 
tɨ xyꞌadɨgɨɨygɨxy tɨ xyjottɨgɨɨygɨxy 

ijttɨɨb yɨꞌ ma miich ajcxy mjot 
mhuinmaꞌñ. Paady ycɨxp caꞌ 
myajmayjajtcɨxy pɨn xyajꞌixpɨgɨp 
ajcxy com je Espíritu Santo 
xyajꞌixpɨgɨp ajcxy. Je Espíritu 
Santo xyajniꞌixɨydaayb ajcxy 
tügꞌócɨy Dios ytɨyꞌajt, tɨydudägy 
yɨꞌ, caꞌ yɨꞌ yꞌanɨɨjɨty. E jaduꞌn nej jeꞌ 
xyajniꞌixɨɨygɨxy, jaduꞌn mguydunɨpy 
ajcxy. Mɨꞌijtcɨx Dios yjɨhuɨꞌñ 
ymɨcꞌajt ma mjot mhuinmaꞌñ ajcxy.

28
 Miich ajcxy mɨgügtɨjc, 

mɨꞌidɨpy ajcxy Jesucristo ytɨyꞌajt 
ma mjot mhuinmaꞌñ jɨgɨx co 
ñayyajniguëxɨg̈ɨɨyb Jesucristo ya 
naaxhuiñ jadügꞌoc, huinꞌit jotcujc 
ajt nnayjɨhuɨɨyɨm etz ni caꞌ jɨbɨc 
nayjɨhuɨɨyɨm co anajty xyñimiinɨm. 
29

 Tɨ mnejhuɨɨygɨxy co yɨ Jesucristo 
tɨydudägy ytuñ, e tɨ mnejhuɨɨygɨxy 
nañ jaduꞌn co tügꞌócɨy yɨ jäy huɨdibɨ 
tɨydudägy tumb, yɨꞌ jeꞌ ajcxy Dios 
yꞌungꞌajtɨp.

Dios ɨɨch ajt xyꞌungꞌajtɨm

3  Jɨhuɨꞌñybɨjccɨx tügꞌócɨy je 
mɨjpɨ mayꞌajt Dios Teedy 

tɨ tuñ mɨɨd ɨɨchꞌajt ycɨxpɨ jɨgɨx 
jëbɨ naydijɨm Dios yꞌung. Yɨ 
naaxhuiñyjäy ajcxy huɨdibɨ caꞌ 
mɨjpɨdaaccɨxy Jesucristo caꞌ ajcxy 
nejhuɨɨygɨxy huinjɨhuɨɨygɨxy 
Jesucristo ytɨyꞌajt, paady ycɨxp 
caꞌ ajcxy nejhuɨÿ huinjɨhuɨÿ co 
Dios xyꞌungꞌajtɨm. 2 Miich ajcxy 
mɨgügtɨjc huɨdibɨ ooy ndzocy 
njɨhuɨÿɨch, jadachambɨ Dios ɨɨch 
ajt xyꞌungꞌajtɨm. Jadachambɨ caꞌp 
yꞌocniguëxɨg̈yñɨ nej ɨɨch ajt jiinɨ 
nꞌidaanɨm. Co anajty Jesucristo 
ymiiñ jadügꞌoc ya naaxhuiñ, huinꞌit 
nguipxyjatytɨɨyɨm mɨɨd jeꞌ, com 
nꞌixaanɨm ajt Jesucristo jaduꞌn 

nej jeꞌ yajpaady. 3 Tügꞌócɨy jäy 
ajcxy huɨdibɨ jɨjpꞌijxp co Jesucristo 
ymiinaꞌñ jadügꞌoc ya naaxhuiñ, 
copɨcy yajhuädzɨpy ajcxy yjot 
yhuinmaꞌñ. Huen mɨꞌijtcɨxy oyjot 
oyhuinmaꞌñ jaduꞌn nej Jesucristo 
mɨꞌity oyjot oyhuinmaꞌñ.

4
 Tügꞌócɨy jäy ajcxy huɨdibɨ 

pocytumb, hueꞌ ajcxy 
ymɨdundɨgooyb Dios ycötujcɨn. 
Co ajcxy ytundɨgoy, caꞌ ajcxy 
ymadägy nej cuydunɨpy Dios 
ycötujcɨn. 5 E mnejhuɨɨyb 
miich ajcxy co yɨ Jesucristo tɨ 
ñayguëxɨg̈yii ya naaxhuiñ jɨgɨx jëbɨ 
xyajpocyñïhuaatzɨm. Jesucristo caꞌ 
anajty ti pocy mɨɨdɨty, caꞌ anajty 
ma tɨ ytundɨgoy. 6 Tügꞌócɨy jäy ajcxy 
huɨdibɨ cuydundähuam Jesucristo 
ytɨyꞌajt, caꞌ huaad pocytuñ. Yɨ 
jäy ajcxy huɨdijaty pocytundɨɨb, 
caꞌnɨ ixy ajcxy yɨ Jesucristo, nañ 
caꞌnɨ ajcxy huinjɨhuɨɨyɨ yɨꞌ ytɨyꞌajt. 
7

 Miich ajcxy mɨgügtɨjc huɨdibɨ 
ooy ndzocy njɨhuɨÿɨch jaduꞌn 
nej ngɨꞌmꞌung ngɨꞌmꞌanäcɨch, ix 
ni pɨn xycahuinꞌɨɨngɨx. Yɨ jäy 
ajcxy huɨdibɨ oyjot oyhuinmaꞌñ 
yajtumb, tɨydudägy yɨꞌ ajcxy chɨnäy 
yjugyꞌajty, tɨm jaduꞌn nej Jesucristo 
tɨydudägy chɨnay yjugyꞌajty. 8 Yɨ jäy 
ajcxy huɨdibɨ tzachpocytundɨɨbnɨ, 
yɨꞌ ajcxy mujcuꞌ yjäyꞌajtɨp. Com 
jaduꞌn nej chondacy je naaxhuiñybɨ 
ogaꞌn yɨ mujcuꞌ jënɨ anajty jaduꞌn 
chachpocytuñ. Paady ycɨxp Dios 
quejxy yꞌung ya naaxhuiñ co je 
mujcuꞌ yhuinmaꞌñ yajcödɨgoyaanɨ.

9
 Yɨ jäy huɨdibɨ Dios ajcxy tɨ 

ymöyii jemybɨ jot jemybɨ huinmaꞌñ, 
caꞌ ajcxy ypocytundɨɨy com jeꞌco 
túꞌcɨy ajcxy yjot yhuinmaꞌñ mɨɨdɨty, 
jaduꞌn nej anajty Jesucristo yjot 

yhuinmaꞌñ mɨɨdɨty, caꞌ huaad ajcxy 
ypocytundɨɨy com Dios tɨ ymöyii 
ajcxy jemybɨ jot jemybɨ huinmaꞌñ. 
10

 Paady ycɨxp yñiguëxɨg̈y yɨ jäy 
ajcxy pɨnjaty Dios yꞌungꞌajtɨp etz 
pɨnjaty mujcuꞌ ungꞌajtɨp. Yɨ huɨdibɨ 
ajcxy caꞌ tɨydudägy cuydungɨxy 
Dios ytɨyꞌajt etz caꞌ ajcxy ixaꞌñ 
ymɨgügtɨjc, etz caꞌ ajcxy tzocy 
jɨhuɨÿ ymɨgügtɨjc, hueꞌ caꞌ ajcxy 
Dios ymöyii jemybɨ jot jemybɨ 
huinmaꞌñ, mujcuꞌ ajcxy yꞌungꞌajtɨp.

Naychojcɨm nayjɨhuɨɨyɨm miñ xyɨpy
11

 Jada jeꞌ je ayuc tɨyꞌajt huɨdibɨ 
miich ajcxy tɨ mmɨdoogɨxy co ogaꞌn 
ajcxy mmɨjpɨdacy Jesucristo co 
copɨcy naychojcɨm nayjɨhuɨɨyɨm 
nidüg nidüg. 12

 Caꞌ huaad jaduꞌn 
nꞌɨdɨɨtzɨm nej Caín yꞌɨdɨɨch co 
anajty mujcuꞌ huinmaꞌñ mɨɨdɨty, 
chi yꞌuch yajꞌoꞌcy. ¿ Nej co yꞌuch 
yajꞌoꞌcy? Jeꞌ co anajty jeꞌ jɨbɨc-
huinmaꞌñ yajtuñ, e jeꞌ yꞌuch 
oyhuinmaꞌñ anajty yajtumyb paady 
ycɨxp je yꞌuch yajꞌoꞌcy.

13
 Miich ajcxy mɨgügtɨjc, caꞌ ooy 

mdzachhuinmaay ajcxy co caꞌ yɨ 
naaxhuiñyjäy ajcxy xyꞌixaꞌñ, huɨdibɨ 
ajcxy caꞌ Dios yꞌayuc mɨjpɨdaacɨ. 
14

 Com ɨɨch ajt nnejhuɨɨyɨm co 
je nmɨgügtɨjc ajcxy ndzojcɨm 
njɨhuɨɨyɨm co nꞌoꞌcɨm, huinꞌit 
njugypɨgaanɨm e ndzɨnähaanɨm 
jiiby tzajpjoty huinɨxɨɨ huinɨtiempo. 
Yɨ jäy ajcxy pɨnjaty caꞌ ymɨgügtɨjc 
ixaꞌñ ajcxy co ajcxy yꞌögɨpy, 
huinꞌit caꞌ ajcxy chɨnähuaꞌñ jiiby 
tzajpjoty. 15

 Huenpɨnjäyɨty huɨdibɨ 
caꞌ ymɨgüg ixaꞌñ, nipatpy nej 
ytundɨgoy jaduꞌn nej jäyyajꞌoꞌcpɨ 
ytundɨgoy e nañ jaduꞌn nejhuɨɨyɨm, 
co jeꞌ yꞌögɨpy, caꞌ chɨnähuaꞌñ 

jiiby tzajpjoty. 16
 Ya ixyipy jëbɨ 

ɨɨch ajt ijxpejt nbɨjcɨm nej huaad 
mɨgügtɨjc ndzojcɨm njɨhuɨɨyɨm, 
jaduꞌn nej Jesucristo ijxpejt yejcy 
co ñayyojxɨ ñaydoocɨ co yꞌoꞌcy 
mɨɨd ɨɨch ajt nbocy ycɨxpɨ. Paady 
ycɨxp ɨɨch ajt jëbɨ huaad ndzojcɨm 
njɨhuɨɨyɨm nmɨgügtɨjc, oy jada 
ndɨmcoꞌögɨɨyɨm. 17

 Janch pɨnjaty 
yjamɨɨd ymadaacɨn, e yjaꞌijxpy 
co ymɨgüg tigati yajmayjaty, e 
amɨj agɨx ñayjɨhuɨÿii, caꞌ paꞌayoꞌn 
mɨɨdɨty, caꞌ pubedaꞌñ ymɨgüg, caꞌ 
jeꞌ anajty tzocy jɨhuɨÿ ymɨgüg 
jaduꞌn nej Dios chogyii yjɨhuɨÿii . 
18

 Miich ajcxy mɨgügtɨjc huɨdibɨ ooy 
ndzocy njɨhuɨÿɨch jaduꞌn nej ixyipy 
ngɨꞌmꞌungɨch, mɨɨd oyjäyꞌajtɨn 
etz mɨɨd Dios ytɨyꞌajt tzoc yajxon 
naychojcɨm nayjɨhuɨɨyɨm miñ xyɨpy. 
Caꞌ nmɨnaanɨm nɨgoo ngapxɨm 
nmɨydaacɨm ahuac aguuy.

Cɨxyjot huinɨjot 
naybɨdaacɨm ma Dios

19
 Co nyajtuunɨm oyjäyꞌajtɨn 

mɨɨd ɨɨch ajt nmɨgügtɨjc, huinꞌit 
nejhuɨɨyɨm co Dios ytɨyꞌajt 
nguyduunɨm e jotcujc nayjɨhuɨɨyɨm 
co Dios nꞌojadajtɨm. 20

 Co jɨbɨc njot 
nhuinmaꞌñ ajt njɨhuɨɨyɨm, mɨɨd 
co caꞌ oyjäyꞌajtɨn nduunɨm, jac 
nïgɨ Dios jɨbɨc ñayjɨhuɨÿii com yɨꞌ 
jacmɨjhuinmaꞌñ mɨɨd, caꞌydɨ ɨɨch 
ajt, e yɨꞌ nejhuɨydaayb tügꞌócɨy 
tijaty ajt nduunɨm. 21

 Miich ajcxy 
mɨgügtɨjc huɨdibɨ ooy ndzocy 
njɨhuɨÿɨch, co caꞌ ti jɨbɨcpɨ 
njɨhuɨɨyɨm ma ajt njot nhuinmaꞌñ 
mɨɨd co oybɨ nduunɨm, huinꞌit 
jotcujc ajt nꞌijtɨm mɨɨd Dios. 22

 E 
huentɨmtiijɨty huɨdibɨ ɨɨch ajt Dios 
nyajmɨbɨjctzoohuɨm, yɨꞌ xymooyɨm 

mɨɨd co yɨꞌ yꞌayuc nguyduunɨm, e 
nduunɨm je huɨdibɨ yɨꞌ yjäygɨdacpy. 
23

 Dios jada tɨ xyajnajtzꞌaneꞌmɨɨyɨm 
co tzoc mɨbɨjcɨm mɨjpɨdaacɨm yɨꞌ 
yꞌung Jesús etz tzoc naychojcɨm 
nayjɨhuɨɨyɨm miñ xyɨpy, jaduꞌn yɨꞌ 
tɨ xyajnajtzꞌaneꞌmɨɨyɨm. 24

 Yɨ jäy 
ajcxy pɨnjaty cuydumb Dios ytɨyꞌajt, 
yajpatp ajcxy ma Jesucristo e nañ 
Jesucristo yajpatp ma jeꞌajcxy. 
Nejhuɨɨyɨm co Jesucristo ytɨyꞌajt 
yajpaady ma ɨɨch ajt mɨɨd co je Dios 
yjɨhuɨꞌñ ymɨcꞌajt tɨ xyꞌadɨgɨɨyɨm 
xyjottɨgɨɨyɨm.

Dios yjɨhuɨꞌñ ymɨcꞌajt etz 
je caꞌoybɨ yjɨhuɨꞌñ

4  Miich ajcxy mɨgügtɨjc huɨdibɨ 
ooy ndzocy njɨhuɨÿɨch, caꞌ 

ajcxy mmɨbɨjctähuɨpy tügꞌócɨy jäy 
huɨdibɨ Dios yꞌayuc capxhuäcxɨp. 
Mɨdoꞌmbɨjccɨxy jayɨjp penɨ janch 
ajcxy mɨɨdɨty Dios yjɨhuɨꞌñ ymɨcꞌajt. 
Com ji mayjäy ya naaxhuiñ huɨdibɨ 
mɨnam co Dios yꞌayuccapxhuäcxɨ 
yɨꞌ ajcxy e caꞌ yjanchɨty. 2 Jada jeꞌ je 
tɨyꞌajt ma huaad mjɨhuɨꞌñybɨjccɨxy 
pen janch mɨɨdɨty ajcxy Dios 
yjɨhuɨꞌñ ymɨcꞌajt, yɨꞌ ajcxy 
huɨdibɨ Dios yꞌayuccapxhuäcxɨp: 
tügꞌócɨy jäy huɨdibɨ capxhuäcxp 
co Jesucristo ymaꞌxungꞌajty ya 
naaxhuiñ mɨɨd ñinïcx, Dios yɨꞌ 
ytɨyꞌajt ymɨɨd. 3 E tügꞌócɨy jäy 
ajcxy huɨdibɨ caꞌ ñïgapxpety ajcxy 
co Jesucristo chɨnäy ya naaxhuiñ 
mɨɨd ñinïcx, caꞌ yɨꞌ Dios ytɨyꞌajt 
mɨɨdɨty. Tɨ miich ajcxy ayuc 
mɨdoogɨxy ogaꞌn co miinaam 
yɨ naaxhuiñyjäy ajcxy mɨɨd je 
mujcuꞌ yjɨhuɨꞌñ ymɨcꞌajt, huɨdibɨ 
mɨdzipꞌajtp Jesucristo. E tɨ jeꞌduꞌn 
ajcxy ymiingɨxy. Jada jeꞌduꞌn 

1 JUAN 3 ,  4

El Nuevo Testamento en el mixe de Coatlán © La Liga Bíblica 1976, 2009



544

ajcxy huɨdibɨ caꞌ nïgapxpejtcɨxy 
co Jesucristo ymaꞌxungꞌajty ya 
naaxhuiñ mɨɨd ñinïcx.

4
 Mɨgügtɨjc huɨdibɨ Dios yjɨhuɨꞌñ 

ymɨcꞌajt tɨ xyꞌadɨgɨɨygɨxy tɨ 
xyjottɨgɨɨygɨxy, e tɨ miich ajcxy 
mmɨmadaaccɨxy yɨ huɨdibɨ ajcxy 
nïgapxpejtp co Jesucristo caꞌ 
maꞌxungꞌajty ya naaxhuiñ mɨɨd 
ñinïcx. Com Dios huɨdibɨ miich 
ajcxy xyꞌaneꞌmb, jac mɨj yɨꞌ caꞌydɨ 
je mujcuꞌ, paady miich ajcxy tɨ 
mmɨmadaaccɨxy je mujcuꞌ. 5 Je 
huɨdi ajcxy jaduꞌn jamɨnaamb 
co Dios yꞌayuc capxhuäcxɨ e caꞌ 
yjanchɨty ya naaxhuiñ ajcxy tɨyꞌajt 
tɨ patcɨxy ma je mujcuꞌ, paady 
ycɨxp yɨ naaxhuiñ yhuijyꞌajtɨn ajcxy 
tzachcapxhuäcx, e yɨ naaxhuiñyjäy 
tzachmɨjpɨdaaccɨxy etz amɨdooꞌijtɨ 
ajcxy yꞌayuc. 6 Ɨɨch ajt tɨyꞌajt tɨ 
nbaatɨm ma Dios. Tügꞌócɨy jäy ajcxy 
huɨdibɨ Dios ytɨyꞌajt huinjɨhuɨɨyɨp, 
yꞌamɨdooꞌijtyp ajcxy ɨɨch ajt nꞌayuc. 
Yɨ jäy ajcxy huɨdibɨ caꞌ Dios ytɨyꞌajt 
mɨɨdɨty, caꞌ ajcxy amɨdooꞌijtcɨxy 
ɨɨch ajt nꞌayuc, paady ycɨxp 
nꞌijxcajpɨm je jäy ajcxy huɨdibɨ 
tudägyɨp, etz je jäy ajcxy huɨdibɨ 
nɨgoo tzachꞌanɨɨdaacp.

Dios ooy xychojcɨm xyjɨhuɨɨyɨm
7

 Miich ajcxy mɨgügtɨjc huɨdibɨ 
ooy ndzocy njɨhuɨÿɨch, tzoc oy 
yajxon naychojcɨm nayjɨhuɨɨyɨm 
miñ xyɨpy. Dios tɨ yecy ymɨcꞌajt 
ma ajt njot nhuinmaꞌñ jɨgɨx jëbɨ 
ajt naychojcɨm nayjɨhuɨɨyɨm 
miñ xyɨpy. Tügꞌócɨy jäy huɨdibɨ 
ymɨgügtɨjc chojccɨxyp yjɨhuɨɨygɨxyp, 
tɨ Dios yjɨhuɨꞌñ yꞌadɨgɨɨ́yɨgɨxy 
yjottɨgɨɨ́yɨgɨxy etz ñejhuɨɨyɨp 
yhuinjɨhuɨɨyɨp ajcxy Dios yꞌayuc 

ytɨyꞌajt. 8 Pɨnjaty caꞌ ymɨgüg tzocy 
jɨhuɨÿ, caꞌ yɨꞌ nejhuɨɨyɨ huinjɨhuɨɨyɨ 
Dios ytɨyꞌajt, com Dios tügꞌócɨy 
yɨꞌ tzojctäy. 9 Jada jeꞌje tɨyꞌajt co 
Dios ajt xychojctaayɨm co je yꞌung 
huɨdibɨ tügpajcpɨ ymɨɨd, quejxy ya 
naaxhuiñ jɨgɨx ɨɨch ajt nbaatɨm Dios 
yjɨhuɨꞌñ ymɨcꞌajt mɨɨd yɨꞌ ycɨxpɨ. E 
Dios yjɨhuɨꞌñ ymɨcꞌajt caꞌ ycɨxaꞌñ 
ytɨgoyaꞌñ nimɨna, paady ɨɨch ajt 
njugyꞌajtɨn caꞌ ycɨxaꞌñ ytɨgoyaꞌñ. 
10

 Dios tɨ xychojcɨm tɨ xyjɨhuɨɨyɨm, 
paady quejxy yꞌung ya naaxhuiñ 
jɨgɨx jëbɨ xycodɨnaayɨm ma yɨ 
Dios ycötujctac mɨɨd ɨɨch ajt nbocy 
ycɨxpɨ. Caꞌ nmɨnaanɨm mɨɨd co Dios 
tɨ ndzachmɨjpɨdaacɨm ooy mɨjcajee, 
hueꞌ janchtɨy yɨꞌ ninɨgoob mayꞌajt 
tuñ mɨɨd ɨɨch ajt ycɨxpɨ.

11
 Miich ajcxy mɨgügtɨjc huɨdibɨ 

ooy ndzocy njɨhuɨÿɨch, mɨɨd co 
Dios jaduꞌn ajt tɨ xychojcɨm tɨ 
xyjɨhuɨɨyɨm mɨjcajee ogaꞌn, paady 
ycɨxp tzoc ɨɨch ajt naychojcɨm 
nayjɨhuɨɨyɨm miñ xyɨpy. 12

 Ni 
mɨnaabɨ pɨn caꞌ ixyñɨ Dios. Co 
naychojcɨm nayjɨhuɨɨyɨm miñ xyɨpy, 
huinꞌit Dios yjɨhuɨꞌñ ymɨcꞌajt ijttɨy 
ma ɨɨch ajt njot nhuinmaꞌñ. Jaduꞌn 
Dios yjɨhuɨꞌñ ymɨcꞌajt xypubejtɨm 
xypudɨgɨɨyɨm, jëbɨ nïgɨ naychojcɨm 
nayjɨhuɨɨyɨm nidüg nidüg jaduꞌn nej 
Dios jäygɨdägy. 13

 Nejhuɨɨyɨm ɨɨch ajt 
co nyajpatɨm ma Dios, e nañ jaduꞌn 
Dios yajpaady ma ɨɨch ajt, mɨɨd co 
yɨꞌ yjɨhuɨꞌñ ymɨcꞌajt tɨ xyꞌadɨgɨɨyɨm 
tɨ xyjottɨgɨɨyɨm. 14

 E ɨɨch ajcxy, tɨ 
ɨɨch ajcxy yɨ Jesucristo nꞌixyɨch, 
paady ɨɨch ajcxy nidɨyꞌajtꞌajtyɨch 
co je Dios Teedy quejxy yꞌung ya 
naaxhuiñ co yajnïdzögaꞌñ tügꞌócɨy 
naaxhuiñyjäy co anajty Dios 
nbocy ajt xyajcomɨdoohuaanɨm. 

15
 Tügꞌócɨy jäy huɨdibɨ nigapxp co 

Jesús jeꞌ yɨꞌ Dios yꞌung, Dios yajpatp 
ma yɨꞌ e nañ yɨꞌ yajpatp ma Dios.

16
 Ɨɨch ajt nnejhuɨɨyɨm etz 

nmɨjpɨdaacɨm jaduꞌn nej Dios ajt 
xychojcɨm xyjɨhuɨɨyɨm nidügꞌócɨy. 
Dios chojctaayb yɨꞌ nidügꞌócɨyɨ yɨ 
jäy. Pɨnjaty tzojccɨxp jɨhuɨɨygɨxp 
ymɨgügtɨjc, hueꞌ yajpatp yɨꞌ ajcxy 
ma Dios e nañ Dios yajpatp 
ma yɨꞌ ajcxy. 17

 Mɨɨd co yajxon 
nmɨjpɨdaacɨm Dios paady jotcujc 
nnaxaanɨm ma Dios ycötujctac, 
mɨna anajty xyajcomɨdouhuɨm 
ajt nbocy. Com túꞌcɨy ɨɨch ajt 
nyajpaatɨm ya naaxhuiñ, tɨm jaduꞌn 
nej yɨ Jesucristo. 18

 Co nmɨjpɨdaacɨm 
Dios, huinꞌit caꞌ ajt nmɨdzɨgɨɨyɨm 
nmɨdzoꞌyduunɨm. Penɨ yajxon 
nmɨjpɨdaacɨm Dios, huinꞌit jëbɨ 
tzɨgɨꞌñ nyajqueecɨm. Yɨ jäy ajcxy 
huɨdibɨ tzɨgɨɨyb etz tzoꞌydum, caꞌ 
ajcxy Dios mɨjpɨdägy yajxon.

19
 Com Dios jayɨjp tɨ xychojcɨm 

tɨ xyjɨhuɨɨyɨm, paady ycɨxp tzoc 
ajt naychojcɨm nayjɨhuɨɨyɨm nidüg 
nidüg etz nañ nmɨjpɨdaacɨm Dios. 
20

 Yɨ jäy ajcxy pɨnjaty jaduꞌn mɨnamb 
co mɨjpɨdaaccɨxy Dios, e caꞌ ymɨgüg 
tzogaangɨxy ixaangɨxy, hueꞌ jeꞌ ajcxy 
anɨɨdaacp. Com penɨ caꞌ jajtcɨxy 
nej tzójccɨxɨpy jɨhuɨḧuɨɨ́ygɨxɨpy yɨ 
ymɨgügtɨjc huɨdibɨ ajcxy ixyꞌajtpy, 
caꞌ ajcxy jadɨp nej mɨjpɨdáaccɨxɨpy 
Dios huɨdibɨ caꞌ ixyꞌájtɨgɨxy. 21

 E Dios 
ɨɨch ajt xyñajtzꞌaneꞌmɨɨyɨm co pɨn 
Dios mɨbɨjcp mɨjpɨdacp, huen nañ 
jaduꞌn ymɨgügtɨjc tzocy jɨhuɨÿ.

Yɨ pɨn huɨdibɨ caꞌ ixaꞌñ 
mɨdohuaꞌñ Cristo yꞌayuc

5  Tügꞌócɨy jäy huɨdibɨ 
mɨbɨjccɨxp co Jesús jeꞌ jeꞌ 

je Cristo huɨdibɨ Dios yquejx ya 
naaxhuiñ, Dios ajcxy yꞌungꞌajtɨp. 
Tügꞌócɨy jäy huɨdibɨ mɨbɨjccɨxp 
mɨjpɨdaaccɨxp Dios Teedy, nañ 
jaduꞌn huen tzojccɨxy yjɨhuɨɨygɨxy 
jeꞌ ajcxy huɨdibɨ Dios yꞌungꞌajtɨp. 
2

 Co ndzojcɨm njɨhuɨɨyɨm huɨdibɨ 
Dios yꞌungꞌajtɨp, jeꞌ jada jeꞌ je ijxpejt 
co nañ jaduꞌn jëbɨ nmɨjpɨdaacɨm 
Dios etz jëbɨ nguyduunɨm 
nej xyñajtzꞌaneꞌmɨɨyɨm. 
3

 Co nmɨjpɨdaacɨm Dios, huinꞌit 
nguyduunɨm jaduꞌn nej Dios 
xyñajtzꞌaneꞌmɨɨyɨm e yɨꞌ yꞌayuc caꞌ 
ooy chipɨty co nguyduunɨm. 4 Com 
tügꞌócɨy yɨ jäy ajcxy huɨdibɨ Dios 
tɨ yꞌadɨgɨÿii tɨ yjottɨgɨÿii yjɨhuɨꞌñ 
ymɨcꞌajt, ymɨhuindɨnaayb ajcxy 
yɨ jɨbɨc-huinmaꞌñ ya naaxhuiñ. 
Co nmɨbɨjcɨm Dios, huinꞌit jëbɨ 
nmɨhuindɨnaayɨm yɨ jɨbɨc-huinmaꞌñ 
ya naaxhuiñ. 5 Yɨ jäy ajcxy pɨnjaty 
mɨbɨjcp co Jesús Dios jeꞌ yꞌung, 
yɨꞌ ajcxy mɨhuindɨnaayb yɨ jɨbɨc 
huinmaꞌñ ya naaxhuiñ.

Je ayuc huɨdibɨ nidɨyꞌajt 
yɨ Dios yꞌung

6
 Yɨ Jesucristo jeꞌ jeꞌ huɨdibɨ miin 

ya naaxhuiñ, jeꞌ jeꞌ huɨdibɨ nɨɨbejt etz 
ñɨꞌpy teemy gujy co yꞌoꞌcy mɨɨd jäy 
ajcxy ypocy ycɨxpɨ. Caꞌ nmɨnaanɨm 
jëyɨ anajty tɨ ñɨɨbety, hueꞌ nañ jaduꞌn 
tɨ yꞌögy mɨɨd ajt nbocy ycɨxpɨ. 7 E 
yɨ Espíritu Santo yɨꞌ tɨyꞌajt yejcp 
co Dios Jesús yꞌungꞌadyii, com je 
Espíritu Santo yɨꞌ Dios ytɨyꞌajt ymɨɨd. 
8

 Ji tugɨɨgnax huɨdibɨ tɨyꞌajt yejcp co 
Dios Jesús yꞌungꞌadyii: je Espíritu 
Santo, je nɨɨbejtɨn, etz Jesús ñɨꞌpy co 
teemy cujy mɨɨd ɨɨch ajt nbocy ycɨxpɨ. 
E jaduꞌn nidugɨɨg ñaybáatɨgɨxy 
tügnax, e tügnax ytɨyꞌajt yejccɨxy. 

9
 Mɨjpɨdaacɨm ɨɨch ajt jäy yꞌayuc co 

Dios Jesús yꞌungꞌadyii, nïgɨ copɨcy co 
nmɨjpɨdaacɨm Dios ytɨyꞌajt huɨdibɨ 
tɨ yecy mɨɨd yꞌung ycɨxpɨ, com jac 
mɨcꞌajt mɨɨd yɨꞌ caꞌydɨ jäy ajcxy. 
10

 Yɨ jäy huɨdibɨ mɨjpɨdaaccɨxp Dios 
yꞌung, ymɨꞌijtpy ajcxy je tɨyꞌajt ma 
yjot yhuinmaꞌñ. Yɨ jäy ajcxy huɨdibɨ 
caꞌ mɨbɨjccɨxy mɨjpɨdaaccɨxy je Dios 
yꞌayuc ytɨyꞌajt, hueꞌ ajcxy yajnajxcɨxy 
Dios nej anɨɨdägyɨn co caꞌ mɨbɨjccɨxy 
yɨ Dios ytɨyꞌajt co yꞌung nigapxy. 
11

 Jada jeꞌ tɨyꞌajt co Dios tɨ xymooyɨm 
ajt nꞌalma yjugyꞌajtɨn huɨdibɨ caꞌ 
ycɨxɨpy ytɨgoyɨpy nimɨna. Dios yꞌung 
caꞌ yꞌalma ycɨxɨpy ytɨgoyɨpy nimɨna, 
paady yɨꞌ tɨ yajꞌoyɨÿ nej jëbɨ ajt 
nꞌalma yꞌijtɨm huinɨxɨɨ huinɨtiempo. 
12

 Pɨnjaty tɨ mɨjpɨdaaccɨxy Dios yꞌung, 
yɨꞌ ajcxy yꞌalma caꞌ ycɨxɨpy ytɨgoyɨpy 
nimɨna. Pɨnjaty caꞌ mɨjpɨdägy 
Dios yꞌung, yɨꞌ ajcxy yꞌalma cɨxɨpy 
tɨgoyɨpy co yꞌögɨpy.

Capxycɨjxɨn etz capxhuijɨn
13

 Jadayaabɨ ayuc ajcxy 
nyajnijayɨɨygɨxp ma jada necy 
jɨgɨx jëbɨ mɨjpɨdáaccɨxɨpy Dios 
yꞌung, etz jëbɨ mnejhuɨɨygɨxy 
tɨydudägy co mjugypɨj́ccɨxɨpy 
jadügtecy co anajty tɨ mꞌoꞌccɨxy 
e caꞌ ajcxy mꞌalma ycɨxɨpy 
ytɨgoyɨpy.

14
 Jada jotcujcꞌajtɨn ɨɨch ajt 

nmɨɨdꞌajtɨm co nmɨbɨjctzoohuɨm 
Dios jaduꞌn nej Jesucristo 
xyñajtzꞌaneꞌmɨɨyɨm, yɨꞌ ɨɨch 
ajt jëbɨ xymɨdouhuɨm. 
15

 Mɨɨd co nnejhuɨɨyɨm co yɨꞌ ajt 
xymɨdouhuɨm ma tijaty Dios 
nyajmɨbɨjctzouhuɨm, paady ycɨxp 
nejhuɨɨyɨm co nmɨɨdꞌajtɨm tijaty 
anajty tɨ nyajmɨbɨjctzou.

16
 Co pɨnjaty ixy co ymɨgüg 

ypocytuñ huɨdibɨ huaad jëbɨ Dios 
meecxy, huen mɨbɨjctzooyɨ Dios 
mɨɨd yɨꞌ ycɨxpɨ, e Dios yajtzɨnähuɨɨyb 
pen caꞌ anajty ooy ymɨjpocyɨty je 
tɨɨbɨ anajty tuñ. Com ji tüg mɨjpocy 
huɨdibɨ Dios caꞌ huinmecxy. Pen 
tɨ mɨjpocytuñ caꞌ huaad Dios 
ocjacmɨbɨjctzoonɨ com caꞌ yɨꞌ 
yꞌoc-huinmecxaanɨ. 17

 Tügꞌócɨy jɨbɨc-
huinmaꞌñ huɨdibɨ jäy ytumyb, pocy 
yɨꞌ, per ji jɨbɨc-huinmaꞌñ huɨdibɨ jäy 
ytumyb, huɨdi jëbɨ Dios huinmecxy 
e caꞌ yꞌalma ytɨgoyɨp.

18
 Nejhuɨɨyɨm co tügꞌócɨy 

pɨnjaty Dios tɨ ymöyii jemybɨ jot 
huinmaꞌñ, caꞌ yɨꞌ yꞌocpocytunɨ. Yɨ 
Dios yꞌung, huɨdibɨ tɨ ymóoyɨgɨxy 
jemybɨ jot huinmaꞌñ, cuendꞌajtɨp 
yɨꞌ ajcxy, caꞌydɨ je mujcuꞌ 
xyajhuinmaꞌñydɨgóoyɨgɨxy.

19
 Nejhuɨɨyɨm ɨɨch ajt co Dios 

jaduꞌn xyꞌaneꞌmɨm njot nhuinmaꞌñ 
etz nejhuɨɨyɨm co tügꞌócɨy 
jacjadyii naaxhuiñyjäy huɨdibɨ caꞌ 
mɨjpɨdaaccɨxy Dios, je mujcuꞌ jaduꞌn 
yjot yhuinmaꞌñ yꞌaneꞌmɨp ajcxy.

20
 E nejhuɨɨyɨm co yɨ Dios yꞌung ya 

yꞌoy naaxhuiñ e tɨ xyajnejhuɨɨyɨm yɨꞌ 
yꞌayuc ytɨyꞌajt, jɨgɨx jëbɨ nejhuɨɨyɨm 
huinjɨhuɨɨyɨm yajxon je Dios 
janchypɨ tudägypɨ. Nmɨꞌijtɨm ma 
ɨɨch ajt ndzɨnaayɨn je janchypɨ je 
tudägypɨ je Dios yꞌung je Jesucristo. 
Jada jëduꞌn je tɨydudägypɨ Dios, etz 
je Dios yjugyꞌajtɨn camɨnaabɨ ycacɨxy 
ycatɨgoy. 21

 Miich ajcxy mɨgügtɨjc 
huɨdibɨ ooy ndzocy njɨhuɨÿɨch jaduꞌn 
nej ixyipy ngɨꞌmꞌung ngɨꞌmꞌanäcɨch, 
caꞌ nɨgoo mdzachDiosꞌájtɨgɨxy tijaty 
huɨdibɨ caꞌ ni ti mɨcꞌajt mɨɨdɨty, 
jaduꞌn nej Dios Teedy tzajpjotypɨ 
ymɨcꞌajt mɨɨdɨty. 

1
 Ɨɨch Juan huɨdibɨ nigohuajcꞌajt 

Dios yjäy. Nyajniguejxpɨch 
miich töxyjäy jada necy, miich 
Dios xyjäyꞌajtp, e tɨ mmɨjpɨdägy 
Jesucristo. Nañ nyajniguejxypɨch 
jada necy tügꞌócɨy miich mꞌung 
mꞌanäc ajcxy. Ooy ndzocy 
njɨhuɨÿɨch miich ajcxy. Caꞌ 
nmɨnaanɨm ɨɨch naydügpajc 
ndzojcyp njɨhuɨɨybɨch miich ajcxy, 
nañ jaduꞌn tügꞌócɨy jäy ajcxy, 
huɨdibɨ huinjɨhuɨɨygɨxp Dios ytɨyꞌajt, 
xychojccɨxp xyjɨhuɨɨygɨxp ajcxy. 
2

 Ɨɨch miich ajcxy ndzojccɨxyp 
njɨhuɨɨygɨxyp com Dios ytɨyꞌajt 
yajpatp ma ɨɨch ajt njot nhuinmaꞌñ, 
etz yɨꞌ ijtp huinɨxɨɨ ma ɨɨch ajt. 
3

 Huen Dios Teedy etz ɨɨch ajt 
nHuindzɨn Jesucristo, yɨ Dios 
yꞌung oyꞌajt mayꞌajt tuñ mɨɨd 
miich ajcxy, huen xypaꞌayoogɨxy 
huen xyajjotcugɨɨygɨxy mɨɨd co 
mguydungɨxy yɨꞌ ytɨyꞌajt etz 
mnaychójcɨgɨxy mnayjɨhuɨɨ́yɨgɨxy 
miñ xyɨpy.

4
 Tɨ nmɨnaybadyiijɨch nijëjɨty 

miich mꞌung mꞌanäc, e ooy 
njotcugɨɨyɨch mɨɨd co tɨydudägy 
ajcxy payöyɨ Dios ytɨyꞌajt, jaduꞌn nej 

Dios Teedy ajt tɨ xyñajtzꞌaneꞌmɨɨyɨm. 
5

 Cham njacnɨmäyɨch miich ajcxy 
co jëbɨ ajcxy mnaychójcɨgɨxy 
mnayjɨhuɨɨ́yɨgɨxy miñ xyɨpy. Caꞌ 
nmɨnaanɨm huinjemy jada tɨyꞌajt 
huɨdibɨ cham nyajnijayɨɨ́ygɨxɨpy. 
Jeꞌ jada je ayuc huɨdibɨ ogaꞌnꞌaty 
tɨ nbaatɨm co tɨ nmɨbɨjcɨm 
Jesucristo. 6 Co ndzojcɨm njɨhuɨɨyɨm 
nmɨgügtɨjc, jada jeꞌ tɨyꞌajt co 
nguyduunɨm nej Dios ajt tɨ 
xyajnajtzꞌaneꞌmɨɨyɨm. Jada huɨdibɨ 
Dios tɨ xyajnajtzꞌaneꞌmɨɨyɨm 
huɨdibɨ miich ajcxy tɨ mbaatcɨxy, 
co ogaꞌn tɨ mmɨbɨjccɨxy Jesucristo, 
copɨcy co ajcxy mnaychójcɨgɨxɨpy 
mnayjɨhuɨɨ́yɨgɨxɨpy.

Yɨ jäy ajcxy huɨdibɨ anɨɨdaaccɨxp
7

 Com ji mayjäy ya naaxhuiñ 
huɨdibɨ huinꞌɨɨmb yɨ jäy ajcxy. Yɨꞌ 
ajcxy tɨ puhuäctüdy mɨbɨjcpɨdɨjc, 
yajꞌixpɨjcp ajcxy co Jesucristo 
caꞌ ñayguëxɨc̈ɨ ya naaxhuiñ 
mɨɨd ñinïcx. Jadayaabɨ jäy ajcxy 
yhuinꞌɨɨmyb yhueñypɨnɨty etz 
Jesucristo ymɨdzipꞌajtyp ajcxy. 
8

 Naygüendɨꞌájtɨgɨx cɨꞌm. Ix 
mgamɨjpɨdaaccɨxy yɨꞌ ajcxy yꞌayuc. 

2 SAN JUAN
Yɨ Mɨmetzpɨ Necy Huɨdibɨ San Juan 
Yajniguejx Tüg Mɨbɨjcpɨ Töxyjäybɨ

Co ajcxy myajhuinꞌɨɨ́ngɨxɨpy, huinꞌit 
anajty myajtɨgooygɨxy je oyꞌajt 
huɨdibɨ mbadaangɨxyp ma Cristo. 
Co mguydúngɨxɨpy Jesucristo 
ytɨyꞌajt, huinꞌit mbáatcɨxɨpy tüg 
oyꞌajt caꞌpxypɨ jiiby tzajpjoty.

9
 Tügꞌócɨy jäy huɨdibɨ caꞌ 

cuydungɨxy je Jesucristo yꞌayuc 
ytɨyꞌajt, caꞌ ajcxy mɨɨdɨty Dios 
ytɨyꞌajt ma ajcxy yjot yhuinmaꞌñ. 
Je jäy ajcxy huɨdibɨ cuydundɨɨb 
je Cristo yꞌayuc ytɨyꞌajt, ymɨɨd 
ajcxy Dios Teedy etz je yꞌung 
ytɨyꞌajt ma ajcxy yjot yhuinmaꞌñ. 
10

 Penɨ ji pɨnjaty ñɨcxy ma 
miich ajcxy huɨdibɨ yajꞌixpɨjcp 
huɨdibɨ ca ytɨyꞌajtɨty, caꞌ ajcxy 
mgöbɨguɨpy ma mdɨjcɨn, e ni caꞌ 
ajcxy mjɨjpꞌixɨḧuɨpy. 11

 Com Dios 
yjäy pɨnjaty anajty jɨjpꞌixɨɨyb je 

jäy ajcxy huɨdibɨ yajꞌixpɨjc huɨdibɨ 
caꞌ ytɨyꞌajtɨty, hueꞌ jeꞌ tundɨgooyb 
ma Dios ytɨyꞌajt. Hueꞌ jeꞌ anajty 
paady jaduꞌn nej jɨhuɨÿ tɨ jɨjptɨgɨɨyñɨ 
ajcxy je huingbɨ ixpɨjcɨn huɨdibɨ caꞌ 
ytɨyꞌajtɨty.

Capxycɨj́xɨn
12

 Oy ɨɨch ooy mɨj may miich 
ajcxy njamɨɨdmɨydägaangɨxy per caꞌ 
miich ajcxy jaduꞌn nijayɨḧuaangɨxy 
necyꞌam. Hueꞌ janchtɨy njɨjpꞌixyɨch 
co cɨꞌm nninɨcxaangɨxy jɨm, e nmɨɨd 
mɨydägaangɨxy auꞌam jɨgɨx ajcxy 
ooy jotcujc mnayjɨhuɨɨ́yɨgɨxɨpy.

13
 Je mdzɨꞌ yꞌung ajcxy huɨdibɨ 

ya yajpatcɨxp xyajniguejxp 
ycapxpocxɨn, je huɨdi ajcxy Dios 
nañ jaduꞌn tɨ yhuinꞌíjxɨgɨxy. Jaduꞌn 
ngapxycɨx́yɨch mɨɨd miich. Amén. 

1
 Señor Gayo:

Nguejxypɨch capxpocxɨn ma 
miich. Ɨɨch miich nyajniguejxyp 
jada necy. Nnigohuajcꞌajtypɨch 
ma je mɨbɨjcpɨdɨjc. Ooy ndzocy 
njɨhuɨÿɨch miich.

2
 Miich mɨgüg, ooy nmɨgügꞌadyii. 

Dios nmɨbɨjctzooybɨch mɨɨd 
miich ycɨxpɨ, huen agujc jotcujc 
mdzɨnähuɨpy etz mmɨcꞌidɨpy 
mꞌoyꞌidɨpy. Nejhuɨɨybɨch co oy mꞌity 
ma Dios. 3 Com oy tɨ njotcugɨÿɨch 
co je mɨbɨjcpɨdɨjc ajcxy ymiiñ ya 
huɨdibɨ jɨm tzoon ma miich ajcxy, e 
yɨꞌ ajcxy xytɨyꞌajtmooyɨch jaduꞌn nej 
tɨydudägy mdzɨnäy e nañ jaduꞌn nej 
yajxon mguydunɨ Dios ytɨyꞌajt. 4 Ooy 
njotcújcɨdyɨch jac nïgɨ co tɨyꞌajt 
nbaadyɨch jaduꞌn nej nmɨgügtɨjcɨch 
cuydungɨxy Dios ytɨyꞌajt.

5
 Miich mɨgüg huɨdibɨ ooy ndzocy 

njɨhuɨÿɨch, ooy njäygɨdägyɨch co 
oyjäyꞌajtɨn mduñ mɨɨd je mɨgügtɨjc. 
Nïgɨ oy co oyjäyꞌajtɨn mduñ mɨɨd 
je mɨgügtɨjc huɨdibɨ caꞌ mꞌixyꞌadyii. 
6

 Yɨ mɨbɨjcpɨdɨjc, huɨdibɨ tɨ chooñ 
ma miich ajcxy, tɨ tɨyꞌajt yejccɨxy 
ma je mɨbɨjcpɨdɨjc ya jaduꞌn nej 
miich oyjäyꞌajtɨn mdzachtuñ. Ooy 
oy mduñ co mmöy yɨ mɨgügtɨjc yɨ 

ytüꞌamgɨxpɨ e mguejxnaxy yajxon 
jaduꞌn nej Dios jäygɨdägy. 7 Yɨ 
jaduꞌmbɨ jäy huɨdibɨ mguejxnajxyp 
anajty hueꞌ Dios yꞌayuc ycɨxpɨ 
yhuɨdity, e caꞌ yɨꞌ ajcxy ti pɨjctzoy 
ma je jäy ajcxy huɨdibɨ caꞌ Dios 
ytɨyꞌajt nejhuɨɨyɨ. 8 Copɨcy 
nbubejtɨm ajcxy je mɨbɨjcpɨdɨjc 
ajcxy huɨdibɨ Dios yꞌayuc ycɨxpɨ 
yhuɨdijtcɨxy. Co jaduꞌn nbubejtɨm, 
chi jaduꞌn paady nej jɨhuɨÿ túꞌcɨy 
nduunɨm mɨɨd yɨꞌ ajcxy ma Dios 
yꞌayuc capxhuäcxɨɨ.

Je Diótrefes yjɨbɨc-huinmaꞌñ
9

 Tɨ nnijayɨÿɨch jayhuin 
je mɨbɨjcpɨdɨjc huɨdibɨ 
nayyöymújcɨgɨxp jɨm. Jɨm yajpaady 
tüg jäy huɨdi xɨɨ Diótrefes huɨdibɨ 
caꞌ cöbɨgaꞌñɨch nꞌayucɨch etz 
ngötújcɨnɨch. Amɨj agɨx jada 
jäy chachñayjɨhuɨÿii, yɨꞌ cɨꞌm 
tzachꞌaneꞌmam ma miich ajcxy. 
10

 Paady ycɨxp co nnɨćxɨbɨch jɨm ma 
miich ajcxy nyajnɨmähuamy ajcxy 
tügꞌócɨy yɨ jɨbɨc-huinmaꞌñ huɨdibɨ 
Diótrefes ytumyb, jaduꞌn nej jɨbɨc 
xyñigapxy xyñiꞌojɨÿɨch etz jaduꞌn 
nej anɨɨ yajꞌixpɨcy. E nañ ni yɨꞌ caꞌ 
mmɨɨdɨty jotcujcꞌajtɨn jaduꞌn nej 

chachꞌɨdɨc̈h. Nïgɨ ytundɨgoy co caꞌ 
yajjättägaꞌñ ajt nmɨgügtɨjc huɨdibɨ 
Dios mɨɨd ycɨxpɨ yhuɨdity. E co 
ɨɨch ajt nmɨgüg pɨnjaty yajjättägaꞌñ, 
chi yɨꞌ capxꞌaducy e yajpɨdzɨmy 
je mɨbɨjcp huɨdibɨ jäy yajjättäc, 
e caꞌ jeꞌ cöbɨgaꞌñ ma miich 
mnayyöymujctac.

11
 Miich hermano, huɨdibɨ ooy 

ndzocy njɨhuɨÿɨch, caꞌ mguydunɨpy 
jada jɨbɨc-huinmaꞌñ. Cuydun 
janchtɨy yɨ oybɨ huinmaꞌñ. Yɨ jäy 
ajcxy huɨdibɨ oybɨ tungɨxp, yɨꞌ 
ajcxy ymɨɨd Dios ytɨyꞌajt ma yjot 
yhuinmaꞌñ. Yɨ jäy ajcxy huɨdibɨ 
jɨbɨc tungɨxp, caꞌ yɨꞌ ajcxy Dios 
ytɨyꞌajt nejhuɨɨyɨ.

Je Demetrio tüg yꞌijxpejt oybɨ
12

 Yɨ jäy, huɨdibɨ yxɨɨ Demetrio, 
tügꞌócɨy jäy ajcxy ymɨnaangɨxy co 
ooy yꞌoyjäyɨty, e janch yajpaady 

ma Dios ytɨyꞌajt. Ɨɨch nañ jaduꞌn 
nmɨnaꞌñɨch co ooy yꞌoyjäyɨty yɨ 
Demetrio, e miich mnejhuɨɨyb co 
ɨɨch ajt ndɨyꞌajt janch janch yɨꞌ.

Capxycɨj́xɨn
13

 Ooy ɨɨch anajty 
miich mɨjcajee ayuc 
njayajmɨɨdmɨydägaꞌñ. Per 
caꞌ nijayɨḧuaꞌñ necyꞌam. 
14

 Hueꞌ janchtɨy njɨjpꞌixyɨch co 
nnɨcxaꞌñɨch tzojc ma miich ajcxy, 
e nmɨɨdmɨydägaꞌñɨch miich ajcxy 
cɨꞌm.

15
 Jotcujcꞌájtcɨx. Yɨ mɨbɨjcpɨdɨjc 

ajcxy huɨdibɨ ya yajpatp yajnajxpy 
ajcxy capxpocxɨn ma miich 
ajcxy. Tun mayꞌajt yajnájxɨgɨch 
ngapxpocxɨn ma nmɨgügtɨjcɨch 
jɨm nidüg nidüg etz xɨɨbety xɨɨbety. 
Cham ngapxycɨx́yɨch, Juan je 
Apóstol. 

1
 Ɨɨch Judas, tumbɨch ma 

Jesucristo ytung, Jacobo 
xyꞌuchꞌajtpɨch. Nijayɨɨybɨch 
miich ajcxy nidügꞌócɨy huɨdibɨ 
Dios Teedy tɨ huinꞌijxcɨxy jëbɨ 
mɨbɨjccɨxy yɨꞌ yꞌayuc huɨdibɨ jëbɨ 
xyajpocyñïhuaatzcɨxy. Nijayɨɨybɨch 
miich ajcxy tügꞌócɨy huɨdibɨ 
Jesucristo ycuendꞌaty ymɨɨd. 
2

 Huen Dios miich ajcxy mɨjcajee 
xypaꞌayoogɨxy etz xyajjotcugɨɨygɨxy 
etz chojccɨxy xyjɨhuɨɨygɨxy.

Yɨꞌ ajcxy huɨdibɨ yajꞌixpɨjcp anɨɨ
3

 Miich ajcxy mɨgügtɨjc huɨdibɨ 
ooy ndzocyɨch njɨhuɨÿɨch, mɨɨd je 
nïdzoocɨn ycɨxpɨ mɨɨd ajt nꞌalma 
huɨdibɨ miich ajcxy etz ɨɨch cham 
nmɨɨdꞌajtɨm , ooy chachycopɨcɨty 
co nijayɨḧuɨbɨch miich ajcxy 
mɨɨd yɨ mɨbɨjcɨn ajcxy ycɨxpɨ, e 
ngohuanɨɨyb ajcxy co jëbɨ mɨc 
mꞌijtcɨxy ma ajcxy yɨ mɨbɨjcɨn 
e caꞌ mꞌixtɨgɨḧuaꞌccɨxy ma yɨ 
ayuc tɨyꞌajt huɨdibɨ Dios yejc ma 
tügꞌócɨy naaxhuiñyjäy. 4 Naagɨty 
jäy ajcxy tɨ ytɨgɨɨygɨxy ma miich 
ajcxy ayüch ameech mɨɨd anɨɨ. 
Jecyꞌajty Dios tɨyꞌajt yejcy ma yɨꞌ 

yꞌayuc co yɨ jaduꞌmbɨ jäy tɨgoyam 
ajcxy yꞌalma mɨɨd ypocy ycɨxpɨ. 
Hueꞌ yɨꞌ ajcxy jɨbɨc jäy huɨdibɨ caꞌ 
huindzɨgɨɨygɨxy Dios. Anɨɨdaacp 
yɨꞌ ajcxy co ymɨnaangɨxy co 
Dios tɨ xypaꞌayoohuɨm etz tɨ 
xyhuinmeecxɨm ajt nbocy paady 
ycɨxpɨ jëbɨ nduunɨm huen tiijɨty 
huɨdibɨ nijotꞌajtɨm. Caꞌ cöbɨjccɨxy je 
Dios huɨdibɨ nHuindzɨnꞌajtɨm, etz 
caꞌ cöbɨjccɨxy ɨɨch ajt nHuindzɨn 
Jesucristo.

5
 Oy miich ajcxy tɨ 

mjanejhuɨydaaygɨxy jada tɨyꞌajt, per 
nyajjäymetzcodamy ajcxy jaduꞌn 
nej Dios jayɨjp yajpɨdzɨmy jecyꞌajty 
jɨm Egipto je Israel jäy ajcxy, e 
jacꞌaxam tzaachytuuñ mɨɨd oꞌcɨn 
je huɨdibɨ anajty ajcxy nijëjɨty caꞌ 
ymɨbɨjccɨxy. 6 Je ángeles huɨdibɨ 
ajcxy caꞌ yhuɨꞌmy ma Dios ytung 
huɨdibɨ ajcxy capxycömɨdodacy 
Dios, yꞌixmajtztay ajcxy yꞌit 
chɨnaydac. Dios jeꞌ cham mɨɨdꞌajtp 
ajcxy ahuing. Mach ajcxy yꞌity 
agoodztuuby huinɨxɨɨ huinɨtiempo 
ixtɨ coonɨ je mɨj xɨɨ anajty Dios tɨ 
yajhuaadꞌaty, mɨna anajty tɨydunaꞌñ 
naaxhuiñyjäy ajcxy mɨɨd ypocy 

SAN JUDAS

ycɨxpɨ. 7 Jaduꞌn nej Sodoma etz 
Gomorra etz jacjadyii mɨj cajp 
huinduy agonbɨ ytundɨgoyday ajcxy 
ma jejɨmbɨ cajp ycuydungɨxyp 
ñinïcx chojcɨn, naygɨÿejcɨ ajcxy 
ma je jɨbɨc-huinmaꞌñ. Yëydɨjctɨjc 
ytundɨgooygɨxy mɨɨd huingbɨ 
yëydɨjc. Jeꞌ jaduꞌn huɨꞌm ijxpejt ma 
tügꞌócɨy jäy co je tzaachypɨ ajcxy 
paatcɨxy.

8
 Jɨm yajpaady ma miich ajcxy 

jäy huɨdibɨ nejhuɨɨyb co Dios 
jecyꞌajty tzaachytuuñ ángeles 
ajcxy etz cajp jäy huɨdibɨ ajcxy 
tundɨgooy. Yɨꞌ ajcxy chɨnaayɨn 
jaduꞌn yɨꞌ nej tüg cumäy. 
Yajjɨbɨccɨɨygɨxy je ñinïcx mɨɨd 
pocytunɨɨ.Jɨjpcogapxɨɨygɨxy je Dios 
ycotujcɨn, nigapxcɨxy niꞌojɨɨygɨxy 
je huɨdibɨ ajcxy Dios mooyɨp 
mɨjꞌajtɨn. 9 Je arcángel, Miguel, je 
ángel huɨdibɨ mɨjꞌaneꞌmɨn mɨɨd, 
co anajty ychiptuñ mɨɨd je mujcuꞌ, 
yajcapxyoongɨxy yajꞌayucyoongɨxy 
je Moisés ñinïcx, caꞌp jeꞌ mɨɨdꞌajty 
huinmaꞌñ nɨcxy yajpocycäy je 
mujcuꞌ mɨɨd nayꞌojɨɨ. Jëyɨ janch 
co nɨmay: “Yɨ Huindzɨn Dios 
miich xyꞌixꞌojɨp.” 10

 Per jada jäy 
ajcxy jɨbɨc ooy nigapxcɨxy huɨdibɨ 
caꞌ nejhuɨɨygɨxy. Tügɨɨyb ajcxy 
yhuinmaꞌñ mɨɨd ɨyujc animal 
yhuinmaꞌñ, etz ɨyujc animal 
caꞌ ajcxy mɨɨdɨty huinmaꞌñ 
tɨydudägyɨ. Cɨꞌm jada jäy ajcxy 
ñayyajhuinmaꞌñydɨgóoyɨgɨxy, e 
jaduꞌn ajcxy yꞌalma yajtɨgoyaangɨxy.

11
 Ypadamyb ajcxy tzaachypɨ 

mɨjcajee mɨɨd pocy ycɨxpɨ com jeꞌ yɨꞌ 
ajcxy ypadumyb nej Caín yꞌɨdɨɨch. 
Mɨɨd co meeñ tzachꞌadzojccɨxy, 
paady ñɨɨdɨgooygɨxy ytüdɨgooygɨxy 
jaduꞌn nej Balaam ñɨɨdɨgoy 

ytüdɨgoy jecyꞌajty, e jaduꞌn ajcxy 
yꞌayoogɨxy jaduꞌn nej Coré, co 
yꞌoꞌcy co ycacapxymɨdohuañ anajty 
co Moisés oy yꞌayucjɨjpcogapxɨɨyɨ. 
12

 Yɨ jaduꞌmbɨ jäy tzoꞌyduꞌn yejcp 
ma miich ajcxy co mgaaygɨxy 
mꞌuuccɨxy tügmucy mɨɨd yɨꞌ 
ajcxy, e jaduꞌn ijxpejt yejccɨxy co 
mnaychójcɨgɨxy. Caaygɨxp uuccɨxp 
tügmucy mɨɨd miich ajcxy agujc 
jotcujc per ni caꞌ ajcxy mɨɨdɨty 
huindzɨgɨꞌñ mɨɨd ymɨgügtɨjc. Jaduꞌn 
ajcxy nipaady nej cöbixycuendꞌajtpɨ 
huɨdibɨ cɨꞌm ñaygüendꞌájtɨgɨxyp, e 
caꞌ tungɨxy cuendɨ je cöbixy. Jaduꞌn 
ajcxy nej joc huɨdibɨ caꞌpɨ nɨɨ 
mɨɨdɨty, huɨdibɨ je poj yajhuɨdijtɨp. 
Jaduꞌn ajcxy nej quipy huɨdibɨ caꞌ 
ytɨɨmꞌaty mɨna yjapadyii, jayɨjp 
yꞌocniicxy, e chi jada ytɨɨch, e 
ytɨmypɨdɨg̈y mɨɨd ñidictz. 13

 Yɨꞌ 
ajcxy ytundɨgoyɨɨ ooy choꞌyduꞌn 
yecy, tɨm jaduꞌn nipaady nej je 
mejy yꞌoobɨg̈y co ypɨdɨg̈y. Jaduꞌn 
ajcxy nipaady nej madzaꞌ huɨdibɨ 
ytuꞌ tɨ yajtɨgach. Hueꞌ yꞌijtcɨxy 
pocypaꞌtcɨꞌpy huinɨxɨɨ huinɨtiempo, 
mɨjꞌagootztuuyb yꞌidɨpy ajcxy.

14-15
 Nañ jaduꞌn Enoc, je 

mɨhuixtujcpɨ co anajty Adán 
tɨ yjayɨjpꞌaty, ymɨnañ co Dios 
yhuinmaꞌñymooyɨ mɨɨd jada 
ycɨxpɨ, e ymɨnañ: “Nꞌijxɨch je 
Huindzɨn Dios co anajty ymiiñ 
mɨɨd janch canaag mil je huɨdibɨ 
ajcxy tudägyɨty etz huätzɨp. Co 
anajty tɨydunaꞌñ ajcxy tügꞌócɨy 
naaxhuiñyjäy mɨɨd ypocy ycɨxpɨ, 
chi yajpocycähuaꞌñ je jɨbɨc 
jäydɨjc ajcxy jaduꞌn nej ajcxy tɨ 
ytundɨgooygɨxy mɨɨd yjɨbɨcjäyꞌajt 
etz mɨɨd jɨbɨc ayuc tɨɨbɨ mɨɨd 
nigapxcɨxy niꞌojɨɨygɨxy Dios.” 

16
 Jada jɨbɨc jäydɨjc caꞌ ajcxy ni ti 

mɨjotcujcꞌajtcɨxy, ooy nigapxcɨxy 
niꞌojɨɨygɨxy ymɨgügtɨjc. Jëyɨ 
ajcxy ycɨꞌm jotcujcꞌajt ixtaaygɨxy. 
Ycapxcɨxy amɨj agɨx. Ooy oy 
nigapxcɨxy nijëjɨty jäy mɨɨd co ti 
oybɨ padaangɨxy ma jeꞌ ajcxy.

Judas capxhuijp jeꞌ ymɨgügtɨjc ajcxy
17

 Per miich ajcxy mɨgügtɨjc 
huɨdibɨ ɨɨch ooy ndzocy, 
jäymejtzcɨx je ayuc huɨdibɨ 
jécyɨp tɨ najtzcapxɨɨygɨxy je 
Huindzɨn Jesucristo yꞌapóstoles 
ajcxy. 18

 Je apóstoles miich ajcxy 
xyñɨmay: “Ma anajty xɨɨ tiempo 
ycɨxaanɨ, jiꞌadɨp jäy ajcxy huɨdibɨ 
nɨxïgɨpy yajxïgɨpy huɨdibɨ Dios 
yjeꞌajtpy, e chɨnáaygɨxɨpy jaduꞌn 
nej yɨꞌ ajcxy cɨꞌm tzachnijotꞌajtcɨxy 
jɨbɨc-huinmaꞌñ.” 19

 Jeꞌ ajcxy 
yajnaybɨjc-huäcxɨɨb mɨbɨjcpɨdɨjc co 
caꞌ ajcxy mɨɨdɨty je Dios yjɨhuɨꞌñ 
ymɨcꞌajt.

20
 Per miich ajcxy mɨgügtɨjc 

huɨdibɨ ooy ndzocyɨch njɨhuɨÿɨch, 
ijtcɨx miich ajcxy tudägy ma 
yɨ mmɨbɨjcɨn. Jäymejtzcɨx 
mɨbɨjctzoogɨx Dios mɨɨd je Espíritu 
Santo ypubejtɨn. 21

 Naygüendꞌájtɨgɨx 
jɨgɨx jëbɨ Dios xychojccɨxy 
xyjɨhuɨɨygɨxy ajcxy, e ahuijxcɨx je 
xɨɨ mɨna anajty ɨɨch ajt nHuindzɨn 

Jesucristo xymöhuaanɨm je 
jugyꞌajtɨn huɨdibɨ caꞌ ycɨxɨpy 
ytɨgoyɨpy ni mɨna mɨɨd co tɨ 
xypaꞌayoohuɨm.

22
 Capxjotcɨdaaccɨx pɨnjaty 

caꞌ ti mɨjpɨdägy janchypɨdägy. 
23

 Yajmɨɨdmɨydaaccɨx jacjadyii 
mɨgügtɨjc jɨgɨx ajcxy jëb paatcɨxy 
nañ jaduꞌn nïdzoocɨn mɨɨd ajcxy 
yꞌalma. Jaduꞌn anajty paady nej 
jɨhuɨÿ myajpɨdzɨmgɨxy jɨɨnjoty. 
Yajtungɨx paꞌayoꞌn mɨɨd jacpɨnjaty 
pocytumbɨ. Naygüendꞌájtɨgɨx ma yɨꞌ 
ajcxy ypocytunɨɨ, caꞌ mbocytungɨxy 
nañ jaduꞌn. Jaduꞌn yɨꞌ ajcxy 
ypocytunɨɨ nipaady nej huit huɨdibɨ 
tɨ yjɨbɨccɨꞌy.

Judas capxycɨx́y mɨɨd jeꞌ ymɨgügtɨjc
24-25

 Je Dios tügpajcpɨ, je Dios 
huɨdibɨ xyajnïdzoocɨm ajt nꞌalma, 
je huɨdibɨ yjajtaayb ñejhuɨydaayb, 
ymɨɨd jeꞌ mɨcꞌajt etz cötujcɨn jëbɨ 
miich ajcxy xycuendꞌadɨpy jɨgɨx caꞌ 
mbocycägɨxɨpy, etz jeꞌ ymɨɨd mɨcꞌajt 
jɨgɨx jëbɨ xyajjaꞌtcɨxy agujc jotcujc 
ma Dios yhuinduu, ma yɨꞌ yajpaady 
mɨɨd yꞌoyꞌajtɨn ymɨjꞌajtɨn caꞌ ti 
mbocymɨɨdɨty ajcxy. Yɨꞌ paatɨp je 
oyꞌajtɨn etz mɨjꞌajtɨn etz mɨcꞌajt etz 
cötujcɨn mɨɨd nHuindzɨn Jesucristo 
ycɨxpɨ, tɨɨyɨp etz cham etz huinɨxɨɨ. 
Amén. Jaduꞌn ngapxycɨx́yɨch. 

1  Jayhuɨꞌmy ity ma jada necy 
je Jesucristo yꞌayuc ytɨyꞌajt 

huɨdibɨ caꞌ pɨn nejhuɨÿ huinjɨhuɨÿ 
jecyꞌajty. Dios moy Jesucristo jada 
tɨyꞌajt jɨgɨx yajniꞌixɨydähuɨpy je Dios 
ytumbɨ ajcxy ti anajty tunaanɨp 
jadaanɨp ya naaxhuiñ, e caꞌ ooy 
jecy yhuäcxɨbaꞌñ mɨna ytunaꞌñyii 
yjadaꞌñyii. Jesucristo yquejxy jada 
ayuc tɨyꞌajt mɨɨd tüg ángel ma Juan. 
E je ángel yajhuinꞌijxy Juan jada 
yꞌayuc etz ijxpejt. 2 E Juan yejcy 
tɨyꞌajt janchypɨ tügꞌócɨy jaduꞌn nej 
anajty tɨ huinꞌixy tɨ huinmɨdoy. E 
Juan ñidɨyꞌajtꞌajtpy jada Dios yꞌayuc 
etz nañ jaduꞌn nidɨyꞌajtꞌaty je ayuc 
tɨyꞌajt huɨdibɨ Jesucristo yajnejhuɨɨyɨ.

3
 Janch jotcujc jeꞌ pɨnjaty capxp 

jada necy etz pɨnjaty mɨdoꞌmbɨjc 
jada Dios yꞌayuc huɨdibɨ Juan 
nidɨyꞌajtpy etz ñajtzcapxɨɨyb. E 
jotcujc jeꞌ pɨnjaty cuydumb tügꞌócɨy 
huɨdibɨ jaybety ma jada necy, com 
je xɨɨ je tiempo huingoonɨñ jeꞌ mɨna 
ytunaꞌñyii yjadaꞌñyii.

Juan nijayɨɨy huixtujcꞌitpɨ 
mɨbɨjcpɨdɨjc

4
 Ɨɨch Juan nijayɨɨybɨch yam je 

mɨbɨjcpɨdɨjc huixtujcpɨcypɨ huɨdibɨ 

yajpatp jɨm Asia naaxjot. Huen 
Dios etz je huixtujcpɨ espíritu 
huɨdibɨ yajpatp ma jeꞌ yꞌaneꞌmdac 
mayꞌajt oyꞌajt tunɨpy mɨɨd miich 
ajcxy etz xymóoygɨxɨpy jotcujcꞌajtɨn. 
Dios jeꞌ huɨdibɨ cham ijtp, je 
huɨdibɨ jecyꞌajty ijt, etz je huɨdibɨ 
miinaamb. 5 Huen Jesucristo 
mayꞌajt oyꞌajt tunɨpy mɨɨd miich 
ajcxy etz xymóoygɨxɨpy jotcujcꞌajtɨn. 
Jesucristo je huɨdibɨ tɨydudägy Dios 
ytɨyꞌajt yejcɨ, je jayɨjpɨ jäy huɨdibɨ 
tɨ yjugypɨcy jadügꞌoc co yꞌoꞌcy, jeꞌ 
nigohuajcꞌajtp tügꞌócɨy pɨnjaty 
jugypɨgɨp jadügꞌoc co anajty tɨ 
yꞌöccɨxy. Jesucristo nigohuajcꞌajtp 
etz aneꞌmy tügꞌócɨy reydɨjc huɨdibɨ 
aneꞌmb ya naaxhuiñ. Je Cristo, 
huɨdibɨ xychojcɨm xyjɨhuɨɨyɨm, tɨ 
xyñihuaanɨm mɨɨd ñɨꞌpy ma je 
tzaachypɨ huɨdibɨ mɨhuaadꞌajtɨm 
mɨɨd ajt nbocy ycɨxpɨ. 6 Jesucristo 
tɨ xycötujcmooyɨm etz tɨ 
xytungmooyɨm mɨɨd Dios Teedy, 
huɨdi yɨꞌ yteedyꞌajtpy. Jaduꞌn ɨɨch 
ajcxy ndung etz ngötujcɨn nipaady 
nej je tung etz cötujcɨn huɨdibɨ 
reydɨjc etz teedytɨjc ajcxy ymɨɨd. 
Huen Jesucristo yꞌidɨpy cömay 
huinɨxɨɨ huinɨtiempo etz huen yɨꞌ 

yꞌaneꞌmɨn cötujcɨn yꞌidɨpy huinɨxɨɨ 
huinɨtiempo. Jaduꞌn jada. Amén.

7
 Cuendtungɨx ɨɨch nꞌayuc, 

¡Cristo miinaamb jocjoty e 
tügꞌócɨy je mayjäy yꞌixaꞌñyii! E 
yꞌixamyb jeꞌ ajcxy huidɨjaty Cristo 
yajꞌayoo yajtzaachypɨjc. Tügꞌócɨy 
naaxhuiñyjäy yjɨhuɨḧuaꞌñ yäxaꞌñ 
ytajaꞌñ ymayaꞌñ mɨɨd jeꞌycɨxpɨ. 
Jaduꞌn jada. Amén.

8
 Jaduꞌn je mɨjpɨ Dios huɨdibɨ 

tügꞌócɨy mɨcꞌajt mɨɨd ymɨnaꞌñ:
―Ɨɨch jeꞌ huɨdibɨ yajtzondacp je 

naaxhuiñybɨ, je tzajp etz je huɨdibɨ 
jaccogɨxɨɨyb. Jaduꞌn ɨɨch nej letra A 
huɨdibɨ yajzondacp je alfabeto etz 
je letra Z huɨdibɨ cogɨxɨɨyb ma je 
alfabeto. Ɨɨch jeꞌ huɨdibɨ chamꞌijtp, 
etz huɨdibɨ jecyꞌajtyp ijt etz huɨdibɨ 
miinaamb.

Juan ijxy yɨ Cristo oybɨ ymɨjɨty
9

 Ɨɨch Juan, miich ajcxy 
mmɨgüg, quipxyɨ mɨɨd miich 
ajcxy nmɨnaxy nyajnaxyɨch 
ayoꞌn tzaachypɨ. Quipxyɨ mɨɨd 
miich ajcxy ndzɨnäyɨch ma Dios 
yꞌaneꞌmy. Etz quipxyɨ mɨɨd miich 
ajcxy nyajtuñɨch je mecxtujcɨn ma 
ndzɨnaayɨn huɨdibɨ Jesucristo tɨ 
xymooyɨm. Jɨm ɨɨch anajty mach 
nꞌityɨch ma je naax huɨdibɨ mejy 
agujc, huɨdibɨ xɨɨ Patmos, mɨɨd Dios 
yꞌayuc ytɨyꞌajt ycɨxpɨ, je ayuc tɨyꞌajt 
huɨdibɨ Jesucristo xyajnejhuɨɨyɨm. 
10

 Jaduꞌn tügtecy tɨ njatyɨch, hueꞌ 
anajty tüg domingo xɨɨ co ɨɨch 
Dios nꞌojadajtyɨch, e Dios yjɨhuɨꞌñ 
ymɨcꞌajt tɨ anajty xymɨmadactayɨch 
njot nhuinmaꞌñɨch. Chi nmɨdooyɨch 
jɨɨxcɨꞌpyꞌamy tüg huɨdibɨ mɨc capx, 
jaduꞌn yɨꞌ ycapxɨn nmɨdooyɨch 
nej tüg trompeta yxüxy. 11

 Chi 

je huɨdibɨ xymɨgapxpɨch anajty 
ymɨnañ:
―Ɨɨch jeꞌ huɨdibɨ yajtzondacp etz 

je huɨdibɨ yajcogɨxɨɨyb tügꞌócɨy 
tijaty ya naaxhuiñybɨ etz tzajpjoty.
Jaduꞌn ɨɨch nej je letra A huɨdibɨ 
yajtzondacp je alfabeto etz je letra 
Z huɨdibɨ yajcogɨxɨɨyb je alfabeto. 
Cojaay miich ma tüg libro huɨdibɨ 
mhuinꞌijxyp, e quex je necy jɨm 
Asia naaxjot ma je huɨxtujc pɨcypɨ 
mɨbɨjcpɨdɨjc ma je huɨxtujcpɨ cajp: 
Efeso, Esmirna, Pérgamo, Teatira, 
Sardis, Filadelfia etz Laodicea.

12
 Chi nꞌijxhuimbityɨch nꞌixaꞌñɨch 

pɨn ɨɨch anajty xymɨgapxpɨch. Co 
nnayjɨɨꞌijxɨch, huinꞌit nhuinꞌijxyɨch 
huɨxtujc candelero ac tɨm oorɨ. 13

 E 
cujcꞌamy ma je huɨxtujcp candelero 
nhuinꞌijxyɨch tɨm jaduꞌn nej je jäy 
huɨdibɨ tzoon tzajpjoty (je Cristo), 
yxoxyɨty mɨɨd tüg huit yjädy anajty 
mabaad ytecy, e yhuɨɨñɨty ma ycaach 
mɨɨd tüg oorɨhuɨɨn. 14

 Yɨꞌ ycohuajc 
etz ycöhuay janch poob, jaduꞌn nej 
lana huɨdibɨ janch poob, jaduꞌn nej 
nieve ypoobɨty, e je yhuɨɨn jaduꞌn 
nej jɨɨnyeꞌn. 15

 Jeꞌ ytecy tɨm jaduꞌn 
nej latón huɨdibɨ janch oy, nej jɨhuɨÿ 
jɨɨnjoty ornojoty yam ypɨdzɨmy. E 
je ymɨydaacɨn janch mɨc, tɨm jaduꞌn 
nej canaag mɨjnɨɨ yꞌaꞌɨɨch yꞌagɨmɨmy. 
16

 E ymɨɨd anajty ma aꞌoygɨꞌ huixtujc 
madzaꞌ. E ypɨdzɨmy ma yꞌahuac tüg 
espada mejtzꞌaduꞌmꞌamy yjɨjpɨty. E 
yhuiñyjɨjp jaduꞌn anajty nej xɨɨ janch 
mɨc yꞌañ.

17
 Co jeꞌ nhuinꞌijxyɨch, chi janch 

ögy oy ngɨdägyɨch ma ytecy ymɨjc, 
chi xycɨn̈ïxajyɨch mɨɨd yꞌaꞌoygɨꞌ, chi 
xyñɨmaayɨch:
―Caꞌ mdzɨgɨÿ; ɨɨch jeꞌ huɨdibɨ 

jayɨjpꞌajtp ya naaxhuiñ etz 

tzajpjoty etz ɨɨch jeꞌ je huɨdibɨ 
cogɨxɨḧuamb. 18

 Jugyꞌajtpɨch; tɨ 
nꞌögyɨch, e tɨ njugypɨcyɨch jadügꞌoc, 
e jugyꞌadɨpɨch huinɨxɨɨ huinɨtiempo. 
Nmɨɨdɨch mɨcꞌajt jɨgɨx aneꞌmɨbɨch 
yɨ oꞌcɨn etz je it ma je öcpɨ ajcxy 
yꞌalma ity. Jaduꞌn nipaady nej jɨhuɨÿ 
nmɨɨdɨdyɨch je öcpɨ it ahuaaztɨ. 
19

 Cojay cham tijaty mhuinꞌijxpy 
mhuinmɨdooyb, jaduꞌn nej huɨdibɨ 
tunaanɨp jadaanɨp jadachambɨ 
xɨɨ tiempo, etz huɨdibɨ tunaanɨp 
jadaanɨp jacjiinɨ. 20

 E jaduꞌn 
yhuimbɨdzɨmy je tɨyꞌajt janchypɨ 
huɨdibɨ caꞌ pɨn nejhuɨÿ maabɨ je 
huɨxtujcpɨ madzaꞌ tɨɨbɨ mhuinꞌixy 
ma ɨɨch nꞌaꞌoygɨꞌ, etz je huɨxtujcpɨ 
orɨcandelero. Je huɨxtujcpɨ madzaꞌ, 
jeꞌ jeꞌ je ángeles ajcxy huɨdibɨ 
cogapxyꞌajtp mɨɨd Dios ycɨxpɨ ma 
je huɨxtujcpɨcypɨ mɨbɨjcpɨdɨjc. E 
je huɨxtujcpɨ candelero huɨdibɨ 
tɨ mꞌixy, jeꞌ yɨꞌ je huɨxtujcpɨcypɨ 
mɨbɨjcpɨdɨjc.

Je ayuc huɨdi yajmoy yɨ 
mɨbɨjcpɨdɨjc jɨm Efeso

2  Nijayɨꞌ miich je ángel huɨdibɨ 
cogapxyꞌajtp jɨm ma je huɨdibɨ 

ajcxy mɨbɨjcp jɨm Efeso: “Nɨmaꞌ 
ajcxy co jaduꞌn ymɨnañ je huɨdibɨ 
huɨxtujc madzaꞌ mɨɨd ma yꞌaꞌoygɨꞌ, je 
huɨdibɨ jɨm yajpatp agujcꞌamy ma 
je huɨxtujcpɨ candelero, jeꞌ jaduꞌn 
mɨnamb: 2 Ɨɨch nejhuɨɨybɨch tügꞌócɨy 
ti miich ajcxy mdumyb, jaduꞌn nej 
mɨctägy mdungɨxy ma Dios ytung, 
etz jaduꞌn nej mmɨmecxtujccɨxy 
mɨgügtɨjc. Nejhuɨɨybɨch co caꞌ 
mꞌocmɨmecxtugaanɨ ajcxy jɨbɨcjäydɨjc, 
e tɨ mꞌijxmajtzcɨxy je ajcxy huɨdibɨ 
naydijɨp co Cristo tɨ huinꞌíjxɨgɨxy, 
per caꞌ jeꞌ ajcxy ytudägyɨty, e miich 

ajcxy tɨ mnejhuɨÿ co ajcxy ooy 
yꞌanɨɨdaaccɨxy. 3 Nejhuɨɨybɨch co ooy 
ayoꞌn mɨj miich ajcxy mmɨnajxcɨxy 
myajnajxcɨxy mɨɨd ɨɨch ycɨxp, etz ooy 
mɨj mecxtujcɨn ajcxy myajtungɨxy, 
etz ooy janch mɨc mdungɨxy mɨɨd 
ɨɨch ycɨxp, e caꞌ tɨ mmɨdzíjpɨgɨxy ɨɨch 
ndung. 4 Per nejhuɨɨybɨch ma miich 
ajcxy mdundɨgoy. Caꞌ miich ajcxy 
xyajmɨjꞌatyɨch mɨjcajee, jaduꞌn nej 
anajty xyajmɨjꞌatyɨch ajcxy mɨjcajee 
co ogaꞌn ajcxy mɨbɨjcy. 5 Mɨɨd jada 
ycɨxpɨ jäymetz miich ajcxy ma oy 
mꞌagänajxcɨxy. Jothuimbijtcɨx, e 
tungɨx nej anajty mꞌoctungɨxp co ogaꞌñ 
ajcxy mmɨbɨjcy. Pen caꞌ ajcxy jaduꞌn 
mdungɨxy, chi tzojc nɨćxɨbɨch ma 
miich ajcxy, chi huingbɨ nbɨdägɨbyɨch 
ma miich ajcxy xyjapaady, tɨm 
jaduꞌn nipaady nej jɨhuɨÿ nbɨcyɨch yɨ 
mgandelero. Jaduꞌn ndunɨpyɨch pen 
caꞌ anajty mjothuimbity ajcxy. 6 Per 
njäygɨdaacypɨch jaduꞌn nej miich ajcxy 
mꞌijxtɨgoydaaygɨxy mjäydɨgoydaaygɨxy 
je jɨbɨcjäydɨjc ajcxy yhuinmaꞌñ. Nej je 
nicolaítas ajcxy ytungɨxy, miich ajcxy 
caꞌ mjäygɨdaaccɨxy e nañ jaduꞌn ɨɨch 
caꞌ njäygɨdägyɨch. 7 Pɨnjaty ytädzac 
mɨɨd huen amɨdooꞌity nej je Espíritu 
Santo ymɨnaꞌñ ma je mɨbɨjcpɨdɨjc 
huɨdibɨ yajpatp xɨ ya. Pɨnjaty madacp 
ma ymɨbɨjcɨn, ɨɨch yɨꞌ nmöhuɨpy 
tzɨnaayɨn jugyꞌajtɨn ma Dios yꞌaneꞌmy, 
jaydëb jotcujc chɨnähuɨpy ma Dios 
yꞌit, jaduꞌn nipaady nej jɨhuɨÿ ajcxy 
jɨɨcxy je quipytɨɨm ma Dios yꞌit huɨdibɨ 
jugyꞌajtɨn yejcp.”

Je ayuc huɨdi yajmoy yɨ 
mɨbɨjcpɨdɨjc ajcxy jɨm Esmirna

8
 Nijayɨꞌ je ángel, je cogapxyꞌajtpɨ 

huɨdibɨ yajpatp ma je mɨbɨjcpɨdɨjc 
jɨm Esmirna: “Jaduꞌn ymɨnaꞌñ je 

huɨdibɨ yajtzondac je naaxhuiñybɨ 
etz tzajp etz huɨdibɨ cogɨxɨḧuɨp, 
je huɨdibɨ oꞌc e yjugyꞌaty 
jadügꞌoc: 9 Ɨɨch nejhuɨɨybɨch 
tügꞌócɨy ti miich ajcxy mdumyb. 
Nꞌijxcajpyɨch nnejhuɨɨybɨch je 
mꞌayoꞌn mjotmay ajcxy, jaduꞌn 
nej tɨ myajꞌixhuɨdijtcɨxy tɨ 
myajpahuɨdijtcɨxy. Nejhuɨɨybɨch 
co ayoob jäy miich ajcxy, per 
mɨɨd miich ajcxy Dios yꞌoyꞌajtɨn, 
e jaduꞌn nipaady miich ajcxy nej 
comeeñydɨjc. Nejhuɨɨybɨch co 
nijëjɨty jäy miich ajcxy xyñigapxyp 
xyñiꞌojɨɨyb. Ñaydijyii ajcxy co 
yjudíojäyɨty, e caꞌ yjanchɨty. 
Hueꞌ ajcxy mɨɨd yꞌijtcɨxy je 
mujcuꞌ. 10

 Caꞌ ni ti mdzɨgɨÿ 
miich ajcxy nej mjadaangɨxy 
mꞌayoohuaangɨxy. Yɨ mujcuꞌ miich 
ajcxy nijëjɨty xyajpujxtɨjccähuamb, 
mꞌocyajꞌijxmadzangɨxy pen janch 
miich ajcxy nidügꞌócɨy myajpatcɨxy 
ma Dios. Jaduꞌñyɨ miich ajcxy 
mꞌayohuɨpy majc xɨɨ. Ijtcɨx tudägy 
mabaad ajcxy mꞌöccɨxy. E ɨɨch 
miich ajcxy je jugyꞌajtɨn huinɨxɨɨbɨ 
nmöhuɨpy jaduꞌn nej premio co 
tɨ mmadaaccɨxy ma mmɨbɨjcɨn. 
11

 Pɨnjaty mɨɨd ytädzac, huen 
mɨdoꞌmbɨjccɨxy nej je Espíritu 
Santo nɨmäy je pɨnjaty mɨbɨjcp 
Dios. Pɨnjaty mɨmadacp cuyduñ 
Dios yꞌayuc ytɨyꞌajt, caꞌ jeꞌ yꞌalma 
ayoohuɨpy ayoodactuuyb, caꞌ 
yꞌögaꞌñ mɨmejtzꞌocpɨ.”

Je ayuc huɨdi yajmoy yɨ 
mɨbɨjcpɨdɨjc jɨm Pérgamo

12
 Nijayɨꞌ je ángel huɨdibɨ 

cogapxyꞌajtp jɨm ma je mɨbɨjcpɨdɨjc 
ajcxy jɨm Pérgamo: “Nijayɨꞌ je 
ayuc co jaduꞌn ymɨnañ je huɨdibɨ 

yꞌespada mɨɨd mejtzꞌaduꞌmꞌamyb 
yjɨjpɨty: 13

 Ɨɨch nejhuɨydaaybɨch 
jaduꞌn nej miich ajcxy mdzɨnaaygɨx 
mjugyꞌajtcɨx. Nejhuɨɨybɨch co miich 
ajcxy mdzɨnaaygɨxy mjugyꞌajtcɨxy 
ma tüg cajp ma je mujcuꞌ yꞌaneꞌmy. 
Per mɨꞌijtyñɨ je nxɨɨjɨch, e caꞌ 
mꞌixmach je mmɨbɨjcɨn ma ɨɨch. 
Ni mgaꞌixmajch je mmɨbɨjcɨn je 
huinꞌit xɨɨ co Antipas yajꞌoꞌcɨ jɨm 
ma miich ajcxy, tüg ɨɨch nmɨgüg, 
je tudägypɨ testigo, jɨm jeꞌ yꞌoꞌcy 
ma mujcuꞌ chɨnäy. 14

 Nmɨɨdɨch 
tigati huɨdibɨ caꞌ nꞌoyꞌixyɨch ma 
miich ajcxy huɨdibɨ mdumyb 
ajcxy jɨm Pérgamo. Nijëjɨty miich 
ajcxy caꞌ mꞌixmadzaꞌñ je Balaam 
yꞌixpɨjcɨn, je huɨdibɨ yajꞌixpɨjc 
jecyꞌajty co huen jɨɨcxcɨxy je huɨdibɨ 
anajty tzaadzech quipychech tɨ 
yajhuindzɨgɨɨygɨxy. E nañ jaduꞌn 
yajꞌixpɨc co huen tundɨgooygɨxy 
mɨɨd huingbɨ töxyjäy. 15

 Nañ jaduꞌn 
miich ajcxy mmɨɨdɨty nijeꞌ jäy 
huɨdibɨ ajcxy caꞌ ixmadzaangɨxy 
nicolaítas yꞌixpɨjcɨn, je ixpɨjcɨn 
huɨdibɨ ɨɨch caꞌ ndɨmꞌixaꞌñɨch. 
16

 Paady jothuimbijtcɨxy miich 
ajcxy, yajtɨgajtznɨ ajcxy mjot 
mhuinmaꞌñ. Pen caꞌ jaduꞌn mdunɨpy, 
nɨćxɨbɨch jɨm tzojc ma miich ajcxy. 
Chi jadaꞌ ndziptunɨpyɨch mɨɨd 
yɨꞌ ajcxy huɨdibɨ mɨdundɨgooyb 
ɨɨch ngötujcɨn huɨdibɨ ngapxpɨch. 
Ɨɨch nꞌayuc jaduꞌn nipaady nej 
espada. 17

 Pɨn ytädzac mɨɨd, huen 
mɨdoꞌmbɨcy je ayuc huɨdibɨ je 
Espíritu Santo ñigapxyp ma je 
huɨdibɨ ajcxy Dios yꞌayuc ytɨyꞌajt 
mɨbɨjcɨp. Pɨn jada tɨydudägy 
mɨmadacp cuyduunnɨ Dios ytɨyꞌajt, 
ɨɨch yɨꞌ nmöhuɨpy oyꞌajtɨn huɨdibɨ 
Dios yjëꞌajtpy. Jada oyꞌajt jaduꞌn 

nipaady nej maná huɨdibɨ yüch ijtp 
ma Dios chɨnaydac. Nañ jaduꞌn ɨɨch 
yɨꞌ nmöhuɨbɨch tüg piꞌcpoobtzaa, e 
ma je poobtzaa jɨm yjaayɨty tüg xɨɨ 
jemybɨ huɨdibɨ caꞌ ni pɨn ijxcabɨpy, 
jëyɨ janchtɨy ijxcabɨp je xɨɨ pɨn 
anajty cöbɨjcp je tzaa.”

Je ayuc huɨdi yajmoy yɨ 
mɨbɨjcpɨdɨjc jɨm Tiatira

18
 Nijayɨꞌ je ángel huɨdibɨ 

cogapxyꞌajtp ma je mɨbɨjcpɨdɨjc jɨm 
Tiatira: “Nɨmaꞌ ajcxy, jaduꞌn je Dios 
yꞌung ymɨnaꞌñ, je huɨdibɨ yhuin 
mɨɨd jaduꞌn nej jɨhuɨÿ jɨɨnyeꞌn, e 
ytecy jaduꞌn mɨɨdɨty nej bronce 
tɨɨbɨ ytoyhuäch ma jɨɨn: 19

 Jaduꞌn 
yɨꞌ ymɨnaꞌñ: Nejhuɨɨybɨch tügꞌócɨy 
ti ajcxy mdumyb. Nejhuɨɨybɨch 
jaduꞌn nej miich ajcxy mɨjcajee 
myajmɨjꞌajtcɨxy Dios etz mdzojccɨxy 
mjɨhuɨɨygɨxy ymɨgügtɨjc; jaduꞌn nej 
mmɨbɨjccɨxy mmɨjpɨdaaccɨxy Dios 
yꞌayuc ytɨyꞌajt; jaduꞌn nej mɨctägy 
mdungɨxy ma Dios ytung; etz 
jaduꞌn nej myajtungɨxy mecxtujcɨn 
ma mdzɨnaayɨn; etz nejhuɨɨybɨch 
co cham nïgɨ mdungɨxy ma Dios 
ytung, caꞌydɨ jaduꞌn ajcxy nej 
myajtzondacy. 20

 Ji tüg huɨdibɨ 
miich ajcxy mdumyb huɨdibɨ ɨɨch caꞌ 
nꞌoyꞌixyɨch. Mdzachmɨmecxtujccɨxy 
yɨ töxyjäy Jezabel huɨdibɨ 
naydijɨp co ycapxyp Dios yꞌayuc 
e caꞌ yjanchɨty. Jeꞌ yajnɨɨdɨgooyb 
yajtüdɨgooyb ɨɨch ndumbɨ mɨɨd 
anɨɨ. Jaduꞌn jeꞌ ymɨnaꞌñ co jëbɨ 
huingbɨ töxyjäy mɨgapxtɨgooygɨxy 
e co jëbɨ caaygɨxy jɨɨcxcɨxy je 
huɨdibɨ ajcxy yajhuindzɨgɨɨyb 
quipychech tzaadzech. 21

 Tɨ 
ɨɨch je Jezabel nmöy tiempo 
co ixyipy yjothuimbity, per yɨꞌ 

caꞌ ixmadzaꞌñ yjɨbɨc-huinmaꞌñ. 
22

 Jadachambɨ nyajcähuaꞌñɨch 
je Jezabel cɨjxꞌam mɨɨd paꞌm, e 
jaduꞌn ajcxy nmöhuaꞌñɨch ayoꞌn 
je yëydɨjc ajcxy huɨdibɨ mɨɨd 
chachtundɨgoy. Jaduꞌn ndunɨpyɨch 
pen caꞌ ajcxy yjothuimbijtcɨxy nej 
ajcxy chachpadungɨxy je jɨbɨc-
huinmaꞌñ huɨdibɨ je Jezabel ymɨɨd. 
23

 E nyajꞌöctähuɨbɨch tügꞌócɨy 
ajcxy pɨnjaty panɨcxp cɨxyjot 
huinɨjot je Jezabel yꞌixpɨjcɨn 
jɨgɨx nidügꞌócɨy je mɨbɨjcpɨdɨjc 
ajcxy nejhuɨydähuɨpy co ɨɨch jeꞌ 
nejhuɨydaayb tügꞌócɨy jäy ajcxy 
yjɨbɨc-huinmaꞌñ. Chi nmöhuɨbɨch 
oybɨ nidüg nidüg jäy pen tɨ anajty 
oybɨ tuñ, o nmöhuɨbɨch nidüg 
nidüg jɨbɨcpɨ pen tɨ anajty jɨbɨcpɨ 
tungɨxy. 24

 Per jacjadyii miich 
ajcxy jɨm Tiatira caꞌ mbanɨcxcɨxy 
mbayöygɨxy Jezabel yꞌixpɨjcɨn, e ni 
caꞌ mmɨjpɨdaaccɨxy huɨdibɨ ajcxy 
ytijpy mujcuꞌ yꞌixpɨjcɨn huɨdibɨ 
tzip huinjɨhuɨɨyb. Ɨɨch miich ajcxy 
nɨmaayb co caꞌp ɨɨch miich ajcxy 
huingbɨ ixpɨjcɨn njacmóoygɨxɨpy. 
25

 Mɨꞌijtcɨxy je Dios ytɨyꞌajt huɨdibɨ 
miich ajcxy mɨɨd, ixtɨ coonɨ anajty 
nhuimbityɨch. 26

 Pɨn madacp ma 
ymɨbɨjcɨn etz pɨn cuydumb ɨɨch 
ndɨyꞌajt mabaad anajty jeꞌ yꞌögy, 
ɨɨch jeꞌ nmöhuɨbɨch je cötujcɨn, 
jaydëb aneꞌmy naaxhuiñyjäy 
ajcxy. 27

 Ɨɨch jeꞌ nmöhuɨpy je 
aneꞌmɨn cötujcɨn ma naaxhuiñyjäy 
huɨdibɨ Dios Teedy, ɨɨch nDeedy, tɨ 
xymöyɨch. E jeꞌ aneꞌmɨpy mɨɨd Dios 
ymɨcꞌajt. E jeꞌ yajhuindɨgoydähuɨpy 
naaxhuiñyjäy yꞌaneꞌmɨn, tɨm jaduꞌn 
nej jäy püy pochtuꞌtz mɨɨd pujxtajc. 
28

 Nañ jaduꞌn ɨɨch jeꞌ nmöhuɨpy 
ɨɨch nmɨcꞌajt huɨdibɨ nipaady nej je 

madzaꞌ jayhuɨxtujc. 29
 Pɨn ytädzac 

mɨɨd, pɨn mɨdoohuamb, huen mɨdoy 
nej je Espíritu Santo ymɨnaꞌñ ma yɨ 
mɨbɨjcpɨdɨjc nidügꞌócɨy.”

Je ayuc huɨdi yajmoy yɨ 
mɨbɨjcpɨdɨjc jɨm Sardis

3  Nijayɨꞌ je ángel huɨdibɨ 
cogapxꞌajtpɨ ma yɨ mɨbɨjcpɨdɨjc 

ajcxy huɨdibɨ yajpatp jɨm Sardis: 
“Jaduꞌn ymɨnaꞌñ je pɨn mɨɨd je 
huɨxtujcpɨ Dios yꞌespíritu, huɨdibɨ 
mɨɨd je huɨxtujcpɨ madzaꞌ: Ɨɨch 
nejhuɨɨyb ti mdumyb. Nejhuɨɨybɨch 
co cömay ajcxy mꞌijtcɨxy co 
mmɨɨdɨty yjugyꞌajtɨn huinɨxɨɨbɨ e 
caꞌ yjanchɨty. Jaduꞌn miich ajcxy 
nipaady nej öcpɨ. 2 Cuendɨtungɨx 
miich ajcxy yɨ mmɨbɨjcɨn, com 
jago jago ajcxy mgayajtɨgoydäy 
yɨ mmɨbɨjcɨn. Jayajmɨcpɨjccɨxy 
yɨ mmɨbɨjcɨn huɨdibɨ ajcxy 
mjacmɨɨdɨty. Tɨ ɨɨch nꞌixy co 
huɨdibɨ ajcxy mdumyb caꞌ yɨꞌ 
yhuädzɨty ytudägyɨty ma Dios 
yhuinduu. 3 Jäymejtzcootcɨxy je 
Cristo ytɨyꞌajt je tɨɨbɨ mꞌixpɨjccɨxy, 
je tɨɨbɨ mmɨdoogɨxy. Panɨcxcɨx 
Cristo ytɨyꞌajt e jothuimbijtcɨxy ma 
yɨ oybɨ. Pen caꞌ mgüendtungɨxy 
yɨ mmɨbɨjcɨn, nɨcxɨbɨch ma miich 
ajcxy jaduꞌn nej tüg meetzpɨ, ni 
mganejhuɨḧuɨɨ́ygɨxɨpy anajty 
nnɨcxyɨch. 4 Miich jacmɨɨdnɨ 
mɨbɨjcpɨ ajcxy jɨm Sardis huɨdibɨ 
caꞌnɨ ajcxy ymɨbɨjcɨn yajtɨgooygɨxy, 
caꞌnɨ ajcxy ytundɨgooygɨxy, tɨm 
jaduꞌn nipaady nej jɨhuɨÿ ajcxy 
mɨɨdɨty poob huit huɨdibɨ caꞌ 
yjɨbɨcɨÿ. Yɨꞌ ajcxy xymɨɨdꞌidɨpɨch 
mɨɨd huädz jot huädz huinmaꞌñ, 
tɨm jaduꞌn nipaady nej ypoob huit 
ajcxy mɨɨdɨty, com ajcxy ypadyii 

jaduꞌn. 5 Pɨn mɨmadacp cuyduñ 
etz mɨjpɨdägy Dios yꞌayuc ytɨyꞌajt, 
ymɨɨdꞌadɨpy ajcxy je huätzpɨ jot 
huinmaꞌñ, huɨdibɨ jaduꞌn nipatp 
nej poob huit ajcxy mɨɨdɨty. E ni caꞌ 
ajcxy yxɨɨ yajjödzɨp ma je libro ma 
ycojaayɨty je tudägypɨ jäy ajcxy yxɨɨ. 
E ɨɨch yɨꞌ ajcxy ngapxquëxɨc̈cɨxy 
yxɨɨ ma nDeedyɨch yhuinduu, e 
nañ jaduꞌn ma nDeedyɨch yꞌángeles 
yhuinduu ajcxy. 6 Pɨn mɨdoohuamb, 
pɨn ytädzac mɨɨd, huen mɨdoy nej 
je Espíritu Santo ymɨnaꞌñ majaty je 
huɨdibɨ ajcxy Dios yꞌayuc ytɨyꞌajt 
mɨbɨjcɨp.”

Je ayuc huɨdi yajmoy yɨ 
mɨbɨjcpɨdɨjc jɨm Filadelfia

7
 Nijayɨꞌ je ángel huɨdibɨ 

capxyꞌajtp ma je mɨbɨjcpɨdɨjc 
jɨm Filadelfia: “Jada ayuc tɨyꞌajt 
ñigapxyp je tügpajcpɨ huätzpɨ, 
tügpajcpɨ janchypɨ, huɨdibɨ aneꞌmy 
Dios yjäy jaduꞌn nej David aneꞌmy 
Dios yjäy jecyꞌajty. Je huɨdibɨ 
yajꞌahuaatzp e co yajꞌahuäch ni 
pɨn caꞌ huaad yajꞌaducy. Je huɨdibɨ 
yajꞌadujcp e co yɨꞌ yajꞌaducy, 
ni pɨn caꞌ huaad yajꞌahuäch: 
8

 Cuendɨtungɨx nej nmɨnaꞌñɨch: 
Ɨɨch nejhuɨɨybɨch nej mdungɨxy. Tɨ 
nyecyɨch mɨcꞌajt ma miich ajcxy 
huɨdibɨ nipaady nej tüg tɨgɨydac 
ahuätzpɨ ma miich mhuinduu, 
huɨdibɨ ni pɨn caꞌ huaad yajꞌaducy. 
Nejhuɨɨybɨch co hueenɨ Dios 
yjɨhuɨꞌñ ymɨcꞌajt miich ajcxy 
mɨɨdɨty. Per tɨ mguydungɨxy ɨɨch 
nꞌayuc, e caꞌ nxɨɨjɨch xycoyützɨ. 
9

 Cuendɨtungɨx nej nmɨnaꞌñɨch. Yɨꞌ 
ajcxy huɨdibɨ mɨjpɨdacp Satanás 
yꞌayuc, je huɨdibɨ anɨɨdacp ajcxy co 
ñaydíjɨgɨxy judíojäy, e caꞌ yjanchɨty. 

Ɨɨch yɨꞌ ajcxy nmɨmadägɨbɨch jɨgɨx 
yɨꞌ ajcxy miich xyhuingojxtɨnähuɨpy 
xyajmɨjꞌadɨpy. E chi nejhuɨḧuɨp 
ajcxy co ɨɨch miich ajcxy tɨ 
ndzocy. 10

 Mɨɨd co tɨ myajtungɨxy 
mecxtujcɨn ma mdzɨnaayɨn, 
tɨ mguydungɨxy ɨɨch nꞌayuc 
nꞌaneꞌmɨn. Paady ɨɨch nihuaꞌnɨp 
yajtzögɨp miich ajcxy ma anajty 
jäy ajcxy mɨctägy xyjotꞌijxcɨxy 
xyhuinmaꞌñꞌijxcɨxy ajcxy. Miinɨpy 
je xɨɨ je tiempo mɨna je mujcuꞌ 
jotꞌixɨpy huinmaꞌñꞌixɨpy tügꞌócɨy 
je mayjäy huɨdibɨ yajpatp ya 
naaxhuiñ. 11

 Ɨɨch tzojc nnɨcxaꞌñɨch 
jɨɨby naaxhuingɨx́y. Mɨꞌijtcɨxy yɨ 
Dios yꞌayuc huɨdibɨ miich ajcxy 
mɨɨd jɨgɨx ni pɨn xycapɨjcɨp ajcxy 
mbremio, huɨdibɨ tɨ mganarꞌajtcɨxy 
ma Dios. 12

 Pɨn mɨmadacp cuyduñ 
Dios yꞌayuc ytɨyꞌajt etz cuyduñ 
yajxon, ɨɨch yɨꞌ nbɨdägɨbɨch 
mɨjꞌaneꞌmbɨ ma ɨɨch nDios yꞌit, 
jaduꞌn yɨꞌ nipaadɨp nej tüg pilar 
huɨdibɨ mɨdɨnaayb jemxypɨ ma Dios 
ytɨjc. E yɨꞌ ni camɨna ypɨdzɨmɨpy 
ma Dios yꞌit, e njayɨɨ́yɨbɨch ma yɨꞌ 
ñinïcx ɨɨch nDios yxɨɨ, e nañ jaduꞌn 
njáayɨbɨch je ɨɨch nDios ycajp yxɨɨ, 
je Jerusalén jemybɨ huɨdibɨ tzoon 
tzajpjoty ma Dios yajpaady. E nañ 
jaduꞌn njáayɨbɨch nxɨɨ jemybɨ ma 
yɨꞌ ñinïcx. 13

 Pɨn ytädzac mɨɨd huen 
mɨdoy ti je Espíritu Santo ñigapxyp 
ma tügꞌócɨy je mɨbɨjcpɨdɨjc.”

Je ayuc huɨdi yajmoy yɨ 
mɨbɨjcpɨdɨjc jɨm Laodicea

14
 Nijayɨꞌ je ángel huɨdibɨ 

cogapxyꞌajtpɨ ma je mɨbɨjcpɨdɨjc 
jɨm Laodicea: “Jaduꞌn ymɨnaꞌñ 
je huɨdibɨ janchɨp tudägyɨp, je 
huɨdibɨ tudägy yejcp Dios ytɨyꞌajt 

e caꞌ yajtɨgach yꞌayuc, je huɨdibɨ 
yajtzondac tügꞌócɨy tijaty huɨdibɨ 
Dios tɨ oyduñ: 15

 Nejhuɨɨybɨch nej 
mdungɨxy. Nejhuɨɨybɨch co miich 
ajcxy mɨbɨjccɨxy huenjaty, caꞌ 
myajtɨgoydaygɨxy yɨ mmɨbɨjcɨn, 
e ni caꞌ ooy mɨj mmɨbɨjccɨxy. 
Jaduꞌn miich ajcxy nipaady nej 
nɨɨ huɨdibɨ ni caꞌ ytɨchɨty, e ni 
caꞌ yꞌanɨty. Jacꞌoy ixyipy co ooy 
mɨj mmɨbɨjccɨxy, o co caꞌ ixyipy 
mdɨmmɨbɨjccɨxy. 16

 Mɨɨd co 
tɨm yinjaty tɨm huenjaty ajcxy 
mmɨbɨjccɨxy, caꞌ ooy mmɨbɨjcɨn 
ymɨjɨty ajcxy, e ni caꞌ ajcxy 
mmɨbɨjcɨn ytɨgoydaaygɨxy, mɨɨd 
jada ycɨxpɨ ɨɨch miich ajcxy 
njɨjpcogapxɨḧuɨpy mɨɨd je ndzip 
nꞌéjcɨnɨch, tɨm jaduꞌn nej jäy ajcxy 
ixtzujy huɨdibɨ yꞌahuac ycaꞌtzojcpy. 
17

 Miich ajcxy mɨnamb co ooy 
ajcxy mgomeeñɨty, ooy ajcxy mɨj 
mdzɨnaayɨn mjugyꞌajtɨn mmɨɨdɨty, 
e caꞌ ti ajcxy myajmayjajtcɨxy, e 
ni caꞌ miich ajcxy nejhuɨɨygɨxy co 
ayoꞌnduum myajpatcɨxy. Jaduꞌn 
miich ajcxy nipaady nej ayoobɨtɨjc, 
nej huiintzpɨ,nej huɨdibɨ nïhuädz 
ixhuädz huɨdijtp. 18

 Paady ɨɨch 
miich ajcxy nɨmaaygɨxy co 
copɨcy ajcxy mbaadɨp ma ɨɨch 
Dios ytɨyꞌajt janchypɨ, huɨdibɨ 
jaduꞌn nipaadɨpy nej jɨhuɨÿ ajcxy 
mjuuygɨxy huädz oorɨ ma ɨɨch, 
huɨdibɨ tɨ yꞌoybɨdzɨmy mɨɨd jɨɨn 
jɨgɨx mgomeeñꞌájtcɨxɨp. Nañ jaduꞌn 
ɨɨch miich ajcxy nnɨmaaygɨx 
co copɨcy ajcxy mbáatcɨxɨp 
pocyhuinmeecxɨn ma ɨɨch, huɨdibɨ 
jaduꞌn nipaady nej jɨhuɨÿ huit 
oyjatypɨ poopjatypɨ mjuuygɨxy ma 
ɨɨch, jɨgɨx mxójxcɨxɨpy mninïcx 
caꞌydɨ tzoꞌyduꞌn mbáatcɨxɨpy. 

Nañ jaduꞌn ɨɨch miich ajcxy 
nnɨmaaygɨx co mbaadɨp tɨyꞌajt ma 
ɨɨch nlibro, huɨdibɨ jaduꞌn nipaady 
nej jɨhuɨÿ huindzooy mjuuygɨxy, 
jɨgɨx mdzoydúngɨxɨpy mhuin e 
huinꞌit ajcxy mꞌíjxcɨxɨpy huädz. 
19

 Nꞌojypɨch etz ndzaachytumyb 
tügꞌócɨy pɨnjaty ndzojcpyɨch 
njɨhuɨɨybɨch, paady ycɨxpɨ miich 
ajcxy mhuindɨnaꞌmjɨjptɨnaꞌ mɨc 
ɨɨch ndɨyꞌajt etz jothuimbijtcɨx nej 
mbocytungɨxy. 20

 Cuendɨtungɨx nej 
cham nnɨmaaygɨx. Jaduꞌn nipaady 
nej jɨhuɨÿ ndɨnäyɨch ma nidüg 
nidüg jäy ytɨjcꞌaguu e ngojxnojcɨch 
ajcxy ytɨjc agɨꞌ. Nbɨjctzooybɨch 
co xyajtɨgɨḧuɨbɨch ajcxy ma 
ytɨjcɨn. Pɨnjaty xyyöcmɨdoobɨch, e 
yajꞌahuäch ytɨjc, tɨgɨḧuɨbɨch ma yɨꞌ, 
e cayɨpɨch mɨɨd yɨꞌ, e yɨꞌ mɨɨd ɨɨch. 
21

 Pɨnjaty cuydundaayb Dios yꞌayuc 
ytɨyꞌajt, ɨɨch jeꞌ nmöhuɨpy it lugar 
tzajpjoty quipxyɨ mɨɨd ɨɨch ma ɨɨch 
nꞌaneꞌmdac. Tɨ nguydundaayɨch 
Dios yꞌayuc, e nmɨɨdɨch it lugar 
ma ɨɨch nDeedy yꞌaneꞌmdac, paady 
ycɨxp jëbɨ nmöhuɨbɨch miich ajcxy 
it lugar ma nyajpaadyɨch. 22

 Pɨn 
ytädzac mɨɨd, pɨn mɨdoohuamb, 
huen mɨdoy huɨdibɨ je Espíritu 
Santo ycapxyp majaty mɨbɨjcpɨdɨjc 
huɨdibɨ canaagpɨcy yajpatp.”

Ɨɨbaatcɨxy capxpaatcɨxy yɨ Dios 
huɨdibɨ tzajpjoty tzɨnaayb

4  Co jada jaduꞌn yjajtɨ, chi 
nhuindɨɨcxyɨch tzajpjoty, e 

nhuinꞌijxyɨch tüg tɨjc aguu ahuädz 
jiiby tzajpjoty. E nmɨdooyɨch 
tüg ayuc janch tɨm jaduꞌn nej 
tüg trompeta yxüxy huɨdibɨ ɨɨch 
anajty jayɨjp tɨ xyꞌocmɨgapxpɨ, 
xyñɨmäyɨch:

―Pet ya ma ɨɨch, cham 
nyajniꞌixɨḧuaꞌñ tijaty copɨcy 
tunaanɨp jadaanɨp co anajty 
jadayaabɨ xɨɨ tiempo ñaxy.

2
 Chi Dios yjɨhuɨꞌñ ymɨcꞌajt 

xymɨmadactaayɨch njot 
nhuinmaꞌñɨch, e nhuinꞌijxyɨch 
tüg aneꞌmdac jiiby tzajpjoty. E ma 
je aneꞌmdac jɨm anajty tüg ɨñäy. 
3

 E je huɨdibɨ anajty jɨm ɨñaayb 
ma je aneꞌmdac, jaduꞌn anajty 
yquëxɨg̈y nej tüg tzaa janch oybɨ 
janch adɨɨcxp. E jühuɨdity ma 
je aneꞌmdac je Dios yhuätzꞌajt 
quëxɨg̈y nej tüg iꞌñch janch oycolor 
huɨdibɨ janch adɨɨcxp nej tüg tzaa 
tzuxjatypɨ. 4 Nañ jaduꞌn jühuɨdity 
ma je aneꞌmdac jiiby anajty iipx 
madaax silla, e ma je silla ɨñäy iipx 
madaax mɨjjäy, ac poob huit mɨɨd. 
E ymɨɨd anajty ajcxy ma ycohuajc 
coronɨ ac tɨm oorɨ. 5 Ma je aneꞌmdac 
anajty ypɨdzɨmy huɨdzuc, e ooy 
anajty enee yjɨdijtɨn ñeꞌmy. E ma 
je aneꞌmdac huinduu jiiby anajty 
Dios yjɨhuɨꞌñ ymɨcꞌajt je huixtujcpɨ, 
huɨdibɨ quëxɨg̈ nej huixtujc 
tzinhuaty huɨdibɨ ooy mɨc ytɨɨcxy. 
6

 E je tɨgot ma je aneꞌmdac huinduu 
jaduꞌn quëxɨg̈y nej vidrio mejy, 
janch huädz janch adɨɨcxp.

E cujcꞌamy jühuɨdity ma je 
aneꞌmdac mɨdaax ɨyujc huɨdibɨ 
mɨɨd mayhuiin jahuinduuy 
jajɨxcɨp̈y. 7 Je mɨdügpɨ ɨyujc tɨm 
jaduꞌn anajty nej tüg jamgaa. Je 
mɨmetzpɨ ɨyujc tɨm jaduꞌn nej 
tüg huajmang. Je mɨdugɨɨgpɨ 
tɨm jaduꞌn anajty yhuiñyjɨjp nej 
jäy. Je mɨmadaaxpɨ tɨm jaduꞌn 
nej meꞌty yqueec-huɨdityɨn. 8 Je 
nimɨdaaxpɨ ɨyujc ymɨɨd anajty 
ajcxy nidüg nidüg tudujc yqueec, 

e ymɨɨd anajty ajcxy yhuiin 
queecnïgɨx́y etz queecpaꞌtcɨꞌpy. E 
caꞌ anajty ajcxy ypocxy xɨɨm tzuum, 
chachmɨnaangɨxy:

Santo, Santo, Santo, je Huindzɨn 
Dios huɨdibɨ tügꞌócɨy 
nejhuɨydaayb, huɨdibɨ tügꞌócɨy 
mɨcꞌajt mɨɨd, je huɨdibɨ anajty 
jiꞌajtp, je huɨdibɨ cham jiꞌajtp, 
etz je huɨdibɨ miinaamb.

9
 Je ɨyujc ajcxy huinꞌɨɨgɨxy etz 

huindzɨgɨɨygɨxy etz yajmɨjꞌajtcɨxy 
Dios, etz yajnajxcɨxy Dioscojuyipy 
ma Dios je huɨdibɨ anajty ɨñaayb 
ma je aneꞌmdac, je huɨdibɨ tzɨnaayb 
jugyꞌajtp huinɨxɨɨ huinɨtiempo, e ni 
camɨna yꞌögɨpy. 10

 Co je ɨyujc ajcxy 
jaduꞌn ytuñ, chi je iipx madaaxpɨ 
mɨjjäy ycojxtɨnaydaaccɨxy ma jeꞌ 
yhuinduu huɨdibɨ anajty ɨñaayb 
ma je aneꞌmdac. E ooy anajty 
huindzɨgɨɨygɨxy je huɨdibɨ tzɨnaayb 
huinɨxɨɨ huinɨtiempo. Pɨdaaccɨxy 
anajty ajcxy ycorona ma jeꞌ 
yhuinduu, cham chachmɨnaangɨxy:
 11 Miich, ɨɨch ajt nHuindzɨn, 

ɨɨch ajt nDios, miich 
mɨhuaad co mmɨɨdɨty 
tügꞌócɨy oyꞌajtɨn mɨjꞌajtɨn 
etz mɨcꞌajtɨn, mɨhuaad co 
miich nyajcömayɨp, mɨhuaad 
co miich mɨɨdꞌity tügꞌócɨy 
mɨcꞌajt etz mɨjꞌajt. Jaduꞌn 
miich mɨhuaad, com miich 
tɨ myajcojy, tɨ myajꞌabadɨÿ 
tügꞌócɨy huɨdibɨ jiꞌajtp.Com 
miich jaduꞌn tɨ mdzocy, paady 
ycɨxpɨ tügꞌócɨy tijaty jiꞌajttäy.

Je libro etz je Dios yꞌung, je Cordero

5  Chi jadaꞌ nhuinꞌijxyɨch ma 
je huɨdibɨ anajty ɨñaayb 

ma je aneꞌmdac mɨɨdɨty anajty 

ma yꞌaꞌoygɨꞌ tüg libro abugucy, 
yjaayɨty jotjotyꞌamy etz nïgɨxyꞌamy, 
ycoꞌaducyɨty mɨɨd huixtujc sellɨ. 
2

 Chi nañ jaduꞌn nhuinꞌijxyɨch tüg 
ángel huɨdibɨ mɨj cötujcɨn mɨɨd, 
yajtɨy mɨɨd ycapxɨn janch mɨc:
―¿Pɨn jadaꞌ janch tudägyɨp 

co yajꞌahuädzɨp jada libro etz 
mɨgɨɨdzɨydähuɨpy yɨ ysellɨ?

3
 Ni tzajpjoty, ni naaxhuiñ, 

ni naaxpaꞌtcɨꞌpy ycacáꞌɨty pɨn 
tudägyɨp huɨdibɨ mɨhuaad je libro 
co yajꞌahuädzɨp, o oy nɨgoodɨꞌajty 
jaꞌixaanɨp. 4 Ɨɨch janch yaaxpɨch 
mɨɨd tajɨn mayɨn anajty, com 
caꞌ anajty yajpaady pɨn je libro 
mɨhuaad co yajꞌahuädzɨp, o oy 
nɨgoodɨꞌajty huindɨɨcxɨp. 5 Chi nidüg 
je mɨjjäy xyñɨmaayɨch:
―Caꞌ myäxy. Chi jeꞌ je mɨcꞌajt 

mɨɨdpɨ ma yɨ judíojäy, je David 
yꞌap yꞌoc huɨdibɨ nipatp nej tüg 
amaꞌycaa, yɨꞌ tɨ mɨmadactäy 
tügꞌócɨy jɨbɨcpɨ. Yɨꞌ mɨhuaad 
yɨ libro yajꞌahuädzɨp, etz 
mɨguejɨydähuɨpy je huixtujcpɨ ysellɨ.

6
 Chi nhuindɨcxpejtyɨch, e 

agujcꞌamy ma je aneꞌmdacɨn, etz 
agujcꞌamy ma je mɨdaaxpɨ ɨyujc, 
etz agujcꞌamy ma je mɨjjäydɨjc 
ajcxy, jɨm anajty ytɨnäy je Dios 
yꞌung, je Cordero. Ooy anajty 
ñiguëxɨg̈y chaachɨꞌ̈au nej anajty 
ayoꞌn tzaachypɨ tɨ yajnaxy. Ymɨɨd 
anajty huixtujc ymuꞌn, e huixtujc 
yhuiin, jeꞌ jeꞌ je huixtujcpɨ Dios 
yjɨhuɨꞌñ ymɨcꞌajt huɨdibɨ yquejx 
huinduꞌmy naaxhuiñ. 7 Chi je 
Cordero, je Dios yꞌung, ninɨcxy 
je huɨdibɨ anajty ɨñaayb ma je 
mɨjꞌaneꞌmdac, e chi oy cɨychoy je 
libro huɨdibɨ je mɨjꞌaneꞌmbɨ anajty 
ymɨɨd ma je aꞌoyꞌamybɨ ycɨꞌ. 8 Co 

jeꞌ anajty tɨ cɨychoy je libro, chi je 
mɨdaaxpɨ ɨyujc etz je iipxmɨdaaxpɨ 
mɨjjäy ycojxtɨnayꞌahuɨyday ajcxy 
ma je Dios yꞌung, je Cordero, 
yhuinduu. Ymɨɨd anajty ajcxy nidüg 
nidüg yꞌarpa etz oorɨ copɨ ujtzɨty 
mɨɨd poom, jeꞌ jeꞌ anajty nipaady 
nej ajcxy chajpcapxy capxy je 
huɨdibɨ ajcxy mɨbɨjcp Dios. 9 Janch 
yꞌɨɨyb anajty ajcxy ɨy jemybɨ, 
ymɨnaangɨxy:

Miich mɨhuaad co mgɨyɨg̈y yɨ 
libro, e mmɨguejɨydaayɨ je 
huixtujcpɨ ysellɨ. Com miich 
tɨ myajꞌögyii, tɨ mgojuy jäy 
ajcxy ypocy ma Dios mɨɨd 
mgɨꞌmnɨꞌpy. Tɨ mgojuy ma 
Dios nidügꞌócɨy jäy ajcxy 
ypocy, huen huɨdibɨ razɨty, 
pɨnjaty capx huen huɨdibɨ 
ayucɨty, pɨnjaty tzomb huen 
huɨdibɨ cajpɨty huen huɨdibɨ 
naciónɨty.

 10 Miich tɨ xymóoygɨxyɨch aneꞌmɨn 
etz je tung mɨjpɨ nej huaad 
ɨɨch ajcxy nꞌojadajtcɨxy 
nmɨbɨjctzoogɨxy Dios, jɨgɨx 
jëbɨ ɨɨch ajcxy nꞌaneꞌmgɨxy yɨ 
naaxhuiñyjäy etz nꞌojadajtcɨxy 
nmɨbɨjctzoogɨxy Dios mɨɨd jäy 
ajcxy ycɨxpɨ.

11
 Chi ɨɨch oy nhuinꞌixyɨch e 

nhuinmɨdooyɨch may ángeles ajcxy 
ycapxɨn ymɨydaacɨn jühuɨdity ma 
je aneꞌmdac, ma je ɨyujc ajcxy 
yajpatcɨxy, etz ma je mɨjjäy ajcxy 
yajpatcɨxy. E janch canaag millon je 
ángeles anajty ajcxy. 12

 Janch mɨc jeꞌ 
anajty ajcxy chachmɨnaangɨxy:

Je Dios yꞌung, je Cordero, je 
huɨdibɨ öc mɨɨd jäy ajcxy 
ypocy ycɨxpɨ, yɨꞌ mɨhuaad 
paadɨp aneꞌmꞌajtɨn, 

comeeñꞌajtɨn, ixpɨjcɨn, mɨcꞌajt, 
cömayɨn, oyꞌajt mɨjꞌajt, etz 
huinꞌɨɨhuɨn huinyaaxɨn.

13
 E tügꞌócɨy ɨyujc animal 

je huɨdijaty Dios tɨ yajcojy tɨ 
yajꞌabadɨÿ huɨdibɨ jiiby tzajpjoty, 
etz huɨbɨ ya naaxhuiñ etz 
naaxpaꞌtcɨꞌpy, huɨdibɨ jiiby mejyjoty, 
nhuinmɨdooyɨch co tügꞌócɨy ajcxy 
chachmɨnaangɨxy:

Tzoc huinꞌɨɨhuɨm tzoc cömayɨm, 
tzoc mooyɨm oyꞌajtɨn etz 
mɨjꞌajtɨn huinɨxɨɨ huinɨtiempo 
je Dios yꞌung, je Cordero, 
etz je huɨdibɨ ɨñaayb ma je 
aneꞌmdaacɨn.

14
 Je mɨdaaxpɨ ɨyujc anajty 

chachmɨnaangɨxy:
―Jaduꞌn huen tuñyii jadyii. Amén.
Chi nañ jaduꞌn je iipxmɨdaaxpɨ 

je mɨjjäy ajcxy ycojxtɨnaygɨdactay, 
chi ajcxy ooy huindzɨgɨɨy patjɨhuɨɨy 
je huɨdibɨ huinɨxɨɨ huinɨtiempo 
tzɨnaayb.

Je huixtujcpɨ sellɨ

6  Huinꞌit nhuinꞌijxyɨch je Dios 
yꞌung, je Cordero, quejtzcɨɨch 

tüg sellɨ ma je huixtujcpɨ chi 
nmɨdooyɨch, co nidüg je mɨdaaxpɨ 
ɨyujc ycapxy, jaduꞌn nmɨdooyɨch nej 
enee yjɨdity, chi ymɨnañ:
―Min ya, e chi mꞌixɨpy.
2

 Chi nhuindɨcxpejtyɨch, chi 
nhuinꞌijxyɨch tüg poob cohuay. 
E je huɨdibɨ yajꞌɨñaayb je poob 
cohuay ymajtzꞌijtpy anajty tüg tɨp 
ma ycɨꞌ. Chi jeꞌ yajmoy tüg coronɨ 
co yreyꞌadɨpy. Chi jadaꞌ choñ 
tziptunaangɨxy jɨgɨx jacmɨmadägɨpy 
ymɨdzip.

3
 Co je Dios yꞌung, je Cordero, 

yajꞌahuaach je mɨmetzpɨ sellɨ ma 

je necy, huinꞌit nmɨdooyɨch je 
mɨmetzpɨ ɨyujc ma je mɨdaaxpɨ 
ymɨnaꞌñ:
―Min ya, e chi mꞌixɨpy.
4

 Chi ypɨdzɨmy jadüg cohuay 
tzaptzpɨ ycolor. E huɨdibɨ yajꞌɨñaayb 
je cohuay chaptzpɨ, ycɨd̈ɨgɨɨyɨ 
cötujcɨn co je naaxhuiñyjäy 
canayyajjotcujcꞌadɨɨb ajcxy, e 
ñayyajꞌöcɨgɨxɨpy miñ xyɨpy. E 
yajmooy tüg espada mɨjpɨ.

5
 Co je Dios yꞌung, je Cordero, 

agɨɨtztuudy je mɨdugɨɨgpɨ sellɨ ma 
je necy, chi nhuinmɨdooyɨch je 
mɨdugɨɨgpɨ ɨyujc ma je mɨdaaxpɨ, 
ymɨnaꞌñ:
―Min ya, e chi mꞌixɨpy.
Chi nhuindɨcxpejtyɨch, chi 

nhuinꞌijxyɨch tüg cohuay tzixypɨ. 
E je huɨdibɨ anajty yajꞌɨñaayb je 
cohuaychixy, ymɨɨd tüg pujxtzɨm 
ma ycɨꞌ. 6 Huinꞌit nhuinmɨdooyɨch 
tüg ayuc choñ ma je mɨdaaxpɨ je 
ɨyujc ajcxy yajpaatcɨxy, ymɨnaꞌñ:
―Tüg denario meeñ chohuɨÿ tüg 

libra trigo; nañ jaduꞌn tüg denario 
meeñ chohuɨÿ tudujc libra cebada, 
caꞌ myajꞌayoohuɨpy aceite etz vino.

7
 Co je Dios yꞌung, je Cordero, 

yajꞌahuaach je mɨmadaaxpɨ sellɨ ma 
je necy, chi nhuinmɨdooyɨch co je 
mɨmadaaxpɨ ɨyujc ma je madaaxpɨ 
ymɨnaꞌñ:
―Min ya, chi mꞌixɨpy.
8

 Huinꞌit nhuinꞌijxyɨch tüg cohuay 
nitzuxy puꞌtz, e je huɨdibɨ anajty 
yajꞌɨñaayb je cohuay, hueꞌ anajty 
yxɨɨ öcpɨ. Axam anajty ymiiñ je 
huɨdibɨ aneꞌmb je it ma je öcpɨ 
ñïmucy. Chi ajcxy yajmoy cötujcɨn 
je huɨdibɨ yajꞌɨñaayb je cohuay, jɨgɨx 
yajꞌóꞌccɨxɨpy je tügpɨcypɨ ma je 
madaaxpɨcypɨ naaxhuiñyjäy ajcxy. 

Chi yajꞌögɨp ajcxy mɨɨd tzip, mɨɨd 
yuubaꞌm, etz mɨɨd ɨyujc ahuaꞌnbɨ 
huɨdibɨ ya naaxhuiñ.

9
 Co Dios yꞌung yajꞌahuaach je 

mɨmɨgooxpɨ sellɨ ma je necy, chi 
nhuinꞌijxyɨch paꞌtcɨꞌpyꞌamy ma 
yꞌaneꞌmdac yhuinduu, jeꞌ ajcxy 
yꞌalma huɨdibɨ ajcxy yajꞌöcpat 
mɨɨd Dios yꞌayuc ycɨxpɨ, huɨdibɨ 
anajty ajcxy capxhuäcxcɨxp etz 
nidɨyꞌajtꞌajtcɨxp Dios yꞌayuc. 10

 Jeꞌ 
anajty ajcxy huɨdibɨ yajꞌögy 
patp mɨɨd Dios yꞌayuc ycɨxpɨ 
chachmɨnaangɨxy janch mɨc:
―Huindzɨn, janch mɨjpɨ janch 

huätzpɨ, huɨdibɨ cuydundaayb 
yɨ mꞌayuc huɨdibɨ myejc ma 
ɨɨch ajcxy. ¿Jaduꞌñyɨ jadaꞌ 
mjac-huäcxɨbaꞌñ mɨna anajty 
yɨ jäy ajcxy mdɨydunaangɨxy 
mdzaachytunaangɨxy mɨɨd 
ypocy ycɨxpɨ huɨdibɨ xyajꞌoꞌc ɨɨch 
ajcxy, yɨꞌ ajcxy huɨdibɨ tzɨnaayb 
naaxhuiñygɨx́y?

11
 Huinꞌit ajcxy yajmoy nidüg 

nidüg poobhuit, e yajnɨmay ajcxy 
co huen jacpoocxcɨxy jayinjaty 
jahuenjaty, ixtɨ coonɨ anajty 
yajcaꞌpxy je mɨbɨjcpɨdɨjc mɨchoꞌn, 
jeꞌ ajcxy huɨdibɨ quipxy mɨɨd miich 
ajcxy tumb ma Dios ytung, jeꞌ ajcxy 
huɨdibɨ yajꞌögy paadɨpy mɨɨd Dios 
yꞌayuc ytɨyꞌajt ycɨxpɨ, tɨm jaduꞌn nej 
miich ajcxy tɨ mbaatcɨxy yajꞌögy.

12
 Chi nꞌijxyɨch co je Dios 

yꞌung, je Cordero, yajꞌahuaach 
je mɨdudujcpɨ sellɨ ma je necy, 
huinꞌit ooy naax yhuiñyxijty, chi 
je xɨɨ yjajty janch tzixy, jaduꞌn 
nej tzixyhuit huɨdibɨ coꞌögytɨjc 
ypɨdacpy, e je poꞌ yꞌahuimbijty nej 
nɨꞌpyɨn. 13

 Chi madzaꞌ ooy ycaꞌy 
naaxcɨx́y tɨm jaduꞌn nej piidztɨɨm 

tzuxpɨ ycäy co mɨcpoj mɨxidɨÿ. 
14

 Chi je tzajp yjɨhuäcnɨ jaduꞌn 
nej tüg libroꞌabɨdity. Tügꞌócɨy 
tungop huɨdibɨ naaxhuiñgɨx́y 
etz huɨdibɨ mejyꞌagujc, cɨjx 
chondägy ypɨdɨc̈täy ma anajty 
yꞌity. 15

 Huinꞌit ñayyütztaayɨ je 
reydɨjc, je mɨjtungmɨɨdpɨdɨjc, 
generaltɨjc, comeeñydɨjc, pɨnjaty 
ymɨcꞌajt mɨɨd, je tumbɨdɨjc etz je 
mɨdumbɨdɨjc ñayyütztaayɨ ajcxy 
nidügꞌócɨy majaty tzaajut tzaaꞌang. 
16

 Tzachnɨmaaygɨxy anajty tungop 
tzaajot:
―Nïgägootcɨch nïgägootcɨch, 

caꞌydɨ ɨɨch ajcxy njacꞌijxɨ 
yhuiñyjɨjp je huɨdibɨ ɨñaayb ma 
Dios yꞌaneꞌmdac, e nañ caꞌydɨ 
nbáatcɨxyɨch je tzaachypɨ ayoꞌn 
huɨdibɨ yegamyb Dios yꞌung, je 
Cordero.

17
 Com tɨ je xɨɨ je tiempo 

yhuaadꞌajtnɨ mɨna Dios etz Dios 
yꞌung yꞌahuaꞌndägaangɨxy etz 
tzaachytunaangɨxy naaxhuiñyjäy. 
¿Pɨn jeꞌ ocmɨmadägɨp ajcxy chip 
yꞌejcɨn?

Huɨdibɨ anajty ajcxy tɨyꞌajtmɨɨd 
ma je Israel jäy ajcxy

7  Chi co jaduꞌn yjajtɨ, chi 
nhuinꞌijxyɨch madaax ángeles 

ajcxy ytɨnaaygɨxy ma madaaxꞌitpɨ 
naaxhuiñybɨ ytatzcɨÿ. Adujccɨxy 
anajty je mɨdaaxꞌit poj caꞌydɨ 
ypojy ya naaxhuiñ, ni ma mejy, 
ni ma quipy. 2 Chi nhuinꞌijxyɨch 
jadüg ángel ymiinɨÿ anajty 
xɨɨbɨdzɨmyꞌamy, mɨɨdɨty ma ycɨꞌ je 
Dios juugypɨ ysellɨ. Jadayaabɨ ángel 
ooy mɨc mɨyaaxy je jamɨdaaxpɨ 
ángeles ajcxy huɨdibɨ anajty ajcxy tɨ 
ycɨd̈ɨgɨɨ́yɨgɨxy je mɨcꞌajt je cötujcɨn 

nej huaad yajhuindɨgooygɨxy tijaty 
ya naaxhuiñ etz ma nɨɨ mejy.

3
 Chi je ángel ymɨnaꞌñ:

―Caꞌ ti ayoꞌn mdungɨxy naaxhuiñ, 
ni ma mejy, ni ma quipy chaa, ixtɨ 
coonɨ anajty Dios ytɨyꞌajt yꞌijxpejt 
nbɨdaacɨm ma jeꞌ ajcxy yhuimbocɨn, 
je tɨɨbɨ ajcxy huinꞌixy huɨdibɨ 
tungɨxp ma Dios ytung.

4
 Chi nmɨdooyɨch jaduꞌñyɨ jeꞌ 

tɨɨbɨ anajty ajcxy Dios ytɨyꞌajt 
yꞌijxpejt tɨ ymóoyɨgɨxy. Mɨgoꞌpx 
jahuixchiguïpx mɨdaax mil jeꞌ 
ñaybaatɨ huɨdibɨ anajty ajcxy tɨyꞌajt 
mɨɨd ma yhuimboc ma nidügꞌócɨy 
Israel jäy ajcxy. 5-8

 Majmetz 
mil anajty ajcxy tɨyꞌajt yꞌijxpejt 
mɨɨdɨty je Judá jäy, majmetz mil je 
Rubén jäy, majmetz mil je Gad jäy, 
majmetz mil je Aser jäy, majmetz 
mil je Neftalí jäy, majmetz mil 
je Manasés jäy, majmetz mil je 
Simeón jäy, majmetz mil je Leví jäy, 
majmetz mil je Isacar jäy, majmetz 
mil je Zabulón jäy, majmetz mil 
je José jäy, etz majmetz mil je 
Benjamín jäy.

Je mayjäy ajcxy huɨdibɨ 
yxoxɨp mɨɨd poob huit

9
 Chi jadaꞌ nhuinꞌijxyɨch janch 

mayjäy chooñ ma canaag nación, 
hueꞌ ajcxy canaagnax razaꞌadyii, e 
capxy ajcxy canaagnax ayuc, etz 
chooñ ajcxy ma canaag cajp. Hueꞌ 
je mayjäy ytɨnayꞌahuɨyday ma je 
mɨjꞌaneꞌmdac huinduu, etz ma Dios 
yꞌung, je Cordero yhuinduu. Janch 
mayjäy ñïmujcy ma je Dios yꞌung 
yhuinduu, ni pɨn jeꞌ anajty huaad 
camɨchoudäy ajcxy. Ac poob huit 
anajty ajcxy mɨɨd yxoxyɨty, e ymɨɨd 
anajty ajcxy tɨɨxyꞌaay ma ycɨꞌ. 10

 E 

janch mɨc anajty ajcxy mɨyaaxcɨxy 
Dios, chachmɨnaangɨxy:

Ɨɨch ajt nDios yɨꞌ jeꞌ tügpajc 
huɨdibɨ xyajpocyhuaatzɨm. 
Ɨɨch ajt nDios yɨꞌ jeꞌ huɨdibɨ 
aneꞌmdaayb tügꞌócɨy, e nañ 
jaduꞌn yɨ yꞌung, je Cordero.

11
 E nidügꞌócɨy je ángelestɨjc 

anajty ajcxy ytɨnaaygɨxy 
jühuɨdityɨ ma je Dios yꞌaneꞌmdac. 
E cham je mɨjjäy ajcxy etz je 
mɨdaaxpɨ ɨyujc huɨjojꞌɨhuɨɨy 
ajcxy ma je aneꞌmdac huinduu, 
huindzɨgɨɨygɨxy yajmɨjꞌajtcɨxy je 
Dios. 12

 Chachmɨnaangɨxy:
Jaduꞌn jada. Amén. Ɨɨch ajt 

nDios, jeꞌ mɨhuaad huinɨxɨɨ 
huinɨtiempo tügꞌócɨy je ɨɨhuɨn, 
je xondaacɨn, je oyꞌajtɨn, je 
ixpɨjcɨn, je jäygɨdaacɨn, je 
cömayɨn, je aneꞌmɨn, je 
mɨjꞌajtɨn. Amén. Jaduꞌn jada.

13
 Huinꞌit nidügtɨ je mɨj jäy ycapxy, 

e xyꞌamɨdooyɨch:
―¿Pɨn jada ajcxy jadaꞌ huɨdibɨ 

poob huit mɨɨd yxoxyɨty, e ma yɨꞌ 
jadaꞌ tɨ choongɨxy?

14
 Chi ɨɨch jeꞌ nꞌadzooy:

―Huindzɨnɨch, miich mnejhuɨɨyb.
Huinꞌit jeꞌ xyꞌadzooyɨch:
―Jada jeꞌ ajcxy tɨɨbɨ je mɨj 

ayoꞌn mɨnajxcɨxy yajnajxcɨxy, e 
tɨ ypocyhuaatzcɨxy mɨɨd je Dios 
yꞌung, je Cordero ñɨꞌpy, tɨm jaduꞌn 
nej jɨhuɨÿ yhuit tɨ yajhuaatzcɨxy 
janch poob ma Dios yꞌung ñɨꞌpy. 
15

 Paady yɨꞌ ajcxy yajpaady ma Dios 
chɨnaydac yjugyꞌajttac, e ytungɨxy 
xɨɨm tzuum ma Dios ytɨjc tzajpjoty. 
E yɨ Dios yꞌung huɨdibɨ ɨñaayb ma 
je mɨjꞌaneꞌmdac, yɨꞌ yɨꞌ mɨꞌijttaayb 
cuendꞌaty ma yɨꞌ yhuinduu. 16

 Caꞌp 
ajcxy jacjɨhuɨɨ́ygɨxɨpy yuu tɨdzɨb̈ɨ, 

ni xɨɨꞌan ycajacnögɨɨyb ajcxy, ni 
anbɨ ycajacyajtzibɨɨyb ajcxy. 17

 Com 
je Dios yꞌung, je Cordero, huɨdibɨ 
cujcꞌamy yajpatp ma je Dios 
yꞌaneꞌmdac, jeꞌ yɨꞌ cuendꞌajtp ajcxy, 
jaduꞌn nej jɨhuɨÿ cöbixy cuendꞌaty, 
e yajnɨcxɨp ma je nɨɨ huätzpɨ 
ymuxy huɨdibɨ yejcp jugyꞌajtɨn. 
Dios yajquëgɨpy yɨꞌ ajcxy ytajɨn 
ymayɨn jɨgɨx caꞌ yjacjɨɨ́ygɨxɨpy 
yjacyáaxcɨxɨpy mɨɨd tajɨn mayɨn.

Je mɨhuixtujcpɨ sellɨ etz 
je poomjogɨꞌñ ac oorɨ

8  Co Dios yꞌung, je Cordero, 
yajꞌahuaach je mɨhuixtujcpɨ 

sellɨ, huinꞌit yꞌijty oy jahuengɨ cup 
hora amoñɨ jiiby tzajpjoty. 2 Chi 
nhuinꞌijxyɨch Dios yꞌángeles huixtujc 
ajcxy ytɨnaaygɨxy anajty ma Dios 
yhuinduu, e yajmoy ajcxy huixtujc 
trompeta. 3 Huinꞌit jadüg ángel miiñ, 
chi jeꞌ ytɨnaayꞌɨhuɨɨy ma mesɨ huinduu 
ma je Dios ojadajttac. Je ángel ymɨɨd 
anajty tüg poomjogɨꞌñ ac oorɨ. Chi 
ymooyɨ poom mayꞌamy huɨdibɨ jojcp. E 
je poomjoc tɨgɨɨyb ma Dios yhuinduu 
quipxɨ mɨɨd juydacɨn nuucxtacɨn 
huɨdibɨ je jäy ajcxy ytumyb huɨdibɨ 
Dios tɨ huinꞌixy ajcxy. 4 Ma je ángel 
ycɨꞌ̈am jɨm je poomjoc chooñ ñɨcxy 
ma Dios yhuinduu quipxyɨ mɨɨd je 
oración huɨdibɨ ajcxy ytumyb je tɨɨbɨ 
ypocyhuaatzcɨxy. 5 Huinꞌit je ángel 
majch je poomjogɨꞌñ, chi yajꞌujch mɨɨd 
jɨɨnbajc huɨdibɨ anajty jɨm ma je Dios 
ojadajttaacɨn, chi najtzjɨbibɨɨy naaxcɨx́y, 
huinꞌit ooy yajmɨdooy jɨdijtɨn mɨcpɨ etz 
huɨdzuc e je naax ooy yücxy.

Je maytrompetɨ
6

 Je huixtujcpɨ ángeles ajcxy 
huɨdibɨ anajty mɨɨd je huixtujcpɨ 

trompetɨ, ñayniꞌixɨɨyɨ ajcxy co 
yajxüxaangɨxy.

7
 Je mɨdügpɨ ángel yajxuuxy je 

ytrompetɨ, e huinꞌit ooy eneedɨɨtz 
ycaꞌy mɨhuɨdidɨɨ jɨɨn etz nɨꞌpy. Chi 
oy ycäy naaxcɨx́y. E jahueengɨ cujc-
huäcxy oy nögy je naax, je quipy 
etz je aay ujtz tzuxjatypɨ etz nöctay 
mɨɨy.

8
 Je mɨmetzpɨ ángel yajxuxy 

ytrompetɨ, chi ooy ycäy mejyjoty 
jaduꞌn nej tüg mɨjcop janch tooyb 
anajty mɨɨd jɨɨn, e jahuengɨ cujc-
huäcxy je mejy oy yꞌahuimbity 
nɨꞌpy. 9 E jahuengɨ cujc-huäcxy oy 
yꞌögy huɨdijaty anajty tzɨnaayb 
ma je mejy. E je maybarco 
huɨdijaty anajty ma je mejy, nañ 
jaduꞌn jahuengɨ cujc-huäcxy oy 
ytɨmyhuindɨgoydäy.

10
 Chi je mɨdugɨɨgpɨ ángel yajxuxy 

jeꞌ ytrompetɨ, e huinꞌit oy tüg 
madzaꞌ mɨjpɨ ycäy. Je madzaꞌ jaduꞌn 
nipaady nej tüg mɨjjɨɨn huɨdibɨ 
nayyajcodɨɨcxɨm. Je madzaꞌ oy ycäy 
ma jahuen cacujc-huäcxy mɨjnɨɨ, 
etz ma nɨɨ muxy. 11

 Je madzaꞌ hueꞌ 
jeꞌ anajty xɨɨꞌadyii taꞌmꞌujtz. E je 
nɨɨ jahuen cacujc-huäcxy oy yjajtnɨ 
taꞌm, jaduꞌn ytaꞌmɨty nej taꞌmꞌujtz, 
e ooy jäy may yꞌoꞌcy mɨɨd je nɨɨ 
ycɨxpɨ co anajty tɨ yꞌahuimbity taꞌm.

12
 Je mɨmadaaxpɨ ángel yajxuxy jeꞌ 

ytrompetɨ, e huinꞌit jahuen cacujc-
huäcxy je xɨɨ oy yhuindɨgooy, e nañ 
jaduꞌn je poꞌ etz je madzaꞌ jahueng 
cacujc-huäcxy oy yhuindɨgooy. 
E mɨɨd jaduꞌn ycɨxpɨ je poꞌ etz 
je madzaꞌ yhuɨꞌmgɨxy jahuen 
cacujc-huäcxy agootz, e jahuen 
cacujc-huäcxy ytɨɨcxɨn ocyejcnɨ 
ajcxy xɨɨm tzuum.

13
 Chi nhuinꞌijxyɨch tüg meꞌty 

anajty yqueec-huɨdity cuptzajp, e 
nmɨdooyɨch co ymɨnaꞌñ janch mɨc:
―¡Ay! ¡Naaxhuiñyjäy ajcxy 

ayoobɨdɨjc! co anajty trompetɨ 
yajxüxy je jatugɨɨgpɨ ángeles ajcxy, 
huinꞌit ayoꞌn ypadaꞌñ je naaxhuiñjäy 
ajcxy, ayoꞌn ypadamy ajcxy, ayoꞌn 
ypadamy ajcxy.

9  Chi je mɨgooxpɨ ángel 
yajxuxy jeꞌ ytrompetɨ, chi 

nhuinꞌijxyɨch tüg madzaꞌ anajty 
tɨ ycäy naaxcɨx́y. E chi je madzaꞌ 
yajmoy je ahuaastɨ huɨdibɨ mɨɨd 
yajꞌahuädzɨp je ayoodac ma Dios 
cuendꞌaty mɨɨdɨty je caꞌoybɨdɨjc. 
2

 Chi je ángel yajꞌahuaach je 
jut ma je ayoodac, e ma je jut 
jiiby ypɨdzɨmy jaduꞌn nej jɨɨnjoc 
huɨdibɨ pɨdzɨm ma tüg hornɨ. 3 E 
ma je joc ypɨdzɨmy ooy maymuꞌ 
naaxhuiñygɨx́y chachqueec-
huɨdijtcɨxy ooy, e je muꞌ ajcxy 
ymooyɨ mɨcꞌajt, jaduꞌn nej caꞌty 
mɨɨdɨty ytɨjp. 4 Chi jeꞌ ajcxy 
yajcötujcmoy co caꞌ ni ti aay ni ti 
ujtz yajhuindɨgóoygɨxɨpy huɨdibɨ 
yajpatp naaxhuiñ, ni ujtz ni quipy. 
Jëyɨ janchtɨy ycötujcɨn mooyɨ co 
huen yajtzaachɨḧuɨpy je jäy ajcxy 
huɨdibɨ caꞌ mɨɨdɨty Dios ytɨyꞌajt 
yꞌijxpejt ma yhuimboc. 5 Caꞌ ajcxy 
yajcötujcmoy co yjäyyajꞌóꞌccɨxɨpy, 
jëyɨ co janchtɨy ayoꞌn ajcxy yegɨpy 
mɨgoox poꞌ. E je ayoꞌn huɨdibɨ 
anajty ajcxy yejcpy jaduꞌn jeꞌ nej 
co caꞌty jäy yajtzaachɨÿ mɨɨd ytɨjp. 
6

 Je huinꞌit xɨɨ je huinꞌit tiempo jäy 
ajcxy ooy anajty oꞌcɨn jaꞌixtaaygɨxy 
e ni caꞌ pátcɨxɨpy. Ooy anajty 
janijotꞌájtcɨxy oꞌcɨn, e cöguëgɨɨb 
ajcxy je oꞌcɨn.

7
 Je maymuꞌ jaduꞌn jeꞌ anajty 

yquëxɨg̈y nej maygohuay huɨdibɨ 
niꞌixɨꞌ̈ijtcɨxp co yajnɨcxáanɨgɨxy 
ma tzip ytunaꞌñyii. Ymɨɨd anajty 
je maymuꞌ ma ycohuajc jaduꞌn 
anajty quëxɨg̈y nej oorɨ coronɨ. E je 
maymuꞌ yhuiñyjɨjp jaduꞌn yquëxɨg̈y 
nej jäy yhuiñyjɨjp. 8 Je maymuꞌ 
ymɨɨd anajty ycöhuay jaduꞌn nej 
töxyjäy ycöhuay, e ytɨɨtz jaduꞌn nej 
jamgaa ytɨɨtz. 9 E je maymuꞌ ymɨɨd 
anajty ajcxy jaduꞌn nej pujx huɨdibɨ 
mɨɨd ñinïcx cohuangɨxy. E co ajcxy 
queec-huɨdity, ooy ajcxy yqueec 
yajꞌamüy jaduꞌn chachneꞌmɨÿ nej 
je carro huɨdibɨ cohuay ajcxy 
yjugujcpy co ñɨcxcɨxy ma tzip 
ytuñyii. 10

 Je maymuꞌ ymɨɨd anajty 
ajcxy ypïxy tɨm jaduꞌn nej caꞌty 
ypïxy, e ma ajcxy ypïxy ymɨɨd 
anajty ytɨjp. E ma ajcxy ypïxy 
mɨɨdɨty anajty je mɨcꞌajt co jäy 
ajcxy yajtzaachɨḧuɨpy mɨgoox poꞌ. 
11

 E je maymuꞌ jeꞌ ajcxy yreyꞌajtpy 
je ángel huɨdibɨ nigohuajcꞌajtp je 
ayoodac, hueꞌ xɨɨꞌadyii hebreoꞌamy 
Abadón, e griegoꞌamy yxɨɨjɨty 
Apolión, hueꞌ je yxɨɨ yhuimbɨdzɨmy: 
je huɨdibɨ yajhuindɨgooyb.

12
 Najx jeꞌ je ayoꞌn jayɨjpɨ, e 

ytɨgoyꞌity je jametzpɨ ayoꞌn co je 
jayɨjpɨ tɨ yꞌocjadyii.

13
 Je mɨdudujcpɨ ángel yajxuuxy je 

ytrompetɨ, chi nmɨdooyɨch tüg ayuc 
chooñ ma je mɨdaaxpɨ huaj muꞌn ity 
ma je altar ac óorɨbɨ, huɨdibɨ anajty 
ijtp ma Dios yhuinduu. 14

 Je ayuc 
ymɨnaꞌñ:
―Nɨmaꞌ je mɨdudujcpɨ ángel 

huɨdibɨ anajty trompetɨ mɨɨd: 
“Najtzmadzɨꞌ yɨ mɨdaaxpɨ ángeles 
huɨdibɨ ajcxy coxoch ijtp ma 
Eufrates mɨjnɨɨbaꞌ.”

15
 Huinꞌit oy yajcoguejttuutcɨxy 

je mɨdaaxpɨ ángeles, jɨgɨx 
yjäyyajꞌoꞌccɨxɨpy jahuen cacujc-
huäcxy huɨdibɨ yajpatp ya naaxhuiñ. 
Je mɨdaaxpɨ ángeles niꞌixɨꞌ jeꞌ anajty 
yꞌijtcɨxy, je huinꞌit horɨ, je huinꞌit 
xɨɨ, je huinꞌit poꞌ, je huinꞌit jɨmɨjt co 
anajty yajꞌögaangɨxy jahuen cacujc-
huäcxy je naaxhuiñybɨ jäy ajcxy. 
16

 E nmɨdooyɨch co ajcxy mɨchoy 
je soldadtɨjc huɨdibɨ anajty ajcxy 
cohuaygɨx́. E hueꞌ mejtz mɨgoꞌpx 
millón anajty ajcxy ñaybattáayɨgɨxy 
je soldados ajcxy.

17
 Jaduꞌn nhuinꞌijxyɨch je cohuay 

ajcxy, e mɨɨd je ñijäy ajcxy huɨdibɨ 
anajty yajꞌɨñaayb. E je ñijäy ymɨɨd 
anajty ajcxy pujx ma ycaach, jeꞌ 
mɨɨd ñinïcx cohuaangɨxy. E je pujx 
hueꞌ anajty ycolor tzaptz, azul etz 
puꞌtz. Je cohuay ajcxy jaduꞌn anajty 
ycohuajc nej jamgaa ycohuajc, e 
ma ajcxy yꞌahuac ypɨdzɨmy nej 
jɨɨn, nej jɨɨnjoc, etz nej azufre. 18

 E 
mɨɨd jada jahueng cacujc-huäcxy 
naaxhuiñyjäy chachꞌoꞌcy ajcxy 
mɨɨd je jɨɨn, je jɨɨnjoc etz je azufre 
ycɨxpɨ huɨdibɨ anajty pɨdzɨmb ma je 
cohuay ajcxy yꞌahuac. 19

 Je cohuay 
ajcxy ymɨɨd anajty mɨcꞌajt ma 
yꞌahuac etz ma pïxy. Com jeꞌ ajcxy 
ypïxy jaduꞌn jeꞌ anajty nej xoox 
mɨɨd ycohuajc, e je cohuay ajcxy 
chachꞌahuaꞌndaaccɨxy mɨɨd ypïxy.

20
 E je jacjadyii jäy ajcxy huɨdibɨ 

caꞌ yꞌoꞌcy mɨɨd jadayaabɨ ayoꞌn, caꞌ 
ajcxy yjothuimbijty ma Dios, caꞌ 
ajcxy ixmajch je jɨbɨcpɨ huɨdibɨ 
ytungɨxp. E ni caꞌ ajcxy ixmajch 
nej ajcxy je caꞌoybɨ huindzɨgɨɨygɨxy. 
Nañ jaduꞌn caꞌ ajcxy ixmajch nej 
ajcxy huindzɨgɨɨygɨxy huɨdijaty 
ajcxy oyduñyɨp mɨɨd plata, 

mɨɨd bronce, etz tzaadzech etz 
quipychech. Je huidɨjaty ajcxy 
yꞌoydumyb etz ñïdzejtztuutcɨxy, 
ni ycaꞌijxcɨxy, ni ycamɨdoogɨxy, 
ni ycayöygɨxy. 21

 E ni caꞌ je jäy 
ajcxy yjothuimbijtcɨxy ma Dios, 
caꞌ ajcxy ixmajch jaduꞌn nej ajcxy 
chachjäyyajꞌoꞌccɨxy, jaduꞌn nej 
ajcxy tzachcaxpojccɨxy ymɨgügtɨjc, 
jaduꞌn nej ajcxy huingbɨ töxyjäy 
tzachmɨgapxtɨgooygɨxy, etz jaduꞌn 
nej ajcxy chachmeetzcɨxy.

Je ángel mɨɨd je mutz libro

10  Nhuinꞌijxyɨch co chooñ 
tzajpjoty tüg ángel mɨcpɨ 

ñïducyɨty mɨɨd joc, e mɨɨdɨty 
iꞌñch ma ycohuajc. Je yhuiñyjɨjp 
yquëxɨg̈y nej xɨɨ. Jeꞌ ytecy 
jaduꞌn yquëxɨg̈y nej mɨjjɨɨnyeꞌn. 
2

 E ma ycɨꞌ mɨɨdɨty tüg libro 
yëphuäcxy, e pɨdacy yꞌaꞌoydecy 
mejyhuingɨx́y, e yꞌanajtytecy 
pɨdacy naaxhuiñgɨx́y. 3 Chi je 
ángel oy janch mɨc yaaxquecy 
jaduꞌn nej tüg jamgaa yäxy. E co 
anajty jaduꞌn tɨ yaaxquëgy, chi oy 
yajmɨdoy huixtujc jɨdijtɨn huɨdibɨ 
ycapx ycɨꞌmꞌayuc. 4 Co je huixtujcpɨ 
jɨdijtɨn oy ycapxtaaygɨxy, chi ɨɨch 
anajty njaayaꞌñɨch huɨdibɨ tɨ capxy. 
Chi nmɨdooyɨch tüg ayuc chooñ 
tzajpjoty xyñɨmäyɨch:
―Mɨꞌit jada ayuc yüch huɨdibɨ 

yɨ huixtujcpɨ jɨdijtɨn tɨ capxy, caꞌ 
mjaay.

5
 Chi je ángel huɨdibɨ nhuinꞌijxɨch 

co mejyhuingɨx́y etz naaxhuiñygɨx́y 
ytɨnäy, yujcxajy ycɨꞌ aꞌoyꞌamybɨ 
tzajpcɨx́y. 6 Chi je ángel capxcödujcy 
co je Dios huɨdibɨ jugyꞌajtp huinɨxɨɨ 
huinɨtiempo, je huɨdibɨ yajcojy je 
tzajp, je naaxhuiñybɨ, je mejy etz 

tügꞌócɨy huɨdibɨ jiiby yajpattaayb; e 
je Dios jaduꞌn ymɨnaꞌñ:
―Caꞌ jada yjac-huäcxɨbanɨ mɨna 

nguexaꞌñɨch tzaachypɨ ayoꞌn ya 
naaxhuiñ. 7 Co yhuaadꞌajtnɨp je xɨɨ 
je tiempo ma anajty je mɨhuixtujcpɨ 
ángel yxuux yajxuxtzondägy, chi 
cuyduunɨp je Dios yꞌayuc ytɨyꞌajt 
huɨdibɨ caꞌpɨn anajty huinjɨhuɨÿ, je 
ayuc huɨdibɨ je Dios ytumbɨdɨjc je 
profetas ajcxy ñajtzcapxɨÿ jecyꞌajty.

8
 Je ayuc huɨdibɨ nmɨdoohuɨch, je 

huɨdibɨ anajty tɨ chooñ tzajpjoty, 
ycapxy jeꞌ jadügꞌoc, e xyñɨmaayɨch:
―Nɨcx miich etz cɨyɨg̈ yɨ libro 

huɨdibɨ yëphuäcxy yɨ ángel ymɨɨd 
ma ycɨꞌ. Jeꞌ jeꞌ je ángel huɨdibɨ 
anajty tɨnaayb mejyhuingɨx́y etz 
naaxhuiñygɨx́y.

9
 Chi nꞌóyɨch ma je ángel 

nbɨjctzooyɨch co huen xymöyɨch je 
piꞌclibro, chi jeꞌ xyñɨmaayɨch:
―Matz e cojɨɨcxnax, e 

xyajtaꞌmmɨɨyɨp mjot e ma miich 
mꞌahuac mjɨhuɨḧuɨpy päg jaduꞌn nej 
cerɨpäg.

10
 Huinꞌit ɨɨch je piꞌclibro ngɨyɨg̈y 

huɨdibɨ je ángel anajty ymɨɨd ma ycɨꞌ, 
e chi ɨɨch jeꞌ ngöjɨcxnajxy. Ma ɨɨch 
nꞌahuac njɨhuɨɨyɨch janch päg jaduꞌn 
nej cerɨpäg.Co oy ngojɨɨcxnajxtäyɨch, 
chi oy yꞌahuimbijtnɨ janch taꞌm ma ɨɨch 
njot. 11

 Chi mɨcꞌamy nyajnɨmaayɨch:
―Nɨcx miich capxhuäcx jadügꞌoc 

je ayuc huɨdibɨ Dios tɨ xymöy, 
je huɨdibɨ tɨ mgapxhuäcxy ma 
je mayñaax maygajp, ma je 
mayñaciones, huɨdibɨ canaag ayuc 
capxcɨxp, etz ma je reydɨjc ajcxy.

Je metzpɨ testigo

11  Chi jadaꞌ nyajmooyɨch 
tüg paxy, jahuengɨ jaduꞌn 

anajty yquëxɨg̈y jaduꞌn nej baarɨ 
huɨdibɨ quipx yajhuamb. Chi ajcxy 
xyñɨmaayɨch:
―Pɨdɨg̈ e quipxtaꞌ yɨ Dios 

ytɨjc, nañ jaduꞌn quipx je mesɨ 
ma Dios yajhuindzɨgɨÿ, etz nañ 
jaduꞌn mɨchou naag jäy ajcxy 
jiiby Dios huindzɨgɨɨygɨxy. 2 Je 
Dios ytɨbaꞌ ahuing miich jeꞌ pɨdäg, 
caꞌ mguipxɨpy. Com yɨꞌ yɨꞌ tɨ 
ycɨd̈ɨgɨÿii yɨ jäy ajcxy huɨdibɨ caꞌ 
yjudíojäyɨty. Yɨ jäy ajcxy huɨdibɨ 
caꞌ yjudíojäyɨty ymɨmadägamyb 
ajcxy je Jerusaléngajp ma Dios 
mɨɨdɨty tzɨnaydac etz aneꞌmamb 
ajcxy jiiby huixchiguïpx metz poꞌ. 
3

 Ɨɨch metz testigo nguexɨpyɨch ma 
je cajp ma Dios mɨɨdɨty tzɨnaydac, e 
yɨꞌ ajcxy capxhuäcxamb ɨɨch nꞌayuc 
tüg mil jametzmɨgoꞌpx jatugɨꞌpx xɨɨ. 
Yxoxyɨty ajcxy mɨɨd huit nïcuyjaam 
ixcuyjaam.

4
 Je metzpɨ testigo jaduꞌn nipaady 

nej je metzpɨ olivo cop etz je metzpɨ 
candelero huɨdibɨ tɨnaaygɨxp 
ma je Dios yhuinduu, je huɨdibɨ 
ñaaxhuiñybɨ aneꞌmb. 5 Pen ji pɨn 
nej jaty mɨdundɨgoyaꞌñ je metzpɨ 
testigo, jeꞌ ajcxy yajpɨdzɨmɨp jeꞌ 
ajcxy jɨɨn ma yꞌahuac, yjɨcxtähuɨpy 
yjɨɨndähuɨpy jeꞌ ymɨdzip. E jaduꞌn 
jeꞌ yꞌögɨpy pɨnjaty anajty je metzpɨ 
testigo mɨdundɨgooyb. 6 Je metzpɨ 
testigo ymɨɨd yɨꞌ ajcxy cötujc co 
ahuäctújccɨxɨty je tzajp, caꞌydɨ ytüy 
jaduꞌñyɨ tiempo anajty ɨɨhuäcxcɨxy 
capxhuäcxcɨxy Dios yꞌayuc ytɨyꞌajt. 
E nañ jaduꞌn ymɨɨd ajcxy cötujcɨn 
co nɨɨ yajꞌahuimbíjtcɨxɨpy nɨꞌpy. 
Yɨꞌ ajcxy yajtunɨɨb yajꞌjadɨɨb 
canaagnax ayoꞌn ya naaxhuiñ, 
naagꞌoc anajty ytɨmdzójccɨxy. 
7

 E co anajty je metzpɨ testigo 

ajcxy yajmaaygɨxy ytung, chi 
je ɨyujc huɨdibɨ anajty pɨdzɨmb 
ma je ayoodac, je abismo, jeꞌ jeꞌ 
tziptuunɨp mɨɨd je metzpɨ testigos 
etz yajꞌöctähuɨp je metzpɨ testigo. 
8

 Chi je metzpɨ testigo ñinïcx ajcxy 
yhuɨꞌmɨpy mɨjnɨɨgujc mɨjtügujc jɨm 
ma je mɨj ciudad ma je Huindzɨn 
Jesucristo yajcruudzpejtɨ, je cajp 
huɨdibɨ tundɨgooy mɨɨd Dios tɨm 
jaduꞌn nej Sodoma etz Egipto 
ytundɨgooy jecyꞌajty. 9 Nijëjɨty 
jäy ajcxy huɨdibɨ xɨ ya conaaxɨp 
cogajpɨp, oy ypɨnjäyɨty, oy ti ayuc 
capxcɨxy, yꞌixɨpy ajcxy tugɨɨg 
xɨɨjagup je metzpɨ testigo ñaaxnïcx 
mɨjtügujc, e ni caꞌaꞌɨxɨḧuɨpy ajcxy 
co yajnaaxtɨgɨḧuɨɨyb. 10

 Huɨdijaty 
ajcxy tzɨnaayb ya naaxhuiñ ooy 
yxondáaccɨxɨpy etz yjotcugɨɨ́ygɨxɨpy 
mɨɨd jeꞌ ycɨxpɨ co je metzpɨ 
Dios ytestigos ajcxy anajty tɨ 
yꞌoꞌccɨxy. Chi je mayjäy ajcxy miñ 
xyɨpy ñaymóoyɨgɨxɨpy tijaty, e 
ñayyajniguéjxɨgɨxɨpy tijaty. Com je 
metzpɨ yëydɨjc huɨdibɨ nidɨyꞌajtꞌajtp 
anajty Dios ytɨyꞌajt, tɨ anajty ooy 
ayoꞌn yejccɨxy ma naaxhuiñyjäy 
ajcxy. 11

 Codugɨɨgxɨɨ jacup naxy, chi 
Dios cɨjx yajjugypɨjctäy je metzpɨ 
öcpɨ, e chi ajcxy jadügꞌoc ypɨdɨg̈y, 
e pɨnjaty jeꞌ ijx, ooy jeꞌ ajcxy 
chachchɨgɨɨy. 12

 Je metzpɨ testigo 
huɨdibɨ nidɨyꞌajt Dios, mɨdoy ajcxy 
tüg ayuc janch mɨc jiiby tzajpjoty 
anajty ñɨmáayɨgɨxy:
―Pejtcɨx yeeby cɨx.
Chi ajcxy ypaꞌttɨgɨɨy tzajpjoty 

ma tüg joc, e ijxɨ ajcxy ymɨdziptɨjc. 
13

 E janch huinꞌítɨy ooy naax yücxy 
mɨɨd tüg mɨc ujx. E tüg pɨcypɨ je 
majc pɨcypɨ jäy jɨm Jerusalén oy 
ymɨjähuɨɨygɨxy. E mɨɨd je ujx ycɨxpɨ 

yꞌoꞌcy ooy mayjäy, ñaybaatɨ je öcpɨ 
huixtujc mil yëydɨjc. E jacjadyii 
jäy ooy chɨgɨɨygɨxy yjɨhuɨɨygɨxy, e 
ojadajtcɨxy mɨbɨjctzoogɨxy ooy je 
Dios tzajpjotypɨ.

14
 Tɨ ñaxy je mɨmetzpɨ ayoꞌn, chi 

tzojc ymiiñ je mɨdugɨɨgpɨ.

Je mɨhuixtujcpɨ trompetɨ
15

 Chi je mɨhuixtujcpɨ ángel 
yajxuxy jeꞌ ytrompetɨ, e huinꞌit oy 
yajmɨdooy mayꞌayuc tzajpjoty mɨc 
ymɨnañ:

Je aneꞌmɨn huɨdibɨ ya naaxhuiñ, 
yɨꞌ jeꞌ cham mɨɨd ajt 
nHuindzɨn Dios etz yɨꞌ yCristo, 
e yɨꞌ jeꞌ aneꞌmɨp huinɨxɨɨ 
huinɨtiempo.

16
 Je iipxmɨdaaxpɨ mɨjjäy huɨdibɨ 

anajty ajcxy ɨñaayb ma yꞌaneꞌmdac 
ma Dios yhuinduu, cɨjx jeꞌ ajcxy 
yhuɨjojꞌɨhuɨydaaygɨxy, e chi 
ajcxy ooy Dios ɨɨbaty capxpaty, 
ymɨnaangɨxy:
 17 Huindzɨn Dios, Dioscojuyip 

nyajnájxcɨxpɨch ma miich, 
huɨdibɨ jac mɨcꞌajt mɨɨd 
caꞌydɨ jac pɨn. Miich tügꞌócɨy 
mdundaayb mjajtaayb 
mnejhuɨɨydaayb. Miich jeꞌ 
huɨdibɨ ijtnaayb, e tɨ mꞌijtnäy, 
e mꞌidaꞌñyɨ, com miich tɨ 
mꞌijxcugɨÿ je mgötujcɨn, e tɨ 
mbɨdägy mꞌaneꞌmɨn.

 18 Mayñaax maygajp 
mayñaaxhuiñyjäy ooy 
yjotmäty ajcxy, mɨɨd co 
tɨ xɨɨ horɨ paady co miich 
mdzaachytunaꞌñ je jäy 
ajcxy mɨɨd ypocy ycɨxpɨ. 
Tɨ je xɨɨ je hora paady co 
miich mdɨydunaꞌn je jäy 
ajcxy tɨɨbɨ yꞌoꞌccɨxy. Tɨ je 

xɨɨ je horɨ paady co miich 
mmöhuaꞌñ je mdumbɨdɨjc 
ypremio, je mdumbɨdɨjc 
huɨdijaty najtzcapxɨɨy ajcxy 
miich mꞌayuc, huɨdijaty 
tudägyꞌajtɨn tɨ patcɨxp 
ma miich, je huɨdijaty 
miich mxɨɨ xychɨgɨɨyɨp, 
huen ymɨjꞌanaꞌcɨty huen 
ymutzꞌanaꞌcɨty. Tɨ je xɨɨ 
je hora paady co miich 
myajtɨgoyaꞌñ je pɨnjaty 
yajhuindɨgooygɨxyp 
naaxhuiñyjäy ajcxy.

19
 Je huinꞌit tiempo oy Dios je 

ytɨjc yꞌahuäch jiiby tzajpjoty, e 
chi nhuinꞌijxyɨch je caax ma 
Dios ycötujcɨn yꞌity. Nañ jaduꞌn 
oy nhuinꞌijxyɨch huɨdzuc, etz 
nmɨdooyɨch co ooy ñeꞌmy, etz 
nmɨdooyɨch enee yjɨdijtɨn, etz 
njɨhuɨɨyɨch tüg ujx, etz ooy ycaꞌy 
eneedɨɨtz mɨjatypɨ.

Tüg töxyjäy etz je amaꞌy tzaꞌñ

12  Je huinꞌit hora oy yquëxɨg̈y 
tzajpcɨx́y tüg ijxpejt mɨjpɨ. 

Tüg töxyjäy ñïdɨgooyɨty mɨɨd xɨɨ, 
jaduꞌn nej jɨhuɨÿ mɨɨd tüg huit 
ñïmochɨty, e jaduꞌn yquëxɨg̈y nej 
jɨhuɨy anajty poꞌ yajhuäcpety, e 
ymɨɨd ma ycohuajc tüg corona ac 
oorɨ huɨdibɨ majmetz madzaꞌ mɨɨd. 
2

 Jadayaabɨ töxyjäy hueꞌ anajty 
ungmɨjäyꞌajtp, e janch yaax tɨnaayb 
jeꞌ anajty mɨɨd je tzaachypɨ, mɨɨd 
co yꞌung anajty yajmaꞌxungꞌadaꞌñ. 
3

 Huinꞌit oy yquëxɨg̈y jadüg tɨyꞌajt 
ijxpejt tzajpcɨx́y. Tüg amaꞌy tzaꞌñ 
janch mɨj, tzaptz ycolor, e mɨɨdɨty 
huixtujc ycohuajc, majc ymuꞌn, e 
tüg corona majaty ycohuajc. 4 Je 
mɨj tzaꞌñ mɨɨd jeꞌ ypïxy jugujcmujcy 

jahueng cacujc-huäcxy je madzaꞌ 
jɨm tzajpcɨx́y. Chi jeꞌ najtzyemɨyday 
je maymadzaꞌ naaxhuiñygɨx́y. Je 
mɨj tzaꞌñ oy yhuäcxɨpy ma je 
töxyjäy yhuinduu huɨdibɨ anajty 
ungbadamb tzojc, chi tzüdzaꞌñ 
je piꞌcꞌungmaꞌxung janch tɨm 
jëyɨ anajty ymaꞌxungꞌaty. 5 Chi 
je töxyjäy yajmaꞌxungꞌajty tüg 
piꞌcyëydɨjc, huɨdibɨ aneꞌmɨp mɨɨd 
Dios ymɨcꞌajt, ymɨɨd yɨꞌ tüg pujxtajc 
huɨdibɨ ijxpejt ajt co mɨj aneꞌmɨn 
mɨɨdɨty ya naaxhuiñ. E yajpɨjcy 
je yꞌung, chi yajnɨcxɨ ma Dios 
etz ma jeꞌ yꞌaneꞌmdac. 6 Chi je 
töxyjäy yqueecy ñɨcxy mɨjtɨgɨd̈uum, 
ma anajty Dios tɨ ñiꞌixɨÿii yꞌit 
ylugar co jɨm yꞌidɨpy, e jɨm 
ymöhuɨɨyb ycaayɨn yꞌuucɨn tüg mil 
jamejtzmɨgoꞌpx jatugɨꞌpx xɨɨ.

7
 Je huinꞌit tiempo tüg tzip yjajtɨ 

tzajpjoty mɨɨd jeꞌ ycɨxpɨ. Chi Miguel 
huɨdi mɨj cötujcɨn mɨɨd, mɨɨd jadyii 
yꞌángeles ajcxy, ooy chiptuñ mɨɨd 
je amaꞌy tzaꞌñ etz yɨꞌ yꞌángeles 
ajcxy. 8 E caꞌp je amaꞌy tzaꞌñ ajcxy 
ymadacy ma je tzip, e caꞌp jeꞌ ajcxy 
mɨɨdꞌajty tɨgɨydac tzajpjoty. 9 E 
jaduꞌn Dios yajqueecy je mujcuꞌ, je 
amaꞌy tzaꞌñ mɨjjäybɨ, jiiby tzajpjoty. 
Jeꞌ jeꞌ je amaꞌy tzaꞌñ huɨdibɨ xɨɨꞌajtp 
diablo etz Satanás, je huɨdibɨ 
huinꞌɨɨmb tügꞌócɨy naaxhuiñyjäy. 
Je mujcuꞌ, je amaꞌy tzaꞌñ, mɨɨd jeꞌ 
yꞌángeles ajcxy oy yajcötijnajxtäy 
ya naaxhuiñ.

10
 Je huinꞌit hora nhuinmɨdooyɨch 

tüg ayuc janch mɨc tzajpjoty chooñ, 
ymɨnañ:
―Tɨ je xɨɨ je tiempo nigoody 

mɨna Dios tɨ nihuaꞌñ tɨ yajnïdzögy 
jäy ajcxy ma je mujcuꞌ; mɨna 
Dios tɨ yajniguëxɨg̈y yɨꞌ ymɨcꞌajt; 

mɨna Dios tɨ yajniguëxɨg̈y yɨꞌ 
yꞌaneꞌmɨn; etz mɨna Cristo ytɨgɨɨy 
aneꞌmbɨ mɨɨd ymɨcꞌajt. Com tɨ 
Dios cötijnaxy je mujcuꞌ huɨdibɨ 
tzachxɨp̈ ɨɨch ajt nmɨgügtɨjc, je 
mɨbɨjcpɨdɨjc. Je mujcuꞌ anajty 
tzachxɨp̈ ajcxy xɨɨm tzuum ma 
Dios. 11

 Ɨɨch ajcxy nhermanotɨjc tɨ 
yɨꞌ mɨmadaaccɨxy je mujcuꞌ mɨɨd 
je Dios yꞌung ñɨꞌpy, etz mɨɨd jeꞌ 
yꞌayuc ytɨyꞌajt tɨɨbɨ mɨbɨjccɨxy, je 
huɨdibɨ ajcxy nidɨyꞌajtcɨxp ma yɨ 
mayjäy. Caꞌ ajcxy tzɨgɨÿ anajty co 
yjugyꞌajt ytɨgóoygɨxɨp. Nïgɨ niꞌixɨ ̈
yꞌijtcɨxy anajty mɨɨd ymɨbɨjcɨn oy 
ytɨmyꞌóꞌccɨxɨpy. 12

 Jotcujcꞌajtcɨx 
etz jotcugɨɨygɨx huɨdibɨ jiiby 
tzɨnaaygɨxp tzajpjoty. Ayoꞌn 
ypadamyb ajcxy huɨdibɨ tzɨnaayb 
naaxhuiñygɨx́y etz mejyjoty. Com 
je mujcuꞌ tɨ jeꞌ ycɨdägy ma miich 
ajcxy mɨɨd chip yꞌejcɨn. Com je 
mujcuꞌ ñejhuɨɨyb co tɨm jayinjaty 
jahuenjaty xɨɨ tiempo jacmɨɨdɨty.

13
 Co je mujcuꞌ ijxy co tɨ 

yajcötijnaxy ya naaxhuiñygɨx́y, chi 
ooy pahuɨdijttacy je töxyjäy huɨdibɨ 
anajty tɨ yajpiꞌcꞌaty piꞌcyëydɨjc. 
14

 Chi je töxyjäy metz meꞌtyqueec 
mɨjpɨ yajmoy, jɨgɨx cöguëgɨpy je 
amaꞌy tzaꞌñ, ñɨcxɨp agueegɨc̈cɨp 
mɨjtɨgɨd̈uum ma je amaꞌy tzaꞌñ 
caꞌ ñijädɨɨby. Jɨm mɨjtɨgɨd̈uum 
yajmoy ycaayɨn yꞌuucɨn tugɨɨg 
jɨmɨjt ja cup. 15

 Chi je amaꞌy tzaꞌñ 
ooy nɨɨ yajpɨdzɨmy ma yꞌahuac, 
jɨgɨx yꞌahuimbidɨpy mɨj nɨɨ huɨdi 
je töxyjäy pagujɨp mɨj nɨɨjoty. 16

 E 
yɨ naax ooy je töxyjäy pubejty, chi 
je naax yꞌahuäcxy, e uuctɨɨtztay je 
nɨɨ huɨdibɨ anajty je amaꞌy tzaꞌñ 
tɨ yajpɨdzɨmy ma yꞌahuac. 17

 Mɨɨd 
jada ycɨxpɨ je amaꞌy tzaꞌñ ooy 

yꞌahuaꞌndacy mɨɨd je töxyjäy, chi 
ñɨcxy tziptumbɨ mɨɨd je töxyjäy 
yꞌap yꞌoc huɨdibɨ jacjɨmɨp, jeꞌ ajcxy 
huɨdibɨ cuydumb Dios yꞌaneꞌmɨn 
ycötujcɨn, jeꞌ ajcxy huɨdibɨ 
cuydumb je ayuc huɨdibɨ Jesucristo 
anajty capxhuäcxyp.

Je metzpɨ caꞌoyꞌɨyujc

13  E jɨm ndɨnayꞌɨhuɨɨyɨch 
ma püjot mejypäbɨ. Chi 

nhuinꞌijxyɨch co tüg ɨyujc janch 
oy chɨgɨɨyñɨ ypɨdzɨmy mejyjoty 
ymɨɨd anajty huixtujc ycohuajc, e 
majc ymuꞌn. E ma ymuꞌn mɨɨdɨty 
majc corona. E ma ycohuajc 
mɨɨdɨty anajty cojaay yxɨɨ huɨdibɨ 
yajjotmaꞌtp Dios. 2 Jadayaabɨ 
caꞌoyꞌɨyujc huɨdibɨ nhuinꞌijxɨch, 
jaduꞌn anajty yquëxɨg̈y nej 
tüg cuuxyubɨjy. E ytecy jaduꞌn 
anajty yquëxɨg̈y nej osɨ ytecy, e 
yꞌahuac jaduꞌn anajty yquëxɨg̈y 
nej jamgaa yꞌahuac. Chi je amaꞌy 
tzaꞌñ oy cötujc möy, mɨcꞌajt möy, 
mɨjꞌaneꞌmɨn möy, je caꞌoyꞌɨyujc. 
3

 E nꞌijxyɨch tüg ycohuajc ma je 
caꞌoyꞌɨyujc co mɨj chaachɨj̈ɨty, 
nej jɨhuɨÿ jeꞌ yajꞌögɨɨb. Chi je 
chaachɨꞌ̈au oy choogy, e tügꞌócɨy 
naaxhuiñyjäy ooy janch jɨhuɨɨygɨxy 
huinmaaygɨxy mɨɨd jada ycɨxpɨ 
co tɨ choocy. Chi je mayjäy ajcxy 
panɨcxy je caꞌoyꞌɨyujc. 4 Je mayjäy 
ajcxy ooy huindzɨgɨɨygɨxy je 
amaꞌy tzaꞌñ, je mujcuꞌ, com jeꞌ co 
anajty tɨ möy cötujcɨn aneꞌmɨn je 
caꞌoyꞌɨyujc. Chi ajcxy nañ jaduꞌn 
ooy huindzɨgɨɨygɨxy je caꞌoyꞌɨyujc, 
chachmɨnaangɨxy:
―¿Pɨn jadaꞌ ocjaduꞌnɨp nej 

jadayaabɨ caꞌoyꞌɨyujc, e pɨn jadaꞌ 
octziptuunɨp mɨɨd yɨꞌ? Caꞌ pɨn.

5
 Chi je caꞌoyꞌɨyujc yajmooyɨ 

mɨcꞌajt, jaydëbɨ amɨj agɨx capxɨp 
etz nigapxɨp Dios oy jɨbɨc, nej 
huaad Dios yajjotmäty. E nañ jaduꞌn 
mɨcꞌajt moy, jaydëbɨ mɨɨdꞌadɨpy 
aneꞌmɨn cötujcɨn huixchɨguïpx metz 
poꞌ. 6 E jaduꞌn jeꞌ tuuñ. Nigapxy 
niꞌojɨɨy ooy Dios. Nigapxɨ Dios 
yxɨɨ oy caꞌoy, etz nigapxɨ niꞌojɨɨyɨ 
Dios ytɨjc. Nañ jaduꞌn nigapxy 
niꞌojɨɨy huɨdibɨ ajcxy jiiby tzɨnaayb 
tzajpjoty. 7 Chi mɨcꞌajt ymooyɨ, 
jɨgɨx chiptuunɨp mɨɨd je huɨdijaty 
mɨbɨjcp Dios, huɨdijaty mɨɨd ity 
Dios, ixtɨ mɨbaad mɨmadaaccɨxy. 
Nañ jaduꞌn mooyɨ cötujcɨn mɨcꞌajt, 
jɨgɨx aneꞌmɨp naaxhuiñyjäy huen 
huɨdibɨ razaɨty huen huɨdibɨ 
cajpɨty, huɨdibɨ capxcɨxp huen 
huɨdibɨ ayucɨty. 8 Tügꞌócɨy 
mayñaaxhuiñyjäy ajcxy huɨdijaty 
janch ni ycamiiñ yxɨɨ jaybety ma 
je jugyꞌajt libro huɨdibɨ je Dios 
yꞌung, je Cordero, ymɨɨd. Dios 
yhuinmaꞌñypɨdacy jayɨjp caꞌnɨ 
naaxhuiñybɨ anajty chondägy co 
yꞌung yꞌögaꞌñ mɨɨd jäy ajcxy ycɨxpɨ, 
jaydëbɨ cɨjxjaayɨ ajcxy yxɨɨ ma yɨ 
jugyꞌajt libro.

9
 Pɨnjaty tädzꞌac mɨɨd, pɨnjaty 

mɨdoꞌmbɨgamb jada ayuc, huen 
mɨdoꞌmbɨjccɨxy. 10

 Pen Dios tɨ 
yhuinmaꞌñypɨdägy co pɨnjaty 
ymɨgüg yajnɨcx mach, nañ jaduꞌn 
jeꞌ ajcxy nɨcxɨp mach cɨꞌm. Pɨnjaty 
ymɨgüg yajꞌöcp nañ jaduꞌn yꞌögɨp 
jaduꞌn nej ymɨgüg anajty yajꞌögy. 
Paady ycɨxp yɨꞌ ajcxy huɨdijaty 
mɨbɨjcp Dios, huen yajtungɨxy mɨɨd 
ymɨgügtɨjc mecxtujcɨn etz mɨbɨjcɨn.

11
 Huinꞌit nhuinꞌijxyɨch jadüg 

caꞌoyꞌɨyujc chooñ naaxjoty, e ymɨɨd 
anajty metz ymuꞌn, tɨm jaduꞌn nej 

piꞌccöbixymang ymuꞌn. E jeꞌ jaduꞌn 
anajty ycapxy nej je amaꞌy tzaꞌñ 
ycapxy. 12

 Je mɨmetzpɨ caꞌoyꞌɨyujc 
ymɨɨd aneꞌmɨn huɨdibɨ je jayɨjpɨ 
caꞌoyꞌɨyujc tɨ ymöyii. Je mɨmetzpɨ 
caꞌoyꞌɨyujc jaduꞌn aneꞌmy co je 
poj naaxhuiñ etz je naaxhuiñyjäy 
huen ojadajtcɨxy huindzɨgɨɨygɨxy 
je jayɨjpꞌatypɨ caꞌoyꞌɨyujc 
huɨdibɨ anajty je chaachɨꞌ̈au tɨ 
chögy. 13

 Nañ jaduꞌn ooy anajty 
tijaty mɨjhuinmaꞌñ tuñ, ixtɨ jɨɨn 
yajcödɨgɨɨyb tzajpcɨx́y, yajcäy 
naaxcɨx́y ma jäy ajcxy yhuinduu. 
14

 E mɨɨd je mɨjhuinmaꞌñ huɨdibɨ je 
mɨmetzpɨ caꞌoyꞌɨyujc ytuñ ma je 
jayɨjpɨ caꞌoyꞌɨyujc yhuinduu, chi jeꞌ 
huinꞌɨɨñ huɨdijaty ajcxy tzɨnaayb 
naaxhuiñ. Nañ jaduꞌn jeꞌ pɨdacy 
yꞌaneꞌmɨn co yajnïgojtúutcɨxɨpy je 
caꞌoyꞌɨyujc huɨdibɨ anajty tzachɨj̈ɨp 
mɨɨd espada, e caꞌ yꞌögy, jaduꞌn 
anajty jactzɨnäy. 15

 Je mɨmetzpɨ 
caꞌoyꞌɨyujc yajmɨcꞌajtmoy co 
yajjugyꞌadɨp je tzaadzech tɨɨbɨ 
anajty yajnïgojtuutcɨxy, jɨgɨx jeꞌ 
ycapxɨpy etz nañ jaduꞌn jɨgɨx jeꞌ 
aneꞌmɨn pɨdägɨpy co yajꞌöctähuɨpy 
pɨnjaty caꞌ yꞌojadadyii. 16

 Chi je 
mɨmetzpɨ caꞌoyꞌɨyujc aneꞌmy yɨ 
piꞌctɨjc, mɨjꞌanäctɨjc, mɨjjäydɨjc, 
comeeñydɨjc, ayoobɨtɨjc, tumbɨdɨjc, 
mɨdumbɨdɨjc etz jac pɨnjaty co 
huen ajcxy tɨyꞌajt ijxpejt jaduꞌn 
pɨdaaccɨxy ma ajcxy yꞌaꞌoygɨꞌ, o 
pen caꞌ, ma yhuimboc. 17

 Jaduꞌn 
ytuñ jɨgɨx ni caꞌp anajty pɨn 
huaad ti juy toogy, pen caꞌ jeꞌ 
ajcxy ymɨɨd je caꞌoyꞌɨyujc tɨyꞌajt 
yꞌijxpejt, o yxɨɨ, o jeꞌ yxɨɨ ñinúmero. 
18

 Jadayaabɨ ayuc chojcpy 
ixpɨjcɨn, pɨnjaty huinjɨhuɨɨyb jëbɨ 
mɨhuinmaꞌñybaady ti número je 

caꞌoyꞌɨyujc mɨɨd. Jeꞌ jeꞌ je número 
huɨdibɨ tüg jäy mɨɨdɨty. Je jäy 
ñinúmero hueꞌ jeꞌ tudujc mɨgoꞌpx 
jatugɨp̈x tudujc.

Je nimɨgoꞌpx jahuixchɨguïpx 
milbɨ yëydɨjc ajcxy yꞌɨy

14  Chi jadaꞌ nhuinꞌixyɨch 
cumäyjoty je Dios yꞌung, 

je Cordero, anajty ytɨnäy ma je 
cögop huɨdi yxɨɨ Sión. Ymɨɨd anajty 
mɨgoꞌpx jahuixchɨguïpx madaax 
mil jäy huɨdibɨ anajty ajcxy mɨɨd 
cojay ma yhuimboc je Dios yꞌung 
yxɨɨ, etz yɨꞌ yTeedy yxɨɨ, je Dios 
Teedy. 2 Nhuinmɨdooyɨch tüg ayuc 
chooñ tzajpjoty, jaduꞌn nmɨdooyɨch 
nej mɨjnɨɨ yꞌaꞌɨɨch, nej enee yjɨdity. 
Hueꞌ jeꞌ anajty nmɨdooyɨch nej 
mayjäy yꞌarpa yajcoogɨxy. 3 Ooy 
anajty ajcxy ɨɨgɨxy tüg ɨy jemybɨ 
ma je mɨjꞌaneꞌmdac yhuinduu, ma 
je mɨdaaxpɨ ɨyujc jugyꞌajtmɨɨdpɨ 
yhuinduu, nañ jaduꞌn ma je mɨjjäy 
ajcxy yhuinduu. Jac ni pɨn jeꞌ 
anajty caꞌ huaad ixpɨcy je ɨy, jëyɨ 
ajcxy je huixchɨguïpx mɨdaax milbɨ 
jëbɨ ixpɨjccɨxy je ɨy, je huɨdibɨ ajcxy 
Dios ti yhuinꞌixyii etz tɨ yajnïdzögy 
ya naaxhuiñ. 4 Jada jeꞌ ajcxy 
huɨdibɨ caꞌ ajcxy mɨgapxtɨgooygɨxy 
töxyjäydɨjc, huädz tudägy ajcxy 
yjot yhuinmaꞌñ mɨɨdɨty, caꞌ ajcxy 
pɨjccɨxy. E ypanɨcxyp ajcxy je Dios 
yꞌung, je Cordero, oy tɨm maꞌámy 
ñɨcxy. Yɨꞌ ajcxy je jayɨjpꞌatypɨ 
jäy ya naaxhuiñ huɨdibɨ Dios tɨ 
yjuybɨdzɨmy ma anajty ijtcɨxy 
codoogɨÿ mɨɨd ypocy ycɨxpɨ. Jaduꞌn 
ajcxy nipaady ma Dios Teedy etz 
ma jeꞌ yꞌung, je Cordero, nej je tɨm 
jayɨjpɨ je almas ajcxy huɨdibɨ tɨ 
yajpɨdzɨmy ya naaxhuiñ. 5 Ni ti anɨɨ 

tɨ ycayajpaady ma jeꞌ ajcxy. Com caꞌ 
ajcxy tibocy mɨɨdɨty, caꞌ ti xɨḧuɨn 
ajcxy mɨɨdɨty ma Dios yꞌaneꞌmdac.

Je nidugɨɨgpɨ ángeles 
ajcxy yꞌayuc ytɨyꞌajt

6
 Chi nhuinꞌijxyɨch jadüg ángel 

yqueec-huɨdity cuptzajp, e ymɨɨd 
anajty Dios ytɨyꞌajt jemybɨ oybɨ 
huɨdibɨ ijtp huinɨxɨɨ. Hueꞌ jeꞌ 
yajcapxhuäcxɨp ma huɨdibɨ anajty 
ajcxy tzɨnaaygɨxp naaxhuiñ, 
huinduꞌmy nación, huen huɨdibɨ 
jäyɨty, huɨdibɨ capxp huen huɨdibɨ 
ayucɨty, huɨdibɨ tzɨnaayb ma huen 
huɨdibɨ cajpɨty. 7 E je ángel ymɨnaꞌñ 
anajty janch mɨc:
―Tzɨgɨɨygɨx Dios, huinꞌɨɨgɨx 

huinyaaxcɨx cömaygɨx Dios. Tɨ 
paady je xɨɨ je horɨ mɨna Dios 
tɨydunaꞌñ yajtɨgoyaꞌñ yɨꞌ ajcxy 
huɨdibɨ jɨbɨc tumb. Ojadajtcɨx je 
huɨdibɨ yajꞌoyɨɨy je tzajp etz je naax, 
je mejy etz majaty nɨɨ ymuxy.

8
 Co je mɨdügpɨ ángel ycapxtaay, 

chi je mɨmetzpɨ ángel ymɨnañ:
―Tɨ ymɨcꞌajt ytɨgoydäy je 

Babilonia je mɨjpɨ cajp. Yɨ Babilonia 
jäy tɨ yajhuinmaꞌñydɨgoydäy je 
naaxhuiñyjäy mɨɨd yjɨbɨc-huinmaꞌñ, 
paady yɨ Babilonia jäy ayoꞌn mɨɨdɨty 
cham, com je Dios tɨ ymɨjotmättäyii 
ajcxy. Jaduꞌn Babilonia nipaady 
nej tüg töxyjäy huɨdibɨ huinꞌɨɨmb 
yëydɨjctɨjc mɨɨd anɨɨ etz jocnɨɨ.

9-10
 Co je mɨmetzpɨ ángel ycapxtay, 

chi je mɨdugɨɨgpɨ ángel ymɨnañ 
janch mɨc:
―Pen pɨnjaty huindzɨgɨɨyb 

yajmɨjꞌajtɨp je caꞌoyꞌɨyujc etz 
je ñïgojtuutɨn etz nañ jaduꞌn 
cöbɨjccɨxy je caꞌoyꞌɨyujc ytɨyꞌajt 
yꞌijxpejt ma yhuimboc o ma ycɨꞌ, 

hueꞌ Dios tzaachytunɨɨb yɨ jaduꞌmbɨ 
jäy ajcxy mɨctägy, ypaadɨp ajcxy 
Dios chip yꞌejcɨn. Tɨm jaduꞌn 
nipaady nej jɨhuɨÿ Dios yajꞌügyii 
ajcxy je vino nɨɨ huɨdibɨ yɨꞌ tɨ niꞌixɨÿ. 
Dios tɨ niꞌixɨÿ je it ma ajcxy ayoꞌn 
padaꞌñ, tɨm jaduꞌn nipaady nej 
je tasɨ ma Dios yvinonɨɨ ijtp. Chi 
jeꞌ ajcxy ayoꞌn paadɨpy ma ytoy 
je mɨjjɨɨn mɨɨd azufre ma je Dios 
yꞌángeles yhuinduu etz je Dios 
yꞌung, je Cordero, yhuinduu. 11

 Je 
jɨɨnjoc huɨdibɨ anajty pɨdzɨmb ma 
anajty je mayjäy ayoꞌn paatcɨxy, 
pɨdzɨmɨp jeꞌ huinɨxɨɨ huinɨtiempo. 
E ni poocxɨn ycacaꞌty xɨɨm tzuum 
mɨɨd je pɨnjaty anajty huindzɨgɨɨyb 
paꞌtjɨhuɨɨyb je caꞌoyꞌɨyujc etz 
mɨɨd yꞌahuɨnax, o pen ycöbɨjcɨpy 
anajty je caꞌoyꞌɨyujc yxɨɨ ycojayɨty 
ma yhuimboc o ma ycɨꞌ. 12

 Com 
Dios chaachytunamyb je jäy ajcxy 
huɨdibɨ ijtp mɨɨd je caꞌoyꞌɨyujc, 
paady ycɨxp copɨcy co yɨ jäy 
ajcxy huɨdibɨ ijtp mɨɨd Dios huen 
cuydungɨxy yajxon Dios yꞌaneꞌmɨn 
ycötujcɨn etz huen mɨbɨjccɨxy 
mɨjpɨdaaccɨxy tudägy Jesús, etz 
nañ jaduꞌn yajtungɨxy mecxtujcɨn 
ma ajcxy chɨnaayɨn.

13
 Nmɨdoohuɨch tüg ayuc tzajpjoty 

chooñ xyñɨmäyɨch anajty:
―Cojay jada ayuc: “Jadachambɨ 

etz jacnɨcxpɨ xɨɨ tiempo, jotcujc 
ajcxy huɨdijaty öccɨxp co 
mɨbɨjccɨxy je Huindzɨn Jesús.” Je 
Espíritu Santo ymɨnaꞌñ co jaduꞌn 
tunamb jadamb, pocxnɨp ajcxy 
nej ytungɨxy, e co ajcxy yjädɨpy 
tzajpjoty, chi ajcxy nejhuɨḧuɨp jeꞌ 
ajcxy tzajpjoty tzɨnaaybɨ jaduꞌn 
nej je mɨbɨjcpɨ ajcxy anajty oybɨ tɨ 
tungɨxy.

APOCALIPSIS 14

El Nuevo Testamento en el mixe de Coatlán © La Liga Bíblica 1976, 2009



576

Co Jesús anajty miñ tɨyduñ 
tzaachytuñ jɨbɨcjäydɨjc

14
 Chi jadaꞌ nhuinꞌijxyɨch tüg joc 

janch poob. E ma je joc nïcx ɨñäy 
tüg yquëxɨg̈y nej je jäy huɨdibɨ 
tzoon tzajpjoty (je Cristo). Jeꞌ ymɨɨd 
anajty ma ycohuajc tüg corona 
ac oorɨ, e ma ycɨꞌ mɨɨdɨty tüg hoz 
janch jɨjpɨ. 15

 E ypɨdzɨmy ma je 
Dios chɨnaydac jadüg ángel, jeꞌ 
tzachmɨyäxy anajty janch mɨc je 
huɨdibɨ anajty ɨñaayb jocnïgɨx́y, 
ymɨnaꞌñ:
―Pɨdäg yɨ mhoz, e yajpɨdɨg̈ yɨ 

cosecha, com tɨ paady je xɨɨ je 
horɨ etz je cosecha tɨ chamnɨ jiiby 
naaxhuiñ.

16
 Huinꞌit jeꞌ pɨdacy jeꞌ yhoz 

ya naaxhuiñ, je huɨdibɨ anajty 
ɨñaayb jocnïgɨx́y, chi ya naaxhuiñ 
yajpɨdɨg̈y je ycosecha.

17
 Nañ tɨm jaduꞌn huinꞌit jadüg 

ángel ypɨdzɨmy ma je Dios 
chɨnaydac jiiby tzajpjoty. Nañ 
jaduꞌn jeꞌ anajty mɨɨdɨty yhoz janch 
jɨjp. 18

 Chi jadüg ángel ypɨdzɨmy 
ma je Dios ojadajttac huɨdibɨ anajty 
cötujc mɨɨd ma je jɨɨn. Chi yaaxɨ 
janch mɨc je huɨdibɨ anajty jeꞌ yhoz 
janch jɨjpɨ mɨɨd, chi nɨmay:
―Pɨdäg yɨ mhoz janch jɨjpɨ ma 

yɨ muuxychaꞌm cosecha huɨdibɨ 
yajpatp jiiby naaxhuiñ, com tɨ ooy 
chamnɨ.

19
 Chi je ángel yajnajxy jeꞌ 

yhoz naaxhuiñ, chi yajpɨdɨg̈y 
je camuuxychaꞌm cosecha, 
chi tügꞌítɨy yajnïgɨdacy ma 
huaad yajhuinmɨɨcxy. Hueꞌ jeꞌ 
yhuimbɨdzɨmy co jeꞌ jeꞌ je mɨj 
ayoꞌn je mɨjtzaachypɨ huɨdibɨ Dios 
yquexamyb mɨɨd jäy ajcxy ypocy 

ycɨxpɨ. 20
 Je camuuxychaꞌm hueꞌ jeꞌ 

oy yajhuinmɨɨcxy Jerusalén cajppaꞌ. 
Ma anajty tɨ yꞌocnïgɨdacpɨ ypɨdzɨmy 
ooy nɨꞌpy janch com, ycoody 
mabaad je cohuay ajcxy mɨɨdɨty 
yfreno, e ymɨjhuinꞌajtɨn hueꞌ anajty 
mɨɨdɨty tugɨɨg mɨgoꞌpx kilómetro.

Yɨ ángeles ajcxy mɨɨd je 
huixtujcnajxpɨ ayoꞌn

15  Huinꞌit nhuinꞌijxyɨch jadüg 
tɨyꞌajt ijxpejt janch mɨjpɨ 

tzajpjoty, e janch oy huinmaayñɨ. 
Huixtujc ángeles anajty mɨɨdɨty 
cɨꞌ̈am je huixtujcpɨ tzaachypɨ ayoꞌn 
huɨdi cogɨxɨɨyñɨp, e mɨɨd jaduꞌn 
ycɨxaꞌñ ytɨgoyaꞌñ Dios chip yꞌejcɨn.

2
 E nhuinꞌijxyɨch jaduꞌn nej 

tüg mejy ac vidrio, e je vidrio 
mɨhuɨdidɨɨ jɨɨn. E jɨm anajty je 
jäy ajcxy huɨdijaty madac co caꞌ 
huindzɨgɨÿ anajty je caꞌoyꞌɨyujc etz 
jeꞌ yꞌahuɨnax, je huɨdijaty caꞌ ajcxy 
cöbɨjcɨ je caꞌoyꞌɨyujc yxɨɨ ñinúmero. 
E jɨm anajty ajcxy ytɨnaaygɨxy 
nïgɨxy ma je mejy ac vidrio huɨdibɨ 
janch adɨɨcxp ajajp anajty, ymɨɨd 
ajcxy je arpas huɨdibɨ ajcxy Dios 
mooyɨ. 3 Ooy anajty ɨɨgɨxy je Moisés 
yꞌɨy, je Dios ytumbɨ etz nañ jaduꞌn 
anajty ɨɨgɨxy je Dios yꞌung, je 
Cordero, yꞌɨy huɨdibɨ mɨnamb:

Mɨj ooy, etz janch mɨjhuinmaꞌñ 
huɨdibɨ miich tɨ mduñ. 
Huindzɨn, miich Dios huɨdibɨ 
jac mɨcꞌajt mɨɨdɨp caꞌydɨ jac 
pɨn. Janch tudägy miich 
mnɨɨꞌaa mduꞌaa. Miich 
reyꞌajtp huinduꞌmyñaaxhuiñ 
huinɨxɨɨ huinɨtiempo.

 4 ¿Pɨn miich xycaꞌoctzɨgɨḧuamb, 
Huindzɨn? ¿Pɨn miich 
xycaꞌoccömayaanɨp 

mxɨɨ? Tugꞌócɨy 
naaxhuiñyjäy xyajmɨjꞌadɨpy 
xyhuindzɨgɨḧuɨpy, com miich 
naydügpajc je huätzpɨ Dios, 
com miich nyajꞌijxp mgötujcɨn 
co ytudägɨty.

5
 Co jaduꞌn yjajtɨ, chi nꞌijxyɨch co 

yꞌahuaach je Dios yꞌit jiiby ma Dios 
ytɨjc huɨdibɨ yajpatp tzajpjoty, ma 
yꞌity je tzaa ma yjaybetyɨty Dios 
ycötujcɨn. 6 E ma je Dios yajhuindzɨgɨÿ 
yajpaꞌtjɨhuɨÿ, jiiby ypɨdzɨɨmy huixtujc 
ángeles. Ymɨɨd anajty ajcxy ycɨꞌ̈am 
huixtujc ayoꞌn tzaachypɨ. Hueꞌ anajty 
ajcxy yxoxɨty mɨɨd huit janch oybɨ 
janch huätzpɨ,e janch adɨɨcxp ajajp 
anajty. Ymɨɨd anajty ajcxy oorɨhuɨɨn 
mabaad ycaachyjɨjp. 7 Nidüg je 
mɨdaaxpɨ ɨyujc jugyꞌajtmɨɨdpɨ moy 
je huixtujcpɨ yꞌángeles huixtujc 
tasɨ ac tɨm oorɨ, janch ujtz je tasɨ 
mɨɨd je Dios chip yꞌejcɨn. 8 E je it 
ma Dios yajhuindzɨgɨÿ yajpaꞌtjɨhuɨÿ 
yajpaꞌtjɨhuɨÿ ujtztay jeꞌ mɨɨd je jɨɨnjoc 
huɨdibɨ jaduꞌn ñipatpy nej je Dios 
yꞌoyꞌajtɨn etz Dios ymɨcꞌajtɨn. E ni 
pɨn anajty huaad caꞌ jiiby ytɨgɨÿ ma 
je Dios ytɨjc jiiby tzajpjoty, ixtɨ coonɨ 
jeꞌ ycɨjxtähuɨpy je huixtujcpɨ ayoꞌn, 
je tzaachypɨ huɨdibɨ je huixtujcpɨ 
ángeles ajcxy ymɨɨd.

Je tasɨ huɨdibɨ ujtz mɨɨd 
ayoꞌn tzaachypɨ

16  Chi nmɨdooyɨch tüg ayuc 
chooñ ma Dios ytɨjc jiiby 

tzajpjoty, nɨmay anajty janch mɨc je 
Dios yꞌángeles nihuixtujcpɨ:
―Nɨcx ajcxy yajyojctuutcɨx jiiby 

naaxhuiñ yɨ huixtujcpɨ tasɨ huɨdibɨ 
ujtzɨty mɨɨd Dios chip yꞌejcɨn.

2
 Chi ñɨcxy je mɨdügpɨ yꞌángel, chi 

jeꞌ ytasɨ yajtemduty jiiby naaxhuiñ 

ujtz mɨɨd mayꞌayoꞌn. E tügꞌócɨy je 
mayjäy huɨdibɨ anajty ajcxy mɨɨd 
ma yhuimboc je caꞌoyꞌɨyujc ytɨyꞌajt, 
pɨnjaty anajty je ñïgojtuutɨn 
huindzɨgɨɨyɨp paꞌtjɨhuɨɨyɨp, chi jeꞌ 
ajcxy ypaatɨ ñibɨdzɨm tüg nïbüdz 
janch jɨbɨcpɨ, e huɨdibɨ janch pɨjcp.

3
 Je mɨmetzpɨ yꞌángel yajyojctuty 

jeꞌ ytasɨ huɨdi anajty ujtz mɨɨd 
ayoꞌn mejyhuingɨx́y. Chi je mejy 
yꞌahuimbijty nɨꞌpy, jaduꞌn nej jɨhuɨÿ 
öcpɨ ñɨꞌpy. E huɨdijaty ɨyujc jiiby 
tzɨnaayb mejyjoty, cɨjx jeꞌ yꞌöctäy.

4
 Je mɨdugɨɨgpɨ yꞌángel yajyojctuty 

jeꞌ ytasɨ huɨdi anajty ujtz mɨɨd 
mayꞌayoꞌn maajaty je mɨjnɨɨ, etz 
maajaty nɨɨ ymuxy, nañ jaduꞌn 
ac ñɨꞌpy jeꞌ yꞌahuimbijttay. 5 Chi 
nmɨdooyɨch co je ángel ymɨnaꞌñ 
huɨdibɨ aneꞌmb je nɨɨ:
―Huindzɨn Dios, tudägy mduñ 

co tɨ mdɨyduñ je naaxhuiñyjäy 
ajcxy mɨɨd ypocy ycɨxpɨ, e jaduꞌn 
tɨ mguexy mɨj ayoꞌn ya naaxhuiñ, 
Huindzɨn Dios, janchypɨ huätzpɨ 
miich, huɨdibɨ ijtnaayb etz tɨ 
mꞌijtnäy. 6 Com je naaxhuiñyjäy 
ajcxy tundɨgooy co ajcxy teemɨ 
yojcɨ je mɨbɨjcpɨdɨjc ñɨꞌpy, je 
huɨdibɨ mhuinꞌijx, je huɨdibɨ ajcxy 
miich mꞌayuc najtzcapxɨɨyb anajty. 
Paady ycɨxp miich je nɨɨ huɨdibɨ 
yɨ naaxhuiñyjäy yꞌuuccɨxyp, tɨ 
myajꞌahuimbity nɨꞌpy, com jaduꞌn 
ajcxy mɨhuaadɨty je tzaachypɨ mɨɨd 
ajcxy ypocy ycɨxpɨ.

7
 Nmɨdooyɨch co pɨnjaty ma je it 

ma yajhuindzɨgɨÿ Dios, ymɨnaꞌñ:
―Janch jaduꞌn, Huindzɨn Dios, 

huɨdibɨ tügꞌócɨy mɨcꞌajt mɨɨd, mɨɨd 
mdɨyꞌajt etz mɨɨd mdudägyꞌajtɨn, 
tɨ mdɨyduñ je naaxhuiñyjäy ajcxy 
mɨɨd ypocy ycɨxpɨ.

8
 Je mɨmadaaxpɨ Dios yꞌángel 

yajyojctuty ma je xɨɨ jeꞌ ytasɨ huɨdi 
anajty ujtz mɨɨd Dios chip yꞌejcɨn. 
Chi je xɨɨ yajmoy ymɨcꞌajt co jäy 
nögɨɨb mɨɨd jeꞌ yjɨɨn. 9 E tügꞌócɨy jäy 
ajcxy yxɨɨdzaydaayɨ janch mɨc. E 
ni caꞌ ajcxy yhuinmaꞌñ yajtɨgajch, 
ni caꞌojadajtcɨxy ni caꞌ cömaygɨxy 
Dios. Nïgɨ ajcxy ooy jɨbɨc Dios 
nigapxy niꞌojɨɨy, je Dios huɨdibɨ 
aneꞌmdaayb tügꞌócɨy ayoꞌn mɨɨd 
ymɨcꞌajt.

10
 Je mɨmɨgooxpɨ yꞌángel 

yajtemduty je ytasɨ, huɨdi anajty 
ujtz mɨɨd Dios chip yꞌejcɨn, ma je 
caꞌoyꞌɨyujc yꞌaneꞌmy etz ma tügꞌócɨy 
it lugar ma je caꞌoyꞌɨyujc yꞌaneꞌmɨn, 
e huinꞌit oy ycoodzɨygɨdactäy. 
Yɨ jäy ajcxy ooy ytoodz 
ocꞌadzützmújccɨxnɨ mɨɨd je ayoꞌn 
tɨɨbɨ anajty ytuñyii yjadyii. 11

 Per 
ni jaduꞌn ajcxy caꞌixmajch je jɨbɨcpɨ 
huɨdibɨ anajty ajcxy ytumyb. Nïgɨ 
ajcxy ooy oyñinej ycapxcɨxy etz 
niꞌojɨɨygɨxy Dios tzajpjotypɨ mɨɨd je 
jübɨɨ paꞌmɨɨ etz je nïbüdz ycɨxpɨ.

12
 Je mɨdudujcpɨ yꞌángel 

yajtemduty je ytasɨ huɨdi anajty 
ujtz mɨɨd Dios chip yꞌejcɨn ma 
je Eufrates mɨjnɨɨ. Chi je mɨjnɨɨ 
ytɨɨch jɨgɨx jëbɨ ajcxy je reydɨjc 
ñaxy huɨdibɨ ajcxy tzoomb 
xɨɨbɨdzɨmyꞌamy.

13
 Chi nhuinꞌijxyɨch co ypɨdzɨmy 

ma je amaꞌy tzaꞌñ yꞌahuac, etz ma 
je caꞌoyꞌɨyujc yꞌahuac, etz ma je 
profeta falso yꞌahuac ypɨdzɨmy 
tugɨɨg caꞌoybɨ. E je tugɨɨgpɨ 
caꞌoybɨ jaduꞌn anajty yquëxɨg̈y 
nej tugɨɨg tuc. 14

 E je tugɨɨgpɨ 
tuc hueꞌ ajcxy caꞌoybɨ ymɨɨd, e 
tungɨxy anajty mɨjhuinmaꞌñ mɨɨd 
je mujcuꞌ ymɨcꞌajt. E oy ajcxy 

huoomucy huɨdijaty anajty reyꞌajtp 
huinduꞌmy naaxhuiñ, jɨgɨx jeꞌ ajcxy 
chiptúngɨxɨpy mɨɨd je mɨjpɨ Dios 
huɨdibɨ tügꞌócɨy mɨcꞌajt mɨɨd, co 
anajty je xɨɨ je tiempo yhuaadꞌajtnɨ 
huɨdibɨ Dios tɨ yajnigödugɨÿ. 
15

 Jaduꞌn Dios ymɨnaꞌñ:
―Cuendɨtungɨx ɨɨch nꞌayuc. 

Ameech nhuimbidaꞌñɨch naaxhuiñ 
jaduꞌn nej meetzpɨ ameech nɨcxy 
meech tijaty. Paady ycɨxp jotcujc 
pɨnjaty niꞌixɨ ̈xyꞌahuijxpɨch, je 
huɨdibɨ ypocy tɨ ymecxyii, e 
tudägyꞌajtɨn tɨ paady ma ɨɨch 
jɨgɨx caꞌ jaduꞌn paadɨp nej tüg jäy 
huɨdibɨ yhuit tɨ meechyii, e jaduꞌn 
jeꞌ yhuɨꞌmy nïhuädz, e tzoꞌyduꞌn 
jɨhuɨÿ co jäy yhuindɨcxyii. 16

 Chi je 
tugɨɨgpɨ caꞌoybɨ huoomujctay ajcxy 
je reydɨjc ma tüg it huɨdibɨ yxɨɨ 
Hebreoꞌamy Armegedón.

17
 Je mɨhuixtujcpɨ angel 

yajyojctuty jeꞌ ytasɨ jɨm pojjoty, e 
ma je it ma ajcxy huindzɨgɨÿ Dios 
etz ma jeꞌ yꞌaneꞌmdac tzajpjoty, 
jiiby tüg ayuc chooñ janch mɨcpɨ 
ymɨnaꞌñ anajty:
―Tɨ ytuñyii yjadyii.
18

 Huinꞌit ooy yjajtɨ huɨdzuc, 
neꞌmɨn mɨcpɨ etz jɨdijtɨn, ooy 
naax yücxy mɨɨd tüg ujx janch 
mɨcpɨ, nimɨnaabɨ jaduꞌn ycajadyii 
maabɨ jäy chɨnayꞌíjtɨgɨxy 
naaxhuiñ. 19

 Chi je mɨj ciudad, 
je Jerusalén, oy yhuäcxy tugɨɨg 
pɨcy, nañ jaduꞌn je may ciudad 
huɨdibɨ huinduꞌmyñaaxhuiñ, 
cɨjx ymɨjähuɨydäy. Chi Dios 
jäymejtzcoty je Babilonia cajp nej 
je jäy ajcxy jɨm ytundɨgooygɨxy, 
e chi quejxy may ayoꞌn jɨm mɨɨd 
chip yꞌejcɨn ycɨxpɨ. 20

 Tügꞌócɨy je 
naax mejyꞌagujcpɨ ytɨgoyday. Etz 

tügꞌócɨy tungop naaxhuiñygɨx́y cɨjx 
jeꞌ ytɨgoydäy. 21

 Nañ jaduꞌn ooy ycäy 
chooñ tzajpjoty eneedɨɨtz mɨjjatypɨ 
majaty jäy ajcxy, janch jempxy 
anajty je eneedɨɨtz, tügjatypɨ 
huixchɨguïpxy kilo. Chi jäy ajcxy 
ooy oyñinej nigapxy niꞌojɨɨy je Dios 
mɨɨd je eneedɨtz ycɨxpɨ, com ooy jeꞌ 
mɨj chachjajtɨ je ayoꞌn je castigɨ.

Je töxyjäy jɨbɨctzɨnaaybɨ 
chaachypɨ ycastigɨ

17  Nidüg je huixtujcpɨ ángeles 
huɨdibɨ anajty ajcxy 

mɨɨd je huixtujcpɨ ytasɨ ymiiñ. 
Chi ajcxy ymɨydacy mɨɨd ɨɨch, 
xyñɨmaaygɨxɨch:
―Min yam, miiñ nyajniꞌixɨÿ je 

tzaachypɨ huɨdibɨ ypadamyb je 
töxyjäy pocytumbɨ, huɨdibɨ ɨñaayb 
mejyhuingɨx́y. 2 Je reydɨjc ya 
naaxhuiñ tɨ ooy ytundɨgooygɨxy 
mɨɨd jada töxyjäy, e je naaxhuiñyjäy 
ajcxy tɨ ooy huinmaꞌñydɨgooygɨxy 
mɨɨd jada töxyjäy ypocytunɨɨ 
huinmaꞌñ, jaduꞌn nej jɨhuɨÿ ajcxy 
ooy tɨ ymúucɨgɨxy.

3
 E Dios yjɨhuɨꞌñ ymɨcꞌajt 

xyajcumäyɨch e cumäyjoty 
xyajnɨcxyɨch je ángel mɨjtɨgɨd̈uum. 
E jɨm nꞌijxyɨch tüg töxyjäy yajꞌɨñäy 
tüg caꞌoyꞌɨyujc huɨdibɨ ycolor tzaptz, 
e janch nïducy mɨɨd pɨnjaty yxɨɨ 
cojaayɨp huɨdibɨ yajjotmaꞌtp Dios, 
e ymɨɨd anajty huixtujc ycohuajc 
etz majc ymuꞌn. 4 Je töxyjäy hueꞌ 
anajty yxojx mɨɨdɨty mɨɨd huit 
janch oyjatypɨ, ycolor ucy etz 
tzaptz, ooy anajty yajꞌoyguëxɨg̈y 
mɨɨd oorɨ, mɨɨd piꞌctzaa janch oybɨ 
etz perla. Ymɨɨd anajty ma ycɨꞌ 
tüg tasɨ ac tɨm oorɨ janch ujtz jeꞌ 
anajty mɨɨd jɨbɨc-huinmaꞌñ huɨdibɨ 

caꞌ yꞌoyjäygɨdaacnɨty, huɨdibɨ 
pocytunɨɨ huinmaꞌñ mɨɨd. 5 E ymɨɨd 
anajty cojaay tüg xɨɨ ma yhuimboc 
huɨdibɨ caꞌ pɨn huinjɨhuɨÿ. Je letra 
jaduꞌn ymɨnaꞌñ: “Je mɨjpɨ Babilonia, 
huɨdibɨ nigopꞌajtɨp pocytunɨɨ 
huinmaꞌñ etz tügꞌócɨy tijaty caꞌ 
yꞌoyjäygɨdaacnɨty ya naaxhuiñ.” 
6

 Mɨcꞌamy ɨɨch oy nhuinmaꞌñ 
nyajmiñ nyajmech co je töxyjäy hueꞌ 
jeꞌ anajty tɨ yajꞌoꞌccɨxy je huɨdibɨ 
ajcxy mɨbɨjcp Dios etz huɨdibɨ ajcxy 
Jesús yjäyꞌajtɨp, e jaduꞌn nipaady 
nej jɨhuɨÿ je töxyjäy tɨ ooy ymügyii 
mɨɨd je mɨbɨjcpɨdɨjc ñɨꞌpy. Co 
jaduꞌn nhuinꞌijxyɨch, chi ooy ngɨjxy 
ngüejtyɨch njɨhuɨy nhuinmaayɨch. 
7

 Chi je ángel xyñɨmaayɨch:
―¿Nej co mgɨxy mgüety? 

Ɨɨch miich nyajnɨmähuɨpy nej 
yhuimbɨdzɨmy huɨdibɨ caꞌ pɨn 
huinjɨhuɨÿ ma yɨ töxyjäy etz ma 
yɨ caꞌoyꞌɨyujc huɨdibɨ yajꞌɨñaayb, 
huɨdibɨ ycohuajc huixtujc mɨɨd 
etz majc ymuꞌn. 8 Yɨ caꞌoyꞌɨyujc 
huɨdibɨ tɨ mꞌixy, jeꞌ yɨꞌ tɨɨbɨ chɨnäy 
e cham caꞌp jeꞌ ma. Chi ypɨdzɨmɨpy 
ayoodactuuyb, jayɨjp ma anajty 
caꞌnɨ nɨcxy yꞌayoy ytɨgoy tüccɨꞌyɨ. 
E je jäy ajcxy huɨdijaty tzɨnaayb 
naaxhuiñ, e caꞌp yxɨɨ yꞌity cojaay 
ma je jugyꞌajt libro huɨdibɨ oyɨɨy 
caꞌnɨ anajty naaxhuiñybɨ chondägy. 
Ooy jeꞌ ajcxy huinmáaygɨxɨpy 
jɨhuɨɨ́ygɨxɨpy co íjxcɨxɨpy je 
caꞌoyꞌɨyujc huɨdibɨ jecyɨp tɨ 
yꞌoctzɨnaaybɨ, e cham caꞌ jeꞌ ma, e 
chi jadaꞌ jadügꞌoc yhuimbidaꞌñ.

9
 Ya ii tigati pɨn jëbɨ huinjɨhuɨÿ 

je huixtujcpɨ cohuajc, jeꞌ jeꞌ je 
huixtujcpɨ copjot ma je cajp yꞌity. E 
je cajp jaduꞌn jeꞌ nipaady nej jada 
töxyjäy pocytumbɨ. 10

 Je huixtujcpɨ 

cop jaduꞌn ajcxy nej huixtujcpɨ 
rey. Ma je huixtujcpɨ rey mɨgoox 
jeꞌ ajcxy tɨɨbɨ ymɨcꞌajt ytɨgooygɨxy. 
Nidüg jeꞌ cham yꞌaneꞌmy. Je jadügpɨ 
caꞌnɨ jeꞌ ymiiñ. E co jeꞌ ymiinɨpy je 
huɨdibɨ cogɨxɨɨyb, caꞌp jeꞌ mɨjcajee 
yhuäcxɨbɨpy. 11

 Je caꞌoyꞌɨyujc 
huɨdibɨ jecyɨp tzɨnay, e cham caꞌ 
ma, jeꞌ jeꞌ je mɨductujcpɨ rey, oy jeꞌ 
yjajëjɨty nidüg ma je nihuixtujcpɨ 
rey. Huinꞌit jeꞌ ñɨcxnɨpy ayoobɨ 
jottɨgooybɨ tüccɨꞌyɨ ayoodactuuby.

12
 Je majcpɨ muꞌn tɨɨbɨ mꞌixy, jeꞌ 

jeꞌ je majcpɨ rey huɨdibɨ caꞌnɨ ajcxy 
ytɨgɨɨygɨxy aneꞌmbɨ. E cɨd̈ɨgɨḧuɨɨb 
ajcxy ycötujcɨn co yreyꞌájtcɨxɨpy 
tüg hora quipxyɨ mɨɨd je caꞌoyꞌɨyujc. 
13

 Jada majcpɨ rey ajcxy túꞌcɨy ajcxy 
yꞌijtcɨxy, túꞌcɨy ajcxy yhuinmaꞌñ, e 
yegɨpy ajcxy yꞌaneꞌmɨn ycötujcɨn 
ma je caꞌoyꞌɨyujc. 14

 Tziptuunɨp 
ajcxy mɨɨd je Dios yꞌung, je Cordero. 
E je Cordero ymɨmadactähuɨpy 
jeꞌ je majcpɨ rey ajcxy. Com jeꞌ 
jeꞌ tügpajc Huindzɨnɨp ma pɨn 
janaydíjɨp huindzɨn. Jeꞌ jeꞌ tügpajc 
reyɨp jac mɨcꞌajt mɨɨdpɨ ma je 
reydɨjc ajcxy. E pɨnjaty Cristo mɨɨd 
yꞌity, Dios jeꞌ tɨ huinꞌixy, e tudägy jeꞌ 
panɨcxy Dios yꞌung.

15
 Nañ jaduꞌn je ángel 

xyñɨmaayɨch:
―Yɨ mejy tɨɨbɨ mꞌixy ma je 

töxyjäy pocytumbɨ ɨñäy, hueꞌ jeꞌ 
jaduꞌn nipaady nej maygajp, nej 
mayñación ma mayjäy chɨnaygɨxy 
huɨdibɨ capxcɨxp canaagnax ayuc. 
16

 Je majcpɨ muꞌn tɨɨbɨ mꞌixy ma 
je caꞌoyꞌɨyujc, jeꞌ ajcxy caꞌixaꞌnɨp 
catzogaꞌnɨp je töxyjäy pocytumbɨ. 
Chi ajcxy ixꞌijxnɨp je töxyjäy 
pocytumbɨ, yajhuɨꞌmɨpy ajcxy 
nïhuädz. Chi ajcxy je töxyjäy 

pocytumbɨ ñinïcx tzuꞌtzɨpy, e 
nöccɨxɨpy mɨɨd jɨɨn. 17

 Dios tɨ 
pɨdägy ma ajcxy yꞌaa yjot huen 
tungɨxy nej Dios tzocy, mɨɨd 
co anajty tɨ pɨdaaccɨxy túꞌcɨy 
yhuinmaꞌñ. E cötujc möhuaangɨxy 
aneꞌmɨn möhuaangɨxy co 
yreyꞌadɨpy je caꞌoyꞌɨyujc, ixtɨ coonɨ 
yajcuydundähuɨpy je ayuc huɨdibɨ 
Dios anajty tɨ capxy. 18

 Je töxyjäy 
tɨɨbɨ mhuinꞌixy, jeꞌ jeꞌ je mɨj cajp 
huɨdibɨ aneꞌmdaayb je reydɨjc ajcxy 
huinduꞌmyñaaxhuiñ.

Babilonia cajp oy yhuindɨgooy

18  Co jada jaduꞌn yjajtɨ, chi 
nhuinꞌijxyɨch jadüg ángel 

ycɨdägy naaxhuiñgɨx́y, chooñ 
tzajpjoty mɨɨd ymɨjꞌaneꞌmɨn 
ymɨjcötujcɨn, e ooy je naax yajꞌanɨɨy 
mɨɨd je ytɨɨcxɨn yjajɨn. 2 Chi je 
ángel ooy mɨc yaaxqueecy ymɨnaꞌñ 
anajty:
―Tɨ ymɨcꞌajt ytɨgooy, tɨ ymɨcꞌ 

ajt ytɨgooy je mɨjpɨ Babilonia 
cajp, e hueꞌ tɨ yꞌahuimbity mujcuꞌ 
chɨnaydac, etz canaagnaxpɨ 
caꞌoybɨ ymaadac chɨnaydac, etz 
tɨ yꞌahuimbity joonmaadac 
joondzɨnaaydac, je joon 
ajcxy huɨdibɨ caꞌ yhuädzɨty, 
huɨdibɨ caꞌ yꞌoyjäygɨdaacnɨty. 
3

 Com tɨ je mayjäy huɨdibɨ 
tzɨnaayb ma tügꞌócɨy nación 
yhuinmaꞌñydɨgooygɨxy mɨɨd 
je Babilonia yjɨbɨc-huinmaꞌñ 
pocytunɨɨ huinmaꞌñ. Tɨ je reydɨjc 
huɨdibɨ aneꞌmb ya naaxhuiñ mɨɨd 
ytundɨgooygɨxy je Babilonia. Nañ 
jaduꞌn je ajuybɨ adoocpɨ ajcxy, 
huɨdibɨ ya naaxhuiñ yajpatcɨxy, tɨ 
oy ymeeñybatcɨxy mɨɨd je Babilonia 
pocytunɨɨ ñegocio. Je Babilonia 

jaduꞌn yɨꞌ nej tüg töxyjäy jɨbɨc-
huinmaꞌñ mɨɨdpɨ.

4
 Chi nmɨdooyɨch jadüg ayuc 

chooñ tzajpjoty, e ymɨnaꞌñ anajty:
―Pɨdzɨmgɨx ma yɨjiibɨ cajp com 

ɨɨch miich ajcxy njëꞌajtpy, jɨgɨx 
miich ajcxy caꞌ mꞌaminmugɨpy ma 
yɨꞌ ajcxy ypocy, e ni xycapaadɨp 
miich ajcxy je ayoꞌn tzaachypɨ 
huɨdibɨ Dios yquexamyb ma je 
Babilonia cajpjäy. 5 Yɨ jaduꞌmbɨ 
cajpjäy ypocy tɨ oy mayɨɨyñɨ 
e Dios yɨꞌ ajcxy tzachytunɨɨb 
mɨɨd ajcxy ypocy ycɨxpɨ. Dios 
yjäymejchp yɨꞌ yjɨbɨc-huinmaꞌñ 
ajcxy huɨdibɨ tɨ tungɨxy. 6 Dios 
ymoyhuimbidɨpy je tzaachypɨ yɨ 
Babilonia cajpjäy, jaduꞌn nej ajcxy 
yɨꞌ jeꞌ tzaachytuñ Dios yjäy ajcxy, 
Dios ymoyhuimbidɨp je Babilonia 
cajp tzaachypɨ mejtz jaduꞌñɨ caꞌydɨ 
jaduꞌn nej yɨꞌ tɨ yecy. 7 Moꞌ yɨ 
Babilonia cajp yɨ tzaachpyɨ ayoꞌn, 
tɨm jaduꞌn nej yɨꞌ tɨ ñaymöyii ma yɨ 
chɨnaayɨn etz ñayjɨhuɨɨyɨ amɨj agɨx. 
Yɨꞌ ymɨnaꞌñ jotjoty huinmaꞌñyjoty: 
“Ɨɨch mɨjꞌaneꞌmbɨ ɨɨch. Caꞌ 
nyajpaadyɨch nej tüg coꞌögytöxyjäy 
mɨɨdɨty tajɨn mayɨn. Ni ngaꞌixɨpyɨch 
jɨɨyɨn yaaxɨn.” 8 Mɨɨd jeꞌ ycɨxpɨ 
tügxɨɨyɨ ymiinɨpy je mɨjꞌayoꞌn 
oꞌcɨn, tajɨn mayɨn, jɨɨyɨn yaaxɨn 
etz yuubaꞌm ma je Babilonia cajp. 
Chi ninögɨḧuɨpy je Babilonia cajp 
mɨɨd jɨɨn. Com yɨ Huindzɨn Dios 
ooy yɨꞌ ymɨjɨty, e yɨꞌ tɨ yajpocycäy 
yɨ Babilonia cajp, huɨdibɨ nipatp nej 
tüg töxyjäy pocytumbɨ.

9
 Je reydɨjc ya naaxhuiñ huɨdibɨ 

jɨbɨc-huinmaꞌñ pocytunɨɨ huinmaꞌñ 
tungɨxp quipxyɨ mɨɨd je Babilonia 
jäy, chi ajcxy ytájcɨxɨpy ymáygɨxɨpy 
yjɨɨ́ygɨxɨpy yáaxcɨxɨpy co anajty 

ijxcɨxyp je Babilonia cajp jɨɨnjoty 
co anajty ytooybɨcy. 10

 Jɨguem 
ajcxy yjacmɨjꞌíjxcɨxɨpy mɨɨd co 
anajty chɨgɨɨygɨxy co páatcɨxɨpy 
ayoꞌn quipxy mɨɨd Babilonia, e 
ymɨnáangɨxɨpy:
―¡Ay, miich Babilonia mɨj cajp, 

huɨdibɨ ooy mgapxpaadyɨty, ooy 
mmɨjɨty, ooy mmɨcꞌajt mɨɨdɨty! Per 
janch tɨm tüg jaxɨg̈y tɨ xyñimiiñ 
jeꞌ ayoꞌn huɨdibɨ Dios tɨ quexy mɨɨd 
mbocy ycɨxpɨ.

11
 Je ajuybɨdɨjc adoocpɨdɨjc 

huɨdibɨ ajcxy naaxhuiñ jɨɨ́ygɨxɨpy 
yáaxcɨxɨpy ajcxy mɨɨd je Babilonia 
cajp ycɨxpɨ, com caꞌp anajty pɨn 
juuyɨp ajcxy yjuy ytoocy. 12-13

 Je 
ajuybɨdɨjc adoocpɨdɨjc ajcxy ymɨɨd 
oorɨ, plata, tzaa oyjatypɨ, perla 
oyjatypɨ, lino huit oyjatypɨ, sedɨ 
huit oyjatypɨ, rey yhuit, huit color 
tzaptzpɨ, nañ jaduꞌn ymɨɨd ajcxy 
canaagnaxpɨ quipy huɨdibɨ oyjaty 
xuucp, pajc vaso, quipy vaso 
oyjatypɨ, cobre vaso, pujx vaso, 
marmol vaso. Ymɨɨd ajcxy canela, 
etz tijaty ooy oy xuucɨn mɨɨdɨty, 
poom, mirra, perfume, vino aceite, 
trigo tɨɨm, ɨyujc animal huɨdibɨ 
tzɨmy yajyöyb, cöbixy, cohuay, 
carretɨ, tumbɨ huɨdibɨ codoogɨÿɨp, 
etz jacjadyii jäy juugypɨ. 14

 Je 
ajuybɨdɨjc adoocpɨdɨjc ajcxy 
ñɨmähuɨpy je Babilonia jäy ajcxy:
―¡Caꞌ ajcxy mꞌocmɨɨdɨñ je tɨɨm 

tzaꞌm huɨdibɨ ajcxy mjot yjatzojcpy, 
caꞌ ma anajty yꞌocyajpatnɨ. Tɨ 
tɨgoydäy miich ajcxy mjugyꞌajt, je 
mgomeeñꞌajt, etz mꞌijxɨn huɨdibɨ 
anajty miich ajcxy mmɨɨd, caꞌ ma 
ocyajpatnɨp jadügꞌoc!

15
 Je huidɨjaty anajty huit ixtaayb 

meeñ ixtaayb, e tɨ ycomeeñygojcɨxy 

ma yɨjɨmbɨ cajpɨn, jɨguem ajcxy 
yhuɨꞌmdähuɨpy mɨɨd tzɨgɨꞌñ 
jɨhuɨꞌñ, co nañ jaduꞌn je tzaachypɨ 
castigɨ padaangɨxy. Yäxɨp ajcxy 
etz nidájcɨxɨpy nimáaygɨxɨpy 
je Babilonia cajp. 16

 Chi ajcxy 
ymɨnaanɨpy:
―¡Ay! ¡Miich mɨj cajp huɨdibɨ 

ayoꞌn patp! Jaduꞌn miich anajty 
nej tüg töxyjäy huɨdibɨ xoxyɨp 
mɨɨd huit oyjatypɨ, huɨdi ycolor 
ucy etz tzaptz, yajꞌoyguëxɨg̈y mɨɨd 
oorɨ, mɨɨd piꞌctzaa oyjatypɨ, mɨɨd 
perla. 17

 ¡Janch tɨm tüg jaxɨg̈y, 
janch tɨm tüg horɨ, tɨ ycɨxy miich 
mmɨjjugyꞌajtɨn mmɨjcomeeñꞌájtɨn!

Tügꞌócɨy pɨnjaty nihuindzɨnꞌajtp 
barco etz pɨnjaty barcojoty 
viajetumb, marinerotɨjc ajcxy etz 
huɨdibɨ ajcxy tumb ma je mejy, tɨ jeꞌ 
ajcxy yhuɨꞌmdaaygɨxy jɨguëgy. 18

 Co 
ajcxy ijxy nej anajty ytoy yjocy je 
mɨj ciudad, chi ajcxy ymɨnañ:
―¿Huɨdibɨ cajp jadaꞌ ji jaduꞌnɨp 

nej jada anajty jadayaabɨ mɨj cajp?
19

 Chi ajcxy ooy naax 
ñayyajcöhuoogɨɨyɨ mɨɨd jotmay, 
cham ooy yaaxcɨxy, ytajcɨxy 
ymaygɨxy, e mɨc chachmɨnaangɨxy:
―¡Ay! ¡Je mɨjpɨ oybɨ cajp huɨdibɨ 

ayoꞌn patp, ma je tügꞌócɨy pɨnjaty 
anajty ymɨɨd barco ma mejy, tɨ 
ycomeeñygójcɨxy anajty mɨɨd jeꞌ! 
¡Janch tɨm tüg mɨj jaxɨg̈yɨ, tɨm 
tüg horɨ, tɨ yhuindɨgoydäy miich 
mmɨjjugyꞌajtɨn mgomeeñꞌajtɨn!

20
 Jotcugɨɨygɨx mɨɨd je Babilonia 

cajp ycɨxpɨ, miich tzajpjoty 
tzɨnaayb ajcxy, etz miich ajcxy 
huɨdibɨ Dios xyhuinꞌijx co jëbɨ 
mꞌapóstolꞌajtcɨxy, etz nañ jaduꞌn 
miich ajcxy huɨdibɨ najtzcapxɨɨy 
Dios yꞌayuc ytɨyꞌajt, etz nañ jaduꞌn 

pɨnjaty ijtp ma Dios. Com co Dios 
tɨ yajpocycäy Babilonia cajp, jeꞌ 
yɨꞌ tɨ yajꞌadɨgach jaduꞌn nej ajcxy 
xymɨɨddundɨgoy.

21
 Huinꞌit tüg ángel janch 

mɨcꞌajtmɨɨdpɨ conɨg̈y tüg tzaa, 
jaduꞌn nej tüg molino paandzaa 
mɨjpɨ, chi jeꞌ cogädzɨɨy mejyjoty, e 
ymɨnañ:
―Nej jada tzaa tɨ ytɨgooyɨn, nañ 

tɨm jaduꞌn je mɨjpɨ oybɨ Babilonia 
cajp ytɨgoydähuɨpy. E janch 
ni mɨna pɨn cajacꞌixɨpy. 22

 E ni 
camɨna ajcxy mgajacꞌmɨdohuɨpy 
jɨm Babilonia co pɨn arpɨ coob etz 
flauta yajxuuxp trompetɨ yajxuuxp 
mɨjnɨɨ mɨjtuꞌ. E caꞌ jacyajpaadɨp 
pɨnjaty ti dung ii jajtp, ti oficio 
jajtp, ni mgamɨdohuɨpy je molino 
paandzaa ñeꞌmɨn. 23

 Ni mɨna ti 
ycatɨɨcxɨpy jadügꞌoc ma je Babilonia 
cajp. Ni mɨna ycayajmɨdohuɨpy 
jadügꞌoc je xɨɨ je xondaacɨn huɨdibɨ 
jajtɨp co jäy ypɨcy. Oy je Babilonia 
ajuuybɨ yꞌadoocpɨ ajcxy anajty ooy 
yjamɨcjäyɨty ya naaxhuiñ, e tɨ ajcxy 
huinꞌɨɨñ mayñaaxhuiñyjäy mɨɨd 
ajcxy brujerías.

24
 Jɨm ma je Babilonia cajp jɨm 

yajpaady jeꞌ ajcxy ñɨꞌpy je tɨɨbɨ 
ajcxy Dios yꞌayuc najtzcapxɨɨyɨ, je 
huɨdibɨ ajcxy huinꞌixyɨp ma Dios 
etz tügꞌócɨy mɨbɨjcpɨdɨjc tɨɨbɨ 
yajꞌögypaatcɨxy naaxhuiñygɨx́y.

19  Co jaduꞌn yjajtɨ, chi 
nmɨdooyɨch mayꞌayuc 

mɨcpɨ co mayjäy ajcxy ooy 
ycapxcɨxy ymɨydaaccɨxy tzajpjoty, 
ymɨnaꞌñ ajcxy:

¡Aleluya! Ɨɨch ajt nDios yɨꞌ 
tügpajc tɨ xyajnïdzoocɨm 
ajt nꞌalma. Yɨꞌ jeꞌ tügpajc 
mɨjꞌoyꞌajt mɨɨd.

 2 Com janch etz tudägy Dios 
yꞌaneꞌmɨn ycötujcɨn. Tɨ jeꞌ 
möy ycastigo je Babilonia cajp 
huɨdibɨ tɨ yajhuinmaꞌñydɨgoy 
je naaxhuiñyjäy mɨɨd je 
ycatudägyꞌajtɨn ycɨxpɨ. Yɨꞌ jeꞌ 
tɨ yajꞌadɨgach ma je Babilonia 
cajp je Dios ytumbɨ, huɨdibɨ 
yajꞌögy ajcxy, pat jɨm.

3
 Chi ajcxy jadügꞌoc ymɨnaanɨp:
―¡Aleluya! Je jɨɨnjoc huɨdibɨ 

jɨm Babilonia co ytoy je cajp, 
paꞌttɨgɨḧuɨp tzajpcɨx́y huinɨxɨɨ 
huinɨtiempo, caꞌ yjɨɨn ypïdzɨp ni 
mɨna.

4
 E je iipx madaaxpɨ mɨjjäy etz 

je madaaxpɨ ɨyujc, huɨdibɨ jugyꞌajt 
mɨɨd ñaygojxtɨnaygɨdaacɨ naaxcɨx́y, 
chi ajcxy ooy Dios ojadajty huɨdibɨ 
anajty aneꞌmb ma je mɨjꞌaneꞌmdac, 
e ymɨnaangɨxy:
―¡Jaduꞌn jada! ¡Aleluya!
5

 Huinꞌit yajmɨdooy jiiby ma je 
Dios yꞌɨñaydac ycötujctac tüg ayuc 
ymɨnaꞌñ:

Huindzɨgɨɨygɨx ɨɨbatcɨx 
capxpatcɨx ɨɨch ajt nDios 
nidügꞌócɨy pɨnjaty tumb 
mɨɨd yɨꞌ, pɨnjaty yɨꞌ tzɨgɨɨyb, 
huen mutztɨjcɨty huen 
ymɨjꞌanäctɨjcɨty.

Je jotcujcꞌajtɨn huɨdibɨ nbadaanɨm 
co anajty Cristo yjäy nimiñ

6
 Nmɨdoohuɨch nañ jaduꞌn nej 

jɨhuɨÿ ooy mayjäy ycapxy ymɨydägy, 
nej canaag mɨjnɨɨ yꞌaꞌɨɨch, nej enee 
mɨcpɨ yjɨdity, ymɨnaangɨxy:

¡Aleluya! Tɨ yꞌaneꞌmdɨgɨÿ jiiby 
naaxhuiñ je Huindzɨn Dios 
huɨdibɨ tügpajc mɨj́ɨp.

 7 Agujcꞌajtɨm jotcujcꞌajtɨm, 
tzoc cömaayɨm Dios, tzoc 

mooyɨm mɨjꞌajt. Com tɨ 
paady je xɨɨ je tiempo mɨna 
Dios yꞌung naybadáanɨgɨxp 
tümugáanɨgɨxp mɨɨd yɨꞌ yjäy, 
tɨm jaduꞌn nej jɨhuɨÿ ypɨgaꞌñ 
mɨɨd yɨꞌ ajcxy. Tɨ Cristo yjäy 
ñayñiꞌixɨɨ́yɨgɨxy, jaydëbɨ 
ñaybáatɨgɨxɨp ytügmújccɨxɨp 
mɨɨd yɨꞌ, tɨm jaduꞌn nej tüg jäy 
ñayxoxyii co ypɨgaꞌñ.

 8 Dios tɨ aꞌɨxɨÿ co Cristo yjäy 
ajcxy ñayxoxɨɨyb mɨɨd yhuit 
oyjatypɨ, huɨdibɨ adɨɨcxp ajajp.

Je huit xojx oyjatypɨ jaduꞌn nipaady 
nej je tudägyꞌajtɨn huɨdibɨ je 
mɨbɨjcpɨdɨjc tɨ paatcɨxy ma Dios.

9
 Chi je ángel xyñɨmaayɨch:

―Jaay jada ayuc. “Jotcujc 
ajcxy pɨnjaty huooyɨp ma 
yajhuinxɨɨdunaꞌñ Dios yꞌung, je 
Cordero, co naydügmugáanɨgɨxy 
mɨɨd yɨꞌ yjäy ajcxy.”

Chi je ángel xyñɨmaayɨch:
―Jada jeꞌ Dios yꞌayuc janchypɨ.
10

 Chi ngojxtɨnayꞌɨhuɨɨyɨch 
ma je ángel yhuinduu co 
njahuindzɨgɨḧuaañɨch. Chi jeꞌ 
xyñɨmaayɨch:
―Caꞌ jaduꞌn mꞌɨdɨc̈h. Dios ɨɨch 

xytumbɨꞌajtp jaduꞌn nej miich etz 
nej jacjadyii mɨgügtɨjc huɨdibɨ 
mɨjpɨdaaccɨxp cɨxyjot huinɨjot je 
ayuc tɨyꞌajt janchypɨ huɨdibɨ Jesús 
ycapxhuäcx. Huindzɨgɨꞌ Dios.

Jadayaabɨ ayuc tɨyꞌajt janchypɨ 
huɨdibɨ Jesús ñidɨyꞌajtꞌajt, yɨꞌ jeꞌ je 
Dios yꞌayuc huɨdibɨ je profetas ajcxy 
ñajtzcapxɨɨy.

Je mɨjꞌaneꞌmbɨ huɨdibɨ 
poobcohuay yajꞌɨñaayb

11
 Chi nhuinꞌijxyɨch tzajpꞌahuädz, 

chi yquëxɨg̈y tüg poobcohuay, e je 

APOCALIPSIS 19

El Nuevo Testamento en el mixe de Coatlán © La Liga Bíblica 1976, 2009



584

pɨn anajty yajꞌɨñaayb hueꞌ anajty 
naydijyii je tudägypɨ je janchypɨ. Je 
huɨdibɨ tɨydumb naaxhuiñyjäy mɨɨd 
tudägyꞌajtɨn etz huɨdibɨ tziptumb 
mɨɨd tudägyꞌajtɨn. 12

 E jeꞌ huɨdibɨ 
yajꞌɨñaayb je poobcohuay, jeꞌ yhuiin 
jaduꞌn jeꞌ nej jɨɨnyeꞌn, e ymɨɨd anajty 
ma ycohuajc maycoronɨ huɨdibɨ 
nidɨyꞌajtꞌajtp co yreyꞌaty ma tügꞌócɨy 
jäy. E jeꞌ ymɨɨd anajty tüg xɨɨ cojaay, 
e jeꞌ anajty naydügpajc nejhuɨɨyb 
yxɨɨ caꞌ jac pɨn. 13

 Hueꞌ anajty 
yxoxyɨty mɨɨd huit yꞌuucyɨty mɨɨd 
nɨꞌpy, e jeꞌ yxɨɨ hueꞌ anajty xɨɨꞌadyii 
Dios yꞌayuc. 14

 Je ángeles ajcxy 
huɨdibɨ soldadꞌajtp tzajpjoty ypayöyii 
anajty ajcxy ac poobcohuaygɨxpɨ, 
yxoxyɨty ajcxy mɨɨd sedɨ huit janch 
oybɨ, poobɨ etz huätzpɨ. 15

 Je huɨdibɨ 
yajꞌɨñaayb je poobcohuay, ma yɨꞌ 
yꞌahuac ypɨdzɨmy anajty tüg espada 
janch jɨjpɨ, e jeꞌ mɨɨd yajtzaachɨḧuaꞌñ 
je maynaaxhuiñyjäy. E jeꞌ aneꞌmaꞌñ 
mɨɨd Dios ymɨcꞌajt. E mɨɨd yɨꞌ yꞌayuc 
castigɨ möhuaꞌñ je mayjäy mɨɨd 
ypocy ycɨxpɨ huɨdibɨ tzɨnaayb ma 
je may it lugar ya naaxhuiñ. Yɨꞌ 
yꞌayuc jaduꞌn yɨꞌ nej tüg espada 
janch jɨjpɨ. E yɨꞌ mɨɨdꞌadaanɨp je 
mɨjpɨ Dios chip yꞌejcɨn, je Dios 
huɨdibɨ tügꞌócɨy mɨcꞌajt mɨɨd. E 
mɨctägy tzaachypɨ castigɨ yegaꞌñ 
ma je mayñaaxhuiñyjäy mɨɨd ypocy 
ycɨxpɨ, jaduꞌn je maynaaxhuiñyjäy 
nipaady nej jɨhuɨÿ Dios yꞌung 
tenmɨcx uvas mɨɨd ytecy. 16

 E ymɨɨd 
anajty cojaay ma yhuit etz ma ypuy 
jadayaabɨ ayuc: “Reydɨjc ajcxy yrey. 
Huindzɨndɨjc ajcxy yHuindzɨn.”

17
 Huinꞌit nhuinꞌijxyɨch tüg ángel 

ytɨnäy xɨɨꞌagujc, chi ooy janch mɨc 
mɨyaaxy tügꞌócɨy je joon huɨdijaty 
queec-huɨdijtp tzajpcujc ymɨnañ:

―Miingɨx naymujctáayɨgɨx ma 
Dios adzuuꞌɨb̈ɨ yecy. 18

 Miingɨx, 
jɨgɨx mdzüdzcɨxɨpy reydɨjc ajcxy 
ñinïcx, capitán ajcxy etz mɨcjäydɨjc 
ajcxy ñinïcx, cohuay chüch etz 
nañ jaduꞌn jeꞌ ajcxy ñinïcx huɨdibɨ 
yajꞌɨñaayb. Mdzüdzɨp tügꞌócɨy jäy 
ñinïcx: tumbɨdɨjc mɨdumbɨdɨjc, je 
huindzɨndɨjc, comeeñydɨjc etz je 
ayoobɨdɨjc.

19
 Chi nhuinꞌijxyɨch je 

caꞌoyꞌɨyujc etz je rey ajcxy 
huɨdibɨ yajpatp ya naaxhuiñ 
mɨɨd tügꞌócɨy ypubejtpɨdɨjc 
ysoldadotɨjc ajcxy. Nhuinꞌijxyɨch 
co tɨ ñayyöymújcɨgɨxy co 
chiptunaangɨxy mɨdziptzonaangɨxy 
je huɨdibɨ poobcohuay yajꞌɨñaayb 
quipxyɨ mɨɨd jeꞌ ypubejtpɨdɨjc 
ysoldadtɨjc ajcxy. 20

 Chi je 
caꞌoyꞌɨyujc ymachycäy quipxyɨ 
mɨɨd je profeta caꞌpɨ yjanchɨty, je 
tɨɨbɨ anajty tuñ mɨjhuinmaꞌñ ma 
je caꞌoyꞌɨyujc yhuinduu. Mɨɨd je 
mɨjhuinmaꞌñ ycɨxpɨ je profeta, 
caꞌpɨy yjanchɨty, tɨ anajty ooy 
huinꞌɨɨñ tügꞌócɨy je huɨdijaty ajcxy 
nayyejcɨ co je caꞌoyꞌɨyujc ytɨyꞌajt 
ijxpejt cöbɨjcɨ ma yhuimboc etz 
co huindzɨgɨɨyɨ je ñïdzejtztuutɨn. 
Jaduꞌn je caꞌoyꞌɨyujc etz je profeta, 
caꞌpɨy yjanchɨty, yajcötijnajxy 
ajcxy ma jɨɨn ytoy mɨɨd azufre, 
jaduꞌn je jɨɨn nej tüg mejy huädz 
jɨɨn. 21

 Jacjadyii jäy hueꞌ ajcxy 
oꞌcɨn patcɨxy mɨɨd espada huɨdibɨ 
anajty pɨdzɨmb ma jeꞌ yꞌahuac 
je huɨdibɨ anajty poobcohuay 
yajꞌɨñaayb. E tügꞌócɨy je joon etz 
luud huɨdibɨ ajcxy queec-huɨdijtp 
cɨjx jeꞌ ajcxy ytɨmycuuxtáayɨgɨxy 
ytɨmypejttáayɨgɨxy mɨɨd may öcpɨ 
chüch.

Je mil jɨmɨjtpɨ

20  Huinꞌit nhuinꞌijxyɨch tüg 
ángel ycɨdägy chooñ 

tzajpjoty mɨɨdɨty je ahuastɨ huɨdibɨ 
mɨɨd yajꞌahuäch je mɨj jut huɨdibɨ 
oy ycɨɨcyɨty, ymɨɨd anajty nañ 
jaduꞌn tüg mɨjcadena ma ycɨꞌ. 
2

 Jadayaabɨ ángel majch je amaꞌy 
tzaꞌñ huɨdibɨ yajtijp mujcuꞌ etz 
Satanás, chi yajcadenɨtɨgɨɨy, e 
yajhuɨꞌmy mach tüg mil jɨmɨjt. 3 Chi 
je ángel cötijnajxy je mujcuꞌ ma je 
mɨj jut, chi cöꞌagɨɨy. Chi tüg sellɨ 
pɨdacy ma je mɨj jut aguu. Pɨdacy 
je mujcuꞌ ma je mɨj jut, caꞌydɨ jac-
huinꞌɨɨñ je mayñaaxhuiñyjäy, ixtɨ 
coonɨ tüg mil jɨmɨjt ycaꞌpxɨpy. E co 
jaduꞌn anajty mil jɨmɨjt tɨ ñaxy, ooy 
ycopɨcyɨty co yajnajtzmadzɨḧuɨpy je 
mujcuꞌ tzojccɨx́y.

4
 Chi canaag aneꞌmdac 

nhuinꞌijxyɨch ma anajty ajcxy 
ɨñäy tɨɨbɨ ajcxy patcɨxy cötujcɨn 
co tɨydúngɨxɨpy naaxhuiñyjäy. 
Nañ jaduꞌn nhuinꞌijxyɨch ajcxy 
yꞌalma huɨdibɨ anajty ajcxy tɨ 
yajyöctzujctuutcɨxy mɨɨd co ajcxy 
capxhuäcxy je Dios yꞌayuc ytɨyꞌajt 
huɨdibɨ Jesús ñidɨyꞌajtꞌajt. Caꞌp 
jeꞌ ajcxy anajty huindzɨgɨɨygɨxy je 
caꞌoyꞌɨyujc, ni jeꞌ ñïdzejtztuutɨn. E 
nañ jaduꞌn ni caꞌ ajcxy cöbɨjcɨ je 
caꞌoyꞌɨyujc ytɨyꞌajt ma yhuimboc 
ni ma ycɨꞌ. Co ajcxy yꞌoꞌcy, chi 
yjugypɨgɨpy ajcxy jadügꞌoc etz 
aneꞌmɨp ajcxy quipxyɨ mɨɨd Cristo 
tüg mil jɨmɨjt. 5 Je jacjadyii je öcpɨ, 
huɨdibɨ caꞌp mɨjpɨdacy Cristo, caꞌ jeꞌ 
ajcxy yjugypɨgɨpy, ixtɨ coonɨ anajty 
tɨ ñaxy tüg mil jɨmɨjt huinꞌítnɨ. Co 
tügꞌócɨy je mɨbɨjcpɨdɨjc yjugypɨgɨpy 
jadügꞌoc, jada jeꞌ je ogáꞌnɨbɨ tiempo 

mɨna öcpɨ ajcxy yjugypɨjccɨxy, e caꞌ 
yꞌocꞌóꞌccɨxnɨp jadügtecy. 6 Jotcujc 
etz huädz, caꞌ tibocy mɨɨdɨty, jeꞌ 
ajcxy öcpɨdɨjc huɨdibɨ jugypɨgɨpy co 
Jesús yajjugypɨgɨpy yɨ tügpɨcy öcpɨ 
huɨdibɨ jayɨjpꞌadamb. Je mɨmetzpɨ 
oꞌcɨn caꞌ ni ti mɨcꞌajt mɨɨdɨty ma jeꞌ 
ajcxy. Hueꞌ janch ajcxy ytungꞌadɨɨyb 
huingapxɨɨ ma Dios etz Cristo. E jeꞌ 
ajcxy Cristo quipxy mɨɨd yꞌaneꞌmɨp 
tüg mil jɨmɨjt.

7
 Co anajty tɨ ñaxy je mil jɨmɨjt, 

huinꞌit je Satanás yajcoguejttüdɨpy 
ma ymachꞌity. 8 Chi Satanás nɨcxy 
huinꞌɨɨñ je mayñaaxhuiñyjäy 
huinduꞌmybɨ ñaaxhuiñ. Jeꞌ nɨcxy 
huinꞌɨɨñ Gog jäy etz Magog 
jäy. E yɨꞌ ajcxy yꞌaneꞌmbɨdɨjc 
yajmujctähuaꞌñ soldado ajcxy, 
jɨgɨx chiptúngɨxɨpy mɨɨd je Dios 
yꞌung. Jaduꞌn jeꞌ ajcxy soldados 
ymayɨty jaduꞌn nej puꞌ ymayɨty 
huɨdibɨ mejypäꞌám. 9 E jaduꞌn 
ajcxy ypedɨɨy ma ymɨjhuiinɨty 
naax, chi ajcxy yajnaadujcy je it 
ma chɨnaaygɨxy huɨdibɨ Dios tɨ 
huinꞌíjxɨgɨxy etz yajnaadujccɨxy je 
ciudad huɨdibɨ Dios chojcpy. Chi 
Dios quejxy jɨɨn huɨdibɨ tzoomb 
tzajpjoty, huɨdibɨ oy ñöcɨgɨxy huädz 
huädz je may soldados ajcxy. 10

 Je 
mujcuꞌ, huɨdibɨ anajty tɨ huinꞌɨɨñ je 
mayjäy, oy yajcötijnaxy ma je mɨj 
jɨɨn ytoy mɨɨd azufre. Ma anajty 
tɨ yajcötijnaxy je caꞌoyꞌɨyujc etz je 
profeta, caꞌpɨy yjanchɨty. Jiiby jeꞌ 
ajcxy ayoꞌn tzaachypɨ paadɨpy xɨɨm 
tzuum huinɨxɨɨ huinɨtiempo.

Je tɨyduunɨn ma je 
mɨjꞌaneꞌmbɨ yhuinduu

11
 Nhuinꞌijxyɨch tüg mɨjꞌaneꞌmdac 

janch poob, mɨɨd je huɨdibɨ anajty 

ɨñaayb ma jeꞌ. Ma jeꞌ yhuinduu naax 
etz tzajp queectɨgoyday yajxon, ni caꞌ 
yꞌocyajpatnɨ it lugar ma je naax etz 
tzajp yꞌíjtcɨxɨpy. 12

 Chi nhuinꞌijxyɨch 
je öcpɨ ajcxy, mɨjꞌanäcpɨ mutzꞌanäcpɨ, 
ytɨnaaygɨxy ma Dios yhuinduu. 
Chi yajcɨyhuäcxtay maylibro. E 
nañ jaduꞌn yajcɨyhuäcxy jadüg 
libro huɨdibɨ mɨɨd je jäy yxɨɨ cojay 
huɨdijaty ajcxy jugyꞌajtɨn huinɨxɨɨ 
mɨɨd. Chi jeꞌ ajcxy yajtɨyduñ je 
öcpɨ ajcxy nej anajty ajcxy tɨ 
chɨnaaygɨxy ya naaxhuiñ, jaduꞌn 
nej yjaybetyɨty ma je maylibro. 13

 Je 
mejy ycɨÿejctay jeꞌ je öcpɨ ajcxy 
huɨdibɨ anajty jiiby yajpatp. E je 
oꞌcɨn etz je öcpɨjut ycɨÿejctay jeꞌ je 
öcpɨ huɨdibɨ jiiby yajpatp, e tügꞌócɨy 
jeꞌ yajtɨydunday nidüg nidüg nej 
anajty tɨ chɨnaaygɨxy. 14

 Je oꞌcɨn etz 
je it ma je öcpɨ yꞌity yajnajtztijɨyday 
jɨɨnjoty ma je mɨjjɨɨn ytoy. Jeꞌ jeꞌ je 
mɨmetzpɨ oꞌcɨn ma je mɨjjɨɨn ytoy. 
15

 E huɨdijaty anajty ajcxy caꞌ yxɨɨ 
ymiiñ ma je libro huɨdibɨ jugyꞌajtɨn 
huinɨxɨɨbɨ mɨɨd, hueꞌ jeꞌ ajcxy 
yajnajtztijɨy jɨɨnjoty ma je mɨjjɨɨn 
ytoy.

21  Huinꞌit nhuinꞌijxyɨch tüg 
tzajp jemybɨ etz tüg naax 

jemybɨ, com je jayɨjpɨ tzajp etz je 
jayɨjpɨ naax tɨ jeꞌ anajty ytɨgoydäy, 
e ni ma anajty mejy ycacädy. 2 Ɨɨch, 
Juan, nhuinꞌijxyɨch je ciudad huätzpɨ 
jemybɨ, je Jerusalén, ycɨdägy anajty 
chooñ tzajpjoty ma Dios yajpaady, 
janch oyduñ anajty, jaduꞌn nej tüg 
töxyjäy ñayꞌoyduñyii ñayxoxyii co 
ypɨgaꞌñ mɨɨd yëydɨjc. 3 Nmɨdoohuɨch 
tüg ayuc mɨcpɨ chooñ anajty 
tzajpjoty, e ymɨnañ:
―Cuendɨtun ɨɨch nꞌayuc. Dios 

tzɨnaydac pɨgamb ma naaxhuiñyjäy 

ajcxy. Yɨꞌ tzɨnähuɨpy mɨɨd yɨꞌ ajcxy, 
e yɨꞌ ajcxy Dios yjäyꞌadɨɨyb. E Dios 
cɨꞌm idaamb mɨɨd yɨꞌ ajcxy jɨgɨx yɨꞌ 
ajcxy Diosꞌadɨɨyb. 4 Dios yajquëgɨɨb 
ajcxy ytajɨn ymayɨn etz yajtɨd̈zɨɨb 
ajcxy yhuinnɨɨ, e caꞌp yjadɨɨb oꞌcɨn 
ni jɨyɨn ni yaaxɨn, ni jotmay, ni pɨn 
ycajɨhuɨḧuɨp je juꞌpɨn je paꞌmɨn. 
Com je huɨdibɨ anajty ijtnaayb, tɨ jeꞌ 
ñaxy.

5
 Huinꞌit jeꞌ ymɨnañ huɨdibɨ anajty 

ɨñaayb ma je mɨjꞌaneꞌmdacɨn:
―Cuendɨtungɨx ɨɨch nꞌayuc. 

Huinjemy ngojtɨgadzaꞌñɨch tügꞌócɨy 
huɨdibɨ jiiꞌijtp.

Nañ jaduꞌn ymɨnañ:
―Jaay jada ayuc. Com jadayaabɨ 

ayuc ooy jada yjanchɨty, e ooy yɨꞌ 
jotꞌamɨjꞌajt mɨɨdɨty.

6
 Huinꞌit je mɨjꞌaneꞌmbɨ 

xyñɨmaayɨch:
―Tɨ tügꞌócɨy ytunyii yjadyii. Ɨɨch 

jeꞌ nyajtzondacp tügꞌócɨy tijaty, etz 
ɨɨch nyajcogɨxɨɨyb tügꞌócɨy tijaty, 
tɨm jaduꞌn nej je letra A huɨdibɨ 
yajtzondacp je alfabeto etz je letra 
Z huɨdibɨ yajcogɨxɨɨyb je alfabeto. 
Pɨnjaty tzojcp jemybɨ jugyꞌajtɨn 
ɨɨch yɨꞌ nmöhuɨp. Jaduꞌn nipaady 
nej jɨhuɨÿ ajcxy ytɨdzɨɨ́yɨgɨxy, e 
nyajꞌügɨch ma ymuxy je nɨɨ huɨdibɨ 
yejcp jugyꞌajtɨn, ni caꞌ ajcxy 
mɨmeeñyduunɨp ni jaduꞌñɨ. 7 Pɨnjaty 
mɨmadactaayb jɨbɨc-huinmaꞌñ 
etz pocytunɨɨ, yɨꞌ jeꞌ cɨd̈ɨgɨḧuɨɨb 
huɨdibɨ njëꞌajtpy, e ɨɨch yɨꞌ 
xyDiosꞌadɨɨb, e yɨꞌ ɨɨch nꞌungꞌadɨɨyb. 
8

 Je huindzɨc̈ytɨjc ajcxy, pɨnjaty 
caꞌ ymɨbɨcy ɨɨch ndɨyꞌajt, pɨnjaty 
tumb huɨdibɨ caꞌ yꞌoyjäygɨdaacnɨty, 
pɨnjaty jäy yajꞌöcp, pɨnjaty 
mɨgapxtɨgooyb töxyjäydɨjc, pɨnjaty 
tumb capxpogɨɨ, pɨnjaty mɨjpɨdacp 

huijyjäy yhuinmaꞌñ, pɨnjaty 
huindzɨgɨɨyb quipychech tzaadzech, 
etz pɨnjaty anɨɨdacp, jeꞌ ajcxy 
nidügꞌócɨy nibɨdzɨmɨɨb ñɨcxɨpy ma 
mɨjjɨɨn ytoy mɨɨd azufre, huɨdibɨ 
quëxɨc̈p nej jɨɨnmejy. Jeꞌ jeꞌ je 
mɨmetzpɨ oꞌcɨn.

Yɨ jemybɨ Jerusalén
9

 Huinꞌit nidüg ángel je 
nihuixtujcpɨ huɨdibɨ anajty mɨɨd 
huixtujc tasɨ ujtzjatypɨ mɨɨd je 
huixtujcpɨ ayoꞌn tzaachypɨ huɨdibɨ 
jacꞌaxam tunaanɨp jadaanɨp, jeꞌ 
xyñɨmaayɨch:
―Min, e cham nyajniꞌixɨḧuaꞌñ je 

mɨbɨjcpɨdɨjc huɨdibɨ tügmugamb 
mɨɨd Dios yꞌung, je Cordero, jaduꞌn 
nej tüg yëydɨjc ytügmucy mɨɨd 
ytöxyɨjc co ajcxy ypɨcy.

10
 Je huɨdibɨ Dios yjɨhuɨꞌñ ymɨcꞌajt 

xyajꞌijxɨch cumäyjoty, chi je ángel 
cümäyjoty xyajnɨcxyɨch ma tüg cop 
mɨjpɨ etz cɨxpɨ, chi xyajꞌijxyɨch je 
mɨjpɨ ciudad santa. Je ciudad santa 
hueꞌ jeꞌ yxɨɨ Jerusalén, e ycɨdägy 
anajty chooñ tzajpjoty jiiby ma 
Dios yajpaady. 11

 Je mɨj ciudad 
santa janch adɨɨcxp jeꞌ anajty mɨɨd 
Dios yꞌoyꞌajtɨn. Jɨm jaduꞌn anajty 
yꞌadɨɨcxy nej tüg tzaa janch oybɨ 
nej mármol, janch yajꞌijxnajxp nej 
ijxɨn. 12

 Jühuɨdityɨ anajty mɨɨdɨty je 
ciudad santo ac poch janch mɨj etz 
cɨxy. Je poch ymɨɨd anajty majmetz 
yꞌaguu. E ma je majmetzpɨ yꞌaguu 
majmetz ángel ajcxy yꞌijtcɨxy, tügpɨ 
ángel ma tügjaty ciudad aguu. 
Etz yjaybetyɨty jeꞌ ajcxy yxɨɨ je 
majmetzpɨ Israel tribu, tügpɨ tribu 
yxɨɨ yjaybetyɨty ma tüg tüg poch 
yꞌaguu. 13

 Tugɨɨg anajty yꞌaguu 
mɨɨdɨty xɨɨbɨdzɨmꞌamy, tugɨɨg 

yꞌaguu ma tɨchypoj ymiinɨɨy, tugɨɨg 
yꞌaguu ma jɨɨnboj ymiinɨɨyɨn, etz 
jatugɨɨg yꞌaguu ma xɨɨgɨdägyꞌamy. 
14

 Je poch huɨdibɨ anajty ymɨɨd je 
cajp, ymɨɨd anajty majmetz tzaa 
huɨdibɨ yꞌɨjxꞌajtɨp, e majmetzpɨ tzaa 
ymɨɨd anajty cojaay je nimajmetzpɨ 
apóstoles ajcxy yxɨɨ huɨdibɨ Jesús, 
je Cordero, yhuinꞌijx, tügpɨ apóstol 
yxɨɨ ma tüg tüg tzaa.

15
 Je ángel huɨdibɨ anajty mɨydacp 

mɨɨd ɨɨch, ymɨɨd anajty tüg quipx ac 
tɨm oorɨ jeꞌ anajty. Jeꞌ anajty mɨɨd 
quipxaꞌñ je cajp, je poch yꞌaguu, etz 
je poch. 16

 Je cajp, je ciudad, hueꞌ jeꞌ 
anajty cuadradɨ; nej anajty yoñꞌajt, 
nañ jaduꞌn anajty yꞌagonꞌajt, etz nañ 
jaduꞌn ycɨxꞌajt. Chi je ángel quipxy 
je ciudad santa mɨɨd jeꞌ yquipx. 
E hueꞌ quipxy mejtz mil jamejtz 
mɨgoꞌpx kilómetros, yꞌayoñꞌajtɨn 
ycɨxꞌajtɨn etz yꞌagonꞌajtɨn quipxyjaty 
jeꞌ anajty. 17

 Huinꞌit je ángel quipxy 
je poch, hueꞌ quipxy mɨgoꞌpx 
jahuixchɨguïpx mɨdaax cɨn̈uux, 
jaduꞌn nej naaxhuiñyjäy ajcxy 
ycɨn̈uux, huɨdi je ángel yajtumyb.

18
 Je poch hueꞌ jeꞌ anajty ypochɨty 

mɨɨd tzaa oyjatypɨ, e je cajp hueꞌ jeꞌ 
anajty ac tɨm oorɨ, yguëxɨg̈y nej ijx 
huätzpɨ. 19-20

 Je tzaa huɨdibɨ je poch 
yꞌɨjxꞌajtɨp hueꞌ jeꞌ anajty yꞌoyduñɨty 
huɨdi mɨɨd yꞌoyguëxɨg̈y, tzaa janch 
oyjatypɨ canaagnax color. Je jayɨjpɨ 
poch yꞌɨjx hueꞌ anajty yꞌoyduñɨty 
mɨɨd jaspe tzaa, je mɨmetzpɨ 
poch yꞌoyduñɨty mɨɨd safiro tzaa, 
je mɨdugɨɨgpɨ poch yꞌoyduñɨty 
mɨɨd ágate tzaa, je mɨmadaaxpɨ 
yꞌoyduñɨty mɨɨd esmeralda tzaa, je 
mɨmɨgooxpɨ poch yꞌoyduñɨty mɨɨd 
ónice tzaa, je mɨdudujcpɨ poch 
yꞌoyduñɨty mɨɨd coralina tzaa, je 

mɨhuixtujcpɨ poch yꞌoyduñɨty mɨɨd 
crisólito tzaa, je mɨtuctujcpɨ poch 
yꞌoyduñɨty mɨɨd berilo tzaa, je 
mɨdaxtujcpɨ poch yꞌoyduñɨty mɨɨd 
jacinto tzaa, je mɨmajmetzpɨ poch 
yꞌoyduñɨty mɨɨd amatista tzaa. 21

 Je 
majmetzpɨ pochꞌaguu hueꞌ anajty 
yꞌoyduñɨty mɨɨd tügpɨ perla. E 
je mɨjtuꞌ huɨdibɨ najxp cajpcujc 
hueꞌ yꞌoyɨɨy mɨɨd oorɨ huätzpɨ, 
e yquëxɨg̈y nej vidrio huätzpɨ 
yajꞌijxnajxp.

22
 Ma je Jerusalén cajp jemybɨ 

caꞌp nhuinꞌijxyɨch ni tüg templo, 
ni tüg tɨjc ma jäy ajcxy Dios 
ojadajtcɨxy. Com je Huindzɨn Dios, 
yɨ huɨdibɨ tügpajc mɨjɨp, etz jeꞌ 
yꞌung, je Cordero, jaduꞌn yɨꞌ ajcxy 
nipaady nej tüg templo nej tüg it 
ma mayjäy ajcxy yꞌojadájtɨgɨxy Dios 
etz jeꞌ yꞌung. 23

 Je jemybɨ Jerusalén 
caꞌp jeꞌ anajty yajmayjaty xɨɨ poꞌ 
huɨdibɨ yajꞌanɨḧuɨp yajtɨɨcxɨḧuɨp 
je ciudad, com je Dios yꞌoyꞌajtɨn 
etz jeꞌ yꞌung yꞌoyꞌajtɨn yɨꞌ jeꞌ ajcxy 
nej je tɨɨcxɨn jajɨn huɨdibɨ amb 
tɨɨcxp ma je Jerusalén jemybɨ. 24

 Je 
mayñaaxhuiñyjäy huɨdibɨ tɨ patcɨxy 
yꞌalma nïdzoocɨn naxɨṕy tɨgɨḧuɨpy 
ajcxy mɨɨd je jemybɨ Jerusalén 
ytɨɨcxɨn yjajɨn huɨdi anajty tɨ 
ymöyii. Je aneꞌmbɨdɨjc ajcxy ya 
naaxhuiñ ymɨmiinɨpy ajcxy mɨjꞌajt, 
oyꞌajt, etz cömayꞌajt ma je jemybɨ 
Jerusalén. 25

 E je cajp aguu ni 
camɨna jeꞌ agɨÿ ycaꞌidɨpy xɨɨm, com 
jɨm caꞌ jɨm ycoodzꞌidɨpy, paady 
ni mɨna ycaꞌagɨꞌ yꞌidɨpy. 26

 Jɨm 
je naaxhuiñyjäy, canaag agajp, 
mɨnɨcxɨp ajcxy ymɨjꞌajt yꞌoyꞌajt 
ycömayꞌajt ma je Jerusaléngajp, je 
jemybɨ. 27

 Caꞌp jɨm ytɨgɨḧuɨpy ni 
pɨn huɨdibɨ caꞌ ypocyñïhuächñɨ, 

ni pɨn huɨdibɨ tumb caꞌpɨ 
yꞌoyjäygɨdaacnɨty, etz huɨdijaty jäy 
huinꞌɨɨmb. Jëyɨ jɨm tɨgɨḧuɨp pɨnjaty 
ijtp yxɨɨ cojay ma je libro huɨdibɨ 
Dios yꞌung, je Cordero, ymɨɨd, ma 
cojay yꞌity je jäy ajcxy yxɨɨ huɨdibɨ 
ymɨɨd jugyꞌajtɨn huinɨxɨɨbɨ.

22  Huinꞌit je ángel 
xyajniꞌixɨɨyɨch tüg mɨjnɨɨ 

huätzpɨ, je nɨɨ huɨdibɨ yejcp jugyꞌajt 
huɨdibɨ caꞌ ycɨxɨp ytɨgoyɨp. Janch 
huädz janch tɨɨcx jeꞌ anajty je nɨɨ 
nej tüg ijxɨn. E je nɨɨ jɨm anajty 
ymuxy ma Dios etz je Cordero 
yꞌaneꞌmdac. 2 Jada mɨj nɨɨ hueꞌ jeꞌ 
anajty ñaxy cuidad mɨjtügujc, etz 
ma je mejtzꞌaduꞌmꞌamybɨ mɨjnɨɨbaꞌ, 
jɨm anajty je quipy huɨdibɨ jugyꞌajt 
mɨɨd, huɨdibɨ tɨɨmꞌajt majmetzꞌoc 
tügpɨ jɨmɨjt, poꞌ poꞌ ytɨɨmꞌaty, e je 
quipy yꞌaay hueꞌ anajty ytuñ jɨgɨx 
huaad naaxhuiñyjäy chooccɨxy. 
3

 Caꞌp jɨm yꞌadɨpy ni ti ayoꞌn ni 
ti jotmay mɨɨd pocytunɨɨ ycɨxpɨ. 
Je Dios etz jeꞌ yꞌung jeꞌ jɨm 
yꞌaneꞌmdac ycötujctac yajpaadɨpy. 
E jeꞌ ytumbɨdɨjc jeꞌ ajcxy jɨm 
yajmɨjꞌadɨɨb ojadadɨɨb. 4 Yꞌijxɨpy 
ajcxy je Dios yꞌung yhuiñyjɨjp etz 
ymɨnɨcxɨp ajcxy jeꞌ yxɨɨ ycojay 
ma ajcxy yhuimboc. 5 Caꞌp jɨm 
ycootzɨḧuɨty. E pɨnjaty jɨm tzɨnaayb 
caꞌp ajcxy yajmayjadɨpy linterna 
jɨɨn, lamparajɨɨn, ni xɨɨdɨɨcxpɨ, com 
Dios ɨɨch ajt nHuindzɨn yɨꞌ yɨꞌ ajcxy 
codɨɨcxɨɨb. Je Huindzɨn Dios etz jeꞌ 
yꞌung jeꞌ ajcxy jɨm aneꞌmɨp huinɨxɨɨ 
huinɨtiempo.

Huingoonɨñ yɨ Jesucristo yminꞌaa
6

 Huinꞌit je ángel xyñɨmaayɨch:
―Jadayaabɨ ayuc tɨyꞌajt ma jada 

necy, ooy jada yjanchɨty, e jëbɨ 

APOCALIPSIS 21 ,  22

El Nuevo Testamento en el mixe de Coatlán © La Liga Bíblica 1976, 2009



589

miich myajmɨjꞌadɨpy. Je Huindzɨn, 
je Dios huɨdibɨ ayuc moy je profetas 
ajcxy jecyꞌajty, quejxy yꞌángel jɨgɨx 
yajniꞌixɨḧuɨpy jeꞌ ytumbɨdɨjc tijaty 
tzojc tunaanɨp jadaanɨp.

7
 Jesucristo jaduꞌn ymɨnañ:

―¡Miimbɨch tzojc! Jotcujc pɨnjaty 
tumb cuendɨ etz cuydumb Dios 
yꞌayuc ytɨyꞌajt huɨdibɨ jaybetyɨp ma 
jada libro.

8
 Ɨɨch Juan, nmɨdoohuɨch etz 

nhuinꞌijxɨch jadayaabɨ huɨdibɨ 
jaybety ma jada necy. E co oy jaduꞌn 
nhuinꞌixyɨch, chi nhuɨjojꞌɨhuɨɨyɨch 
ma je ángel ytecymɨjc huɨdibɨ 
anajty yam xyajniꞌixɨɨybɨch. 9 Chi jeꞌ 
xyñɨmaayɨch:
―Caꞌ jaduꞌn mꞌɨdɨc̈h. Ɨɨch, Dios 

xytumbɨꞌajtp jaduꞌn nej miich etz 
jacjadyii mɨgügtɨjc huɨdibɨ Dios 
yꞌayuc najtzcapxɨɨyɨp, e tügꞌócɨy 
pɨnjaty tumb cuendɨ huɨdibɨ 
jaybetyɨp ma jada necy. Huindzɨgɨꞌ 
etz ojadat Dios.

10
 Chi jeꞌ xyñɨmaayɨch:

―Capxhuäcxɨ je Dios yꞌayuc 
huɨdibɨ tɨ mjay ma jada necy, caꞌ 
myüdzɨp. Com tɨ yhuingoñ je 
tiempo mɨna Dios cuydunaꞌñ yɨ 
yꞌayuc huɨdibɨ yjayhuɨꞌm ma jada 
necy. 11

 Pɨnjaty caꞌ ytudägyɨty, 
huen jaduꞌn jacyajpaady mɨɨd 
ycatudägyꞌajt. Pɨnjaty jɨbɨcjot 
jɨbɨc-huinmaꞌñ tumb, huen nïgɨ 
jɨbɨcjot jɨbɨc-huinmaꞌñ tuñ. E 
pɨnjaty tudägyɨ tumb, huen jactuñ 
tudägyꞌajtɨn. Pɨnjaty huädz yjot 
huädz yhuinmaꞌñ mɨɨd, huen huädz 
yjot huädz yhuinmaꞌñ jacmɨꞌity ma 
Dios.

12
 Chi je Cristo ymɨnañ:

―Tɨmetiinɨ nhuimbidɨpyɨch 
jadügꞌoc naaxhuiñ. Co 

anajty tɨ nmiiñɨch, huinꞌit 
nyajjotcugɨḧuɨbɨch pɨnjaty oybɨ 
tɨ tuñ, e ndzaachytunɨpyɨch 
pɨnjaty jɨbɨcpɨ tɨ tuñ. 13

 Ɨɨch jeꞌ tɨ 
njayɨjpꞌatyɨch ya naaxhuiñ, etz ɨɨch 
jeꞌ cogɨxɨḧuamb, tɨm jaduꞌn nej je 
letra A chondägy ma je alfabeto etz 
je letra Z ycogɨxɨÿ ma je alfabeto. 
Ɨɨch tɨ nyajtzondacyɨch je naaxhuiñ 
etz nyajcɨxɨpyɨch.

14
 Jotcujc ajcxy pɨnjaty tɨ 

ypocyñïhuäch, jaduꞌn nipaady 
nej ajcxy yhuit tɨ pujcɨxy e mɨɨd 
ajcxy yhuit huätzpɨ. Com tɨ ajcxy 
ypocyñïhuaatzcɨxy, paady jëbɨ 
jɨɨ́cxcɨxɨp je ujtz tzaꞌm huɨdibɨ 
jugyꞌajt yejcpy huɨdibɨ caꞌ ycɨxɨpy 
ytɨgoyɨpy ni mɨna, e jaduꞌn jëbɨ 
ytɨgɨÿ ma je jemybɨ Jerusaléngajp. 
15

 Dios caꞌ yɨꞌ ajcxy cöbɨgaꞌñ ma 
je jemybɨ Jerusalén etz huɨꞌmɨp 
ajcxy cajppaꞌ tügꞌócɨy pɨnjaty 
huɨdibɨ jɨbɨc-huinmaꞌñ mɨɨd, 
pɨnjaty caꞌ mɨbɨcy Dios, pɨnjaty 
mɨjpɨdacp huijyjäy yhuinmaꞌñ 
brujo yhuinmaꞌñ, pɨnjaty ajcxy 
mɨgapxtɨgooyb mɨdundɨgooyb 
töxyjäydɨjc, pɨnjaty ajcxy jäy 
yajꞌöcp, pɨnjaty ajcxy huindzɨgɨɨyb 
quipychech tzaachech, etz tügꞌócɨy 
pɨnjaty tzachnixondacp anɨɨ ayuc.

16
 Ɨɨch Jesús huɨdibɨ capxp. Tɨ 

nguexyɨch nꞌángel ma miich jɨgɨx 
jada tɨyꞌajt capxtɨc̈xɨpy majaty 
mɨbɨjcpɨdɨjc ma tüg tüg cajp. Ɨɨch 
jeꞌ ijxꞌajtp copꞌajtp ma je rey David 
miiñ. Etz ɨɨch jeꞌ nmɨjꞌapꞌajtpyɨch 
nmɨjteedyꞌajtpyɨch je rey David. 
Jaduꞌn ɨɨch nipaady nej je mɨjmadzaꞌ 
huɨdibɨ yajtijp jayxɨɨm.

17
 Je Espíritu Santo etz je 

mɨbɨjcpɨdɨjc huɨdibɨ jaduꞌn nipatp 
nej Cristo ytöxyɨjc ymɨnaangɨxy:

―Min ma Jesucristo.
E pɨn amɨdooꞌijtp ɨɨch nꞌayuc 

ymɨnáangɨxɨpy:
―Min ma Jesucristo.
E pɨn tzojcp jugyꞌajtɨn huɨdibɨ 

caꞌ ycɨxɨpy ytɨgoyɨpy nimɨna, 
jaduꞌn nej jɨhuɨÿ ytɨdzɨÿii e 
tzocy jada nɨɨ, huen miiñ, e 
nmöhuɨbyɨch jugyꞌajtɨn, jaduꞌn 
nej jɨhuɨÿ nyajnɨɨꞌügɨch je nɨɨ 
huɨdibɨ jugyꞌajtɨn mɨɨd e ni caꞌ 
mɨmeeñydunɨpy ni jaduꞌñyɨ.

18
 Tügꞌócɨy pɨnjaty amɨdooꞌijtp 

Dios yꞌayuc ytɨyꞌajt huɨdibɨ 
jaybetyɨp ma jada libro, ɨɨch 
miich ajcxy nɨmaaybɨch co pɨnjaty 
jacyajꞌanajxp jada ayuc ma jada 
necy, Dios jacꞌanaxy möhuɨɨb 
tzaachypɨ ayoꞌn, caꞌydɨ huɨdi 

jaybetyɨp ma jada libro. 19
 E pɨn 

puuhuijtzp hueenɨ jada Dios yꞌayuc 
huɨdibɨ jaybetyɨp ma jada Dios 
ylibro, Dios yɨꞌ jötzɨɨb yxɨɨ huɨdi 
cojaayɨp ma je jugyꞌajt libro. Nañ 
jaduꞌn ypuhuidzɨɨyb huɨdi anajty 
japaatɨp ma je jemybɨ Jerusaléngajp, 
huɨdi jada libro ñimɨydacpy.

20
 Yɨ Jesucristo huɨdibɨ jada ayuc 

capxp, yɨꞌ mɨnamb:
―Caꞌ ooy jecy njac-huäcxɨbaꞌñɨch 

co nhuimbidɨpyɨch naaxhuiñ 
jadügꞌoc.

Jaduꞌn jada. Amén. ¡Min, 
Huindzɨn Jesús!

21
 Huen je nHuindzɨn Jesucristo 

mayꞌajt oyꞌajt tunɨpy mɨɨd miich 
ajcxy huɨdibɨ mɨbɨjcp. Jaduꞌn 
ngapxycɨx́yɨch. Amén. 

